
1960-cı ildə Qazax rayonunun Kəmərli kəndində anadan 
olub. 1984-cü ildə Azərbaycan Dövlət Universitetinin (indiki 
BDU) jurnalistika fakültəsini bitirib Təyinatla Yardımlı 
rayonunda çıxan “Yeni kənd” qəzetində müxbir, şöbə müdiri 
işləyib. Təyinat müddəti başa çatandan sonra, 1988-ci ildən, 
taleyini Gəncə ilə bağlayıb. “Gəncənin səsi” qəzetində çalışıb, 
bu qədim şəhərdə qələminin gücünə arxalanıb, yazıları ilə 
sevilib, seçilib.  Müharibənin ən ağır günlərində bütün döyüş 
nöqtələrini qarış-qarış gəzib, real vəziyyətlə bağlı ciddi 
məqalələr hazırlayıb.“Space” televiziyasının xəbərlər 
departamentinin Gəncə bölgə müxbiri, yerli ATV kanalında 
Xəbərlərin baş redaktoru kimi də jurnalist adını həmişə uca 
tutub, hazırladığı süjetlərdə, veriliş və filmlərdə olduqca 
məsuliyyətli olub. Respublika mətbuatı ilə də sıx əməkdaşlıq 
edib. Dövrün tələbinə uyğun yazılarla həmişə gündəmdə olub. 

2010-2019-cu illərdə Azərbaycan Dövlət Aqrar 
Universitetinin Mətbuat və ictimaiyyətlə əlaqəlr şöbəsinin 
müdiri olub. Hazırda həmin şöbədə müdir müavini kimi 
fəaliyyətini davam etdirir. Q

Bu kitab sözü bilən və bildiyini cəsarətlə, ürəyinin odu ilə 

yazan istedadlı jurnalist, publisist, tədqiqatçı, yazıçı Qalib 

Rəhimlinin yaradıcı ömrünün ehtiva etdiyi ədəbi-publisist 

düşüncələrinin bir hissəsidir. 2023-cü il Heydər Əliyev ilinə töhfə 

olaraq bu yönümdə təqdim etdiyi siyasi publisistikası daha çox 

diqqət çəkir. Uzun müddət müxtəlif mətbu orqanlarda işləyən, 

teleməkanda aparıcı müxbir kimi hörmət qazanan, ADAU-da 10 

il mətbuat xidmətinə rəhbərlik edən, təcrübəli jurnalist kimi 

tanınan müəllif geniş müşahidə, ictimaiyyətlə ünsiyyət yaratma  

və analitik təhlil qabiliyyətinə malik olduğu üçün yazıları ciddi 

ictimai-siyasi, ədəbi məna kəsb edir. Əminik ki, bu kitab əhatəli 

oxucu çoxluğu tərəfindən qəbul ediləcək, oxunacaq, seviləcək, 

yadda qalacaq. 

 Dedim bəlkə sözüm qala...  

MÜƏLLİFDƏN 

 

Ömrün ixtiyar çağlarına gedən  yoldayam. Əslində 

keçmişimizlə bağlı düşünəndə 63 bir yaş deyil. Amma bu günlə 

müqayisədə bu rəqəmə yaş demək olar. İndi ömür elə də uzun 

olmur. Əsas odur ki, həmin illəri necə yaşamısan və ötən illəri 

vərəqləyəndə gözünə nə görünür sualına cavabdır. Bilmirəm 

yaşadığım bu illər yaddaşında dünənimlə bağlı nə saxlayıb. 

Sadə və olduqca maraqlı, həm də çox məsuliyyət tələb edən 

bir peşə sahibiyəm. Jurnalistəm. Azərbaycan Dövlət Univer-

sitetinin (indi BDU adlanır və ölkədəki bütün ali təhsil 

müəssisələrinə də bu gün universitet deyilir. O zaman isə ADU 

ölkədə yeganə universitet statuslu ali təhsil ocağı idi.) Jurnalistika 

fakültəsini 1984-cü ildə bitirən 25 tələbədən biriyəm. Dövlətin 

plan yerinə uyğun verdiyi təyinatla ilk iş fəaliyyətimə Yardımlı 

rayonunda çıxan “Yeni kənd” qəzetində müxbir kimi başlamışam. 

Bu mənim rəsmi işim, diplomlu jurnalist kimi fəaliyyətimin 

başlanğıcı idi. 

İlk yazım isə 1973-cü ildə, 13 yaşımda doğulduğum Qazax 

rayonunda çıxan “Qalibiyyət bayrağı” qəzetində çap olunmuşdu 

və o gün mən özümü dünyanın ən bəxtəvəri hesab edirdim. Yazı 

Şahvələd adlı sinif yoldaşımın idman uğurlarından bəhs edirdi. 

Ona o zamanın jurnalistika janrına görə geniş xəbər də demək 

olardı, məqalə də. Əsas o idi ki, mənim məqaləm çap olunmuşdu 

və yazdığımı  rayon ictimaiyyəti oxumuşdu. Beləcə, qəzetlə daha 

sıx əməkdaşlıq etməyə başladım. Çox yazdım. Təbii ki, 

yazdıqlarımın hamısı çap edilmirdi. Amma çap edilənlərin  bir 

ayrı sevinci, ləzzəti var idi.  

Həmin tarixlə hesablasam, bu gün 50 ildir jurnalistika 

sahəsindəyəm və ötən illərimdən də çox məmnunam. Sözlə bir 

əmək adamının portretini yaratmaq, onunla söhbətdə  xəyal 

dünyasına bələd olmaq və bunları bədii duyğularla təsvir etməyə 

çalışmaq doğrudan çox şirin, unudulmayan hisslərdir. Tələbə 

dövründə isə daha geniş auditoriyam oldu. Mərkəzi qəzetlərdə 

yaradıcılıq təcrübəsi keçdim, imzamı daha geniş miqyasda 

göstərə bildim. 

Bu yaxınlarda – yayın ən qızmar günlərindən birində isə 

“Gəncənin səsi” qəzetinin baş redaktoru, çox sayda kitab müəllifi 

Rəfiqə xanım Sadıqovanın təkidli tələbi ilə ötən illərə qayıtmalı 

oldum və bir neçə ay arxivimdə işlədim. İndiyə qədər çap olunan, 

sayını belə yadımda saxlaya bilmədiyim, məqalələrimə, oçerk və 

reportajlarıma, araşdırma və cəbhə bölgələrindən olan  yazıları-

ma, şəhid ruhlu acılarıma, sosial inkişafımıza, tarixi dəyərlə-

rimizə, mədəniyyətimizə, yazdıqlarımdan ürəyimə həmişəlik 

yazılan müxtəlif sahə adamlarına həsr etdiyim duyğulu çap 

məhsullarıma, müsahibələrimə yenidən baxdım. Onları 

sistemləşdirib kitab halına gətirməyə qərar verdim. Düşündüm ki, 

könlümün səsi, zamanın tələbi ilə yazılan həmin yazılar məndən 

sonra bir iz, söz olaraq qalarsa, bu mənim bəsimdir. Ən əsası isə 

dedim ki, bəlkə, sözüm qala... 

Bu istək və arzu ilə də yola çıxdım. Çox çalışdım. Rəngi 

saralan qəzetlərdən o yazıları təkrar kompüterə köçürmək, 

redaktə etmək, orfoqrafiyasına baxmaq çox çətin olsa da, 

yanımda olanlar, kömək əlini uzadanlar da az olmadı. Qısa 

zamanda bu işi başa çatdırdım. Beləcə, “Dedim bəlkə sözüm 

qala...” adlı kitab ərsəyə gəldi və o indi siz əziz və sevimli 

oxucuların ixtiyarındadır. Bu kitab sizin zövqünüzü oxşayacaqmı, 

nəzərinizdə dəyəri və çəkisi olacaqmı, publisistika adlı söz 

dünyasında sözün urvatına, jurnalistikanın prinsip və qaydalarına 

cavab verəcəkmi - bunu artıq siz deyəcəksiniz, hörmətli oxucular. 

Siz bu kitabda ayrı-ayrı fəsillərdə müxtəlif yazılarla 

qarşılaşacaqsınız. Siyasi əhəmiyyətli, şəhid ruhlu, döyüşçü 

qeyrətli, torpaq ətirli, cəbhə tarixini özündə yaşadan, müxtəlif 

sahələrdə dövlətinə, elinə xidmət edən ləyaqətli insanlardan, 

ədəbiyyat və poeziya sevdası ilə dolu olan çox sayda müxtəlif 

janrda yazılar oxuyacaqsınız.  

Mən sizə güvəndim, sizə inanaraq yola çıxdım, əziz oxucu. 

                        ULU ÖNDƏR HEYDƏR ƏLİYEVİN   

                   GƏNCƏ ŞƏHƏRİNƏ SƏFƏRLƏRİ 

  

Ötən yüzillikdə cərəyan edən tarixi hadisələrin təhlili göstərir 

ki, respublikamızın müstəqilliyinə gedən yol 1969-cu ilin iyul 

ayından başlamış və Heydər Əliyevin ikinci dəfə Azərbaycana 

rəhbərlik etdiyi dövrdə (1993–2003) həyata keçirilən 

məqsədyönlü siyasətlə tamamlanmışdır. Zaman və ictimai-

iqtisadi formasiya baxımından kifayət qədər fərqli olan hər iki 

tarixi dövrün əsas bənzər cəhətləri isə Ulu Öndərin Azərbaycana 

müqayisəyəgəlməz dərəcədə böyük nailiyyətlər qazandıran 

fədakar xidməti, eləcə də ölkənin inkişafında yeni impuls və 

tərəqqi meyillərinin geniş vüsət alması olmuşdur. 

Ümummilli Liderimiz Heydər Əliyevin Azərbaycana 

rəhbərlik etdiyi və tarixi şərait baxımından tamam fərqli olan 

dövrlər eyni missiyanı, sadəcə, bir-birini tamamlayan iki 

mərhələsi kimi qiymətləndirilə bilər. 

Azərbaycanın dövlətçilik tarixinin məhz Heydər Əliyev 

dövründə Gəncənin iqtisadi potensialı yaradılmış, sonrakı 

inkişafına, tərəqqisinə möhkəm zəmin və bünövrə qoyulmuşdur. 

XX əsrin 70–80-ci illərində Gəncə Çini Qablar, Avtomobil, 

Maşınqayırma, Büllur, 2 saylı Şərab, Əlvan Metalların Emalı 

zavodları və mühüm sənaye, tikinti, habelə yeni istehsal 

obyektləri istifadəyə verilmiş, elm, təhsil, mədəniyyət səhiyyə və 

idman sahələrində uğurlara imza atılmış, sakinlərin istirahəti 

naminə yeni yaşayış massivləri, park və xiyabanlar salınmışdır.  

1970-ci ildə Heydər Əliyev Gəncəyə ilk işgüzar səfərini edir. 

Məqsəd strateji baxımdan əhəmiyyətli mövqeyə malik olan 

şəhərin sənaye və tikinti potensialının gücləndirilməsi idi. Bu 

səfərin nəticələri növbəti illərdə daha aydın görünməyə başlayır. 

*** 

 

 1977-ci il. Gəncədə artıq sənayeyönümlü bir sıra layihələr 

reallaşdırılır, iri sənaye obyektləri istifadəyə verilir... Həmin il 

Heydər Əliyev Gəncə Xalça Mahud Kombinatının ikinci 

növbəsinin açılışını edir və Azərbaycan Elmi-Tədqiqat 

Pambıqçılıq İnstitutuna “Qırmızı Əmək Bayrağı” ordenini təqdim 

edir. 

 

*** 

 

1980-ci il. Bu ildə Heydər Əliyevin Gəncəyə iki səfəri olub. 

İyul ayında baş tutan səfər–Ulu Öndərin Nizami yurduna üçüncü 

işgüzar səfəri hesab edilir. Həmin il şəhərdə irihəcmli sərnişin 

təyyarələrini qəbul etmək imkanı yaradan Gəncə Hava Limanının 

genişləndirilməsi məsələsi öz həllini tapır. Yeni uçuş xəttləri 

açılır və Gəncənin SSRİ-nin şəhərləri ilə əlaqə şəbəkəsi daha da 

genişlənir. 

 Növbəti səfər dekabr ayının 16-da reallaşır. Həmişə 

olduğu kimi,  bu dəfə də Heydər Əliyev şəhərin sənaye 

müəssisələrinə baş çəkir, kollektivlərlə görüşür. Gəncə Büllur 

zavodunda olur, Quru Qobu ərazisində salınmaqda olan xatirə 

parkına gəlir... 

 

*** 

 

Həmin vaxtdan 43 il keçib. İndi bu park elə Ümummilli 

Liderin adını daşıyır. Burada iki çinar ağacı diqqəti çəkir. O 

çinarlar ki, Heydər Əliyevin Gəncəyə dördüncü səfərinin 

yadigarlarıdır... 

Bu səfər zamanı Ulu Öndər Azərbaycan Kənd Təsərrüfatı 

İnstitutunda, (indiki ADAU-da) olur və bu ali təhsil müəssisəsinə 

“Şərəf nişanı” ordenini təqdim edir. Bu, Heydər Əliyevin 

Gəncəyə Azərbaycan Kommunist Partiyası Mərkəzi Komitəsinin 

birinci katibi kimi etdiyi son səfər olur. 

Yaşanan tarixi hadisələr  Heydər Əliyevi Gəncəyə bir də 13 

ildən sonra gətirir. 

 

*** 

 

10 iyun 1993-cü il. Həmin vaxt Heydər Əliyev respubli-

kamızın siyası rəhbərliyində təmsil olunmurdu. Ölkədə vəziyyət 

gərginləşmiş, Azərbaycan dünyanın siyası xəritəsində silinmək 

təhlükəsi ilə qarşı-qarşıya idi. Bu vaxt Heydər Əliyev Gəncəyə 

müdrik el ağsaqqalı kimi səfər edir. Səfər bir növ qurtuluş 

missiyası daşımaqla, ölkədə yaranmış anlaşılmazlığı aradan 

qaldırır. Beləcə vətəndaş müharibəsinin qarşısı alınır. 

 

*** 

 

Heydər Əliyev Azərbaycan Respublikasının Prezidenti 

seçildikdən sonra da ilk səfərini Gəncəyə edir. 

13 dekabr 1993-cü il. Həmin gün Ulu Öndər şəhər sakinləri 

və fəallarla görüşür. Görüşdə müstəqil Azərbaycan dövlətinin 

inkişafı, Gəncə şəhər iqtisadiyyatının dirçəldilməsi, bazar 

iqtisadiyyatına keçid, ölkə daxilində sabitliyin qorunması yolunda 

təxirəsalınmaz tədbirlər müzakirə edilir. 

 

*** 

  

7 oktyabr 1998-ci il. Heydər Əliyev Azərbaycan Respubli-

kasının Prezidenti və 1998-ci il prezident seçkilərində namizəd 

kimi Gəncə seçiciləri ilə görüşmək məqsədilə şəhərə növbəti 

səfərini edir. Bu səfər zamanı  Azərbaycan Respublikasının 

Prezidenti, Ali Baş Komandan Heydər Əliyev Gəncə qarnizonunu 

əsgər və zabitləri ilə görüşür. “Xan bağı”nda Xalq şairi Nigar 

Rəfibəylinin abidəsinin açılışında iştirak edir. Şəhərin mərkəzi 

meydanında Gəncə və ətraf rayonların seçiciləri ilə görüş keçirir. 

*** 

 

23-24 may 2000-ci il. Gəncənin inkişafı, iqtisadi islahatların 

genişləndirilməsi məqsədi daşıyan növbəti səfər baş tutur. 

 

                                                                    

*** 

 

12-13 sentyabr 2002-ci il. İki ildən sonra isə Heydər Əliyev 

Gəncədə Olimpiya İdman Kompleksinin açılışında iştirak edir. 

Şəhər ictimaiyyətinin nümayəndələri ilə keçirdiyi müşavirədə 

Gəncənin sosial-iqtisadi inkişafının vəziyyətini təhlil edir. 

Şəhərin həyatında yeni inkişafın başlanğıcını qoyan bu səfər 

Heydər Əliyevin Gəncəyə son səfəri olur. 

Heydər Əliyevin hakimiyyəti illərində Gəncədə 70-dən artıq 

təhsil, səhiyyə, mədəniyyət və idman obyektləri meydana gəlib. 

Yeni Gəncə, Alüminiumçular və Gülüstan yaşayış massivlərinin 

salınması da məhz həmin dövrə təsadüf edir. Ulu Öndər Gəncədə 

9 dəfə olub. Gəncə şəhərinin tarixi və strateji önəmi ilə yanaşı, 

Heydər Əliyevin həyatının kiçik bir hissəsinin burada keçməsi də 

bu şəhərə xüsusi diqqət və qayğı göstərilməsinə təsir edib. Axı 

uşaqlıq xatirələri unudulmur... 

                 ULU ÖNDƏR XALQIN MİLLİ-MƏNƏVİ 

DƏYƏRLƏRİNƏ SAHİB ÇIXDI 

 

Heydər Əliyevin adı Azərbaycan tarixinə görkəmli dövlət 

xadimi, xilaskar, müdrik siyasətçi və qüdrətli sərkərdə kimi həkk 

olunub. Məhz Heydər Əliyevin sayəsində Azərbaycan xalqı həm 

sovet, həm də müstəqillik dövründə müasir tarixinin böyük 

nailiyyətlərinə imza atıb. 

Böyük şəxsiyyətlərin, müdrik rəhbərlərin, dövlətlərin 

taleyindəki rolu barədə tarixdən çox misallar gətirmək olar. 

Azərbaycan xalqının Ümummilli Lideri Heydər Əliyev kimi 

dahilər isə öz mübarizələri ilə dövlətin qürur doğuran tarixinin 

möhkəm təməlini yaratmaqla bərabər, həm də inkişaf 

salnaməsinin müəllifinə çevrilirlər.  

...1969-cu ilin iyulunda Heydər Əliyev Azərbaycanın 

rəhbəri seçilir. Bu, respublikanın tarixində yeni siyasi mərhələnin 

başlanğıcı idi. 

Ulu Öndər həm birinci, həm də ikinci dəfə Azərbaycanın ən 

ağır vaxtlarında–ictimai münasibətlərin kəskin şəkildə gərginləş-

diyi, dövlət idarəçiliyinin fundamental əsaslarının dağıldığı, 

cəmiyyətin zehnində dolaşıqlıq və mənəvi dayaqlarında hərc-

mərclik yarandığı dövrlərdə rəhbərliyə gəlmiş və respublikanı 

nəinki düşdüyü vəziyyətdən çıxara bilmiş, hətta qısa vaxtda onun 

sürətli inkişafına nail olmuşdur.   

Sovet dövrünün sərt qadağaları dövründə belə Heydər 

Əliyev heç nədən və heç kimdən çəkinmədən Azərbaycanı istər 

iqtisadi, istər siyasi, istərsə də mədəni-intellektual cəhətdən 

dirçəltmişdi. Xalqımızı öz torpaqlarının, tarixi irsinin, taleyinin 

həqiqi sahibinə çevirmək üçün yorulmadan mübarizə aparmışdı. 

Ötən əsrin 70–80-ci illəri Sovet Azərbaycanının intibah 

dövrü kimi yaddaşlarda qalıb. O illər respublika iqtisadiyyatının, 

xalq təsərrüfatının, elm və təhsilimizin, mədəniyyətimizin inkişafı 

faktları ilə son dərəcə zəngindir. Qısaca, onu qeyd edək ki, 

Heydər Əliyev keçmiş ittifaqın inkişaf göstəricilərinə görə ən 

axırıncı yerlərdə olan aqrar əyalət kimi  sələflərindən təhvil aldığı 

Azərbaycanı cəmi bir neçə ilin içində ən öncül sənaye 

respublikalarından birinə çevirdi. Azərbaycanın mərkəzində və 

regionlarında əsl dirçəliş ab-havası yarandı. İnkişafa əngəl 

yaradan maneələr ortadan götürüldü. İnsanların sabaha ümidi 

artdı. Hər kəs Heydər Əliyevin timsalında illərdir arzuladığı 

rəhbəri, aydın zəkalı, ədalətli, vətəndaşların halını anlayan, xalqın 

dəyərlərinə önəm verən, cəmiyyət üçün gözəl nümunələr yaradan, 

ən əsası isə Azərbaycanı canı qədər sevən lideri gördü. 

Ulu Öndər xalqın milli-mənəvi dəyərlərinə sahib çıxdı. 

Respublikanın rəhbəri ilk dəfə olaraq rəsmi tədbirlərdə çıxışlarını 

Azərbaycan dilində etməyə başladı. Bu, xalqın milli ruhunun ali 

hakimiyyət kürsüsündə öz ifadəsini tapması idi. Böyük rəhbər 

ana dilimizə bu münasibəti ilə xalqın tarixi köklərinə qayıdışını, 

milli-mənəvi dəyərlərimizə bağlılığını bəyan edirdi. 

O dövrdə Azərbaycanın bir çox görkəmli alimləri, şair və 

yazıçıları, mədəniyyət xadimləri ali dövlət mükafatları ilə təltif 

edildilər. Mütəxəssislərimizin yeni ixtira və kəşfləri nəinki 

keçmiş SSRİ-də, eləcə də dünyanın müxtəlif ölkələrində fəaliyyət 

göstərən elmi mərkəzlərdə öz layiqli qiymətini almağa başladı. 

Faktlar da göstərir ki, Azərbaycanda dünyaya səs salan ən 

mühüm elmi kəşflər daha çox ötən əsrin 70-ci illərinə aiddir. Bu, 

Heydər Əliyevin həmin illərdə yaratdığı inkişaf mühitinin 

nəticəsi idi. 

Qısa müddətdə Azərbaycan İttifaq səviyyəsində sənaye 

istehsalının artım sürətinə görə ilk yerdə qərarlaşdı, 

maşınqayırma, metallurgiya və digər sahələrdə də əhəmiyyətli 

irəliləyişlər qeydə alındı. Həyata keçirilən institusional islahatlar 

sayəsində kənd təsərrüfatı, təhsil və səhiyyə sektorlarında, eləcə 

də neft sənayesində inkişaf tempi əldə edildi. Həmçinin milli-

mənəvi dəyərlərin qorunması və dirçəldilməsi istiqamətində 

əhəmiyyətli tədbirlər görüldü. Ulu Öndər Heydər Əliyevin 1969–

1982-ci illər ərzində respublikaya rəhbərlik etdiyi dövrdə həyata 

keçirilən islahatlar və məqsədyönlü işlər sayəsində Azərbaycan 

sürətlə inkişafa nail oldu. 

1978-ci ildə Ulu Öndər Heydər Əliyevin təşəbbüsü ilə 

İttifaq respublikaları arasında ilk olaraq məhz Azərbaycan SSR-in 

Konstitusiyasına “Azərbaycan dili Azərbaycan SSR-in rəsmi 

dövlət dilidir” maddəsi daxil edildi. Bundan başqa, “Müasir 

Azərbaycan dili” və “Azərbaycan dili” dərslikləri hazırlandı. 

Siyasi-ideoloji müstəvidə görülən bütün işlər milli inkişaf və 

həmrəyliyimizin təmin olunması baxımından tarixi əhəmiyyətə 

malik addımlar oldu. 

1971-ci ildə Ulu Öndərin təşəbbüsü ilə Bakıda Cəmşid 

Naxçıvanski adına Hərbi Liseyin yaradılması isə peşəkar milli 

hərbçilərimizin yetişməsində mühüm amil oldu. Heydər Əliyevin 

bu uzaqgörən qərarı gələcəyə hesablanmışdı və müstəqil 

Azərbaycanın ordu quruculuğunda həmin lisey mühüm ciddi 

faktor oldu. Yeri gəlmişkən, torpaqlarımızın işğaldan azad 

edilməsi uğrunda döyüşlərdə vuruşan Azərbaycan zabitlərinin 70 

faizdən çoxu həmin liseyin yetirmələridir. 

Ulu Öndər Heydər Əliyevin 1969–1982-ci illər ərzində 

ölkəmizə rəhbərlik etdiyi dönəm respublikamızın tərəqqi dövrü 

kimi yadda qaldı, inkişaf göstəriciləri ilə tarixə daxil oldu. Bu 

dönəmdə həm sosial-iqtisadi tərəqqinin, həm də milli həmrəyliyin 

təmin olunmasına xidmət edən məqsədyönlü işlər görüldü, 

Azərbaycan SSRİ miqyasında sürətlə inkişaf edən respublikaya 

çevrildi. 

Ümummilli Lider bütün həyatını canından çox sevdiyi 

Azərbaycanın rifahına və tərəqqisinə, müstəqil dövlətçiliyimizin 

möhkəmlənməsinə və davamlı inkişafına həsr etmişdir. İstər 

sovet dönəmində, istərsə də müstəqillik illərində Heydər Əliyev 

uzaqgörən siyasəti, yüksək intellekti, güclü siyasi iradəsi, böyük 

əzmkarlığı və fədakarlığı ilə üzərinə düşən xilaskarlıq 

missiyasının öhdəsindən layiqincə gəlmiş, çoxşaxəli titanik 

fəaliyyəti ilə adını Azərbaycan tarixinə qızıl hərflərlə yazmışdır. 

Bir faktı demək kifayətdir ki, Heydər Əliyev 1969-cu ildə 

siyasi rəhbərliyə gəlişi ilə sovet imperiyası tərəfindən illərlə milli 

genofondu, intellektual elitası məhv edilmiş, milli ruhu sarsılmış 

və adət-ənənələrindən uzaq düşmüş bir toplumu yenidən dirçəltdi 

və inkişafını təmin etdi. O, zaman və məkanla məhdudlaşan 

konkret bir dövrün şəxsiyyəti olmadığını, tarixin gedişatını 

dəyişən, çox möhtəşəm ideallara əsaslanan əməllərin sahibi 

olduğunu göstərdi. 

Ümummilli Lider gənclərin ixtisaslı milli kadr kimi 

yetişməsi məsələsini ön plana çəkmişdir ki, bu da dahi 

şəxsiyyətin böyük uğurlarından hesab edilir. Əslində, bu 

prinsipdən Heydər Əliyev ötən əsrin 70-ci illərində istifadə 

etməyə başlamışdı. Bildiyimiz kimi, hələ sovet dövründə 

Azərbaycanda müxtəlif ixtisaslar üzrə təhsil alan milli kadrlar 

keçmiş SSRİ-nin aparıcı ali təhsil müəssisələrinə göndərilməklə 

ölkənin həyatında mühüm rol oynayan peşəkar mütəxəssis kimi 

yetişirdilər. 

Heydər Əliyevin rəhbərliyi ilə görülən ardıcıl tədbirlər 

nəticəsində ölkə qarşısında duran vəzifələr uğurla icra edilmiş və 

Azərbaycan müstəqil, demokratik, hüquqi və dünyəvi dövlət kimi 

inkişaf etməyə başlamışdır. Azərbaycan xalqı haqlı olaraq 

ölkəmizin bugünkü uğurlarını, sabitlik və firavanlığı məhz 

Heydər Əliyevin tarixi qayıdışı ilə bilavasitə əlaqələndirir. Bu 

gün də ölkəmizin yüksək inkişafı və tərəqqisi Heydər Əliyev 

ideyalarından güc alır, qurtuluş məfkurəsinə istinad edir. 

Danılmaz həqiqətdir ki, məhz Heydər Əliyevin milli 

maraqlara əsaslanan hərtərəfli inkişaf strategiyası, müdrik siyasi 

kursu sayəsində Azərbaycanın müstəqilliyi əbədi və dönməz 

xarakter almış, ölkəmiz beynəlxalq münasibətlər sisteminin əsas 

aktorlarından birinə çevrilmişdir. Bu gün, Ümummilli Liderin 

qeyd etdiyi kimi, "Azərbaycanın müstəqilliyi əbədidir, dönməzdir 

və daimidir" ifadəsini böyük əminliklə və qürurla deyə biliriksə, 

buna görə Heydər Əliyev dühasına borcluyuq və minnətdarıq. 

1993-cü il iyunun 15-də Ümummilli Lider Heydər Əliyevin 

Azərbaycan Respublikası Ali Sovetinə sədr seçilməsi ölkəmizin 

siyasi tarixində keyfiyyətcə yeni bir mərhələnin başlanğıcı oldu. 

Azərbaycanın mürəkkəb kataklizmlərlə müşayiət edilən daxili 

siyasi böhrandan qurtulması məhz bundan sonra mümkün oldu. 

Belə ki, Ümummilli Lider Heydər Əliyevin zəngin dövlətçilik 

təcrübəsi əsasında atdığı praqmatik addımlar sayəsində ölkədə 

hökm sürən dağıdıcı proseslərin aradan qaldırılmasına nail 

olundu. Ümummilli Lider Heydər Əliyevin adı ilə bağlı olan 

Milli Qurtuluş Günü Azərbaycan tarixinin şanlı qürur səhifəsinə 

çevrildi. Beləliklə, Ümummilli Lider Heydər Əliyev Azərbaycanı 

vətəndaş müharibəsindən–qarşıdurmadan, tənəzzül və məhv 

olmaq təhlükəsindən xilas edərək dirçəliş yoluna çıxardı. Ulu 

Öndər illər sonra o günləri belə xatırlayırdı: “ Eşidəndə ki mənim 

doğma vətənim, mənim doğma torpağım dağılır, uzun müddət bu 

vətənin, ölkənin inkişafına xidmət etmiş bir adam kimi mən 

bilirəm ki, burada nələr etmişik və bu, dağılır, şübhəsiz ki, özümü 

qurban verməli oldum və gəldim, məsuliyyəti öz üzərimə 

götürdüm”. 

Ulu Öndər Heydər Əliyevin rəhbərliyi ilə həyata keçirilən 

rasional xarici siyasət strategiyasının mühüm prioritetlərindən 

birini də Ermənistan–Azərbaycan, Dağlıq Qarabağ münaqişəsinin 

beynəlxalq hüquq normaları əsasında, yəni ölkəmizin ərazi 

bütövlüyü çərçivəsində həll edilməsi təşkil edirdi. Məhz 

Ümummilli Lider Heydər Əliyevin əhəmiyyətli səyləri və gərgin 

əməyi sayəsində bu problemin həllinə yönəlik məqsədyönlü, 

sistemli və davamlı addımlar atılmağa başlandı. Münaqişənin 

ATƏT çərçivəsində həll edilməsi üçün təşkil edilən Minsk 

qrupunda, həmçinin qurumun bir sıra zirvə toplantılarında 

məsələnin mahiyyətini dünya ictimaiyyətinin diqqətinə çatdıran 

Ulu Öndər Heydər Əliyev dünya dövlətlərini münaqişəyə 

yanaşmada diqqətli olmağa və məsələnin tezliklə beynəlxalq 

hüquq normalarına müvafiq surətdə həll edilməsi işində yaxından 

iştiraka dəvət etdi. Ümummilli Lider Heydər Əliyevin əsasını 

qoyduğu praqmatik, çoxvektorlu və rasional xarici siyasət kursu 

ölkəmizin dostlarının və tərəfdaşlarının sayını artırdı, Azərbaycan 

nüfuzlu dövlətə çevrildi. Milli mənafelərin təmininə hesablanmış 

bu məqsədyönlü siyasət coğrafi ölçüləri baxımından kiçik 

Azərbaycanın dünyanın siyasi xəritəsində güclü dövlətlərlə 

müqayisəsinə şərait yaratdı. 

Hər bir xalqın, millətin mövcudluğu onun ana dilinə, adət-

ənənələrinə, öz mədəniyyətinə, ədəbiyyatına, tarixinə bağlılığın-

dan asılıdır. Azərbaycan xalqı məhz milli-mənəvi dəyərlərinə 

sadiqliyi sayəsində özünün mövcudluğunu, milli özünəməx-

susluğunu bugünədək qoruyub saxlaya bilmişdir. Xalqımızın ən 

böyük sərvətlərindən biri onun zəngin milli, mənəvi, mədəni, 

maddi, ədəbi, dövlətçilik irsinə sahib olmasıdır. Bu zəngin 

mənəvi irs xalqımız tərəfindən əsrlər boyunca yaradılmış və onun 

böyük hissəsi bugünədək qorunub saxlanılmışdır. 

Heydər Əliyevin zəngin həyat yolu və müstəsna 

fəaliyyətinin bütün mərhələləri bir-birini tamamlamış, öz xalqına 

sıx bağlılığın, milli dövlətçilik məfkurəsinə sadiqliyin canlı 

təcəssümü olmuşdur. Geniş bilik və dərin təfəkkür sahibi olan 

Heydər Əliyev düşünülmüş və cəsarətli qərarları ilə təkcə 

müstəqillik dövründə deyil, bütün dövrlərdə Azərbaycan 

ictimaiyyətini ən ciddi şəkildə düşündürən məsələləri uğurla həll 

etmişdir. Ulu Öndər cəmiyyət həyatının müxtəlif sahələri 

arasında üzvi bağlılığı aydın görərək, müəllifi olduğu milli 

inkişaf strategiyasında ictimai, siyasi, sosial, iqtisadi, mədəni və 

digər sahələrdə qarşıda duran vəzifələri düzgün 

müəyyənləşdirmiş və məharətlə həyata keçirmişdir. 

Görkəmli siyasi xadim olan Heydər Əliyev milli-mənəvi 

dəyərlərimizlə bağlı bəyanatlarla çıxış etmiş, qanunlar 

imzalamışdı. O, dünyanın mütərəqqi mənəvi dəyərlərindən 

istifadə edərək, gənc nəsli daha da sağlam əhvali-ruhiyyədə, saf 

əxlaqi ruhda tərbiyələndirməyin dövlətimiz, xalqımız qarşısında 

ən zəruri, həlli qaçılmaz vəzifələr olduğunu 13 avqust 2001-ci il 

tarixli bəyanatında da söyləmişdir: “Hər xalqın öz adət-ənənəsi 

var, öz milli-mənəvi və dini dəyərləri var. Biz öz milli-mənəvi 

dəyərlərimizlə, öz dini dəyərlərimizlə, adət-ənənələrimizlə fəxr 

edirik. Bizim xalqımız yüz illərlə, min illərlə adət-ənənələrimizi, 

milli-mənəvi dəyərlərimizi yaradıbdır və bunlar indi bizim 

xalqımızın mənəviyyatını təşkil edən amillərdir”. 

Həqiqətən də Heydər Əliyev ensiklopedik təfəkkürlü, dərin 

erudisiyalı müdrik şəxsiyyət idi. Azərbaycanın milli-mənəvi və 

əxlaqi dəyərlərinin ümumbəşəri ideyalarla zənginləşdirilməsində 

onun misilsiz xidmətləri olmuşdur. O, Azərbaycan xalqının 

qəhrəmanlıqlarla dolu tarixi keçmişinə, zəngin mənəvi 

dəyərlərinə, maddi-mənəvi irsinə, incəsənətinə qayğı ilə 

yanaşmışdır. Heydər Əliyev Azərbaycan mədəniyyətinin hamisi 

olmuşdur. O, xalqın mənəviyyatını zənginləşdirən, onu bütün 

dünyada tanıdan milli mədəniyyətimizin hərtərəfli inkişafını, 

yüksəlişini daim izləmiş, ona ən ümdə vəzifəsi kimi baxmışdır. 

Ulu Öndər Heydər Əliyevin Azərbaycan xalqı qarşısındakı 

əvəzsiz xidmətlərindən biri də məhz milli soy-kökə bağlantının 

əsas atributlarından biri olan ana dilinə həssas münasibət 

olmuşdur. Xalqın milli-mənəvi dəyərlərinin yaşadılması və 

inkişaf etdirilməsində ana dilinin müstəsna rol oynadığını 

dərindən dərk edən, onu bilməyənləri şikəst sayan müdrik 

rəhbərin bu məsələyə münasibəti birmənalı olmuşdur. Totalitar 

sovet rejiminin tətbiq etdiyi bütün baryerləri aşaraq əksər 

təntənəli tədbirlərdə səlis Azərbaycan dilində çıxış etməklə 

Heydər Əliyev cəmiyyətə doğma dilin digər dillər üzərində 

dominantlığını qabartmaqla Azərbaycan dilinə bağlı olmağın və  

tarixi irsi yaşatmağın nümunəsini ortaya qoymuşdur. 

Azərbaycana birinci rəhbərliyi dövründə formalaşdırdığı 

mütərəqqi ənənələri müstəqillik illərində inamla davam etdirən 

Ulu Öndər Heydər Əliyevin Azərbaycan Respublikasının 

Prezidenti kimi yeni statusda fəaliyyəti milli-mənəvi 

dəyərlərimizin qorunması, adət-ənənələrimizin yaşadılması, 

klassiklərimizin yüzillərin sınağından günümüzə gəlib çatmış 

mənəvi irsinin gələcək nəsillərə itkisiz çata bilməsi üçün lazım 

olan bütün zəruri addımların atılması ilə səciyyələnir.   

Dünya azərbaycanlıları hərəkatının geniş formada təşəkkül 

tapması və  təşkilatlanması da məhz Ümummilli Liderin adı ilə 

sıx bağlıdır. Heydər Əliyev Azərbaycanın hüdudlarından kənarda 

yaşayan soydaşlarımızın vahid ideologiya və milli-mənəvi 

dəyərlər ətrafında birləşməsinə, onların malik olduğu güclü 

potensialın milli problemlərin həllinə yönəldilməsinə xidmət edən 

böyük işlər görmüşdür. Onun təşəbbüsü ilə 31 Dekabr Dünya 

Azərbaycanlılarının Həmrəylik Gününün təsis edilməsi, Xaricdə 

Yaşayan Azərbaycanlılarla İş üzrə Dövlət Komitəsinin (indiki 

Diaspola İş Üzrə Dövlət Komitəsi) yaradılması və bu qisimdən 

olan digər strateji addımlar bütün dünyada yaşayan 

soydaşlarımızın vahid ideya ətrafında birləşməsini, harada 

olmasından asılı olmayaraq hər bir azərbaycanlının özünün milli 

mənsubiyyətini, milli-mənəvi dəyərlərini qoruyub saxlamasını, 

eyni zamanda onların ümumbəşəri dəyərlərlə sintezindən, 

inteqrasiyasından bəhrələnməsini hədəfləyir. 

2001-ci ilin 9-10 noyabrında keçirilmiş Dünya 

Azərbaycanlılarının I Qurultayında Heydər Əliyev demişdir: 

"Bizim hamımızı birləşdirən, həmrəy edən azərbaycançılıq 

ideyasıdır, azərbaycançılıqdır. Azərbaycan dövlət müstəqilliyini 

əldə edəndən sonra azərbaycançılıq aparıcı ideya kimi həm 

Azərbaycanda, həm də bütün dünyada yaşayan azərbaycanlılar 

üçün əsas ideya olubdur. Biz həmişə bu ideya ətrafında 

birləşməliyik. Azərbaycançılıq öz milli mənsubiyyətini qoruyub 

saxlamaq, eyni zamanda onların ümumbəşəri dəyərlərlə 

sintezindən, inteqrasiyasından bəhrələnmək və hər bir insanın 

inkişafının təmin olunması deməkdir". 

Milli-mənəvi dəyərlərin qorunması və təbliği istiqamətində 

həyata keçirilən tədbirlərdə  Heydər Əliyev Fondunun da 

müstəsna payı var. Yarandığı ilk gündən fonda uğurla rəhbərlik 

edən Azərbaycan Respublikasının Birinci vitse-prezidenti 

Mehriban xanım Əliyevanın təşəbbüsü ilə həyata keçirilən 

çoxşaxəli layihələr də ilk növbədə məhz milli genefondun, milli-

mənəvi irsin qorunmasını hədəfləyir. Ölkənin birinci xanımı 

Azərbaycan mədəniyyətinin dünyada təbliğ olunması işinə 

misilsiz töhfələr verməklə  milli dəyərlərimizin himayədarı kimi 

şöhrət qazanmışdır. Mehriban xanım xeyirxahlığı, nəcibliyi 

çoxşaxəli ictimai-siyasi fəaliyyəti, ölkəmizi beynəlxalq miqyasda 

ləyaqətlə təmsilçiliyi ilə Azərbaycan xalqının sevimlisinə və  

qadınların örnəyinə çevrilmişdir. 

Dövlətçilik salnaməmizdə silinməz izlər qoymuş, 

azərbaycanlı olması ilə ömür boyu fəxr etmiş, milli qürur və 

iftixar mənbəyimiz olan Heydər Əliyev bütün dünyada 

Azərbaycanın rəmzi kimi qəbul edilir. Xalqımız onun əziz 

xatirəsini həmişə uca tutur və minnətdarlıqla anır, yenidən 

hakimiyyətə gəldiyi günü Azərbaycan Respublikasının dövlət 

bayramı – Milli Qurtuluş Günü kimi qeyd edir. 

GƏNCƏLİLƏR HEYDƏR ƏLİYEVİN SİYASƏTİNİ 

BƏYƏNİR, MÜDAFİƏ EDİR 
 

Vaxtilə çoxlarının arxasınca Heydər Əliyev yenidən 

hakimiyyətə qayıdıb, kölgədə qalan siyasətimizi işıqlandırmağa 

başlayıb. Özü də Azərbaycanın öz dövlətçiliyini itirmək, iqtisadi 

burulğanın dərinliyində boğulmaq, torpaqlarının bütövlüyünü 

əlindən vermək təhlükəsi ilə qarşılaşdığımız bir dövrdə. 

Bu gün gəncəlilər də Heydər Əliyevlə həmrəydir, onun 

xalqımızın xoşbəxt gələcəyi naminə atdığı addımlara, qətiyyətinə 

inanır və müdafiə edirlər. 

Sizin Heydər Əliyev siyasətinə münasibətiniz, onun 

hakimiyyətə yenidən qayıtmasını zəruri hesab edirsinizmi və 

daxili təxribatçılara, son zamanlar siyasət meydanında at oynadan 

dirnaqarası siyasətbazlara münasibətiniz necədir, sözünüz nədir? 

suallarına aldığımız cavabların hamısı birmənalı, həm də çox 

səmimi oldu. Həmin cavabları gəncəlilərin xahişi ilə respublika 

oxucularına da çadırırırq. 

Kaviz Abdullayev–Ali Sovetin sabiq deputatı, Gəncə 

avtomobil zavodunun direktoru: 

–1969-cu ildən, Heydər Əliyev Azərbaycanda hakimiyyətə 

gələn ilk gündən ona və yeritdiyi siyasi, iqtisadi və mədəni  xəttə 

inanmışam. Onun son dərəcə dərin zəkaya və müdrik ağıla sahib 

olduğunu başa düşmüşəm. O, Azərbaycan üçün çox iş görüb. 

Bütün sahələrdə zəhməti əvəzsizdir. Tikintidə, sənayedə, 

iqtisadiyyatda, kənd təsərrüfatında, elm və təhsil sahəsində, 

mədəniyyətdə, incəsənətdə, neft sənayesində, ümumiyyətlə, 

bütün sahələrdə xüsusi bir irəliləyiş görünürdü. Onun Moskvaya 

getməsi və hakimiyyət strukturunda möhkəmlənməsi bir daha 

layiq olduğu pilləyə yüksəldiyindən xəbər verdi. 

Mən Heydər Əliyevin yenidən hakimiyyətə gəlişini təsadüf 

hesab etmirəm. Millətin özünü dərk etməsi nəticəsində və ötən bir 

ildə səriştəsiz, ibtidai biliyə malik olanların kobud səhvlərindən 

cana gəlmiş xalqın arzu və istəyi ilə yarandı bu zəruri reallıq. 

Şəxsən mən respublikada dövlət rəhbəri kimi ikinci adam 

tanımıram. Vəziyyətin bu cür dəyişməsində Əbülfəz Elçibəyi də 

ağılsız hesab etmək düzgün olmaz. Çünki Heydər Əliyevin 

respublikaya o dəvət elədi. Başa düşdü ki, ancaq Heydər Əliyev 

xalqı düşdüyü bu bəladan xilas edə bilər. Lakin bununla belə 

keçmiş iqtidarın bir sıra kobud səhvləri də oldu ki, daxili 

sabitliyin pozulmasına, Azərbaycanın parçalanmaq təhlükəs ilə 

üz-üzə dayanmasına bir növ zəmin hazırlandı. ”Türkün türkdən 

başqa dostu yoxdu”, ”Türk dili”, ”Biz türkük” və sair ifadələr, bu 

səpkili qərarlar  Azərbaycanda şübhəsiz ki, birmənalı 

səslənməyəcəkdi. Bu, belə də oldu. 

Heydər Əliyev yüksək dövlətçilik və idarəetmə bacarığına 

malik, əvəzedilməz şəxsdir. Artıq Azərbaycanın 80-90 faizi bu 

fikirdədir və prezident seçkilərində onu mdafiə edəcəkdir. Bu da 

təsadufi deyil. Heydər Əliyev Ali Sovetin sədri olandan sonra 

saxta millət qəhrəmanları ifşa olundu. Qondarma “Talış-Muğan 

Respublikası” xülyası tamam məhv edildi. Həmçinin, belə bir 

qurumu dəstəkləyənlərin iç üzü millətə məlum oldu. Bununla 

yanaşı, müharibə bölgələrində bəzi razılıqlar əldə edilməsi,  

xalqın mənəvi rahatlıq tapması, qorxunun nisbətən adamlardan 

uzaqlaşması, qanuna inamın güclənməsi aparılan düzgün 

siyasətin nəticəsidir. Lakin bu gün məni narahat edən bəzi 

məsələlərdən də sükutla keçmək istəmirəm. Milli məclisin 

iclaslarında kimlərdi özünü az qala fəda edənlər?  Vəzifə 

kreslolarını itirib səkkiz partiyaya xidmət göstərənlər, min sifəti 

olanlar, son dövrün siyasət gəmisinin göyərtəsində özünə 

həyasızcasına yer qazananlar. Allah Heydər Əliyevi belələrindən 

qorusun. 

Əkbər Nəsirov–Azərbaycan Texnologiya İnstitutunun 

xüsusi şöbəsinin rəisi: 

–Mən siyasət aləmində təzə olsam da, Heydər Əliyevin 

hakimiyyətə gəlişini zəruri və labüd sayıram. Fərqi yoxdur, istər 

xalqın bu ağır günündə, istərsə də digər şəraitdə onun 

respublikamıza, xalqımıza rəhbərlik etməyə mənəvi haqqı var. 

Hələ 1992-ci il avqustun 4-də mən Heydər Əliyevlə Naxçıvanda 

47 dəqiqəlik görüşdə bir daha yəqin etdim ki, bu müdrik 

siyasətçinin dövlətçiliyimizin yaxın və uzaq gələcəyi haqqında 

verdiyi proqnozlar nə qədər dəqiqdir. İnam olan yerdə qələbə də 

olar deyiblər. Ancaq H. Əliyevin hakimiyyətə gəlmək ehtimalı 

artdıqca bəzi xudbin və məkrli adamların gözlərinə qor dolurdu. 

Axı Heydər Əliyev ciddi nizam-intizam yaratmaqda əvəzsizdir. 

Bu da kimlərinsə xoşuna gəlməyə bilər. Ancaq mən tam əminəm 

ki, belələrinin maskası artıq yırtılmışdır. Özlərini müəyyən 

adlarla xalqa tanıtmaq istəyənlər, populist çıxışlarla intellektual 

səviyyəsi nisbətən aşağı olan xalqın bir hissəsini çaşbaş salan 

belə riyakar, ikiüzlü adamlar tarixin bütün dövrlərində olmuşdur. 

4 iyun Gəncə hadisələri buna canlı subutdur. 

Mən Heydər Əliyevi əsrin ən böyük ictimai-siyasi dövlət 

xadimi kimi tanımışam. İşıqlı gələcəyimizin də sükançısı yalnız 

odur. Doğrudur, biz Gəncədə Yeni Azərbaycan Partiyasını 

yaradan zaman təzyiq və təqiblərə məruz qalmışdıq. Sağ olsun 

yaxşı adamları, bizi yuxarıda qeyd etdiyim “siyasət dəllallarının” 

şəxsi intiqam hisslərindən qorudular.  Mən siyasi əqidəmi, daha 

doğrusu, Heydər Əliyevə qarşı olan müsbət münasibətimi açıqlığı 

ilə bütün dövrlərdə hər yerdə bildirmişəm. Bu da mənə çox vaxt 

baha başa gəlib. Həmin hadisəni indi imkandan istifadə edib 

danışmaq istəmirəm. Ancaq bir onu demək istəyirəm ki, mən və 

Az.Tİ-nin keçmiş rektoru, fizika-riyaziyyat elmləri doktoru 

Şəmsəddin Mütəllimov yalnız və yalnız Saday Nəzərovun şəxsi 

intiqam  almaq istəyi ilə əzablar çəkmişik. 18 saat təcridxanada 

saxlanılmışıq. Surət Hüseynov köməyimizə çatıb. Bizi azad 

etdirib. Bundan bir müddət sonra Saday Nəzərov başının silahlı 

dəstəsi ilə institutda peyda olub bildirdi ki, bu gündən sizin 

rektorunuz yaxın dostum və məsləkdaşım dosent Namiq Əsgərov 

olacaq. Cəmi 1 saatlıq iclasın 59 dəqiqəsini özünü reklama sərf 

edən Saday Nəzərov bildirdi ki, mən prezidentin səlahiyyətli 

nümayəndəsiyəm. Qazaxdan Yevlaxa qədər icra hakimlərini mən 

təyin edəcəyəm. Deyim ki, bu həmin Sadaydır ki, Ayaz 

Mütəllibovun yenidən qayıdacağına hələ də inanır. Çünki 20 

Yanvar qırğınından 2 gün sonra, xalqın qan ağladığı vaxtda Ayaz 



  

 22 

Qalib Rəhimli 

Mütəllibov tərəfindən tədris işləri üzrə prorektor təyin edilmişdir. 

Heç də təsadüfi deyil ki, Saday Nəzərovun və Aypara Əliyevin 

Əlikram Hümbətovu dəstəkləməsi də bu baxımdan ortaya çıxır. 

Bunların hamısı dolayısı ilə Heydər Əliyevə zərbə vurmaq 

üçündür. Lakin çox səhv edirlər. Xalq Heydər Əliyevi də yaxşı 

tanıyır, siyasət alverçiləri olan Sadayla Ayparanı da. 

Sədnik Paşayev Pirsultanlı – GDPİ-nin professoru, 

filologiya elmləri doktoru: 

– Bu gün Azərbaycan xalqını narahat edən, onu düşündürən 

bircə məsələdir: Azərbaycan torpağını yağı düşməndən qorumaq, 

onun bütövlüyünü saxlamaq, işğal olunmuş torpaqları 

qəsbkarların əlindən alıb geri qaytarmaq. Sökülmüş 

iqtisadiyyatımızı, eroziyaya uğramış mənəviyyatımızı, burnundan 

uzağı görməyən siyasətimizi, mədəniyyət-elm sahəsindəki son 

geriliklərimizi düzəltmək, bərpa etmək o qədər də çətin deyil. 

Çətinlik ondadır ki, bundan əvvəlki iqtidar xalqın inamını məhv 

edib, onda ümidsizlik yaradıb. ”Baş baş olmayanda bədən, başçı 

başçı olmayanda vətən əziyyət çəkər” deyiblər. Bu bədənə və 

vətənə əziyyət gətirmiş adamlar yenə də mənəvi təxribatdan əl 

götürmürlər. Onlar küçədə də, çayxanada da, hətta Milli Məclisin 

iclaslarında da mənəvi təxribatlar aparırlar. Həmin adamlar 

bilməlidirlər ki, onlar necə düşünürlər düşünsünlər, xalqın yeganə 

ümidi, inamı Heydər Əliyevdir. 

Nadir İbadov– fizika-riyaziyyat elmləri namizədi: 

–Etiraf edək ki AXC hakimiyyətə zorla gəlmişdi. Elə 

hakimiyyətdən də təzyiq nəticəsində getdi. Adi idarəemədən 

xəbəri olmayan adam respublikanın prezidenti seçilmişdi. Son 

nəticə isə qaçıb Kələki kəndində gizlənmişdi. Ləyaqəti və şərəfi 

olan adam başqa bir yol seçərdi. Belə bir ağır gündə xalqın təkidli 

xahişini nəzərə alaraq ağsaqqalımız, idarəetmədə bir çox dövlət 

başçılarının həsəd apardığı və “Master vlasti” adlandırdıqları 

Heydər Əliyev hakimiyyətə gəldi. Gələn gündən də ləyaqətlə 

işinin icrasına başladı. Lakin  elə ilk günlərdən ona mane olan 

qüvvələr tapıldı. ”Talış-Muğan Respublikası” adı altında 

Azərbaycanı parçalamaq istəyənlər tutarlı cavablarını aldılar. 

Mühaibə zonasında müvəqqəti sakitlik bərpa olundu. Heydər 

Əliyevin sonsuz zəhməti sayəsində Rusiya ilə yeni danışıqlar baş 

tutdu. Artıq kənd təsərrüfatında, sənayedə bərbad hala düşmüş 

vəziyyətlər normallaşır. Mən Heydər Əliyevin hakimiyyətə 

gəlməsini vaxtilə Kutuzovun məğlub olmuş rus ordusuna yenidən 

başçı təyin olunub, Napoleonu məğlub etməsi ilə müqayisə 

edirəm Heydər Əliyevin apardığı siyasət ancaq qələbədən xəbər 

verir. 

 Akif İsgəndərov–şəhər mənzil təsərrüfatı istismar 

trestinin rəisi: 

–Heydər Əliyev yenidən hakimiyyətə qayıtdı. Şəxsən bir 

ziyalı kimi mən bunu ürəkdən alqışlayıram. Onun Azərbaycanı 

böhrandan çıxaracağına son dərəcə ümid bəsləyirəm və 

respublikada ikinci belə bir siyasi səriştəyə, güclü ağıl və məntiqə 

malik adam görmürəm. Heydər Əliyevin yenidən hakimiyyətə 

gəlişi xalqın bu günündən, respublikanın uçurumun astanasına 

qədər gəlib çıxmasından doğan zərurətdir. 

Açığını deyim ki, bu gün Heydər Əliyev tək mənə yox, 

respublikanın 80-90 faizinə doğmadır, əzizdir. O, qısa müddət 

ərzində bizi ümidsizliyə aparan sahələrdə dönüş yarada bildi. 

Daxilimizdəki xainlərin, az qala çiynimizdə gəzdirdiyimiz Rəhim 

Qazıyevlərin iç üzünü və xəyanətkar mövqeyini açıb xalqa 

göstərdi. Qondarma “Talış-muğan Respublikası” xəstəliyinə 

tutumuş Əlikram Hümbətovu və onun havadarlarını vaxtında 

susdurdu. Yaxın qonşularımızla–Rusiya, İran, Dağıstan, 

Gürcüstan və Türkiyə ilə hərtərəfli münasibət yarada bildi. Xarici 

dövlətlərin hamısının diqqətini Azərbaycanda gedən müharibəyə 

cəlb etdi. Heydər Əliyevin atdığı addımları qətiyyətlə müdafiə 

edirəm və hamını qranit sıralarla onun ətrafında birlşməyə 

çağırıram. 

Xanlar Əmiraslanov–şəhər təhsil idarəsinin rəis 

müavini: 

–İnanıram ki, Azərbaycanın hazırkı vəziyyətində Heydər 

Əliyev çiyninə aldığı yükün ağırlığını və məsuliyyətini yaxşı dərk 

edir. Əgər xalq Heydər Əliyevə inanırsa, demək, biz hər şeyi 

itirməmişik. Bütün bunların hamısı ümid verir ki, deyəm: 

Qarşıdan gələn prezident seçkiləri mütəşəkkil keçməli, xalq 

özünə dayaq bildiyi ağsaqqalını bir nəfər kimi müdafiə etməlidir. 

 Cəmil Babayev – dosent: 

–Mən Heydər Əliyevin iradəsinə, mətinliyinə. böyük həyat 

təcrübəsinə hörmətlə yanaşır və böyük ümid bəsləyirəm. Xalqın 

ümidi ondadır, xalq onunladır. 

 

“Azərbaycan qəzeti”, 25 sentyabr 1993-cü il 

BİZƏ RƏHBƏR LAZIMDIR 

Lalə Şövkət Hacıyevanın respublikamızda keçirdiyi 

görüşlərdə əsas fikir də bu idi 

  

Xocalı soyqırımından bir az sonra "Azərbaycanda 

demokratik islahatlar və insan hüquqları uğrunda" beynəlxalq 

ictimai-siyasi hərəkatın sədri, tibb elmləri doktoru, Moskvada 

yaşayan həmyerlimiz Lalə Şövkət Hacıyeva respublikamızın bir 

sıra ərazilərində, o cümlədən Ağdamda və Gəncə şəhərində 

olmuşdur. Bu səfər zamanı onun əsas məqsədi ermənilərin rus 

ordusu ilə birləşərək Xocalı soyqırımında necə vəhşiliklə iştirak 

etdiyini görmək və sağ qalan Xocalı əhalisi ilə görüşmək idi. 

Bununla yanaşı Lalə xanım iyunun 7-də keçiriləcək prezident 

seçkilərinə də öz münasibətini bildirmişdir. Daha gözləməyin və 

susmağın yeri olmadığından Lalə xanım Hacıyeva ilə gecikmiş 

müsahibəni oxucularımıza çatdırırıq. 

– Lalə xanım, biz Sizin gördüyünüz işlərin hamısı 

haqqında olmasa da bir hissəsi ilə tanışıq. Səmimiyyətinizə və 

təmənnasız xidmətlərinizə inanaraqdan soruşmaq istəyirik: 

hazırda fəaliyyət göstərən respublikanın millət vəkillərinin iş 

üsulu, etikadan kənar hərəkətləri, "məqsədli" çıxışları və sair 

neqativ hallar sizdə necə duyğu yaradır? Biz bu cür 

parlamentlə düçar olduğumuz bəladan (erməni işğalından) 

yaxa qurtara bilərikmi? 

 

– Milləti təmsil edən deputatların işindən razı deyiləm. Onların 

arasında hörmət elədiyim, əqidəsinə və məsləkinə inamla 

yanaşdığım deputatlar var. Ümumi iş baxımına gəldikdə isə, mən 

onların bəzən düşünülməmiş, ölçülüb-biçilməmiş çıxışlarının, 

hərəkətlərinin, emosional danışıqlarının əleyhinəyəm. Belə halları 

görəndə bir azərbaycanlı kimi xəcalət çəkirəm. Qaldı ki, erməni 

işğalından yaxa qurtarmaq məsələsinə, onun həllinə parlamentdə 

nail olmurlar. Sadəcə olaraq konkret yollar göstərilir, qərarlar 

qəbul edilir. Lakin həmin qərarların yerlərdə icrası əksər hallarda 

ləngidilir, lazımi səviyyədə yerinə yetirilmir. 

 

– Şəhər ziyalıları ilə keçirdiyiniz görüşlərinizdə olan 

söhbətlərdən və suallara cavablarınızdan aydın oldu ki, 

prezident seçkilərinə getməyin əleyhinəsiniz. Bu haqda 

kifayət qədər faktlar və dəlillər də gətirdiniz. Bəs, indi çıxış 

yolu kimi konkret təklifiniz nədir? 

 

– Bəli, mən prezident seçkisinə getməyin əleyhinəyəm. Bunun 

üçün xalq gərək bu seçkiyə dair mövqeyini öz seçdiyi deputatlara 

bildirsin. Yəni, xalqın istəyi deputatlar vasitəsilə parlamentə 

çatdırılmalıdır, həm də onun marağı müdafiə edilməlidir. Xalqla 

parlament həmfikir olarsa, seçki haqqındakı qərarı həyata 

keçirmək və ya ləğv etmək, konkret çıxış yolu tapmaq heç də 

problemə çevrilməz. 

 

– Lalə xanım, əgər koalision hökumət və ya dövlət şurası 

yaradılsa onda necə, bu, özünü doğruldacaqmı? 

 

– Bəli, indiki vəziyyətdə o özünü doğrulda bilər. Unutmayaq ki, 

xalqımızın saatbasaat qanı axıdılır. İqtisadi baxımdan da çox ağır 

vəziyyətdəyik. Dövlət Şurası ona görə lazımdır ki, xalq 

hərəkatının görkəmli liderləri, güclü dövlət xadimlərimiz həmin 

şurada təmsil olunsunlar və onların təcrübəsindən istifadə 

olunsun. Konkret desəm, Naxçıvan Ali Məclisinin sədri Heydər 

Əliyevin və ayrı–ayrı siyasət xadimlərimizin təcrübəsindən, xalq 

arasında, eləcə də dünya miqyasındakı nüfuzundan istifadə 

edərək vətəni böhran vəziyyətindən çıxarmaq olar. 

 

– Etiraf edək ki, prezident seçkisinə getmək sırf bu xalqın 

istəyi deyil. Yalnız bir sıra deputatların düşünmədən səs 

verməsi nəticəsində belə qərar qəbul edilib. Əgər xalq öz 

qeyrətinin təpərinə söykənib seçkilərə getməsə saxtakarlıq–

yəni qalaq-qalaq bülletenlər əvvəllər olduğu kimi bu dəfə də 

qutulara atılmayacaq ki? 

 

– Qanunun həyata keçirilməsinin mexanizmi olmasa, saxtakarlıq 

şübhəsiz olacaq. Prezident təsisatı hakimiyyətin bölünməsi 

prinsipinə əsaslanır. Mən bunu deməklə qanunverici, icra va 

məhkəmə hakimiyyətini nəzərdə tuturam, bir sözlə, müstəqil 

hakimiyyətləri. Bu üç hakimiyyəti tarazlaşdıran qanuni 

mexanizm olmalıdır. Daha dəqiq desək, bu prinsipləri əsas tutan 

konstitusiyamız yaradılmalı və onun həyata keçirilməsi təmin 

edilməlidir. 

 

– Lalə xanım, sizin az öncə adını çəkdiyiniz və qabiliyyətinə 

yüksək qiymət verdiyiniz Heydər Əliyev haqqında fikriniz 

çoxları üçün, elə mənim üçün də maraqlıdır. Deyin, Əliyevin 

yenidən respublikaya rəhbər  olması dövlətçiliyimizə, 

xalqımıza nə dərəcədə xeyirli olacaq? 

 

–İndiki ağır vəziyyətdə Heydər Əliyevin siyasi təcrübəsini, 

idarəetmə bacarığını nəzərə almaq lazımdır və ona qarşı bu gün 

aparılan əks-kampaniyalara haqq qazandırmaq olmaz. Mən bu 

kampaniyaların tam əleyhinəyəm. Həqiqəti nəyinsə naminə 

gizlətməyək. O yetkin və mükəmməl dövlət xadimi, siyasətçidir, 

onun böyük təcrübəsi var və ondan istifadə etməmək böyük səhv 

olardı. 

 

– Yekun olaraq bilmək istəyirik. Gəncə sizdə hansı təəssüratı 

oyatdı. Bu qədim şəhər öz kişi sözünü hələ dəyişməyib ki?.. 

 

– Görüşdüyüm adamlardan, görüşə gələnlərdən razı qaldım. Hiss 

edirəm ki, Gəncə öz tarixi saflığını və paklığını qoruya bilib. 

Mənə verilən suallardan məqsədlisi də olub, bəzən təxribat 

xarakteri dışıyanı da. Görüşlərin ikinci günü qoyulan sualların 

bəziləri məni narahat etdi. Yəni, bütöv bir hərəkatı, bütöv bir 

respublikanı nədənsə adamlar xırdalamağa, parçalamağa, keçmiş 

xanlıqlar dövrünə aparmağa çalışır. Lakin bunlara baxmayaraq 

mən gəncəlilərə, bütövlükdə isə Gəncəbasara böyük ümid 

bəsləyirəm. İnanıram ki, onlar haqq tərəfdarı olaraq indiki gərgin 

vəziyyətdə prezident seçkisinin keçirilməsinə öz etirazlarını 

bildirəcəklər. 

               

 “İki sahil” 1992-ci il 

        HEYDƏR ƏLİYEV:”MƏN GƏNCƏLİLƏRƏ ÜMİD             

           BƏSLƏYİRƏM, ONLARA İNANIRAM”                    

 

GƏNCƏ TUFANI SOVUŞDU   

 

Oktyabr ayının 4-də Gəncədə nə baş vermişdi? Dövlət 

çevrilişi nə üçün məhz Gəncədə oldu? Bu, təsadüf idi, yoxsa 

zərurət? Azərbaycanın ən saf, ən təmiz milli məkanlarından 

biri sayılan Gəncədə qiyam olmaya bilərdimi? Güc-bəla ilə 

əldə etdiyimiz müstəqil dövlətçiliyə qarşı yönəlmiş bu mənfur  

qəsdə gəncəlilər necə qiymət verirlər? Tufandan sonra 

şəhərdə ictimai-siyasi ab-havanın durulması üçün nə kimi 

tədbirlər görülür? Aradan düz bir ay keçir. Bəs Gəncədə 

vəziyyət necədir? İndi hadisələr durulub müəyyən aydınlıq 

yaranandan sonra biz, qismən də olsa həmin sualları 

araşdrmağa çalışırıq. 

Qədim Gəncə şəhəri Azərbaycan dövlətçiliyinin taleyüklu 

məsələlərində həmişə diqqət mərkəzində olub.Tarixin bütün 

mərhələsində bu ulu diyar öz qeyrəti və qüdrəti ilə daim 

yaddaşlarda yaşayıb, yadelli və yaddinlli qəsbkarlara qarşı həmişə 

amansız olub, ən ağır məqamda üsyançı Bəndərin, mərd Cavad 

xanın rəhbərliyi ilə öz qətiyyətli sözünü deyib. 

Əsrin əvvəlində Azərbaycan Demokratik Cüumhuriyyəti 

məhz Gəncədə yaranıb. Azadlığa doğru uzanan yolun ilk 

addımları bu torpaqda atılıb. Erməni xislətli bolşeviklərin əl ilə 

Azərbaycanın müstəqilliyi boğulanda məhz Gəncə hiddətlə baş 

qaldırıb. 1920-ci ilin may üsyanında 12 min nəfər qurban verilsə 

də, bu qədim diyar milli ənənələrə, azadlıq və müstəqillik 

ideyalarına əbədi sədaqətli olduğunu bir daha sübut edib. Bu 

tarixi həqiqətlər indi bütün Azərbaycan xalqına məlumdur və 

hamıya bəllidir ki, qədim Gəncə öz nəcib, öz mübariz ənənələrinə 

daim sadiqdir. Yaxın keçmişin təzadlı illərində Gəncə və 

gəncəlilər öz daxili saflığı əqidə bütövlüyü ilə həmişə 

Azərbaycan xalqının ümumi mənafeyini qoruyub saxlamağa 

çalışıblar. Bəs necə oldu ki, indi dünyada özünü  yenicə tanıdan 

dövlətçiliyin əleyhinə yönəldilmiş çevriliş cəhdinin qarşısı  

vaxtında alınmadı, istiqlalın dayağı olan Gəncədə belə bir namərd 

hadisə baş verdi? 

Gəncə qiyamının sədası bir qədər dərindən  gəlir. Əslində 

elə bu qiyam da ilk növbədə namərd erməni təcavüzünün 

bəhrəsidir. Bəllidir ki, mənfur müharibə başlananda vahid 

ordumuz yox idi. Xalqın qeyrətli  oğulları qalxıb sinələrini 

düşmənə mərdliklə sipər etdilər. Sel gələndə çox vaxt kol-kos, 

zir-zibil də gətirir. Ara xəlvət, tülkü bəy...  Bu ümumxalq 

axınında bəzi xəbis niyyətli adamlar cəbhə bölgələrində, yaxud 

ona yaxın regionlarda silahlı dəstələr düzəltməyə başladılar. Tay 

gəlib tayını tapar, – deyiblər. Onların da ətrafına özləri kimi 

oğrular, narkomanlar yığışdılar. El-oba içində əyri-oğru, əyyaş 

kimi tanınan dələduzlar bəzi hərbi hissələrin uca barıları 

arxasında özlərinə “qanuni”  havadarlar və isti sığınacaq tapdılar. 

O dövrün iqtidarı isə bütün bunları çox aydın gördüyü halda, 

nədənsə susurdu. 1993-cü ilin 4 iyun hadisələrindən sona yerlərdə 

cinayətkarlığa qarşı mübarizə ləng getdiyinə görə cəzasız qalan 

bəzi qüvvələr daha da fəallaşdı. 

Bu əmin-arxayınlığın başqa bir səbəbi də var. Son üç ildə 

Gəncədə İcra Hakimiyyətinin başçısı altı dəfə dəyişilib. Bu qeyri-

stabillik və həm də baş nazir Surət Hüseynov kimi ixtiyarlı bir 

havadarın olması sayəsində qanunsuz silahlı dəstələr daha geniş 

əl-qol açmağa başladılar. Zor gücünə sərvət toplamaq hədə 

gəlməklə mövqe əldə etmək cəhdi həmin adamları öz 

çərçivəsindən çıxartdı. 

Şəhərdə qanunçuluğa əsla əməl edilmir, özbaşınalıq baş 

alıb gedirdi. Qaraşüşəli, nömrəsiz maşınlar yüksək sürətlə bütün 

günü belədən beləyə şütüyür, nəinki yol-hərəkət qaydaları, eləcə 

də ictimai birgə yaşayış ənənələri göz görə-görə kobud surətdə 

pozulur, reketlik, qarət, adamöldürmə, zorlama, habelə təxribat 

hadisələri tam cəzasız qalırdı. Qatillərin əməllərini, adlarını, 

ünvanlarını hamı yaxşı bilirdi. Gəncəlilər onu da bilirdilər ki, bu 

idarə olunmaz qüvvənin arxasında Baş nazir Surət Hüseynov 

şəxsən özü dayanır. Kimin nə həddi var idi ki, Surətin adamlarına 

gözün üstündə qaşın var desinlər. Beləcə cəzasızlıq şəraitində 

Gəncənin sinəsində sağalmaz yara yetişirdi. 

Soruşula bilər, bəs mərd Cavad xanın övladları sayılan 

gəncəlilər niyə susurdular?  Cavab birmənalı və konkretdir. 

Gəncəlilər əsla susmurdular. Yeri gələndə öz qəti sözlərini 

cəsarətlə deyirdilər. Di gəl nə edəsən ki, onda Surətin qılıncının 

dalı da kəsirdi, qabağı da. Yaxşı yadımdadır: respublikanın baş 

prokurorunun və digər rəsmi adamların iştirak etdikləri 

yığıncaqlarda neçə-neçə ziyalı, məsələn, müəllimə Brilyant 

Mehdiyeva Gəncədə at oynadan silahlı dəstələrin bəd 

əməllərindən konkret misallar söyləyir, cinayətkarlara layiqli 

cəza verilməsini tələb edirdilər. Nə olsun! Yenə də bir tədbir 

görülmürdü. Bakıdan gizli iş aparmaq üçün Gəncəyə gələn Vahid 

Tacibovun və İlqar Səfixanovun əməlləri barədə şəhərin icra 

hakimiyyəti başçısı Elsevər İbrahimovun rəsmi dairələrə 

müraciətləri təsirsiz qalırdı. 

Açıq demək lazımdır ki, şəhərdə iradəsiz, öz vəzifə 

kürsülərindən qorxan, yaltaq, bəzi hallarda hətta satqın adamlar 

da yox deyildi. Bəzi idarə və müəssisə başçıları qarətçilərin 

qanunsuz tələblərinə müti əməl edir, onlara yolla çoxlu pul 

verirdilər. Əslində bu pullar guya ki, xeyirxah niyyətlə yığılırdı. 

Üçtəpə adlı yerdə Surət Hüseynovun şəxsi qonaq evinə çevrilmiş 

hərbi obyektlərdən birində guya  əlillərə yardım üçün “Nicat” 

xeyriyyə cəmiyyəti yaradılmışdı. Əslində isə bu, Nicat müdafiə 

komitəsi sayılırdı. Nüsrət Budaqov, Aypara Əliyev, Aytəkin 

Qoşqarov, Saday Nəzərov və qeyriləri burada dövlət çevrilişinə 

hazırlıq görürdülər. Qonaq evnin əsl sahibi Surət Hüseynoovun 

yaxın qohumu, onun Gəncəbasardakı “Səlahiyyətli nümayəndəsi” 

Kəramət Kərimov bölgədə özünü əsl qubernator kimi aparırdı. 

Şəhər fəalları yığıncaqlarının birində E.İbrahimov bu cəmiyyətin 

niyyətindən həyəcanla danışdı, ona vəsait verənlərin əməllərini 

pislədi, bu işə tamamilə son qoyulmasını qətiyyətlə tələb etdi. 

Kim idi baxan! Əksinə, narazı-narahat qüvvələr daha da 

azğınlaşaraq açıq hücumlara keçdilər. Hər yerdə, hər addımbaşı 

dövlət hakimiyyət orqanlarına meydan oxuyurdular. 

Gəncə mühitinə nabələd oxucu soruşa bilər: bəs şəhərin 

çoxsaylı inzibati orqanları hara baxırdılar? Əsl faciə də elə bu idi 

ki, bilavasitə Surət Hüseynovun təkidi və tövsiyəsi ilə vəzifəyə 

gəlmiş bu adamlar rəsmi hökumət orqanlarının yox, şəxsən 

Kəramət Kərimovun tapşırıqlarını yerinə yetirirdilər. Şəhər Polis 

İdarəsinin rəisi Eldar Həsənov, Nizami Rayon Polis Şöbəsinin 

rəisi Fəxrəddin İsmayılov, Kəpəz rayon polis şöbəsinin rəisi 

Məhərrəm Məmmədov, Hərbi Polis İdarəsinin rəisi Eldar və 

qeyriləri əslində ikibaşlı oyun oynayırdılar. Deməli, Gəncə 

qiyamı şəhərdə cinayətkarlığa qarşı mübarizənin son dərəcə zəif 

olmas sayəsində, inzibati orqan rəhbərlərinin isə dövlətçiliyin 

keşiyində durmaq əvəzinə öz vəzifə borclarını tamamilə unudaraq 

bir qrup silahlı quldura himayəçilik etdikləri üçün hərc-mərclik 

və cəzasızlıq şəraitinin yaranması nəticəsində baş vermişdir. 

Qiyamın necə tüğyan etdiyini söyləməzdən əvvəl bir 

məsələni də xatırlatmaq istəyirəm. Bakıda törədilmiş məlum 

iğtişaşla əlaqədar olaraq sentyabr ayının 30-da Gəncədə hüquq-

mühafizə orqanları rəhbərlərinin iştirakı ilə fövqəladə qərargah 

yaradılmışdı. Məqsəd o idi ki, həmin gərginlikdən Surət 

Hüseynovun silahlı dəstələri istifadə edə bilməsinlər. Qərargahın 

ilk iclasında elə bu barədə ətraflı söhbət getdi. Hər kəsin vəzifəsi 

aydınlaşdırıldı. Asayişin qorunması üçün operativ tədbirlər 

müəyyən edildi. Sən demə, bu söz-söhbətin hamısı elə həmin 

günü inzibati orqan rəhbərləri tərəfindən Kəramət Kərimova 

çatıdırılıbmış. Oktyabr ayının 2-də axşamüstü qərargahın növbəti 

iclası keçirilirdi. Bu zaman xəbər gəldi ki, Kəramət Kərimov 

silahlı dəstə ilə binaya soxulmaq istəyir. Polis rəisləri tez qabağa 

çıxdılar. Hamı düşündü ki, təcili olaraq cinayətkar dəstə tərki-

silah ediləcək. Belə olmadı. Rəislər quldurlara yalvarmağa 

başladılar ki, çıxıb getsinlər. Kəramət Kərimov onları söyüb 

hədələyərək getdi. Hiss olunurdu ki, insanlıq simasını itirmiş bu 

harın dəstə yenidən qayıda bilər. Belə də oldu. 

Gecə saat 2-3 radələrində Kəramətin dəstəsi silah gücünə 

icra başçısının otağına soxuldu.  Avtomatlar başçıya sarı tuşlandı. 

Otaqda olan 2 nəfərin çıxmasını tələb etdilər. Son dərəcə 

soyuqqanlı olan, həyatın çox dolaylarından həmişə məğrur çıxan 

Elsevər İbrahimov özünü itirmədi. Quldurlaın məqsədini soruşdu. 

Cavab çox qısa və qəti oldu: 

–Bizimlə Üçtəpəyə getməlisən. 

Təklif rədd edildi. Bu zaman avtomat güllələri divara 

səpələndi. Yalnız bundan sonra hamılıqla Üçtəpədəki qonaq 

evinə yola düşdülər. Sorğu-sual sərt keçdi. ”Sən niyə bizimlə 

düşmənçilik edirsən? Öhdəmizdən gələ bilməzsən”. Münaqişə 

səhərə kimi davam etdi, E.İbrahimovun inadını görəndə və 

Prezident Aparatının işə qarışdığını biləndə üzr istəyib onu 

buraxdılar. Şəhərdə isə narahatlıq bir an belə azalmırdı. 

Bəs qiyamın özü necə baş verdi? Şəhər icra hakimiyyətinin 

başçısı Elsevər İbrahimov o müdhiş anları belə xatırlayır: 

–Oktyabr ayının 4-də axşam saat səkkizin yarısında biz 

tanınmış inşaatçının  yubileyindən gəlirdik. İcra hakimiyyətinin 

binasına yaxınlaşanda gördük ki, çoxlu hərbi geyimli adam 

yığışıb. Maşından düşmək istəyəndə bizi atəşə tutdular. Maşın 

zədələnsə də, sürücü cəld tərpənib məni oradan uzaqlaşdıra bildi. 

Bir an fikirləşdim ki, hara gedim, nə iş görüm? Polis idarəsinə? 

Onlardan sədaqət gözləmək olarmı? Axı başçıları “o tərəfə” 

işləyirlər. Bəlkə, daxili qoşunların şəhərdə yerləşən hərbi 

hissəsinə gedim? Yadıma düşdü ki, olmaz. Onun komandiri Fayin 

də cinayətkar dəstəyə qulluq edir. Yalnız bir ünvan qalır.  

Müdafiə Nazirliyinin qoşunlarına müraciət etməliyik.  Maşını 

döndərib hərbi hissəyə daxil olduq. Vəziyyəti aydınlaşdıran kimi 

Prezident Aparatı ilə əlaqə yaratdıq. Məlumat verdim ki, icra 

hakimiyyətinin binası, prokurorluq, milli təhlükəsizlik şöbəsi,  

polis idarələri, rabitə sistemi, hava limanı, dəmiryol vağzalı, 

şəhərin giriş və çıxış yolları,  bir sıra mühüm obyektlər zəbt 

olunub. Razılıq alınan kimi vaxt itirmədən hərbiçilərin köməyi ilə 

şəhəri təmizləməyə başladıq. 

Bu zaman Gəncə şəhərində çoxu hələ vəziyyətdən xəbərsiz 

idi. Həmin narahat, nigaran anlarda  Azərbaycan Respublikasının 

Prezidenti Heydər Əliyevin milli televiziya və radio ilə xalqa 

müraciət bütövlükdə Azərbaycanı, eləcə də Gəncə camaatını 

ayağa qaldırdı. Heydər Əliyevin həyəcanlı və qətiyyətli sözləri 

hamının qəlbində inam, ümid işığı yandırdı. H.Əliyev deyirdi: 

“Təxribatçı qüvvələr yenə də Gəncədə aranı qarışdırmışlar, dövlət 

orqanlarının binalarını zəbt etmişlər. Ona görə də gəncəlilərin 

hamısını ayağa qalxmağa, küçəyə çıxmağa, təxribatçı qrupları dəf 

etməyə, onların qarşısını almağa, Azərbaycanın ikinci böyük 

şəhəri Gəncədə Azərbaycanın dövlətçiliyini qorumağa çağırıram. 

Mən gəncəlilərə ümid bəsləyirəm, onlara inanıram və güman 

edirəm ki, gəncəlilər özlərini, namusunu, qeyrətini göstərəcəklər, 

mənliklərini qoruyacaqlar və baş vermiş bu hadisənin öhdəsindən 

gələcəklər.” 

Hadisədən xəbər tutan kimi, bütün Gəncə baş meydana 

axışdı. Adamlar onsuz da silahlı quldurların əlindən cana 

gəlmişdir. Qəzəb, nifrət hamını səfərbər etmişdir. Polis orqanları 

satqınlardan təmizləndi. Şəhər Daxili İşlər İdarəsinin  təzə rəisi 

Natiq Əfəndiyevin rəhbərliyi ilə əməliyyat qrupları təcili 

fəaliyyətə başladı. Zəbt olunmuş obyektlərin hamısı azad olundu. 

Oktyabrın 5-də səhər tezdən bütün şəhər adi iş gününə 

başladı. Bir anda baş meydana minlərlə gəncəli yığışdı. Dövlət 

orqanlarını müdafiə edən həmrəylik mitinqi keçirildi. Müxtəlif 

sənət sahibləri neçə vaxtdan bəri Gəncənin asayişini pozan, 

dövlətçiliyimizə ciddi zərbə vuran quldur dəstələrinin tamamilə 

tərk-silah olunmasını, onların havadarlarının layiqincə 

cəzalandırılmasını tələb edirdi. Respublikanın Prezidenti Heydər 

Əliyevin müdrik siyasətini tamamilə bəyəndiklərini və müdafiə 

etdiklərini bildiriridlər. 

Bu, əsl Gəncənin səsi, Gəncə ruhunun ifadəsi idi. 

Gəncəlilərin bu yekdilliyi nəticəsində oktyabr qiyamı 

tezliklə sovuşdu. Cinayətkarların böyük bir qismi tezliklə ifşa 

edildi. Gəncədə əmin-amanlıq bərpa olundu. 

Tez-tez soruşurlar: nə üçün dövlət çevrilişinə cəhd məhz 

Gəncədə baş verdi? Bu, gəncəlilərin istəyi idi, yoxsa? Qətiyyən 

yox! Dövlət çevrilişinə cəhd ona görə baş verdi ki, Allahlıq 

iddiasında olan Surət Hüseynovun bir dəstə başıpozuq quldur 

dəstəsi məhz Gəncəyə yığışmışdı. Gəncə və gəncəlilər 

bütövlükdə Azərbaycan Prezidenti Heydər Əliyevi ürəkdən 

müdafiə edir, müstəqilliyimizin mühafizəsi ümün daim əllərindən 

gələni etməyə hazırdırlar. Gəncə qiyamının elə ilk addımdan 

susdurulması məhz bu inamın, bu qətiyyətin canlı sübutu oldu. 

 

“Azərbaycan qəzeti” 12 noyabr, 1994 

İrəli, Azərbaycan əsgəri:     

SƏNİN ALİ BAŞ KOMANDANIN  

HEYDƏR ƏLİYEVDİR  

 

Artıq xeyli vaxtdır ki, Azərbaycan ordusu cəbhə 

bölgələrində uğurlu döyüş əməliyyatları keçirir, torpaqlarımızı 

yağı düşməndən təmizləyirlər. Tarixən biz xalqımızın 

məğrurluğu, yenilməzliyi, cəngavərliyi haqqında çox hadisələr 

eşitmişik və anlamışıq ki, xalqımız heç vaxt düşmən önündə 

alçalmayıb. Mənliyini, ləyaqətini, torpağının bütövlüyünü 

qorumağı bacarıb. Nə qədər siyasi oyunlara cəlb edilsək də, daxili 

təxribatlara, yad nəfəsli adamların təqib və təzyiqlərinə məruz 

qalsaq da, son nəticədə bir olmuşuq, bütövlüyümüzü itirməmişik. 

 Doğrudur, son altı ildə, yəni xain qonşularımızla aparılan 

müharibədə bir sıra məğlubiyyətlərimiz olub. Torpaqlarımızın 

xeyli hissəsinin düşmən tapdağına çevrilməsinin qarşısını almaq 

üçün mübariz olmamışıq. Keçən dövrlərin hakimiyyət 

strukturlarında gedən çəkişmələr, məqsədli oyunlar, millətin 

mənliyinin tapdalanmasına aparıb çıxaran işlər sanki bir növ 

tariximizin üzərinə kölgə salmışdı. Səriştəsiz rəhbərlik, 

demokratiya ilə anarxiyanın qarışıq düşməsi, suverenliyimizin, 

müstəqilliyimizin düşünülmədən, quru hay-küylə bəyan edilməsi, 

bax bu günün ağır nəticələrinə gətirib çıxarıb. Hamımız vaxtı ilə 

azadlıq deyib, sinələrinə döyən oğulların işini alqışlamışıq, 

arxalarınca getmişik. Lakin təmizqəlbli,  safəqidəli adamaların bu 

sıralardan zorla sıxışdırılıb çıxarılması, səviyyəli adamların 

düşünməyi bacarmayanlarla əvəz edilməsi inamımızı itirib, 

gümanımızı alt-üst etmişdi. Nə yaxşı ki, yoluxduğumuz 

“xəstəlikdən” yaxa qurtara bildik. Xalq yenidən dünya 

miqyasında çox təcrübəli rəhbər kimi qəbul edilmiş, siyasi xadim 

kimi tanınmış Heydər Əliyevin ünvanına üz tutdu. Ağır 

günlərində, son məqamlarında onun təcrübəsinə, siyasi 

səriştəsinə, müdrikliyiniə inam apardı. Bir daha inandı ki, bu gün 

xalqın xilası, onun nicatı yalnız müdrik insan olan Heydər 

Əliyevin əlindədir. Açıq demək lazımdır ki, tarix belə 

şəxsiyyətləri çox nadir hallarda yetirir. Onları qorumaq, ağlından, 

baçarığından, siyasi səriştəsindən lazımınca istifadə etmək isə 

xalqın özündən asılıdır.  

 Bu gün istər daxildə, istər cəbhə bölgələrində yaranmış və 

əldə edilmiş uğurlar bir daha ondan xəbər verir ki, biz hələ də hər 

şeyi tamam itirməmişik. Sabahımıza açılan yolların işığı getdikçə 

güclənir.  

Fikirlərimi əsaslandırmaq üçün son dövrün bir neçə 

hadisəsinə gəlin bir yerdə nəzər salaq.  Xalqda böyük inam 

yaranıb. Kiçikdən böyüyə hamı vəziyyətin dəyişəcəyinə inanır. 

Prezidentin cəbhə boyu regionlara səfərləri, ordumuzun əsgər və 

zabitləri ilə keçirdiyi səmimi görüşlər, qaçqın və şəhid ailələrinə 

son dərəcə həssaslıqla yanaşılması tamam fərqli formada 

görünməyə başladı. Əksər uğurların təməli bu addımlarla 

qoyuldu.  Bunlar isə olduqca vacib şərtlər, qələbəyə aparan yolun 

başlanğıcı idi.  

 Həmin günlərdə Kəlbəcər bölgəsindən aldığımız xoş 

məramlı xəbərin əks sədası hamımızı ruhlandırdı. Ermənistan 

ərazisindən Kəlbəcərə soxulmaq istəyən 240 nəfər erməni 

döyüşçüsünün darmadağın edilməsi, yüksəkrütbəli zabitlərin əsir 

götürülməsi ordumuzun döyüşkənliyi və Ali Baş Komandanın 

qətiyyəti, təcrübəsi və səriştəsi ilə üst-üstə düşür.  

 O günlərdə televiziya vasitəsilə verilən bir verilişi 

xatırlamaq da yerinə düşər. Respublika Prezidenti, Ali Baş 

komandan Heydər Əliyev “N” saylı hərbi hissədə əsgər və 

zabitlərimizlə görüşür, onlara ağsaqqal və komandan xeyir-duası 

verir, qayğı və problemləri ilə maraqlanır. Açıqca hiss edilir ki, 

rəhbər üçün torpağımızın hər qarışı əzizdir və qələbənin təmin 

olunması üçün o, əlindən gələni əsirgəmir. 

 Ötən ilin iyul ayının 15-dən bu günə qədər rəhbərlik 

səviyyəsində görülən işlər, ordu quruculuğundakı 

müvəffəqiyyətlər, ərazilərimizin işğalçılardan təmizlənməsi, 

daxili təxribatların zərərsizləşdirilib aradan qaldırılmasında 

görülən işlərin hamısı xalqla ordunun, hər iki qüvvənin 

rəhbərliklə olan səmimi münasibətinin nəticəsidir. Əgər bu gün 

torpağı işğal olunan, dədə-baba yurdları, müqəddəs ziyarətgahları 

və qəbirləri düşmən tapdağında olan xalqın övladları prezidentin 

ətrafında sıx birləşirsə, oğullarını könüllü surətdə cəbhəyə yola 

salırsa, buna yalnız sevinmək lazımdır. Çünki aşağılarla 

yuxarıların əlaqəsi nə qədər sıx olsa, düşmənin cavabını vermək 

bir o qədər asan olar.  

Respublikamızın başqa regionlarında olduğu kimi şanlı 

tarixi və yüksək mədəniyyəti olan şəhərimizin əhalisində də son 

zamanlar qələbəyə inam güclənib, sabahımıza olan ümidlər artıb. 

İndi qədim Gəncənin elə sakini yoxdur ki, qələbə istəyinə 

köklənməsin, cəbhə-döyüş ruhu  ilə yaşamasın. Adamlar bu gün 

əvvəlkilərindən artıq ön cəbhəyə kömək olmağa, dayaq durmağa 

çalışırlar. Bir həqiqət onlara məlumdur ki, artıq Azərbaycanın 

taleyi etibarlı əldədir. 

 

27 yanvar 1994 

       MİR CƏLAL PAŞAYEV-100 

BÖYÜK ÖMÜRDƏN SƏTİRLƏR 

 

Ömür onda qiymətli olur ki, onun işığı tək bir evə deyil, 

bütöv bir elə düşür. Yurdu işıqlandıran ömrü yaşamaq isə hər 

insana nəsib olmur. Mir Cəlal Paşayev ömrü də bir ev, bir nəsil 

üçün olmayıb. Tanrı bu insanın taleyinə əbədi yaşamaq üçün nə 

lazımsa yazıb. Təsadüfi deyil ki, bu YUNESKO-nun 

proqramında, Prezident İlham Əliyevin imzaladığı sərəncamda 

əksini tapıb. Mir Cəlal Paşayevin 100 illik yubileyinin dövlət 

səviyyəsində keçirilməsi nəzərdə tutulub. 

1908-ci ildə qədim Əndəbil kəndində Əli kişinin ocağında 

dünyaya gələn körpənin taleyi 5-6 ildən sonra Gəncə ilə 

qoşalaşdı. Uşaq yaşlarından atası vəfat etdiyindən böyük 

qardaşının himayəsində yaşadı. Gəncə xeyriyyə cəmiyyətinin 

köməyi ilə ibtidai təhsil aldıqdan sonra darülmüəlliminə daxil 

oldu. Mir Cəlal Paşayevdə ədəbi yaradıcılığa maraq da bu 

dövrlərdə yarandı. Gəncə ədəbi mühiti Mİr Cəlal Paşayevi elə 

ovsunlayır ki, hətta o, Gəncədən sonrakı yaradıcılıq illərində də 

həmin mühitin təsirindən ayrıla bilmir. O, dadlı-duzlu hekayələri, 

məzmunlu roman və povestləri ilə oxucu auditoriyasına geniş yol 

tapır. Mir Cəlal Paşayev Azərbaycan ədəbiyyatının bünovrə 

daşlarını qoyanlardan birinə çevrilir. Ümumiyyətlə, Mir Cəlalın 

nəsr yaradıcılığında roman başlıca yer tutur. “Dirilən adam” ,”Bir 

gəncin manifesti”, “Açıq kitab” və digər romanları bu gün də 

sevilə-sevilə oxunur. Mir Cəlal Paşayev dövrünün haqsızlıqları 

ilə də barışmırdı. Əsərlərində etirazını çox cəsarətlə obrazlarının 

dili ilə bildirirdi. Əsərlərini sadə, xalqın anladığı dildə 

yazdığından oxucular Mir Cəlalı asanlıqla dərk edə bilirdi. 

Pərvanə Qurbanova–Xalq artisti: Bu insanın o qədər 

sadə, gözəl, səlis dili var ki, istər-istəməz yazdıqları insanın 

beyninə hopur. Mir Cəlal müəllimin əsərlərini oxuyanda artıq onu 

tanıyırsan. O səmimiliyin,  gözəlliyin və  yüksəlişin hamısını 

bircə-bircə hiss eləyirsən. Mir Cəlal müəllimi artıq əsərlərində 

görmüş olursan.  

    Mir Cəlal Paşayev tanınmış pedaqoq olmaqla yanaşı, əsl 

insan kimi də böyük şöhrət qazanmışdır. Bu da, hər adama nəsib 

olmur. Sadaladığımız titulların hamısını qazanmaq olar. İnsanlıq 

isə qazanılmır. O, Tanrının yaratdığı insanın öz içərisində 

formalaşır.  

Nəzakət Əliyeva–dosent: Mir Cəlal müəllim tələbəsinə 

övladından çox qayğı göstərirdi. Mir Cəlal müəllim böyük 

Fizulidən yazdığını adam düşünəndə dəhşətə gəlirdi, amma 

insanla qarşı-qarşıya söhbət edəndə onun sadəliyi, səmimiliyi, 

gözlərindən tökülən nur insanı heyrətə gətirirdi. Mir Cəlal 

müəllim göydən yerə enmiş bir mələkdir, insandır. Mİr Cəlal 

müəllim böyük ürəyə malik insan idi,  təmənnasız insan idi.  

Adicə ona bir çiçək verməyə də razı olmayan insan idi.  

Gəncəlilər ömür boyu ərsəyə gətirdiyi Mir Cəlal adlı 

övladı ilə qürur duyacaq. 2006-cı il Mir Cəlal Paşayevin adını 

daşıyan 39 saylı məktəbin həyətində olan qələbəlik bunu bir daha 

təsdiq etdi. Böyük ədibin, pedaqoqun, elm xadiminin adını 

daşıyan məktəbin həyətində Mir Cəlalın büstü açıldı. Həmin 

təntənəyə Mir Cəlal ailəsinin üzvləri də qatılmışdır.  

Nərgiz Paşayeva-ədibin nəvəsi: Bu gün bura  Mir Cəlal 

müəllimin adı ilə bağlı  mərasimə yığışmışıq.  Bu mərasim Mİr 

Cəlal müəllimin heykəlinin açılışına həsr edilib. Heykəl 

mərmərdən olsa da, mərmər Mir Cəlal müəllimin qoyub getdiyi 

həmin o məfhuma tam cavab vermir. Cünki Mİr Cəlal müəllim 

heykəli qəlblərdə qoyub gedib. Mİr Cəlal müəllim heykəli onu 

tanıyanların hafizəsində, xatirələrində onu sevənlərin və onu 

dərindən duyanların qəlbində qoyub gedib. Çox sağ olun ki, siz 

ədib adını, yazıçı adını belə uca tutursuz.  Həmişə siz özünüz də 

uca olun, şərəfli olun.  

Ötən il isə Gəncədə görkəmli ədibin vaxtilə yaşadığı 

ünvanda muzeyinin açılışı oldu. Yaxın-uzaq yerlərdən açılışa 

gələn qonaqlar Gəncənin və gəncəlilərin Mir Cəlal adlı övladına 

sonsuz hörmətini yüksək qiymətləndirdi. Qonaqların muzeydəki 

eksponatlarla tanışlığı görülən işin dəyərini birə-beş artırdı.  

Hafiz Paşayev–ədibin oğlu: Mir Cəlal Azərbaycan 

ədəbiyyatında, elmində ictimai həyatında çox böyük iz qoyub 

getmiş adamdır. Onun adını daşıyan bu gözəl muzey mən elə 

bilirəm ki, Gəncədə tək Mir Cəlalın deyil, ümumən Azərbaycan 

ədəbiyyatı, Azərbaycan maarifçiliyi və Azərbaycan mənəviyya-

tına qulluq eləyən bir muzey olacaq. 

   Mir Cəlal Paşayev təkcə ədəbi-bədii irsi ilə millətinə, onu 

sevənlərə dəyərli miras qoymayıb. Özünün dediyi kimi, “mənim 

şah əsərim mənim ailəmdir”. Millətimizin yolunda ömrünü gilə-

gilə əritməyi bacaran əsl insanlar tərbiyə edib. Bu insanlar onun 

övladları və nəvələridir. Onlar Azərbaycanın xoş gələcəyi naminə 

ən ağır çətinliklərə belə sinə gərməyi bacarır. Bu görkəmli nəslin 

nümayəndələri elm, mədəniyyət, diplomatiya sahəsində mühüm 

işlər görür. 

Fuad Əliyeb–akademik: Biz bu gün Mir Cəlal Paşayevin 

ailəsinə nəzər saldıqda görürük ki, onun oğlanları elmləri 

doktoru, akademik, qızı professor Azərbaycan Dövlət 

Universitetinin prorektoru, nəvəsi  Mehriban xanım böyük ictimai 

xadim. Yəni, bu ailə başdan ayağa ziyalılıqla və xalqa yaxınlığı 

ilə  seçilir.  

Nəslin genindən gələn xeyriyyəçilik ənənəsi bu gün də 

davam etdirilir. Mehriban Əliyevanın xalqın, əsasən də 

yetişməkdə olan nəslin rifahı, sağlamlığı naminə əvəzsiz 

xidmətləri bu dediklərimizin bariz nümunəsidir. Gəncənin tarixi 

yaddaşının bərpasında Heydər Əliyev Fondunun prezidenti 

Mehriban Əliyevanın xidmətləri əvəzsizdir. “Comərd qəssab” 

türbəsinin yenidən qurulması, Cavad xanın məqbərəsinin 

ucaldılması, Gəncə darvazasının bərpası və digər işlər 

gəncəlilərin yaddaşından heç vaxt silinməyəcək. 

   Bu gün Mir Cəlal Paşayevin övladları, nəvə və nəticələri 

bir qayda olaraq böyük ədibin  ruhunu ziyarət etmək üçün 

Gəncəyə üz tutur. Bu həm ailənin keçmişinə hörmətinin, həm də 

Mir Cəlal böyüklüyünün təcəssümüdür.  

Mir Cəlal Paşayev Tanrı tərəfindən ona verilən ömür 

payının ən dəyərli illərini xalqının maarifləndirilməsinə, bədii 

yaradıcılığının həyat həqiqətləri ilə üst-üstə düşməsinə sərf etdi.  

Sözün dəyərini və hikmətini bu müdrik insan qat-qat artırdı. 

                                                                                                           

2008-ci il 

    

     PS. Bu yazı böyük ədibin 100 illik yubileyinə hazırladığım 

“Böyük ömürdən sətirlər” adlı filmimin mətnidir. 

            ZAMANI DAYANDIRMAQ MÜMKÜN OLSAYDI 

 

Həmin günün həyəcanı ömrünün ən gözəl anı kimi 

xatirində həmişə təzə-tər qalıb. Ulu Öndər Heydər Əliyev 

Lenin adına (indiki Heydər Əliyev adına sarayda) keçmiş 

SSRİ-nin 50-dən artıq ali məkəbində təhsil alan gənclər 

qarşıısında çıxış edirdi. Bütün əzəməti və möhtəşəmliyi ilə 

gənclərə tövsiyələrini çatdıran, onların gələcəyinə böyük 

ümid bəslədiyini bəyan edən Heydər Əliyev etimad göstərilən 

gənclərin sırasında onun da adını çəkdi. Bəlkə də,  həmin an 

zamanı dayandırmaq mümkün olsaydı, bu səsi, bu deyimi 

ömrünün sonuna kimi ürəyinə, yaddaşna yazıb həyatının 

çətin anında onu bir məlhəm kimi dinləyərdi. 

Hər an gözləri önündə Ulu Öndər Heydər Əliyevin 1978-ci 

ildə paytaxt Bakıda indiki Heydər Əliyev adına saraydakı 

nitqində onun adını çəkməsi canlanır və o gün yaddaşının ən əziz 

xatirəsinə çevrilir. Həmin vaxt K.D.Qlinka adına Voronej Kənd 

Təsərrüfatı İstitutunun Yerquruluşu fakültəsinin 3-cü kurs 

tələbəsi idi və əla qiymətlərlə oxuyurdu. Sözügedən institutdan 

Azərbaycan Respublikası Təhsil Nazirliyinə məktub gəlir, 

tələbənin əla qiymətlərlə oxumağı, davranışı, dərsə davamiyyəti, 

laboratoriya işləri barədə söz açılırdı. Bu səbəbdən də Ulu Öndər 

ənənəsinə sadiq olaraq yenə xarici ölkələrin ali məktəblərinə 

qəbul olunan tələbələrlə görüş zamanı onun adını çəkir və onlara 

bu əlaçı tələbəni nümunə göstərir. Bu isə gənc tələbəni çox 

həyəcanlandırır. Dərslərə məsuliyyətini daha da artırır. İxtisasının 

sirlərini mükəmməl öyrənməyə çalışır. Axı ölkənin birinci şəxsi 

onun haqqında fikir söyləyib, ona inamını ifadə edib. 

Söhbət Ramiz Mirmahmud oğlu Quliyevdən gedir. 1958-ci 

il may ayının 12-də Cəlilabad rayonunun Göytəpə qəsəbəsində 

anadan olan Ramiz Quliyev qəsəbə orta məktəbində təhsil alıb. 

Ulu Öndərin göstərişi ilə 1975–1980-ci illərdə K.D.Qlinka adına 

Voronej Kənd Təsərrüfatı İnstitutunda təhsil alaraq Yerquruluşu 

fakültəsində mühəndis-yerquruluşçusu ixtisasına yiyəlınib. 

1980-ci ildə institutu fərqlənmə dilomu ilə bitirib və keçmiş 

SSRİ Kənd Təsərrüfaı Nazirliyinin  təyinatı ilə S.Ağamalıoğlu 

adına “Şərəf nişanı”ordenli Azərbaycan Kənd Təsərrüfatı 

İnstitutuna  (indiki ADAU) assistent vəzifəsinə təyin edilib. Eyni 

zamanda  həmin il institutu əla qiymətlərlə bitirdiyinə görə 

Voronej Kənd Təsərrüfatı İnstitutunun rektoru, professor 

B.T.Artyomun təqdimatı ilə təhsilini davam etdirmək üçün 

məqsədli aspiranturaya göndərilir. Aspiranturanı müvəffəqiyyətlə 

bitirir. Görkəmli alim, iqtisad elmləri doktoru, professor, Rusiya 

Kənd Təsərrüfatı Elmləri Akademiyasının müxbir üzvü, Əməkdar 

elm xadim Zapletin Vladimir Yakovleviçin elmi rəhbərliyi ilə 

dissertasiya üzərində işləyir. 1984-cü il iyunun 1-də Moskva 

Yerquruluşu İnstitutunun emi şurasında uğurla dissertasiya işini 

müdafiə edir, ona iqtisad elmləri namizədi elmi dərəcəsi verilir. 

O, bu dərəcəni alan ilk azərbayacanlı alim yerquruluşçusudur. 

2006-cı ildə Ramiz Quliyev doktorluq dissertasiyasını müdafiə 

edərək torpaqşünaslıq və ekologiya ixtisasları üzrə kənd 

təsərrüfatı elmləri doktoru elmi dərəcəsinə, sonralar professr 

adına layiq görülür. 

Hərbi xidmətdən sonra, yəni 1985-ci ilin dekabrından 

AKTİ-nin (ADAU) Yerquruluşu və geodeziya kafedrasında 

assistent, sonralar baş müəllim, dosent seçilir. 1990-cı ilin 

fevralında Yerquruluşu  və geodeziya kafedrasının müdiri təyin 

edilir. 

1993-cü ildə Heydər Əliyev ikinci dəfə xalqın tələbi ilə 

hakimiyyətə gələndə digər sahələrlə yanaşı, aqrar təhsilin 

inkişafında da islahatlar aparır, yeni kadrlar təyin edir. Akademik 

Məmmədtağı Cəfərov təkrar təhsil müəssisəsində rektor, Ramiz 

Quliyev isə tədris işləri üzrə prorektor təyin edilir. 

Ramiz Quliyev 1996-cı ildən 2010-cu ilədək bu təhsil 

müəssisəsində tədris iləri üzrə prorektor işləyir, 2007-ci ilin iyun 

ayından 2008-ci il noyabrın 26-dək rektor vəzifəsini icra edir. 

Hazırda İqtisadiyyat Nazirliyinin Əmlak Məsələləri Dövlət 

Xidmətində məsul vəzifədə çalışmaqla, həm də Azərbaycan 

Memarlıq və İnşaat Universitetinin professorudur. Bu qısa 

avtobioqrafik məlumat çox mətləblərdən xəbər verir və alimin 

keçdiyi ömür yoluna hərtərəfli işıq salır. 

Tarixi gerçəklik isə odur ki, Ulu Öndər Heydər Əliyevin 

uzaqgörən siyasəti nəticəsində respublikamızın rəhbəri olduğu 

1969–1982-ci illərdə hər il keçmiş ittifaqın nüfuzlu ali təhsil 

müəssisələrinə azərbaycanlı gənclərin müsabiqədənkənar qəbulu 

həyata keçirilib. Həmin illərdə SSRİ-nin 170 nüfuzlu ali 

məktəbində 150 ixtisas üzrə 15 mindən çox azərbaycanlı gəncin 

ali təhsil almasına şərait yaradılıb. Həmin gənclər indi də 

Azərbaycanın inkişafında  mühüm rol oynayırlar. 

Bu günlərdə dövlət səviyyəsində həmin məzunlarla Heydər 

Əliyev sarayında keçirilən görüş işlərin nə qədər sağlam təməl 

üzərində qurulduğunun isbatıdır, zamanında gerçəkləşən bu 

işlərin daha böyük əhəmiyyət daşıdığının göstəricisidir. Ulu 

Öndər Heydər Əliyevin təhsil strategiyasının məntiqi nəticəsidir. 

Onu da qeyd edək ki, səmimiyyət və ləyaqət Ramiz müəllm 

üçün bütün dəyərlərdən üstündür. İnsanı insan kimi sevməyi 

bacarır, onun dəyərini anlayır, insanlıq adına ehtiramla yanaşır. 

Tanrının bəxş etdiyi ömür payını bu günədək ləyaqətlə yaşayıb, 

həyatının mənasını nəcib, xeyirxah əməllərdə görüb. Bütövlükdə 

xalqının tərəqqisinə, gəncliyin kamil yetişməsinə çalışıb. Bu 

istiqamətdə əvəzsiz töhfələr verib, zəngin mənəviyyat sahibi kimi 

ehtirama layiq olub. Gördüyü işlərlə təkcə öz çevrəsinin, 

dostlarının, yaxınlarının deyil, el-obasının da sevimlisinə çevrilib, 

cəmiyyətin rəğbətini qazanıb. Bu onun mənəvi ucalığa qovuşan 

ömür yolunu zənginləşdirib, ziyalı kimi insanlara sevdirib. Onun 

bu cür formalaşmasında genetik faktorlar da mühüm rol oynayıb. 

Atası–çoxuşaqlı ailənin başçısı Mirmahmud Ağa yurduna bağlı, 

dini və milli-mənəvi dəyərlərimizə, adət-ənənələrimizə hörmətlə 

yanaşan ziyalı kimi rayonda ad-san qazanıb. İnsanlarla 

münasibətdə olduqca səmimi olub, övladlarını da bu ruhda 

tərbiyə edib. Sevindirici hal bir də odur ki, Mirmahmud Ağanın 

övladlarının hamısı bu ruhda böyüyüb, əsl insan kimi 

kamilləşiblər. 

Belə bir deyim var: “Qəhrəman olmaq üçün bəzən bir an 

kifayət edir. Amma ləyaqətli  və cəmiyyətdə seçilən insan olmaq  

üçün bəzən bütöv bir ömür  belə kifayət etmir”. Millət ancaq 

sevdiyi insanları yaddaşında saxlayır. O insanlar ki, onlar 

xeyirxah düşüncə, xeyirxah söz və əməl sahibidirlər. 

Ramiz Quliyev 100-dən çox elmi əsərin, o cümlədən 

dərslik, dərs vəsaiti, monoqrafiya və tövsiyələrin müəllifidir. 

Ramiz müəllim ədəb-ərkanı, səbir və təmkini ilə 

yaddaşımıza yazılan və qürurla xatırladığımız kişilərdəndir. Sakit, 

xeyirxah, təvazökar, soyuqqanlı olduğu qədər də haqsızlığa qarşı 

çıxandır. Cəsarətlidir, ağıllıdır və düzlüyü sevəndir. 

Güclü siyasi düşüncəyə və idarəetmə qabiliyyətinə 

malikdir. Dövlətinə çox bağlıdır. Gəncədən başlayan ömür 

yolunun ən qaynar illərini məşhur 91-lərdən biri, akademik 

Məmmədtağı Cəfərov və bir neçə fəalla YAP şəhər təşkilatının 

yaradılmasına həsr edib. Uzun illər təşkilatın idarə heyətinin və 

siyasi şurasının üzvü kimi fəaliyyət göstərib. İndi hakim 

partiyanın ən çox təcrübəsi olan qocaman üzvlərindən biridir. 

1993-cü ildən başlayan siyasi fəaliyyəti təbii ki, asan olmayıb. 

Çox ziddiyyətli məqamlarla qarşılaşıb. Təqib edilib, təzyiqlərlə 

üzləşib. Amma əqidəsindən dönməyib. 

Ramiz Quliyevin ictimai-siyasi fəaliyyəti də həmişə 

hörmətlə qarşılanıb. O, Gəncə şəhərində bir neçə il davamlı 

olaraq dairə seçki komissiyasının sədri kimi də fəaliyyət göstərib. 

Ömrünün 65-ci pilləsində olan Ramiz müəllim əsl insani 

keyfiyyətlərin və alim ömrünün şərəfli daşıyıcısı kimi harada 

işləyibsə, yüksək hörmət qazanıb, insanların könlündə özünə yer 

tapıb. 

“Azərbaycan” qəzeti, 12 may 2023  

 

Yazının ərsəyə gəlməsində həmmüəlliflik hüququ olan, 

ən ləyaqətli ali təhsil işçisi, məsləhət və güvənc yerim, həmişə 

böyük qardaş hesab etdiyim Nüsrət Hüseynova sonsuz 

minnətdarlığımı bildirirəm. 

                           İKİNCİ FƏSİL  

 

 

 

 

 

 

 

   ONLAR HƏR KƏS ÜÇÜN MÜQƏDDƏSDİR 

                      

(Torpaq ətirli, şəhid ünvanlı, döyüş və döyüşçü 

ruhlu yazılar) 

ODLAR DİYARININ OD OĞLU  

 

1984 cü ilin güllü-çiçəkli may günlərinin birində bığ yeri 

yenicə tərləyən, həyatın enişinə-yoxuşuna bələd olmayan qəlbi 

müqəddəs arzularla dolu olan Vidadinin hərbi xidmətə yola 

saldılar. Qohum-qardaş, dost-tanış bir-bir ona yaxınlaşıb əlini 

sıxır,  bu ucaboy oğlanın alnından öpürdülər. Lap axırda Sitarə 

xala oğluna yaxınlaşb bir müddət onun qaynar gözlərinə baxır, 

birdən anaya elə gəlir ki, bu gözlərə ancaq onun hiss edəcəyi bir 

kölgə düşüb. Nə qədər çalışsa da bu kölgə onun gözlərindən 

çəkilmədi. Axırda isə–adına qurban, oğul, sağ get, salamat qayıt- 

dedi. Daha heç nə deyə bilmədi Sitarə xala. Bəlkə də, ana yenə nə 

isə deyəcək, oğluna bir-iki nəsihət də verəcəkdi. Lakin köksünü 

deşən qəhər sifətini yandıran göz yaşı ona imkan vermədi. Əl atıb 

böyürdəki su qabını götürdü. Qabın içərisindəki suyu 

uzaqlaşmaqda olan oğlunu arxasınca atdı.”Yolun su kimi aydın 

olsun, bala” –dedi. 

Yardımlı torpağı üçün möhkəm darıxırdı. Bəzən də 

özündən ixtiyarsız xəyalında qəsəbədəki 1 nömrəli məktəbin 

müəllim və şagird kollektivi ilə danışırdı. Unudulmaz məktəb 

illərinin xatirə axınına düşürdü. Qəlbində gəzdirdiyi arzuları ilə 

fəxr edirdi. Hərbi xidməti başa vurandan sonra mütləq radio-

televizor təmirçisi olacağı haqqında düşünürdü. Lakin günlər 

ötdükcə əsgərlik həyatının özünəxas şirinliyi onu hərbiyə daha da 

möhkəm bağlayırdı. Verilən tapşırıqları qətiyyətlə yerinə 

yetirirdi. Çalışırdı ki, kəşfiyyatın sirlərinə daha dərindən 

yiyələnsin. Öyrəndiklərini təcrübədə müvəffəqiyyətlə tətbiq etsin.  

Vidadi Nəciyev hərbi xidmətə Aşqabad şəhərindən başladı. 

İlk günlər çətinliyi az olmadı. Ata-anası, bacı-qardaşları, 

ümumiyyətlə, doğulduğu rayon üçün çox darıxırdı. Bir gün də 

ona  Əfqanıstan xalqına köməyə gedəcəklərini dedilər. Onda 

Vidadi, ilk növbədə, özündən böyük qardaşını, hərbi xidmətdə 

olan İlhamı xatırladı. Axı onların həsrəti daha uzun idi. Bir də 

Yardımlıdan çıxanda ürək sözünü deyə bilmədiyi qaragözlü, 

şirinsözlü, tutaşkirpikli, ürəyinin bir küncündə gəzdirdiyi, el 

gözəli düşdü yadına. Nə üçünsə dərindən ah çəkdi... 

Bu da Əfqanıstanın Cəlalabad şəhəri. Adlarda oxşarlıq olsa 

da, bu Cəlalabad doğma Azərbaycanın Cəlilabadına oxşamırdı. 

Şəhərin ətrafı sıldırım qayalıqlardan, bom-boz təpəliklədən ibarət 

idi. Əks-inqilabçıların vurduğu ziyanlar, dağıntılar hər yerdə 

açıqca hiss edilirdi. Başqa yoldaşları kimi onun da qəlbində 

məzlum əfqan xalqına məhəbbət, onları rahat yaşamağa 

qoymayan quldurlara qarşı dərin nifrət oyanmışdı. Hər vasitə ilə 

onları müdafiə etməyə, çətin günlərinə kömək olmağa çalışırdı. 

Tez-tez başçılıq etdiyi bölmə ilə kəşfiyyata çıxır, düşmənin 

gizləndiyi yer, onların gücü və texnikası haqqında məlumatlar 

gətirirdi. Bir dəfə isə tale onun üzünə güldü. İki nəfər “dillə” 

qayıtdı. 

Əlbəttə, bu, çox çətinliklə başa gəldi. Lakin sovet 

əsgərlərinə düşmənin gizləndiyi yeri tutmaqda kömək elədi. Buna 

görə də ona “İgidliyə görə” medalı təqdim etdilər. Daha doğrusu, 

onun məsuliyyətini qat-qat artırdılar. Qanlı-qadalı döyüşlər onu 

yorub əldən salsa da, doğma yurduna, ata-anasına  məktub 

yazmağından qalmırdı. Hər dəfə atasına tezlikə qayıdacağından, 

əsgər həyatının şirinliyindən yazırdı. Deyirdi ki, İlhamın toyunu 

mənsiz eləməyin. 

Döyüşlərin biri isə çox ağır və dəhşətli oldu. Sovet əsgərləri 

qəfildən düşmənin qurduğu tələyə düşdü. Əsl ölüm-dirim 

mübarizəsi başladı. Hər iki tərəfdən çoxlu sayda canlı qüvvə 

itirildi. Əks-inqilabçılar yavaş-yavaş dağlara tərəf çəkilirdilər. 

Vidadi isə lap qabaqda, hissənin tanınmış  hərbçilərindən olan 

həmyerlisi Bahəddin Eminovla çiyin-çiyinə  irəliləyirdi. Birdən 

yaxınlıqdakı qayanın arxasından düşmən avtomatı şaqqıldadı. Bir 

qatar güllə Vidadinin ortasından keçdi. Gözləri qaraldı. İlk yadına 

düşən sözlər anasının onu hərbi xidmətə yola salarkən  verdiyi 

xeyir-dualar oldu. Kəsik-kəsik pıçıldadı: “Daha sənin deyiləm, 

ana”. 

Bahəddin onun başını dizləri üstünə qoymuşdu. Acı-acı göz 

yaşı tökürdü.Vidadi isə son gücünü toplayıb qoltuq cibindən iri 

şəkil çıxartdı. Anama çatdırarsan–dedi. Deyərsən ki, özünü çox 

üzməsin. O biri uşaqların xoşbəxtliyinə çalışsın. 

Vidadinin atası Məhərrəm kişi ilə üz-üzə oturmuşam. Bu 

hadisədən iki ildən artıq vaxt keçsə də, gözlərindəki kədər açıqca 

hiss edilirdi. Danışmaq istəyirdi. Ancaq qəhərdən boğulurdu. 

Sözləri güclə, kəsik-kəsik deyirdi. Oğul dağı görən atanın sinəsi 

nə qədər göynəsə də, bu itki nə qədər ağır olsa da, daxili bir qürur 

hissi  də keçirirdi. Oğlunun qeyrətinə, mərdliyinə, bir də “Qırmızı 

ulduz” ordeninə sevinirdi ata. 

–O, çox ailəcanlı idi–deyə Məhərrəm kişi söhbətə başlayır. 

Dərsdən gələn kimi bir tikə çörək yeyib təsərrüfat işləri ilə 

məşğul olardı. Gah yer əkər, gah şiv  basdırar, gah da mal-

heyvana qulluq edərdi. İndi onun əkdiyi alma ağaclarının 

barından təsəlli tapırıq. Həmin ağaclar ailəmiz tərəfindən göz 

bəbəyi kimi qorunur. Daha heç nə demir Məhərrəm kişi. Daha 

doğrusu, deyə bilmir. Gözləri yenidən yaşla dolur. 

Vidadi qardaş toyu görmək, bacı xoşbəxtliyinə sevinmək 

istəyirdi. Hələ həyatda onu çox işlər gözləyirdi. Axı o da sevib 

sevilməli, xoşbəxt olmalı idi. Lakin amansız düşmən onun yenicə 

dil açan arzularını yarımçıq qoydu. Ananı gözüyaşlı, bacını 

sinəsidağlı elədi. Buna baxmayaraq  inkaredilməz bir həqiqət də 

var idi ki, Vidadi Nəciyev həm öz adını, həm də onu boya-başa 

çatdıran Odlar diyarının adını əbədiləşdirdi. İndi tarixin şanlı 

səhifələrində başqa həmyerlilərimizlə yanaşı, döyüş tapşırığını 

yerinə yetirərkən qəhrəmancasına həlak olmuş Vidadinin də adı 

yaşayır. Oxuduğu məktəb isə onun adını daşıyır. 

 

8 fevral, 1988 ci il 

ŞƏHİD YUNİS KAZIMOV: 

O, ADAU-nun MƏZUNU İDİ  

 

XTQ-nin baş leytenantı, 2-ci Qarabağ müharibəsinin 

qəhrəmanlarından biri, “Azərbaycan Bayrağı” ordenli Yunis 

Kazımov da Vətən torpağı uğrunda şəhidlik zirvəsinə ucalan 

oğullarımızdandır. Ailəsini yaxşı tanıyıram. Bir kəndin 

adamlarıyıq. Adını daşıdığı babasına dayı demişik. Anamla 

dayıqızı mamaoğlu idi Yunisin Yunis babası. 

Körpəliyindən güllə səsi ilə böyümüşdü Yunis bala. Axı, 

Qazax rayonunun Kəmərli kəndi düşmənlə sərhəddə yerləşirdi. 

Atası Qasım da bir zamanlar döyüşçü-polis olmuşdu. Bu o 

zamanlar idi ki, hələ milli ordu formalaşmamışdı və torpaqların 

qorunmasını Azərbaycan polisi təmin edirdi. Çox oddan-alovdan 

keçmişdi Qasım digər polis yoldaşları ilə. Gecələr evə dönərdisə, 

ilk baş çəkdiyi də atasının adını daşıyan Yunis olurdu. Təbii ki, 

Yunis gecənin o vaxtı oyaq olmurdu və atası Qasım onu 

qoxlayıb, yuxudan ayılmasın deyə yüngülcə öpüb sonra yatmağa 

gedirdi. 

İllər ötdü. Yunis də hər səhər sərhəd kəndində eşidilən güllə 

səsləri ilə böyüdü və bir gün də orta məktəbi bitirib tələbə olmaq 

arzusunu gerçəkləşdirmək istədi. Tale onu  babasının təhsil aldığı 

universitetə gətirdi. ADAU-nun yer quruluşu ixtisasına qəbul 

oldu. Elə mən də onu tələbəlik illərindən tanıdım. ADAU da 

mətbuat şöbəsinin müdiri işləyirdim. Bir gün səhər iş otağımın 

qapısı döyüldü. Gəlin dedim. İçəri hündürboylu, ağbəniz bir 

oğlan daxil oldu. Müəllim, olarmı dedi. Gəl oğlum, buyur, 

eşidirəm səni. Müəllim, mən Yunisəm. Kəmərlidən Qasımın 

oğlu. Atam dedi ki, sizinlə tanış olum. Ayağa durub ona 

yaxınlaşdım. Diqqətlə sifətinə baxdım. Üz cizgilərində babasının 

izlərini axtardım. Sonra özümə tərəf çəkib alından öpdüm və 

desənə sənin dayınam dedim. Bir az söhbət etdik. Dərsləri ilə 

maraqlandım. Bir çətinliyi olub olmadığını soruşdum. Şükür hər 

şey qaydasındadır – dedi. Beləcə oxuduğu 4 ildə onunla tez-tez 

görüşdük. Vaxt olmayanda isə zəngləşdik. Özündən xəbərsiz 

onun dərslərinə nəzarət edirdim. İstəyirdim ki, adını daşıdığı 

babası kimi ziyalı, vətənpərvər, sözü və əməli bütöv kişi olsun. 

2015-ci il. Yunis universiteti müvəffəqiyyətlə bitirib məzun 

oldu. Ondan sonra ara-sıra xəbər tuturdum dayımın adını daşıyan 

bu baladan. Bir gün də eşitdim ki, Yunis ordu sıralarındadı və 

peşəkar hərbçi kimi hörmət qazanıb. Hərbi sirlərə yiyələnməkdən 

yorulmayıb, Yunis. Nə qədər çətin olsa da, bütün tapşırıqları 

qüsursuz yerinə yetirib. Dəfələrlə atasına xidmət etdiyi hərbi 

hissədən təşəkkürlər gəlib. Bütün bunlar isə 2-ci Qarabağ 

müharibəsində onu əsl qəhrəman kimi tanıdıb. Ən başlıcası onu 

Şuşa qəhrəmanı kimi şöhrətləndirib. Döyüşdə azad olunan bütün 

rayonların qəhrəmanı səviyyəsinə yüksəlib. Döyüşün sonunda isə 

başqa mükafatlarla yanaşı, Azərbaycan Respublikasının ərazi 

bütövlüyünün bərpa edilməsi zamanı döyüş əməliyyatlarına 

yüksək peşəkarlıqla rəhbərlik etmiş, düşmənin canlı qüvvəsinin 

və döyüş texnikasının məhv edilməsində fədakarlıq və rəşadət 

göstərmiş, vəzifə borcunu ləyaqətlə və vicdanla yerinə yetirmiş 

Azərbaycan Respublikası Silahlı Qüvvələrinin zabiti kimi 

Prezident İlham Əliyevin sərəncamı ilə “Azərbaycan Bayrağı” 

ordeni ilə təltif edilib. Bu mükafat bütün rayon əhalisini 

sevindirmişdi. Hamı Yunislə qürur duyurdu. 

Dünən isə çox acı bir xəbər döydü qapıları. Şəhid 

igidlərimiz arasında Yunis Kazımov da var idi. Ağır və sarsıdıcı 

xəbər bir andaca bütün rayonu dolaşdı, hamının içi göynədi, 

gözləri yaşla doldu. Daha bir atanın dərd yükündən qəddi əyildi. 

Bir ananın sinəsi dağlandı. Bacıların qardaş fəryadı ərşə bülənd 

oldu. Yunis hələ körpələrini doyunca qoxlayıb öpməmişdi. 

Onlardan doymaq bir yana doğru-dürüst üzlərini görməyə belə 

vaxt tapammırdı. 

Allah bütün şəhidlərimizə rəhmət eləsin. Onların hər biri bu 

millətin fəxr və qürur yeridi. Ermənistan ordusunun son 

təxribatlarının qarşısını alan igidlərimiz təbii ki, unudulmayacaq. 

Onlar şəhidliyi ilə millətin qəlbinə yazıldılar. Tarixin şanlı 

səhifələrində öz yerlərini tutdular. 

Həmin gün Kəmərli kəndində daha bir igid döyüşçü də 

şəhidlik zirvəsinə ucaldı. Azər Mustafa oğlu Məmmədov. 20 gün 

idi ailə həyatı qurmuşdu. Başın sağ olsun Vətən. Bu şəhidlər 

təkcə valideynlərinin deyil, hər birimizin, ən başlıcası 

Vətənimizin övladıdır. 

İnanın ki, mən sözdən bol olan adam yazmaqda çox çətinlik 

çəkirəm. Neçə dəfə gözlərim doldu-boşaldı. İçim yanır. Sanki 

övladı şəhid olmuş ata kimi yanıb yaxılıram. 

Amma bir təskinliyimiz odur ki, bu ölüm əcəlin ölümü 

deyil, böyük bir millətə şərəf gətirən, onun gələcəyini 

tənzimləyən şəhidlikdir, ucalıqdır, alilikdir... 

Başınızı dik tutun şəhid ataları. Siz bu Vətən üçün elə 

fədailər yetirmisiniz ki, onlar hər zaman yad olunacaq, hər 

birimizin ruhunun aynası kimi dəyişən nəsillərin yoluna işıq 

salacaqdır. 

Allah bütün şəhidlərimizə rəhmət eləsin. Allah səbrini 

versin, Qasım. Allah səbrini versin, Mustafa. 

 

                                                                 14 sentyabr, 2022 

BİR İGİD DƏ İTİRDİK  
 

Onun haqqında ilk məlumatı yaxın dostum Fərhaddan 

eşitdim. Və elə ilk təqdimatın təsiri ilə də ürəyimdən keçənləri, 

həmçinin duyduqlarımı qələmə alıb oğul dağından sinəsi 

göynəyən ata-ananın, qardaş-bacıların dərdinə az da olsa, 

təskinlik verməyə çalışdım. Son beş ilin o qədər ağrılarını, 

acılarını dadmışıq ki, bu gün həmin hissləri ifadə etməyə nə 

sözün gücü çatır, nə də qələmin. Dərd özü boyda bir yükə çevrilib 

qəddimizi düzəltməyə imkan vermir. 

Bu gün tarixi ilə öyündüyümüz Azərbaycanın şəhidləri bir 

deyil, beş deyil, minlərlədir. Hər şəhid də öz təmiz qanını 

müqəddəs bildiyi torpağa qarışdırıb onun bütövlüyünü, 

müqəddəsliyini beləcə yaşadıb. Ancaq nə gizlədək, görünür belə 

getsə, biz şəhidləri elə dərd kimi yaşadacağıq. Görəsən elə bir 

gün olacaqmı ki, tökülən qanlar yerdə qalmasın. Ana-bacıların 

fəryadına son qoyulsun. Gözəl təbiətli kəndlərimiz, min əziyyətlə 

başa gətirdiyimiz şəhərlərimiz xarabalıqlara çevrilməsin? 

Deyəsən, demək istədiyim mətləbdən uzaqlaşıram. Ancaq 

bu mənim özümdən asılı deyil. İndi az adam tapılar ki, yaşadığı 

günün yarıdan çoxunu bu fikirlər içərisində keçirməsin. İndi 

dolanışıq qayğıları da, dükan-bazar qiymətləri də adamlar üçün o 

qədər  təhlükəli deyil. Yalnız bircə istəyimiz, məqsədimiz var ki, 

o da torpaqlarımızın bütövlüyü, nahaq qurbanlarımızın 

olmamasıdır. 

Bayaq dedim ki, onun, yəni İsmayıl Kamal oğlu 

Mustafayevin ölüm xəbərini çox böyük təəssüf hissi ilə 

qarşıladım. Tanımasam da, döyüş yoluna ətraflı bələd olmasam 

da, ona inandım ki, sinəsinə silah sıxıb düşmən qabağına gedən 

və bu yolda qarşılaşdığı hər hansı təhlükəni belə nəzərə 

almayanların hamısı cəsurdur. Şübhəsiz, belə cəsurların itirilməsi 

isə dərd, faciədir. 

İsmayıl 1973-cü ildə gözəl təbiətli Daşkəsəndə anadan 

olmuşdur. Ömrünün çox  hissəsi isə Gəncədə keçmişdir. Birinci 

mikrorayonda yaşayırdı. Ailələri 7 nəfərdən ibarət idi. Atası 

Kamal kişi, anası Münəvvər xanım, bir də üç bacısı, özündən 

əlavə bir qardaşı çox mehriban və qayğısız həyat sürürdülər. 

Ailənin ən böyük arzusu yalnız gündəlik qarşılaşdıqları xırda-

para çətinlikləri dəf etməkdən ibarət idi. Söz düşəndə ata da, ana 

da deyirdi ki, şükür, Allahın qismətinə, oğuldan oğul payımız var, 

qızdan qız payımız. Ancaq ulu Tanrı bu sevinci ailəyə çox gördü. 

İki qardaşdan, iki arxadan, iki dağdan, birini əldən aldı. 

İsmayıl müharibə başlayan gündən narahat idi. Hansı 

yollasa vəziyyətin yüngülləşməsinə can atırdı. Odur ki, 

tərəddüdsüz Gəncə könüllülər dəstəsinə qoşuldu. Bu dəstənin 

tərkibində də Tərtər rayonunun dar gününə köməyə getdi. İki ay 

idi ki, Tərtərdə vuruşurdu. May ayının 11-də ermənilərin yaşadığı 

Marquşavan kəndinə hazırlanmış əməliyyatda həlak oldu. Mənə 

elə gəlir ki, həlak oldu demək dərdi yüngülləşdirmək əvəzinə 

daha da ağırlaşdırır. On birində döyüş meydanında mərdliklə 

həlak olan İsmayılın meyitini 29-da almaq mümkün oldu. Özü də 

nə vəziyyətdə. Meyitdə salamat yer yox idi. İlahi, insan bədəninə 

nə qədər güllə doldurmaq olarmış? Bu an biz çox şey demək 

istəsək də deyə bilmirik. Allah özü bu qansızlığın cəzasını versin. 

Yeri gəlmişkən onu da deyim ki, İsmayılın ordudan əvvəl 

işlədiyi Çini qablar zavodunda da yüksək hörməti var idi. 19 yaşı 

təzəcə tamam olan bu gəncin ürəyində yaşayan arzuları, şübhəsiz, 

bir ulu tanrıdan başqa heç kim dəqiq bilmirdi. 

Ailənin son beşiyi olan İsmayılın şən, qayğısız günlərini 

göz önünə gətirən ata-ananın, qardaş-bacıların sinəsini daha bir 

ağrı da göynədir. Çox istəyirdilər ki, onun toy gününü əsl 

şadyanalıqla keçirsinlər. Axı İsmayıl özü də həddən artıq şən, 

sevinməyi bacaran idi. Bu barədə söz düşəndə sirini heç kimə 

demirdi. Bacıları nə qədər çalışsa da, könlünə yatan qızın adını 

öyrənə bilmirdi. Bax bu da bu gün oğul dərdinə qarışıb onu 

tanıyanları daha amansız sızıldadırdı. 

Ulu Tanrı sənin ömür kitabını çox tez bağladı, qardaş. 

Ancaq təsəllimiz odur ki, sən torpaq uğrunda, azadlıq naminə, 

canından keçdin. Qoy sən yaşda olub, kommersiya mağazalarında 

öz həmvətənlərinin cibini kəsən həmyaşıdların xəcalət çəksin bu 

ölümdən. Bir də ki sən bu gün azadlığı uğrunda canını qurban 

verdiyin torpağın ağuşundasan. Əbədi torpaq evin işıqlı, nurlu 

olsun İsmayıl! 

6 iyun, 1992-ci il 

GƏNCƏ ŞƏHİDLƏRİNİN İKİNCİ İLİ  

                                                        

Buludlardan qan ələndi, 

                                                   Dünya kədərə bələndi, 

                                                       Nə gedəndi, nə gələndi... 

                                                       Gəncənin ilk şəhidləri. 

 

Dünya özü boyda dərd yüküdür. Bu dərdi çəkənlərə də 

yazığım gəlir, ona biganə yanaşıb ötəri münasibət göstərənlərə 

də. Nə qədər ağrılı, acılı günlər yaşamaq olarmış? Bu xalqın 

taleyinə yazılan, son ucu hələ görünməyən qara günlərin 

burulğanında nə qədər çırpınmaq olarmış, İlahi?! Bu suallara 

cavab tapmaq və həmin sualın cavabında kiminsə qəlb ağrılarını 

ovuda biləcək sözlər söyləməkdə acizlik çəkirəm. Bir də ona görə 

özümü gücsüz hiss edirəm ki, 1990-cı ilin yanvar ayının 14-də 

bütün Gəncəbasarı lərzəyə salan şəhid oğulların nakam taleləri 

haqqında iki il keçməsinə baxmayaraq, hələ də ürəyimi boşalda 

biləcək, dərd yükünə şərik çıxa biləcək heç nə deyə bilməmişəm. 

Dəfələrlə həmin xəbərin ağırlığına boyun əyib əlimə qələm 

götürsəm də, sözlər boğazımda ilişib qalıb. 

Bu da həmin ağrılı-acılı günlərin ikinci ili. Bu iki ildə 

Gəncənin ilk şəhidlərinin siyahısına nə qədər arzuları gözlərində 

yarımçıq qalan oğulların əlavə edildiyini deməyə ehtiyac 

duymasam da, bu xalqın böyüklüyünə, kədərə sinə gərib məğrur 

dayanmağına qibtə edirəm. Hələ də hadisənin ilk dəhşətini unuda 

bilməmişik desək, sözlərimizin səmimiyyətinə inanın. Həmin 

dərdi ilk yaşayanlardan biri də qəzetimizin kollektivi oldu. Bu bir 

tərəfdən el dərdinə, el qəminə şərik olmaq idisə, digər tərəfdən də 

qələm yoldaşımızın əyilən qəddi və çuxura düşmüş gözlərindən, 

bir də özünə arxa, dayaq bildiyi qardaşını itirməyindən yaranırdı.  

Beləcə də həmin anı hərə bir cürə yaddaş salnaməsinə köçürdü. 

Kimi ürək ağrılarını misralara, vida sözlərinə, ürək göynədən 

yazılara köçürdü, kimi də bu dərdi düyün edib ürəyinin başında 

saxladı. Həmin günlərdə yazılmış və yaddaşımda əbədi iz salan 

bir şeirin misraları isə gözlərimin önündən çəkilmir.  

Siz torpaqdan ad aldınız, 

Könüllərdə iz saldınız. 

Ölmədiniz, ucaldınız, 

Döyüşlərdə bayraqdarım 

Ruzigarım, Abbasqulum, Bəxtiyarım! 

Şəhidlərimizin birinci ilinin necə qeyd olunduğu və 

yaddaşlara necə yazıldığı haqda söhbət açmaq fikrində deyiləm. 

Sağ olsun qədir bilən xalqımızı. Öz imkanı çatan qədər şəhidlə-

rimizin birinci ilini qeyd elədi. Şəhidlərimizin məzarı lazımi 

qaydada götürülməklə bərabər gülə-çiçəyə büründü. Şəhid oğlun 

baş daşına üz söykəyib hönkürən ananın göz yaşlarına şərik çıxdı. 

Bu dərdi öz dərdləri bilib hönkürə-hönkürə ağladı.  

Bu il də şəhidlərin ildönümü unudulmadı. Onun haqqında 

düşünənlər, ailələrinə baş çəkib dərdlərinə, qəmlərinə şərik 

olanlar tapıldı. İlk anda “el gücü” çoxsahəli istehsalat-xeyriyyə 

şirkəti öz sözünü dedi. Bir neçə gün əvvəldən Gəncənin ilk 

şəhidlərinin yaşadığı ünvan dəqiqləşdirildi. Şirkətin xeyriyyəçilər 

dəstəsi bir-bir həmin ünvana üz tutdular. Onlarla söhbət edib 

dərdlərinə şərik çıxdılar. Bununla yanaşı öz xeyriyyə tədbirlərinin 

davamı kimi şəhid ailələrinə ayın-ilin bu ağır məqamında, 

qiymətlərin günbəgün artdığı vaxtda maddi köməkliklərini də 

əsirgəmədilər. Əvvəlcə Abbasqulunun  evində oldular. Qardaşı 

Üzeyirlə söhbət apardılar. Sonra isə Bəxtiyarın, Ruzigarın, 

Kosayevlər ailəsinin qapısını döydülər. Hər ünvandan da bir dərd 

yükü yükləndi xeyriyyəçilərin çiyninə. Onların dərdinə şərik olub 

qapılarını açmaqla yanaşı, hər birini ailəsinə 3000 manat pul, 5 

kiloqram yağ, 10 kq qənd, bir kisə unla da kömək göstərdilər. 

Əlbəttə, söhbət bu yardımlardan getmir. Söhbət şəhid ailələrinin 

özlərinin də dediyi kimi, əvəzi ödənilə bilməyəcək 

xeyirxahlıqdan–yəni bu ərəfədə onların qapılarının açılıb dərdli 

qardaş-bacılarla üz-üzə, göz-gözə durub həmsöhbət olmasından 

gedir. 

Dünən saat 12-dən başlayan il mərasiminə din 

xadimlərimiz, şəhər icra hakimiyyətinin və şəhər sovetinin işçiləri 

dəvət edilmişdilər. Öz şəhid oğullarını bu gün də unutmayan 

xalqın nümayəndələri də dərdə şərik çıxmaq üçün Cümə 

məscidinin həyətində düzülmüş stolların arxasında əyləşmişdilər. 

Adətimizə uyğun olaraq il mərasimində stolların üstünə lavaş, 

halva, çay, limon və digər şirniyyat növləri qoyulmuşdu. Milli 

mənsubiyyətimizə və dini adətlərimizə görə adamlar bir-biri ilə 

dərdləşir, ötən günləri yaddaş süzgəcindən keçirib təhlil edir və 

kədərli-kədərli şəhidlərin ruhuna “Yasin” oxuyan, salavat çevirən 

din xadimlərimizin üzünə baxırdılar. Gözlərdən oxunan kədəri 

duymaq o qədər də çətin deyildi.  

Sonra il mərasiminə toplaşanlar şəhidlərin doğmaları ilə 

birlikdə onların uyuduğu Fəxri xiyabana üz tutdular. Yenə göz 

yaşları, yenə hıçqırtılı bayatılar, bir də üzünü daşlara sürtüb Ulu 

Tanrıdan imdad diləyən anaların ah-naləsi! Bu səslərə, bu 

hıçqırtılara qulaq kəsilmək nə qədər dəhşətli olsa da, xalqın bir 

yerdə mərasimə toplaşması, nakam oğullarının ruhunu yad 

etməsi, azca da olsa, qəlbimizdə bir təsəlliyə çevrilirdi. 

Allah şəhidlərimizə rəhmət eləsin! Qəbirləri nurla dolsun! 

Vətən torpağı bir də belə ömrü yarımçıq qalmış oğullarımızın 

qanına boyanmasın! 

Amin! 

 

                                                            Yanvar, 1992 

     OYAN, OĞUZ OĞLU, QEYRƏT VAXTIDIR 

 

Gəncənin müdafiəsi Qazaxdan başlayır. Ruh düşkünlüyü 

məğlubiyyətə aparır. Qazaxdan Qarabağa baş alıb gedən 

döyüş xətti Gəncənin ürəyindən keçir. Boşboğazlara və 

çərənçilərə sözüm: xalqın kədərindən varlanmaq naminə 

istifadə etməyin. 

 Düz 5 ildir Oğuz eli od-alov içindədir. 5 ildir müqəddəs 

və bərəkətli  Vətən torpağı yağıların  tapdağı altındadır. Yeraltı 

və yerüstü sərvətlərimiz  düşmənin gözünə ox kimi batır. Firavan 

həyatımız göz yaşına, ah-naləyə bürünüb. Bu 5 ildə nələr 

itirmədik? Neçə-neçə igidimizi, ürəyi həyat eşqi ilə dolu 

oğullarımızı qurban verdik. Həm də bu 5 ildə arxayınçılığımızın 

bəlasını da az çəkmədik. Bu lap qədimlərdə də belə olub. Ulu 

Dədə Qorqudun boylarında  oxuduğumuz kimi oğuzlar heç vaxt 

düşmənin qəfil gəlişinə, naxələfliyinə əhəmiyyət verməyib. O 

illərdən bu illərə kimi də bunun əziyyətini çəkmişik. Amma hər 

zaman da torpağın harayına səs verib onun müdafiəsinə 

qalxmışıq. Hiss etmişik ki, ayağımız altında xışıldayan torpaq 

bizimlə danışır, bizdən imdad istəyir. Elə bu harayla da yağı 

üstünə qılınc çəkmişik. Sıyrılmış qılınc əqidəsi, məsləki 

xəyanətlə yoğrulmuş düşmən qanı ilə boyandıqca gözümüzə işıq, 

ürəyimizə təpər gəlib.  

 Bunları niyə xatırladım? Niyə elin dar günündə tariximizə 

döndüm? Niyə xaqın kədərinə göz yaşı tökə bilmədim? İçim 

yansa da, bunu edə bilməzdim. Çünki xalqımın şərəfli tarixi, 

qeyrətli oğulları, bir dəli nərə ilə yeri-göyü lərzəyə salan igidləri 

var və bizə ağlamaq yox, döyüşmək lazımdır. Yalnız döyüşlə biz 

yaralarımıza məlhəm ola bilərik. İtirdiklərimizi belə qaytara 

bilərik. Bax elə buna görə də tək mənim yox, Xocalıda, 

Malıbəylidə, Kərkicahanda, Meşəlidə, Ağdamda, eləcə də 

respublikanın digər qaynar nöqtələrində min faciə ilə üzləşən 

oğullarımızın da ağlamağa mənəvi haqqı yoxdur. 

 Son zamanların gərginliyi əslində yaradıcı, adamları, 

əsasən də yazıları cəbhə bölgəsi ilə nəfəs alan jurnalistləri daha 

çox üzür. Bu üzüntüdən qurtarmaq, oxucuma real bir xəbər 

çatdırmaq üçün tez-tez döyüş gedən bölgələrdə oluram. 

İgidlərimizlə görüşürəm. Bir növ onların mənəvi dayağına 

çevrilirəm. Kənd camaatının güzəranı ilə maraqlanıram, 

problemlərin qəzet vasitəsi ilə aidiyyəti qurumların nəzərinə 

çatdırıram. Əksər problemin həllinə də nail oluram.  

Yenidən cəbhənin Qazax, Tovuz bölgəsinə üz tuturam. 

Oxucularımıza yaxşı məlumdur ki, Qazax rayonu iki  dövlətin 

sərhədində yerləşir. Bu ərazinin də pespublika üçün mühüm 

strateji əhəmiyyət daşıması danılmazdır. Əgər Qazağın bir qarış 

torpağı düşmən əlinə keçirsə, hardasa bir kənd boşalırsa, deməli, 

vətənin içərilərinə can atan düşmənin imkanları genişlənir. Buna 

görə də bu torpağın qorunması təkcə bir rayonun, bir kəndin işi 

olmamalıdır. Bu hamının ürəyindən qopan haraya çevrilməlidir. 

Heç şübhəsiz tarixi şöhrəti ilə tanınan Gəncənin müafiəsi də 

məhz Qazaxdan, Tovuzdan, Gədəbəydən, Murovdan, 

Goranboydan, ümumiyyətlə, Qarabağa qədər olan bütün sərhəd 

zolaqlarından  başlayır. Onu da danmaq olmaz ki, Qazaxdan 

Qarabağa qədər baş alıb gedən döyüş xətti ilk növbədə Gəncənin 

ürəyindən keçir. Bax bütün bu gərginliklər hər an Oğuz elini ayıq 

olmağa, azğın düşmənlə mübarizə və müharibə aparmağa 

səsləməlidir.  

Nə gizlədim, Xocalı faciəsi, strateji əhəmiyyətə malik Ağdam 

şəhərinin düşmən mərmiləri ilə dağıdılması əhalidə sözlə ifadəsi 

mümkün olmayan güclü intiqam hissi yaradıb. Bununla belə, 

hissə qapılan, əlini hər şeydən üzən adamlar da az deyil. İndi 

kimin yaxasından yapışıb deyəsən, qardaş, yurdu qoyub hara 

çıxırsan? Axı bu adamların sual dolu baxışlarına cavab verməyə 

hamımız çətinlik çəkirik. Ona görə çətinlik çəkirik ki, vaxtında 

vətənin belə gününü görməmişik, onun müdafiəsi üçün ciddi 

hazırlaşmamışıq. Onun harayına, inilti və sızıltılarına əhəmiyyət 

verməmişik. Tayfalara, qruplara, lap elə bölgələrə bölünüb vəzifə 

davaları aparmışıq. İndi Qazax rayonunun Xeyrimli, Əskipara, 

Quşçu, Sofulu, Cəfərli, Barxudarlı od-alov içindədir. Bu gün 

həmin yerlərdə ürəyi vətən eşqi ilə döyünən oğullarımızın döyüş 

izləri var və hər gün bu kəndlərdə düşmənlə döyüşən neçə-neçə 

oğulun tale kitabına nöqtə qoyulur. 1984-cü ildən meşələri 

düşmənə verilən, hər gün talan edilən  Kəmərli kəndi 4 tərəfdən 

mühasirədədir. Hər ehtimala adamlar qız-gəlini, arvad-uşağı 

kənddən çıxarırlar. Gec də olsa, başa düşüblər ki, döyüş 

meydanında arvad-uşaq yox, kişi–özü də damarlarından təmiz 

türk qanı axan kişi lazımdır. Kəmərlinin real vəziyyəti bax bu 

cürdür.  

Hadisələri daha dəqiq təhlil etməyə, daha çılpaq deməyə 

hesab edirəm ehtiyac yoxdur. Çünki deyilən sözün, yazılan 

yazıların iki başı olur. Bunlardan biri həqiqətdirsə, o biri isə ruh 

düşkünlüyünə səbəb ola bilər, ümidsizliyə gətirib çıxara bilər. 

Təkcə onu deyim ki, rayonun adını çəkdiyim kəndləri hələ ki, 

müdafiə olunur.  

Tovuzda da belə gərginlik yaşanır. Bu rayonun 12 kəndi 

Ermənistanın Şəmşəddin rayonu ilə sərhəddə yerləşir. Ən 

təhlükəli zona isə Əlibəyli sovetliyidir. Həmin sovetliyə daxil 

olan kəndlər Şəmşəddin rayonunun Aqipar, Çinar, Moses, 

Tovuzkənd və digər yüksəkliklərdən daim atəşə tutulur. Mart 

ayının 8-də baş verən şiddətli döyüş zamanı Əlibəyli kəndinin 

sakini Leyla Məmmədova həyətinə düşən mərminin 

qəlpələrindən ağır yaralanaraq dünyasını dəyişib. Təbii ki, kəndi 

müdafiə edən qüvvələr  erməni vəhşiliyinə borclu qalmayıb. El 

anası Leyla xalanın intiqamın həmin andaca alıblar. Lakin 

illərdən bəri davam edən qanlı-qadalı qırğının qarşısını tək-tək 

adamların intiqamını almaqla dayandırmaq mümkün deyil. Bu, 

sadəcə bir təskinlikdir.   İndi Tovuz rayonunun özünü müdafiə 

edən qüvvələri var. Bəla burasındadır ki, hər yerdə olduğu ki, 

burada da vahid komandanlıq, bir əmrə tabe olmaq yoxdur. 

Doğrudur, kəndi müdafiə edən milis işçiləri, milli ordunun 

əsgərləri və könüllülər bir-birindən qoçaq və qorxmaz oğullarla 

sıralarını möhkəmləndirib. Çox istərdim adları çəkilən qruplar bir 

əmrə tabe olsunlar, qüvvələri cəmləşdirib qaniçənlərin layiq 

olduğu cavabı verə bilsinlər. 

Biz bu vaxtadək çox həqiqətlərin üstündən sükutla keçmişik. 

Həqiqəti olduğu kimi deməyi ya bacarmamışıq, ya da sadəcə 

olaraq istəməmişik. Gizlətməyək, bu gün respublikada, rayonlar-

da, elə bizim şəhərdə də o qədər boşboğaz, bivec adamlar var ki, 

onlarla üz-üzə gələndə əsəbləri cilovlamaq da bir qəhrəmanlıqdır. 

Söz gəzdirmək, adamların ürəyinə vahimə toxumu səpmək sanki 

vərdişə çevrilib. Bütün bunlar az imiş kimi xalqın göz yaşından, 

kədərindən, boğazından kəsib cəbhəyə göndərdiyi nemətlərdən 

varlanmaq istəyən, öz cibini dolduranlar da çoxdur. Ölkənin əksər 

ərazisində qan tökülür, kəndlər boşalır, iri şəhərlərdə isə əməlli-

başlı və hərtərəfli xəyanət dolu alverlər gedir. Vəzifələr satılır, 

adamların son qəpiyi əllərindən zorla alınır.  

Televiziya ekranında bu yaxın günlərdə göstərildi: cəbhəyə 

yardım adı ilə boş qutular və bankalar göndərilir. Budurmu bizim 

vətən qeyrətimiz, torpaq namusumuz?  Biz torpaqlarımızın 

müqəddəsliyini qoruyan oğullara beləmi dayaq dururuq?  

Unutmayın ki, müharibə varlı və kasıb tanımır. Sabah vətənin 

başı üzərindən qara buludlar çəkiləndə, torpaqlarımız işğaldan 

azad olunanda onun dar günündə yalnız özünü və çirkin 

əməllərini düşünənlər xəcalət çəkməyəcəklərmi? Belələri mən bu 

torpağın oğluyam deyə biləcəkmi?   

                               

“Gəncənin səsi”, qəzeti, 18 mart, 1992-ci il 

“DƏLİ BİR AĞLAMAQ KEÇİR KÖNLÜMDƏN...” 
 

Alı Musatafayev. Bu imza bu gün bütün azərbaycanlıların 

hamısının ürəyindən, ruhundan  keçir. Özü də sızıltılı bir ağrı, acı 

ilə.   

Kədərli noyabr faciəsi zamanı həlak olan qeyrətli və 

mübariz vətən oğulları arasında Alının da adı var idi. Lakin o 

vaxt əlimə qələm alıb bu faciənin ağırlığını, dərdin böyüklüyünü, 

Alının vətənpərvərliyini, torpağına qarşı olan təmənnasız 

məhəbbətini deyə bilməmişdim. Sanki dilim bağlanmış, ruhum 

donmuşdu. Boğazım qəhərdən kilidlənmişdi, nəfəs belə ala 

bilmirdim. Bu dərdin ağırlığını isə dəfələrlə Alını öz ləziz 

yeməklərinə, yığcam kənd sovqatlarına qonaq edən anamın göz 

yaşlarına baxıb yaşamışdım. Bu həmin adam idi ki, tələbə 

ciyərparasına gətirdiyi pay-püşdən həmişə Alı üçün də ayırardı. 

Alısız heç bir süfrəmiz, yeməyimiz olmazdı. Anamız ( Alı həmişə 

belə deyərdi) biləndə ki, Alının bir Laləsi də var, könlünü ona 

verib, ürəyini  hərarətini yalnız onun varlığında görür, bax onda 

pay iki yox, üç olurdu. 

Bu gün isə Alının Laləsinin və tələbə yoldaşı Mirzə 

Yusifoğlunun toplayıb tərtib etdiyi “Dəli bir ağlamaq keçir 

könlümdən” adlı kitabını vərəqləyib için-için qovruluram. Alının 

şeir kitabını onsuz oxuyuram. Hər misranın kövrəkliyinə, 

səmimiyyətinə, bir daha köklənirəm, gözlərim dolub boşalır. 

Sızım-sızım  sızıldayıram. Sevimli müəllimimiz, tanınmış 

şairimiz Famil Mehdinin ön sözü,  tələbə yoldaşı Mirzənin kitaba 

yazdığı sonluq mənə nələrdən danışmırdı? Tələbəliyin acılı, 

şirinli, xatirələrini qayğılı günlərini, Alının “Montin” 

qəsəbəsindəki xudmani evinə sığınıb şeirlərini saf-çürük 

etdiyimizi, bəzən Laləsindən gileyli gəlib üzüüstə tələbə 

çarpayısına döşəndiyini, gah da ümidli bir görüşün nəşəsində 

üzdüyünü xatırlatdı. Bəli, Alı əzizimiz, sevimlimiz, ağsaqqalımız 

idi. Tələbə kimi mənim özünəxas, qayğılarıma da biganə deyildi. 

İllah da hərbi kafedranın başımıza açdığı bəlalar zamanı onun 

köməyinə daha çox ehtiyac duyurdum. 

Deyəsən, hisslərim məni başqa istiqamətə çəkir. Axı mən 

bu yazıda Alının kövrək misraları haqqında, onun dəyəri və 

poetik məna tutumu barədə söz demək istəyirəm. 

Alı Mustafayev yaradıcılıq aləminə nə vaxt gəlib, 

yaradıcılığa necə başlayıb? Mənə elə gəlir ki, bunu araşdırmağa 

ehtiyac yoxdur. 

Bəlkə də, elə Alı anadan şair doğulub. Körpəlikdə keçirdiyi 

atasızlıq illəri, ağır kənd həyatı, anasının birçəyinin birini ağ, 

birini qara hörməsi və bir də təpədən-dırnağa poeziyaya 

bürünmüş Qazaxbəyli kəndi onu şair kimi böyüməyə məcbur 

edib. Onun böyüdüyü ailəyə də, bacı-qardaşlarına da çox 

yaxından bələdəm. Dəfələrlə kənddəki evlərində qonaq 

olmuşduq. Cümşüdlə, İlqarla, Qərənfillə, Seyidağa ilə anasının 

hazırladığı ləziz yeməkləri o qədər dadmışdıq ki... Bax onun 

poeziya uğurları məhz elə bu mühitdən, bu dünyadan axıb 

oxucuların qəlbinə süzülür. 

Çox qəribədir; yaşamağa inamı güclü olanlar, həyat eşqi ilə 

alışıb yananlar nədənsə taleyin ölüm hökmünə tez baş əyməli 

olurlar. 

Həyat əbədidir, insan əbədi, 

Nə ömrün sonu var, nə məhəbbətin 

Deməyin bəs ölüm, ayrılmaq nədir, 

O da nemətdir bu təbiətin. 

Göründüyü kimi, Alı ölümü də bir nemət adlandırırmış. 

Alının poeziyasında, ümumiyyətlə, bütün yaradıcılığında Vətən 

məhəbbəti, ağrı-acılarımız, müxtəlif səpkili, mövzularla 

cilalanmış şeirlər xüsusi yer tutur. Dilinin sadəliyi, təmizliyi və el 

qaynaqlarından gələn ifadələr onun poeziyasını bir az da 

zənginləşdirmişdir. Kitaba daxil edilən “Anama məktub” şeiri 

mənə çoxdan tanış idi. Bu şeirdə nə qədər gözəl deyimlər, oynaq 

ifadələr desən tapmaq mümkündür. 
Bu ay pul göndərmə, əzizim Ana, 

Qəzetdən qonorar almışam dünən. 

Verərsən balaca bacımçün dona, 

Bəsimdir, bir aylıq, yaşayaram mən. 

Onun daha bir şeiri “Oğlum Toğrula” adlanır. İlahi, Alının 

qəlbində nə qədər təmizlik, nə qədər məhəbbət yaşayırmış. Öz 

oğul balasının məhəbbəti ilə yanaşı qəlbində tariximizə qəhrəman 

oğullarımıza da eyni miqdarda məhəbbət payı ayırıbmış.. 
Məndən sənə nə var qalar nə dövlət, 

Sənin dövlətindir, varındır Vətən. 

Qeyrətindən Xan Beyrəyin, Babəkin, 

Başına tac qoydu, barındı Vətən. 

Qəlbi müqəddəs istəklərlə dolu olan qələm yoldaşımızın hər 

misrası sanki bir çağırış, bir haraydır. O, günümüzün 

problemlərini, qarşılaşdığımız çətinlikləri imperiyanın başımıza 

açdığı bəlaları vaxtından əvvəl duymağı, bir növ hadisələrə 

düzgün proqnoz verməyi də bacarırdı. Onun “Qərənfil yağışı” 

 şeiri bu baxımdan səciyyəvidir. 1990-cı ilin qara yanvarında 

şəhid olan oğullarımızın hamısı Alıya doğma idi. Qərənfil 

yağışına bürünmüş küçələr, meydanlar onun şair qəlbini didib 

dağıdırdı. 
Bu dünya tərpənir qəm təməlindən, 

Qəlbimə od düşür alov dilindən. 

Ah çəkən ananın əsən əlindən, 

Qərənfil yağışı yağır ilahi. 

Alının ömür yolu qısa olsa da, bu ömrün saflığı, 

təmənnasızlığı onun yaradıcılığında öz əksini qabarıq göstərir. 

Əsl insanlığa xas xüsusiyyətlər özündə necə cəmləşmişdisə, 

misralarına da eləcə hopub. Onun qəlbinə paxıllıq, xəbislik yad 

idi, heç kimin pis gününü, dar məqamını istəməzdi. Həmişə 

deyərdi ki: 
Doyunca danışıb gülə bilməsəm, 

Yaşarmış bir gözü silə bilməsəm, 

Öləndə kişi tək ölə bilməsəm, 

Qorxuram bu dünya unuda məni. 

Torpağımızda gedən müharibə, ermənilərin vəhşicəsinə 

ərazimizə soxulması Alını çox narahat edirdi. Bu narahatlığı onun 

televiziya verilişlərində apardığı müsahibələrdə, sərhəd 

bölgələrimizdən hazırladığı reportajlarda daha qabarıq görürdük. 

O, şair qəlbi, jurnalist ürəyi  ilə haray çəkir, haqqı, ədaləti ekran 

vasitəsilə daşqəlbli, qəflət yuxusundan olan ötən dövrün 

rəhbərlərinə çatdırmağa, eşitdirməyə çalışırdı. Lakin elə bu səsin 

həmin rəhbərlərə vaxtında çatmadığından özü də şəhid olan, 

qurban gedən soydaşlarımızın, igidlərimizin keçdiyi şəhidlik 

yolunu keçməli oldu. 

İndi Alı yurdunun ocağının işığını üç oğul balası, bir də 

özündən artıq sevdiyi Laləsi yandırır. Bu evdə Alının yeri həmişə 

görünür. Balaca Toğrulun gözlərindən əməlli-başlı niskinli 

axtarış süzülür. Şübhəsiz, Lalə də bu tənhalığı, ayrılığı asanlıqla 

qəbul emir. Alı həmişə deyirdi: 
Mən ölsəm qəbrimin üstünə ancaq, 

Başqa gül qoymayın Lalədən qeyri 

Qoy onu sinəmdə bitirsin torpaq, 

Əzəldən sinəmdir Lalənin yeri. 

 

Və yaxud: 

Şair də yurdunun bir əsgəridir, 

Yarımçıq ömrümü Lalə yaşatsın. 

O, sinəm üstünə güllə yeridir. 

Qanımı bu ana torpağa qatsın. 

Alı az yaşadı. Lakin mənalı, bütöv bir ömrə bərabər söz, 
silinməyən  iz qoyub getdi. 

Bu gün kitabın sənsiz oxunur, qardaş. Əllərim əsir, ürəyim 

göynəyir. Sənə deyəcək xoş sözlərimi deyə bilmirəm, Alı. Axı çox 

şeirlərinin ilk oxucusu mən idim. Çox dərdlərimizi birlikdə bölərdik. 

Elə Lalə ilə toy günündə səni birinci təbrik edən mən oldum. Həyat 

uğurlarına da çox sevinirdim. Bəlkə də, başımız sevincinə, 

uğurlarına öyünməyə qarışdığından səni bəd nəzərlərdən, düşmən 

gülləsindən və hələdə sirri bilinməyən xəyanətdən qoruya bilmədik. 

Ürəyim sızıldaya-sızıldaya bu sözləri dedim, qardaşım. Bilmirəm nə 

dərəcədə səmimi, nə qədər adına yaraşan oldu dediklərim. Hər halda 

bu bir qardaş borcu idi və mən onu  deməli idim. 

                                                                20 yanvar, 1993 

                  BAYRAQ SANCILDI, LAKİN... 

                                Qurban olum, torpağına daşına, 

                                Qaldır məni dağlarının başına. 

                                Qoy dolanım, Vətən, sənin başına 

                                 Deməsinlər pərvanəsi çatışmır. 
 

Bu dörd misranın təsiri heç vaxt məni rahat buraxmayıb. 

Son  5 ildə isə bu misraların hər biri sanki bir epopeyaya çevrilib, 

mənasını, tutumunu daha geniş şəkildə nəzərə çatdırıb. Bir də bu 

misralar dilimizdə dolaşıb, ürəyimizdən süzüləndən sonra istər-

istəməz bu qənaətə gəlmişik ki, Vətənin başına dolanan, onun 

nazını çəkməyi bacaran oğullarımız bir deyil, beş deyil, minlərcə, 

milyonlarcadır. Vətən torpağı od tutub yanan gündən bəri 

sinəsinə silah sıxıb murdar düşmənin ayağını yurd-yuvamızdan 

kəsməyə çalışanlar pərvanə deyil, bəs nədir? İndi elə məqamda 

yaşayırıq ki, şəhidsiz ötmək, qurbansız  keçinmək mümkün deyil. 

Az qala gözümüzün yaşı da quruyub. O qədər ağlayıb-sızlamışıq, 

o qədər cavan-cavan oğulları torpağa tapşırmışıq ki, onu ifadə 

etməyə bu hissi adamlara çatdırmağa nə qələmin gücü çatır, nə də 

yaradıcı adamların. 

Yarımçıq ömür sürənlərdən biri haqqında danışmaq 

istəyirəm. Özü də elə bir ömürdən söhbət açmaq niyyətindəyəm 

ki, sözün həqiqi mənasında, nağıla, əfsanəvi bir qəhrəmanlığa 

bənzəyir.  

Natiq Süleymanovu deyirəm. Oxucularımızın ona daha 

yaxından bələd olması üçün demək istəyirəm ki, Natiq 31 il 

bundan əvvəl Şəmkir rayonunun keçmiş Lenin adlı qəsəbəsində- 

indiki Çinarlıda dünyaya göz açıb. Həmin kənddə də məktəbə 

gedib. Şən, qayğısız günlərini yaşayıb. Sonra S. Ağamalıoğlu 

adına AKTA-nın Elektrikləşdirmə fakültəsində təhsil alıb. 

Vətənimizdən xeyli uzaqda Rusiyanın Tula şəhərində işləyib. 

Onun əmək kitabçasında daha bir ünvan isə Altay Vilayətinin 

Barnaul şəhəridir. O, burada hərbi xidmətdə olub. 

Doğma respublikamıza isə qayıdandan sonra başımıza bu 

müsibətlər açılıb. Dözə bilməyib, qəlbinin hökmü ilə orduya üz 

tutub. Yağı düşməndən qisas almaq, qədim torpaqlarımızın 

qorunmasını təmin etmək istəyi ilə alışıb yanıb. Baş leytenant 

Natiq Süleymanovun ən böyük arzusu da elə bu idi. İlk döyüş 

yolu Ağdərənin Marquşavan və Leninavan kəndlərindən başlayıb. 

Bir sözlə, Ağdərənin kəndləri uğrunda gedən döyüşlərin 

hamısında iştirak edib. Beləcə də Natiqin döyüş ünvanları tez-tez 

dəyişib. Müxtəlif cəbhələrdə öz döyüşçü bacarığını nümayiş 

etdirib. Qədim Şuşamızın müdafiəsində iştirak edib. 

Odlu-alovlu müharibə illərinin bir günündə isə Gəncə və 

ətraf rayonlardan ibarət xüsusi təyinatlı reyd briqadası yaradılıb. 

Baş leytenant Natiq Süleymanov könüllü olaraq bu dəstəyə 

qoşulub. Dəstənin nəzdindəki kəşfiyyat qrupuna rəhbərlik edib. 

Onun döyüş yolu da çox maraqlı keçib. Cəbrayıl rayonundan Sur 

kəndinə istiqamət götürən döyüşən dəstənin  fəallarından biri 

kimi ad-san qazanıb. 

Natiqin döyüş yolu haqqında istənilən qədər danışmaq olar. 

Lakin gəlin görək 31 yaşı təzəcə tamam olmuş bir igidin itkisini 

nə ilə əvəz etmək olar? Nə danışasan, nə yazasan ki, 56 yaşlı 

Kamal kişi oğul dağını bir anlıq unuda bilsin? Şübhəsiz bu, 

mümkün deyil. Axı bütün analar, atalar kimi Kamal kişiyə də 

oğlu əziz və əvəzedilməz idi. Onun evdə axırıncı görüşünü ata 

belə xatırlayır. ”Ailəsi ilə görüşməyə gəlmişdi. Bir az söhbət 

edəndən sonra onu çox dilə tutdum. Dedim, ay bala, böyük 

qardaşın cəbhədədir. Nə olar sən daha getmə. Evimizdə qal, 

ailəndən göz ol. Axı bizim də qolumuzdan tutan olmalıdır, ya 

yox? Dinmədi. Başını aşağı salıb susmağına davam etdi. Hiss 

etdim ki, onu inadından döndərə bilməyəcəm”. Bu görüş 

avqustun 8-də olmuşdu. 

Bu da həmin avqust ayının 15-i. Qızmar yay günəşi hər yeri 

yandırıb yaxırdı. Düşmən isə hündür Şiştəpə istehkamında 

möhkəm mövqe tutmuşdu. Artıq ordumuzun hissələri bir neçə 

məntəqəni ələ keçirmişdi. Həmin hündür təpəyə doğru yavaş-

yavaş irəliləyirdilər. Hamıdan qabaqda isə cəsur komandir Natiq 

Süleymanov gedirdi. Təpəyə qalxan kimi milli bayrağımızı ürəklə 

torpağa sancdı. Təzəcə arxaya dönmüşdü ki, qəfl güllə onu 

haqladı. Gözləri qaraldı, əlləri əsdi. Bütün dünya başına fırlandı. 

Ağır-ağır bayraq sancdığı torpağa çökdü. Döyüşçülər çatana 

qədər artıq onun hərarətli qəlbi susmuşdu. 

Bax belə oğul idi Natiq. Böyüdüyü kəndin, tərbiyə aldığı 

ailənin başını döyüş yolu, mərdliyi, mübarizliyi ilə ucalda bildi.  

                                                                  

Sentyabr, 1992 

ÖLÜMÜN YANDIRDI BİZİ  
  

Kaş həmin axşam “Gün” proqramına baxmayaydım.  

Jurnalist həmkarım Telli xanımın rəngdən-rəngə, düşərək, sözləri 

boğazında ilişib qalmış halda və ürəyinin həyəcanını boğmağa, 

gözünün yaşını saxlamağa çalışa-çalışa dediyi xəbəri 

eşitməyəydim. Ölümün yaman sarsıtdı bizi. Artıq sən Azərbaycan 

jurnalistlərindən başımıza açılan bu müsibətli illərdə altıncı şəhid 

oldun, Çingiz. Sənə və sənin daxili dünyana tam bələd olmasam 

da, alovlu verilişlərinə, kəskin süjetlərinə, gülləbaran altında 

hazırladığın reportajlara, eləcə də ən gərgin məqamlarda danışıq 

stolları arxasında əyləşən rəhbərlərin məqsədini və məramını 

açıqlayıb tamaşaçıya çatdıran videolentlərinə baxa-baxa 

tanımışdım səni. Yaddaşıma da belə yazmışdım  ki, şükür 

İlahinin kəramətinə sözümüzü müəyyən dairələrdə deyə bilən 

jurnalistlərimizin cərgəsinə daha biri də əlavə olundu. Biz 

hamımız bu sevinclə hər həftə efirə çıxan “215 KL” studiyasının 

verilişlərinə diqqətimizi yönəldirdik. Ancaq, sən demə, bu 

sevinci, bu fərəhi də tale bizə çox görəcəkmiş. Dəfələrlə risk edib 

hər qarışına bələd olduğun müqəddəs Qarabağ torpağında qətlə 

yetiriləcəksənmiş. Özü də bir namərd gülləsinə tuş 

gələcəksənmiş. 

 Sən çox güllə yağışı altında bugünkü tarixi sənədləşdi-

ribsən. Hər dəfə də odlu nöqtələrdən hazırladığın verilişlərinə 

baxanda ürəyimdən bir gizilti keçirdi. Və əl açıb Ulu Tanrıya 

yalvarırdım ki, səni namərd gülləsindən hifz eləsin. Bilmirəm 

düşünə-düşünə belə edirdin, yoxsa tökülən nahaq qanlar sənin 

gözünü tutmuşdu. Ancaq mən bunu bu cür qiymətləndirirəm. 

Deyirəm ki, sənin vətən torpağına olan məhəbbətin rəngsiz və 

boyasız, xalqa xidmətin, tarixi zənginləşdirən sənədlər 

toplamağın təmənnasız idi.  

 Torpağımıza qarşı aparılan işğalçı müharibənin ilk 

günlərindən Azərbaycan jurnalistlərindən heç biri ya Qalina 

Staravoytova ilə görüşə bilməmişdi, ya da sadəcə olaraq bu 

görüşü istəməmişdilər. Lakin sən bütün maneələri, çətinlikləri dəf 

edib ona ürəyini göynədən və millətimizin tarixi ilə bağlı inamlı 

suallarını çəkinmədən dedin. Hətta onu da açıqlığı ilə dedin ki, 

ermənilərə göstərdiyin bu xidmət üçün nə qədər haqq alırsan. Bax 

elə həmin an çoxları, elə mən özüm də ekranda görünən 

sifətindən öpdüm. Demək istəyirəm ki, sənin jurnalistlik 

fəaliyyətin uzun bir tarixi əhatə eləməsə də, mənalı və yaddaqalan 

olub. Bundan sonra sənin ömrün çoxlarına örnək olacaq. 

İnanıram ki, xalq Çingiz Fuadoğlu imzasını həmişə axtaracaq və 

sənin gülən çöhrəni ekranda görmək arzusu ilə alışıb yanacaq. Bir 

də ona təəssüflənirəm ki, biz ancaq sənin filmotekalarda qalan 

lentlərini izləyə biləcəyik. Canlı səsini, gülər təbəssümünü isə bir 

daha görməyəcəyik.  

 Bu gün Azərbaycan jurnalistikasına ötəri nəzər salanda 

igid jurnalistlərimizi, Salatın Əsgərovanı, qələmi ilə od püskürən, 

alovlu misraları ilə ürəklərə yol tapan Alı Mustafayevi, səmimi 

insan Osman Mirzəyevi, televiziya sənətinə mükəmməl bələd 

olan Fəxrəddin Şahbazovu, Arif Hüseynzadəni və Gəncə gil-

torpaq kombinatında çıxan “Əməkçi” qəzetinin müxbiri, sinəsinə 

fotoaparat əvəzinə silah basıb ilk gündən könüllü olaraq döyüşə 

gedən, bu yolda da şəhid olan Ruzigar Qasımovu xatırlayıram. 

Bəli, bu gün başqa sahələrin işçiləri və ictimaiyyətin digər 

nümayəndləri kimi Azərbaycan jurnalistikası da bu ağrı-acını 

dadmalı, öz qələm yoldaşları üçün göz yaşları axıtmalı oldu. 

Onsuz da dünyanın bütün dərdləri, millətimizin bütün ağrı-acıları 

biz yaradıcı adamların çiyninə yüklənib. Elə bu yükün ağırlığına 

tab gətirə bilməməyimizdən də özümüzü oda-közə vururuq. 

Qaynar nöqtələrdən obyektiv məlumatlar hazırlamağa çalışırıq. 

 Mən bir də ona inanıram ki, sənin ailən həmişə başını dik 

tutub adamların gözünə şax baxacaq. Çünki bu ölümlə həm özün 

ölməzləşdin, həm də özündən sonrakıları yaşatdın.  

 Təkcə hönkürə-hönkürə Xocalı faciəsini lentə almağın və 

bu soyqırımın dünya ictimaiyyətinə çatdırılması xalqımız üçün 

misilsiz xidmət idi, qardaş. 

 Bu yol indi çoxlarımızın qarşısındadır. Bu yolun sabahkı 

şəhidi mən də ola bilərəm, başqa qələm yoldaşlarım da. Bu gün 

isə şəhidlik sənin bəxtinə yazılıbmış, Çingiz. Qoy Ulu Tanrı 

bundan sonrakı bəlalardan özü qorusun milləti. Nə qədər çalışsam 

da və fikrimi ümumiləşdirmək istəsəm də, ürəyimdə bir nisgil 

çırpınmaqdadır. Şübhəsiz ki, çox şeyi deyə bilmirəm. Və sənin 

ömrünə layiq sözlər işlətməkdə acizəm. Buna baxmayaraq yenə 

əlimə qələm alıb göynəyə-göynəyə demək istədiklərimi vərəqlərə 

köçürdüm. 

 Çox təəssüf ki, sən Gülüstanın erməni quldurlarından tam 

azad edilməsi, icra hakimiyyətinin binasına üçrəngli bayrağın 

sancılması sevincinə, Ağdərənin yollarına ciddi əngəl olan 

kəndlərin boşaldılmasına sevinə bilmədin. Zaman gələcək, hər 

şey millətimizin qələbəsi ilə başa çatacaq. Bayaq dediyim kimi, 

onda sənin balaların və ailən ikiqat göz yaşı axıdacaq. Həm sənin 

yoxluğundan, həm də qələbəmizdən kövrəlib ağlayacaqlar. 

 Qəbrin nurla dolsun, Çingiz. Əbədi sığınacaq kimi 

qoynuna üz tutduğun torpaq evinin istisi, hərarəti və 

müqəddəsliyi qoy səninlə olsun həmişə.   

 

                                                                   İyun, 1992 

DƏRDİNƏ ŞƏRİKİK, ŞƏMİSTAN ƏMİ  
 

Bu gün biz müharibənin dəhşətlərini və onun gətirdiyi 

fəlakətləri yaşamaq məcburiyyətindəyik.  Ana-bacılarmızın göz 

yaşları, tökülən şəhid qanları dərd üstünə dərd gətirir. Düşmən 

tapdağı altında inildəyən müqəddəs torpağın hıçqırtısı anaların 

fəryadına qarışıb ərşə dirənir. Bəlkə də, vaxtında, hadisələrin ilk 

günündə ağdamlıların qabağını öz ağsaqqallarımız kəsməsəydi, 

qəti addımlar atılsaydı biz bu qədər təklənib dala çəkilməzdik. Bir 

milyondan çox yurddaşımız isti ocaqlarından didərgin düşməzdi. 

Ailələrə bu qədər oğul dağı, şəhid adı  üz tutmazdı. Amma bir 

təsəllimiz var ki, oğullarımız vətən yolunda qəhrəman kimi 

ölməyi bacarırlar. Tovuzlu Şəmistan Ələkbərovun iki oğlu–

Rasim və Fariz kimi. 

Tovuzun Aşağı Öysüzlü kəndində Şəmistan kişinin 

həyətindəyəm. Doğrusu, söhbətə necə başlayacağımı özüm də 

bilmirəm. Ömür-gün yoldaşını vaxtsız itirən, üstəlik Rasim və 

Farizin şəhidlik dərdini arıq çiyinlərinə yükləyən atanı yenidən 

göynətməyə, hələ qaysaqlamayan yarasını təzələməyə ürək 

eləmirik. Bir az Tovuzun müdafiəsindən, əsgərlərə göstərilən 

qayğıdan danışırıq. O, razılığını bildirir. Söhbət Tovuzun 

şəhidlərindən düşür. İlk şəhid mənim Fariz balam idi, deyib 

başını köksünə əyir. Üznü məndən gizlədib nəmli gözlərini silir. 

Bir az keçəndən sonra “Ədalət” qəzetinin  baş redaktoru Aqil 

Abbasa yazdığı ərizəni qarşımıza qoyur. Ərizəni oxuyuruq: 

–Sizə məlum edirəm ki, emənilərin Azərbaycana qarşı 

apardığı işğalçılıq müharibəsində iki oğlum şəhid olub. Birinci 

şəhid balam Rasim Ələkbərov 1966-cı ildə anadan olmuşdur. Ali 

təhsilli iqtisadçı idi. Bakının Əzizbəyov rayonundakı 

cihazqayırma zavodunda işləyirdi. 1991-ci ilin oktyabr ayında iş 

yerindən könüllü olaraq cəbhəyə getmişdi. Həmin il dekabr 

ayının 28-də Kərgicahan döyüş cəbhəsində şəhid oldu. 

İkinci şəhid balam Fariz Ələkbərov isə 1968-ci ildə anadan 

olmuşdur. Orta məktəbi bitirib, rayondakı maşın təmiri 

müəssisəsində çilingər işləyirdi. Ermənistanla sərhəd olan 

Əlibəyli kəndindən gələn dəhşətli xəbərlər onu sakit buraxmırdı. 

Bizdən xəbərsiz Zöhrab Məmmədovun könüllülər dəstəsinə 

yazılmışdı. 12 mart 1992-ci ildə həmin kənddə şiddətli döyüş 

oldu. Bu Farizin axırıncı döyüşü idi. O, erməni döyüşçülərinin 

komandirini öldürmüş, 7 nəfər döyüşçü dostunu xilas edərək bir 

tank ələ keçirmişdi. Ermənilər tərəfindən döyüşən muzdlu rus 

əsgərıinin atdığı qumbara isə 24 yaşlı Farizin həyatına son 

qoymuşdur. 

Yeri gəlmişkən deyim ki, Farizin ölümündən az sonra onun 

sənədləri aidiyyəti orqanlar tərəfindən hazırlanmış və Milli 

Qəhrəman adına layiq görülmüşdür. Lakin həmin sənədlər indiyə 

kimi  Müdafiə Nazirliyinə çatdırılmamışdır. Farizin qəhrəmanlıq 

dolu döyüş yolundan isə mətbuatda çox yazılıb. 

Ən dəhşətlisi budur ki, Şəmistan kişi Rasimin ölümünü 

Farizin dəfnində bilib. Qardaşları Rasimin cəbhəyə getməyini də 

heç ataya deməyiblər. Bir məsələni də qeyd etmək istəyirəm ki, 

Tovuz Rayon İcra Hakimiyyətinin sabiq başçısı T. Zeynalovun 

13 mart 1992-ci ildə imzaladığı sənəddə deyilir.: ”Vətənin 

müdafiəsi uğrunda qəhrəmancasına həlak olmuş Ələkbərov Fariz 

Şəmistan oğlunun yaşadığı küçəyə onun adı verilsin və orada 

xatirə lövhəsi qoyulsun”. Göründüyü kimi, sərəncam verilib. 

Lakin icrası isə unudulub. Səbəbi də son bir neçə ildə Tovuzun 

icra başçılarının tez-tez dəyişdirilməsi olub. Nəhayət, bir müddət 

keçəndən sonra, yəni 15 iyun 1993-cü ildə Tovuz rayon Xalq 

Deputatları Soveti qərara alıb ki, Tovuz şəhəri A.S.Puşkin adına 

orta məktəbin adını dəyişdirərək rayonuun ilk şəhidi Ələkbərov 

Fariz Şəmistan oğlunun adının verilməsi haqqında Azərbaycan 

Respublikası Nazirlər Kabineti qarşısında vəsatət qaldırılsın. 

Həmin gün biz Tovuzda çox adamla görüşdüm. Hamı 

Farizin qəhrəmanlığından ağızdolu danışdı. 24 yaşlı gəncin Vətən 

eşqi ilə döyünən ürəyinin susması hamını yandırıb-yaxırdı. Bu 

başqa cür də ola bilməzdi. Uzun illər halal zəhmətlə balalarına 

çörək qazanan Şəmistan əminin  və həyatdan nakam getmiş 

Gülüstan ananın tərbiyəsini görmüş uşaqlar qeyrətli və 

vətənpərvər olmalı idi. Oldular da. 

Farizin uyuduğu qəbiristanlığa da baş çəkdim. Aşağı 

Mülkülü qəbiristanlığında anası Gülüstanın, dayısı Əziz 

Məftunun yanında torpağa tapşırılıb Fariz. Doyunca səsini, 

nəvazişini,  eşitmədiyi doğmalarına indi qovuşub igid qardaşımız. 

Rahat yat, igid əsgər. Sənə rəsmən Milli Qəhrəman adı verilməsə 

də, qədirbilən tovuzluların yaddaşında, bir də ölümdən xilas 

etdiyin döyüşçülərin hafizəsində əsl qəhrəman kimi yaşayırsan. 

Bizə elə gəlir ki, gec də olsa, sənin əsl qəhrəman olduğun bütün 

Azərbaycana bəlli olacaq.  

 

30 aprel, 1994-cü il 

YAŞANMIŞ ÖMÜRDƏN CİZGİLƏR  
 

O dəhşətli hadisədən yeddi ay keçməsinə baxmayaraq, el-

oba bu dərdi hələdə unuda bimir. Hamı ömrünün çiçəklənən 

çağında namərd gülləsinin qurbanı olan bu gəncin halına acıyır, 

özündən sonra yadigar qoyub getdiyi körpəsinin boynunu oxşayıb 

onu şirin dillə dindirməyə çalışır. Sözün  düzü, elə buna görə də 

bu ötən vaxt ərzində hər dəfə Sənangilə getməyə, onun əzizləri ilə 

üz-üzə oturub mərhumun haqqında söz açmağa çətinlik 

çəkmişəm. Övladlarının boy-buxununa baxıb sevinən ata-ananın, 

qardaş nisgilli qardaş-bacıların, sevgisindən yetim qalan həyat 

yoldaşının göz yaşlarına bais olmaqdan qorxmuşam. 

Fikirləşirdim ki, təsəlli verməyə söz tapa bilməyəcəmsə, niyə 

onların qaysaq bağlamaq istəyən yarasının gözünü yenidən 

qopardım. Amma bu qaysağı qoparmalı olduq. 

Sənan Ağayev 1959-cu ildə anadan olub. Orta məktəbi 

bitirdikdən sonra ömrünü arzusunda olduğu sənətə bağladı, gecə 

milisində işə düzəldi. Müxtəlif tapşırıqların icrasında yaxından 

iştirak edi. Bacarığına, qabiliyyətinə görə onu Xanlar Rayon 

Daxili İşlər Şöbəsinin göndərişi ilə Mərdəkan milis məktəbinə 

peşə ustalığını, eləcə də nəzəri biliyini artırmağa yolladılar. 

Məktəbi qurtarıb qayıdan kimi onu Səfərəliyev (indiki 

Samux) şöbəsində sahə müvəkkili vəzifəsinə təyin etdilər, Zazalı 

kəndinin sakitliyini, əmin-amanlığını ona tapşırdılar. 

Atası ilə həyətdə qarşılaşdıq. Saç-saqqalı vaxtından əvvəl 

ağarmış bu adamın sifətindən nələr oxunmurdu, İlahi! Oğul 

dərdindən qəddi bükülmüş atanın baxışlarından sanki daş 

asılmışdı. Nə qədər özünü gümrah tutmağa çalışsa da, dərd öz 

işində idi. 

“Onun yoxluğuna inanmaq istəmirəm” –dedi. ”Elə bilirəm 

ki, harasa iş dalınca gedib, indicə qapımdan içəri girəcək. İki 

oğlum, iki qanadım vardı. Allah bunu da mənə çox gördü. 

Qanadımın birini qırdı. Nə qədər özümə təsəlli verməyə çalışsam 

da, bacarmıram. Görünür, dünyadan köçənə qədər Sənanın 

yoxluğuna inanmayacam. İpək kimi xasiyyəti vardı. Uşaqla 

uşaqdı, böyüklə böyük”. 

Fərrux kişi danışdıqca gah səsi titrəyir, gah da qəzəbdən 

alışıb yanırdı. Fərrux kişinin bu halını görüb özgə heç nə soruşa 

bilmədim. Hər şey onun duruşundan görünürdü. Gah Sənanın 

təzə rütbə almağından, gah da mərhumun özü ilə bağlı 

söhbətlərindən danışırdı. 

1990-cı il noyabr ayının 30-da Xanlar ( indiki Göygöl ) 

rayonunun Qarabulaq kəndindən baş alan dəhsətli xəbər bütün 

Gəncəbasarı lərzəyə saldı. Həmin gün Qarabulaq kəndində rayon 

DİŞ-nin milis kapitanı Məmmədəli Əhmədov, serjantlar Rafiq 

Məmmədov, Sərhəddin Əliyev, Şərif Məmmədov, Rauf Rzayev 

və leytenant Sənan Ağayev kimi igidlərin dünyaya göz yumduğu 

gün idi. Pasport rejiminin yoxlanması, könüllü getmək 

istəyənlərin köçürülməsi üçün yaradılmış qrupun önündə bu 

igidlər gedirdi. Kəndin girəcəyində açıq səhrada erməni 

yaraqlıları onları güllələrlə qarşıladı. Hər tərəf açıqlıq idi. 

Daldalanmağa kol-kos belə yox idi. Və belə bir gərgin məqamda 

5 igid vətən torpağını qoruyarkən qanına qəltan edildi. 

Hadisədən bir gün əvvəl idi. Axşamdan işə tez gedəcəyini 

demişdi. Səhəri o başdan qalxdı. Tələsdiyini, səbrsiz, 

hərəkətlərini elə bil səhərin yuxusundan doymaq bilməyən körpə 

də hiss eləmişdi. Oyanan kimi balaca toppuş əllərini atasına sarı 

uzatdı. Gəlin körpəni ondan qabaq götürdü.”Gecmi gələcəksən? 

deyə-soruşdu. Cavabın yubandığını görüb: “Allah xeyir eləsin, 

yuxuda gördüm ki, səni müharibəyə aparırlar” – dedi. 

Sənan ömür-gün yoldaşının sözlərindən diksinən kimi oldu. 

Dönüb bir-birinə sığınmış ana-balaya baxdı. ”Nə müharibə, 

müharibə nə gəzir”dedi. Gəlin isə kədərli-kədərli baxırdı. Evdən 

çıxanda anası qabağını kəsdi. 

–Ay bala, ürəyim yaman narahatdı. Gəl bu gün bizi 

İimamzadəyə apar. Gedək Allaha yalvaraq, dərdimizi onun 

dərgahına bəyan eləyək. Görək bu işlərin axırı necə olacaq? 

–Ana, mənim bu gün işim çoxdur. Bəlkə lap gec gəldim. 

Siz atamla gedin–deyib həyət qapısına tərəf tələsdi. 

Elə bil ananın ürəyinə nəsə dammışdı. Onun dalınca yola 

kimi çıxdı. Dönə-dönə niyə gec gələcəyini soruşdu. Anasını 

sakitləşdirmək üçün sahəsində bir maşının oğurlandığını bildirdi. 

Çevrilib bir də ömür-gün yoldaşına, qucağındakı körpəsinə baxdı 

Bu, sonuncu baxış idi. 

O gün qızılı bir payız günü idi. Ana körpə nəvəsini, bir də 

gəlinini götürüb İmamzadəyə getdi. Allaha yalvardı ki, sən bu 

ata-balanı bir-birinə çox görmə. 

Ana Allaha yalvaranda Sənan yol gedirdi. Evdə hamıdan 

gizlətdiyi, əhalinin “Qan çanağı” adlandırdığı Çaykənd, 

Martunaşen, Qarabulaq tərəfə. 

Martunaşen əhalisinin çoxu rayon partiya komitəsinə, daxili 

işlər şöbəsinə müraciət etmişdilər ki, onların köçürülməsinə 

kömək göstərsinlər. Beləcə həmin gün 30 nəfərlik dəstə 

Martunaşenə yola düşdü. Sənangilin qrupu lap öndə gedirdi. 

Kəndə daxil olmaq istəyəndə dəstə quldurların qəfil atəşi ilə 

üzləşdi. İki saatdan çox inadlı döyüş getdi. Təpədən dırnağa kimi 

silahlanmış, strateji cəhətdən yaxşı mövqe seçmiş düşmənlər 5 

cavanı heç bir maneə görmədən qanına qəltan etdilər. 

Evlərində olduğumuz vaxt çox çalışdıq anasını 

danışdırmayaq, ancaq o özünü saxlaya bilmədi. Göz yaşlarını 

sinəsini göynədən sözlərinə qatıb dedi: 

–Axı gedəndə niyə evdə heç nə demədi? Ayaqlarına 

düşərdim, balamı doyunca öpərdim. Niyə vaxtında bu xəbər bizə 

deyilmədi? Gedərdim ora, məni də vurardılar. Gözlərim oğul dağı 

görməzdi. 

Sənanın yeganə balası Gözəl gah nənəsinin, gah da anasının 

üstünə qaçır. Nənə ağlama, ana ağlama yaylığınızı atın, –deyir. 

Elə bil hələ heç nə anlaya bilməyən körpə bu gözyaşlarının 

arxasında dayanan fəlakətin açılacağından qorxur. 

Ömür-gün yoldaşı İlhaməni danışdırmaq istədik. Danışa 

bilmədi. Onsuz da demək istədiyi sözləri gözyaşları yanağına 

yazırdı. 

Daha heç nə soruşmuruq. Demək istədiklərimizi də unudub 

ürəyimizdə saxlayırıq. 

Tarix ötüb keçənləri heç vaxt unutmur. Nə vaxtsa baş 

vermiş ədalətsizlik, cinayət illər ötsə də, yaddan çıxmır, 

aşkarlanır və həqiqət olduğu kimi  çağrılır. Mən də Xanlar 

rayonunun Qarabulaq kəndində həlak olan milis işçilərinin 

qatillərinin layiqli cəzalarını alacaqlarına inanıram. Bir də ona 

inanmaq istəyirəm ki, bu gün çoxlarına qaranlıq görünən həmin 

hadisələr nə vaxtsa olduğu kimi, rəngsiz, boyasız xalqa 

çatdırılacaq. 

 

22 avqust, 1991-ci il 

ADAU məzunu, Qazi Xəyal Qurbanov: 

QƏLƏBƏ XƏBƏRİ İTİRDİYİM  

AYAĞIMIN ACISINI UNUTDURDU  

 

İkinci Qarabağ müharibəsində taleyinə qazilik yazılan baş 

leytenant Xəyal Qurbanov itirdiyi ayağının acısını qələbə xəbəri 

ilə unutdu. 

 Xəyal Qurbanovun 37 yaşı hələ tamam deyil. Ali 

təhsillidir. Azərbaycan Dövlət Aqrar Universitetinin aqrar 

iqtisadiyyat və menecment ixtisasını bitirib. 2014-cü ildən ordu 

sıralarında xidmət edir. Baş leytenantdır. Olduqca sadə və səmimi 

bir gəncdir. Zəhmətkeş bir ailədə dünyaya göz açıb. Atası 

Tanrıverdi Qurbanovun və anası Rita xanımın halal çörəyi, öyüd 

nəsihətləri ilə böyüyüb. Genindən gələn halallıq və vətənpərvərlik 

illər keçdikcə daha güclü hisslərə çevrilib. Günlərin birində də 

onu ordu sıralarına gətirib. Çevikliyi və cəsurluğu ilə elə ilk 

günlərdən fərqlənib, komandirlərinin diqqətini cəlb edib. Təlim 

mərkəzində imtahandan uğurla keçib, zabit rütbəsi alıb və taqım 

komandiri təyin edilib. İllər ötdükcə Xəyalın hərbi peşəkarlığı da 

artıb. Tapşırıqları dəqiqliklə yerinə yetirib, hərbin sirlərinə bütün 

incəliklərinə kimi yiyələnib. 

 O ötən illəri yaddaşında təzələyib bir-bir mənə  danışır. 

Deyir ki, başqa zabit yoldaşlarım kimi mən də müharibənin 

qaçılmaz olduğuna inanırdım. Yaxşı başa düşürdüm ki,  ikili 

oyunlar quran dünya birliyi həmişə erməniləri müdafiə edib və 

dəyişmək kimi fikirləri də yoxdur. Elə o üzdən də Vətən 

torpaqlarını erməni işğalçılarından təmizləmək üçün hərbi bilik 

və təcrübəyə daha qətiyyətlə sahiblənməyə çalışdım. İstəyimə də  

nail oldum. Mühəndis xidməti rəisinin köməkçisi, sonralar 

xidmət rəisi kimi də hər zaman etimadı doğrultdum, hədəfə doğru 

inamla irəlilədim.    

 Dəfələrlə fəxri fərmanlara və medallara layiq görülən 

Xəyal və onun bölüyünün əsgərləri həm də bir növ döyüşən 

ordunun mayağı olub. Ermənilərin minaladığı ərazilərdə 

partladıcı qurğuları zərərsizləşdirib və ordunun təklükəsiz 

irəliləməsini təmin ediblər. Eyni zamanda işğaldan azad edilən 

ərazilərə yenidən düşmən hücumu olmasın deyə ehtiyat tədbirlər 

görüblər. Bu cür əməliyyatların birində isə qəfil mina partlaması 

nəticəsində ayağının birini itirib. Xəyal onu da deyir ki, 

minaaxtaran iki dəfə səhv edir. “Bir bu peşəni seçəndə, bir də 

qəfildən mina üzərinə çıxanda”. Onu da əlavə edir  ki, nə bu 

peşəni seçməyindən, nə də ayağını itirməyindən peşiman deyil. 

“Bu canım Vətənə fəda olsun, təki Vətənin ərazi bütövlüyü 

pozulmasın” deyir. 

 Söhbət zamanı Xəyal ölkə Prezidenti, Ali Baş Komandan 

İlham Əliyevin qurduğu güclü ordudan, xalqı yumruq kimi 

ətrafında birləşdirməyindən və informasiya məkanında ən cəsur 

fikir sahibi olmağından da danışdı. Bütün bunlarla qürur 

duyduğunu dedi. 

Atası Tanrıverdi kişi, anası Rita xanım iki bacının bir 

qardaşı olan oğlunun acısını onunla birlikdə çəkir. Ürəkləri 

göynəyir, könülləri qübar edir. Amma bu qədər acının içində bir 

qürur da yaşayırlar. Oğulları təsadüfi bir qəzada yox, Vətən 

müharibəsində ayağının birini itirib. 

İndi Xəyalı tanıyan hər kəs onunla qürur duyur. Vətən 

torpaqlarının bütövlüyü uğrunda ayağInı itirən, ADAU məzunu 

olan  bu qazi-zabiti minnətdarlıqla anır, haqqında ürək dolu 

danışırlar. 

Xəyal Qurbanovun qızı Mədinə, oğlu Çingiz də ataları 

haqqında  fəxrlə danışır. Bu balalar həm də atanın yeriyən 

ayaqları olduğunu deyirlər. Xəyal Qurbanova  güc verən ən 

böyük varlıq kimi atalarının yanından ayrılmırlar.  

Xəyalın ən böyük arzusu isə onların bütövlüyünü təmin 

etdiyi Vətən torpaqlarının gələcək nəsillər tərəfindən də göz 

bəbəyi kimi qorunmasıdır. 

 

                                                            Dekabr 2020 

VƏTƏN MÜHARİBƏSİNİN BİR  

QƏHRƏMANI DA OLXAN QULİYEVDİR  

 

Hələ 33 yaşı tamam deyil. Amma baxışından, hərəkət və 

davranışlarından toxtaq və kamil bir insan kimi görünür. Uca-
boyludur, olduqca çevik və cəsarətlidir. Sadə bir ailədə, 

Azərbaycandan çox uzaqlarda–Rusiya Federasiyasının  

Ulyanovsk  vilayətində anadan olub.  Atası Sabirin, anası 

Nəzakət xanımın diqqəti, qayğısı heç zaman ondan əskik 

olmayıb. Bütün uşaqlar kimi o da ailənin sevimlisi olub. Yurda 

bağlı, Vətən sevdalısı kimi böyüdülüb. Orta məktəb yaşı 

çatanda isə Vətənə dönüblər. Atası Gəncə avtomobil 

zavodunda, anası isə hərbi tibb müəssisəsində çalışıb. Olxan 
bir qayda olaraq uşaqlıq dostları arasında seçilib. Səmimiyyəti, 

davranışı ilə özünü sevdirə bilib. 

1996-cı ildə  Gəncə  şəhəri İsrafil Məmmədov adına 27 

sayli tam orta məktəbin 1-ci sinfinə gedib.  2007-ci ildə həmin 

məktəbi bitirib. Orta məktəb illərində isə özünün dediyi kimi, 

hərbçi olmaqdan başqa heç nə düşünməyib. Ermənilərin 

vəhşiliyi, torpaqlarımızın işğalı, bu yolda şəhid olan 
igidlərimiz  hər an onu düşündürüb. Nə vaxtsa əlinə silah alıb 

müqəddəs Vətənin azadlığı uğrunda döyüşmək istəyib. Elə bu 

istəklə də 2007-ci ilin oktyabr ayinda Gəncənin Nizami 

rayonundan həqiqi hərbi xidmətə yola düşüb. Həqiqi hərbi 

xidmətini isə Azərbaycan  Respublikası DİN-in Daxili 

Qoşunlarının “N” saylı hərbi hissəsində keçib.  Bir əsgər 

olaraq hərbi tapşırıqları qüsursuz yerinə yetirib, döyüş sirlərini, 

silah-sursatları incəliklərinə kimi öyrənib. Yorulmayıb, hərbi 
rejimdən bezməyib. Mükəmməl bir əsgər kimi yetişməyə can 

atıb. Fiziki sağlamlığına isə daha çox diqqət yetirib, idmanla 

məşğul olub. Elə bu üzdən də xidmət müddəti başa çatandan 

sonra, yəni 2011-ci ilin yanvar ayından etibarən Daxili İşlər 

Nazirliyinin Daxili Qoşunlarında müddətdən artıq xidmətə 

başlayıb. Özü də xüsusi təyinatlı dəstədə. Burda təbii ki, 

tələbkarlıq daha yüksək olub, hər bir əsgərin əsl cəngavər kimi 
yetişməsi üçün xüsusi qaydalar tətbiq edilib, tapşırıqlar verilib 

və qüsursuz yerinə yetirilmə tələb olunub. Onun ən yadda 

qalan illəri isə qardaş Türkiyədə kurslarda olması və təlimlərdə 

iştirak etməsidir. Dünyaya meydan oxuyan belə cəsur ordunun 

döyüş təcrübəsini öyrənmək onun gənclik həyatının ən şanlı 

səhifələri olub.  Daha da mətinləşib, əslində döyüşə tam hazır 

bir əsgər kimi sınaqlardan üzüağ çıxıb. Müasir ordu 

quruculuğu çərçivəsində hazırlanan baş çavuş  Olxan Quliyev  
2020-ci ilin avqust ayında Mudafiə Nazirliyinin xüsusi 

təyinatlı  qüvvələrinə ezam olunub.  

Qəhrəman olmaq, bu cür tanınmaq təkcə sərəncamlarla 

yadda qalmır, məncə. Ölümün buz kimi soyuq baxışlarını dəf 

edərək düşmən üzərinə cəsarətli hücumların özü də hünərdir, 

qəhrəmanlıqdır. Ən əsası döyüş zamanı ölmək üçün yox, 

öldürmək üçün düşünməkdir. Bu düşüncə ilə də düşmənin 

ciyərini sökməkdir. Olxan kimi gəncləri olan millət,  doğrudan, 
bəxtəvərdir. Qürurlu və başı ucadır.  

 Onun keçdiyi döyüş yoluna qısaca nəzər yetirək. İkinci 

Qarabağ müharibəsi başlayanda baş çavuş Olxan Quliyev 

döyüs əməliyatlarina Müdafiə Nazirliyinin  xüsusi təyinatlı 

qüvvələrinin  tərkibində yollanıb. İlk gündən də ön sıralarda 

olub.  27-30 sentyabr  2020-ci ildə  Toğana-Murovdağ 

(Kəlbəcər) istiqamətində, 02-08 oktyabr Cəbrayıl rayonu 
istiqamətində, 10-21 oktyabr Füzuli rayonu və Hadrut  

qəsəbəsi ugrunda gedən döyüşlərdə, 22-29 oktyabrda 

Xocavənd istiqamətində, 30 oktyabr 2020-ci il tarixdən  3 

noyabr tarixədək Laçin,  4-8 noyabrda  Şuşa uğrunda gedən 

döyüşlərdə əsl əsgər kimi döyüşüb və çox operativ olub. 9 

noyabr  2020-ci il tarixdə  Şuşada  yaralanan Olxan Quliyev 

DİN-in Daxili Qoşunların hərbi hospitalında müalicə olunub. 

Müalicə müddəti başa çatan kimi də xidmətə yollanıb.   

Onunla müharibə günlərindən danışmaq istəyirəm. Bir 

anlıq susur. Başını qaldırıb gözlərimin içinə baxır. Gözləri 
yaşla dolur. Sonra aram-aram, qırıq-qırıq danışmağa başlayır. 

Müharibə filmlərdə gördüyümüz kimi deyil. Orda rejissor 

yanaşması, ssenarist baxışları var. Real müharibə isə ölüm-

qalım savaşı, bir amal uğrunda qətiyyətdir. Bizim amalımız 

ədalətli idi. 30 ilə yaxın işğal altında qalan torpaqlarımızı azad 

etməliydik. Şükürlər olsun ki, buna da az itki ilə nail olduq. 

Şəhidlərimizin, qazilərimizin canı-qanı bahasına. Ruhu şad 

olsun şəhidlərimizin, qazilərimizə  Allah şəfa versin. Mənim 
üçün ən unudulmaz  döyüş Kəlbəcər  uğrunda oldu.  Həmin  

döyüşdə mən qardaslarımı  dostlarımı itirdim. Çox acı çəkdim. 

Onları heç vaxt unutmayacam. Həmin anda düşündüm  ki, 

nəinki onların, birinci Qarabağ müharibəsi şəhidlərinin də 

qisasını almalıyıq.  Məni qələbəyə səsləyən də elə bu qisas 

hissiydi. Bircə məqsədimiz var idi.  Yalnız irəliləmək və 

qələbə qazanmaq, şəhidlərimizin qisasını almaq.  Axı  bizim 

qələbə qazanmağımız həm də gələck nəsillərin rahat, 
təhlükəsiz yaşaması demək idi. Sentyabr ayının 30-u bizə yeni 

hücum tapşırığı verildi. Bu dəfə  Lələtəpə isdiqamətindən 

Cəbrayila hücuma keçdik. Hava dumanlı, çiskin və yağışlı idi. 

Bu da hücum üçün çox əlverişli əhəmiyyət daşıyırdı. Döyüş 

yoldaşlarımın cəsarəti və qorxmazlığı nəticəsində biz Cəbrayıl 

uğrunda gedən doyüşdə  də qələbə qazandıq, işğaldan azad 

etdik. 
İndi baş çavuş Olxan Quliyevin sinəsini “Füzulinin azad 

olunması”, “Cəsur döyüşçü” və “10 il qüsursuz xidmətə görə” 

medalları bəzəyir. Əslində onun ömrünün ən şanlı səhifəsi 

böyük bir millətin qürurunu və şərəfini özünə qaytarmaq üçün 

qanlı döyüşlərə atılması, hamımızın dilini uzun etməsidir. 

Olxanın bir şirin oğul balası da var. Mövruddur adı. Müharibə 

günlərində anası ilə birgə hər gün atasına, bütün əsgər və 

zabitlərimizə dualar edib, uca Allaha əmanət kimi tapşırıb 
hamısını. Dilindən Vətən ruhlu şeirlər düşmürdü. Şəhid 

acılarına, qazilərimizin  hünərinə bayatılar söyləyərdi. Beləcə, 

də indi Quliyevlər ailəsində  daha bir vətənpərvər böyüyür, 
vətənin pərvanəsi ola biləcək igid yetişir. 

Bu gün işğaldan azad edilən, sinəsi ağ örpəyə bürünən 

ərazilərimizdə şəhidlərimizin, qazilərimizin, Olxan kimi 

minlərlə igid əsgərimizin qələbə, zəfər izləri var. Onların 

saldığı izlər tarixdir, şərəf və qürurdur. Başımızın ucalığı, 

dilimizin uzun olmasıdır. Ali Baş Komandanın cəsur 

əsgərlərinin rəşadətidir. Təbii ki, illər, əsrlər keçəcək, amma,  

bu izlər heç vədə pozulmayacaq. Həmişə qələbə soraqlı zəfər 
yolu kimi təzə-tər qalacaqdır. 

 

                                                         Yanvar, 2021 

RƏHBƏR BOĞAZ ÇƏKİR 

VƏ YA TORPAQDAN PAY OLMAZ 

 

1984-cü ilin son 3 ayı Qazax rayonu Kəmərli 

kəndinin sakinlərinin həyatına ən narahat, əsəbi günlər kimi 

daxil oldu. İstər-istəməz o günləri yada salanda adam 

dəhşətə gəlir.  Elə bil hər şey röyadakı kimi baş verdi. 

Əfsuslar olsun ki, həmin hadisə röya yox, acı həqiqət kimi 

tariximizin səhifələrinə həkk olundu. Özü də qara hərflərlə... 

Həmin ilin dekabr ayının 7-də kəndə xəbər yayıldı ki, 

Azərbaycan KP MK-nın birinci katibi K. Bağırov Kəmərliyə 

təşrif buyurub. Çox keçmədi ki, böyükdən tutmuş kiçiyə 

kimi hamı kənd klubuna toplaşdı. Kəmərlilər rəhbərin kəndə 

gəlişinin səbəbini təxmini ( bəlkə də dəqiq ) bilirdilər. Ona 

görə ki, bir az əvvəl–oktyabrda Bakıdan gəlmiş bir neçə 

“yüksəkrütbəli” şəxs kəndin kənarındakı meşə sahəsində 

yerləşən münbit torpağın çox hissəsini qonşu Ermənistana 

“ehtiyacı olduğu üçün pay” verməyi əvvəlcə tələb 

etmişdilər, sonra da təvəqqe. Onda el ağsaqqallarını, 

ağbirçəklərini, vətən oğullarını ulularının ruhu yaşayan 

torpaqdan ayırmaq mümkün olmamışdı. Budur, iki ay sonra 

rəhbər şəxsən özü bu işdən ötrü Kəmərliyə gəlmişdi. 

Camaatla boğazdan yuxarı hal-əhval tutandan sonra birbaşa 

keçmişdi mətləbə: “Gəlin inad göstərməyin, verin o torpağı 

getsin. Bilirəm dədə-baba yurd yerindən ayrılmaq sizin üçün 

çətindir. Elə bilin ki, həmin torpağı mənə pay verirsiniz. 

Əvəzində kəndə su çəkdirərik, yolları abadlaşdırarıq, 

ümumiyyətlə, nə lazımdırsa edərik.” 

Beləcə rəhbərin şəxsi iştirakı ilə atüstü çağrılmış bu 

iclada (belə demək mümkünsə) 2.670 hektar əkin üçün 

yararlı, ən mübit meşələr, ən başlıcası kəmərlilərin ulu dədə-

baba yurdu verildi erməni kəndlilərinin sərəncamına. 

Kəmərli camaatının köksünə rəhbərin əli ilə beləcə dağ 

basıldı. 

1984-cü ilin 7 dekabr günü camaatın yaddaşına, 

tarixin səhifələrinə qara ləkə kimi yazıldı. Əvəzində isə 

rəhbərin şəxsi göstərişi ilə ilə xala-xətrin qalmasın deyə, bir 

sıra ala-yarımçıq işlər görüldü ki, bu haqda bir az sonra bəhs 

edəcəm. 

KƏMƏRLİDƏ “BATTAQLI BULAĞI”NDA DÖYÜLƏN 

BAŞ NAZİRİN MÜAVİNLƏRİ KİMLƏR İDİ 

 

Həmin hadisə necə baş vermişdi? 

 

 1984-cü ilin 24 oktyabrında Qazax rayonu Kəmərli 

kəndində sovet hökumətinin məmurlarına qarşı böyük etiraz 

başladı. Buna xalq üsyanı da demək olardı. Səbəb Qazax 

rayonunun “İncə Dərəsi” deyilən ərazisinə məxsus 2.670 hektar   

dağlıq meşə ərazisinin ermənilərə verilməsi idi. 

Azərbaycan Kommunist Partiyası MK-nın məsul şəxsləri 

erməni həmkarları ilə görüşüb, Moskvanın göstərişi və təzyiqi ilə 

meşələri elə meşənin özündə onlara bağışlayırmış. Məsələdən 

xəbər tutan kənd əhalisi meşəyə yürüş edir. Qəzəbli kənd 

sakinləri “Battaqlı bulağı” deyilən yerə çatanda Azərbaycan 

tərəfdən Nazirlər Sovetinin sədr müavini Şamil Rəsizadə və 

erməni həmkarı Movsesyanla burada yeyib-içdiklərinə şahid 

olurlar. 

Bizim əraziyə Ermənistan tərəfdən gələn Rəsizadə yerli 

əhalini erməni hesab edib onlara ermənicə “Barev” deyərək salam 

verib. Bundan sonra olanlar olur… 

Meşələrin artıq ermənilərə verildiyini bilən qəzəbli əhali 

Rəsizadəni və Movsesyanı ( Ermənistan baş nazirinin müavini ),  

həmçinin onları müşaiət edənləri yaxşıca əzişdirir. Rəsizadənin 

maşınını aşırdıb, özünü də payi-piyada Kəmərlinin mərkəzinə 

gətirirlər. Onların ikisini də sovxozun mal tövləsinə salırlar. 

Bundan sonra hüquq-mühafizə orqanları kəndə yeridilir. Amma, 

əhaliyə qarşı heç bir zorakılıq etmirlər. Buna səbəb Qazax Rayon 

Milis Şöbəsinin rəisi Rəşid Baxşıyevin əhalini müdafiə etməsi 

olur.  

Bu hadisələrdən sonra Kəmərliyə Moskva və Bakıdan 

rəhbər şəxslərin axını başlayır. Azərbaycan KP MK-nın birinci 

katibi Kamran Bağırov, ikinci katib Vasili Konovalov, 

Moskvadan təhkim olunmuş Sidirov soyadlı rus məmur və 

başqaları “meşələri verin, əvəzində bu kəndi abadlaşdıracağıq” 

deyə vədlər verirlər. Eyni zamanda sovet KQB-si hadisəni 

araşdırmağa başlayır. Olayların fəal iştirakçılarını sorğu-sual 

edərək, onların nəsil-kökündə antisovet izi axtarmağa başlayır. 

Sovxozun direktorunu, İlk partiya təşkilatının sədrini, Komsomol 

katibini, həmkarlar təşkilatı sədrini və kəndin sovet sədrini 

vəzifədən götürürlər… 

Rusiyanın Azərbaycandakı faktiki “canişini” Konavalov 

Kəmərlidə görüş keçirir. 

Kənd ziyalıları və “Dimitrov” adına sovxozun direktoru 

İsa Bəbirov rus dilində çıxış edib, mövqelərini bildirirlər. Sonda 

Konovalov “Sizi bizə vəhşi tayfa kimi təqdim etmişdilər, əslində 

belə deyilmiş” etirafını edir. Bundan sonra, hadisələr yatızdırılır.  

Azərbaycan və Ermənistan rəhbərləri Kamran Bağırov və Karen 

Dəmirçiyanın Qazaxın Cəfərli kəndində yerləşən “Ocaq” 

restoranında görüşü ilə prosesə nöqtə qoyulur. 

Bundan sonra Kəmərlidə bəzi kosmetik işlər görülür. 

Kənddə su dəryaçası, yeni məktəb binası, xəstəxana və hamam 

tikilir. Əvəzində strateji və iqtisadi əhəmiyyətə malik bu böyük 

ərazi ermənilərə təslim edilir!!! 

VERİLƏN SÖZ TAM YERİNƏ YETMƏDİ 

 

Söz verilmişdi və qərara alınmışdı ki, kəndin ayrı-ayrı 

yerlərində 19 adda sosial-mədəni obyekt inşa edilsin. Ən əvvəl 

kənd camaatının içməli suya olan tələbatını ödəməyə söz 

vermişdilər. Axı kəmərlilər içməli suyu “pay” verilmiş meşə 

torpaqlarındakı bulaqlardan götürürdülər. Düzdür qısa müddətdə 

5 subartezian quyusu qazılıb istifadəyə verildi. Başdansovdu 

görülən işlərin altını isə camaat çəkdi. Su şırnaqlarındakı şırıltılar 

qəhətə  çəkildi. Qarabəxtli camaatın olan qalan günü də qara 

əskiyə büründü.  

624 yerlik məktəb, 50 çarpayılıq xəstəxana da ümidləri 

doğrultmadı. Məktəb də, xəstəxana da, uşaq  bağçası da tələsik 

tikilib istifadəyə verildi. Bağça heç yerli-dibli işləmədi. Səbəbi də 

həmin binanın bağça üçün yararsız olması, qızdırıcı sistemin 

tamamilə unudulması idi. Dəfələrlə sovxoz rəhbərliyi bağçanın 

istifadəyə verilməsi üçün təşəbbüs göstərmişdir. Lakin camaat 

körpələrini şəraiti olmayan, amma bağça adlandırılan bu 

üzdəniraq yerə buraxmamışdılar. Təmir üçün göstərilən cəhdlər 

də baş tutmamışdı.  

Xəstəxananın düyünü isə heç açılası deyil. Bu günə kimi 

su üzünə, qızdırıcı sistemə, kürəbənd xəttinə həsrətdir. Dəfələrlə 

şikayət edildikdən sonra xəstəxananın həyətində artezian quyusu 

vurdular. Amma bir qeyrətli adam tapılmadı  ki, onun istifadəsini 

tezləşdirsin. Bu səbədən də xəstəxananın həyətində yaşıllıqdan 

əsər-əlamət yoxdur. Binanın döşəməsi çox acınacaqlı 

vəziyyətdədir. Beton plitələrin üstündən vurulmuş linoleum ( çox 

yerdə bu da yoxdur ) az qala qalxıb tavana dəyəcək.  

Məişət evinin, hamamın, kənd sovetinin inzibati binasının, 

İncəsuyun üstündə tikilmiş 3 körpünün, ATS-in adını dilə 

gətirməyə adam xəcalət çəkir. Adlarını çəkdiyim bu obyektlər 

heç bir ay keçməmiş uçub dağılmağa, suvağı tökülməyə və 

divarları çat verməyə başladı. İndi həmin binalara girməyə, 

körpünün üstündən keçməyə ürəkli oğul gərəkdir. 

Ömrünü çoxdan başa vurmuş qaz xətləri də  

dəyişdirilmədi. Hər dəqiqə xətdə qəza baş verə bilər. Adamların 

təhlükəsizliyi qayğısına fikir verilmir.  

Nəzərdə tutulmuş 19 adda obyektdə 420 yerlik 

mədəniyyət evi, inzibati idarə binası, fəhlə yeməkxanası, 

kəndarası yolların qaydaya salınması, kəndin yuxarı hissəsində 

mağaza binasının tikintisi isə heç yada düşmədi. Bu görüləcək 

işlərin adını isə heç kim dilə gətirmədi. Tikilənlər isə göz 

qabağındaydı. 

Bu gün camaat gözdağına çevrilmiş həmin obyektlərə 

baxdıqca köhnə yaraları təzədən qövr edir. Rəhbərin 

“əliaçıqlığına”, “səxavətinə” və”xeyirxahlığına” acı-acı gülür. 

Lakin ürəklərində olan bir arzularını da dilə gətirməkdən 

çəkinmirlər. Gecə-gündüz əl açıb Ulu Tanrıya yalvarırlar ki, kaş 

onların kənddə Gəc, əhəng və kərpic zavodları, daş karxanası 

görmək arzuları çin olaydı. Bunlar üçün kənddə istənilən qədər 

xammal və işçi qüvvəsi var. Bir o qalır ki, zavodu tikib məhsul 

istehsalına başlayasan. Bu həm kənd camaatının tikinti 

materiallarının bir qisminə olan tələbatını ödəyər, həm də qonşu 

kəndlərin əhalisinin də köməyinə çatar. Başqa tərəfdən isə onsuz 

da boş qalmış evlərimizdə oğul nəfəsi duyular, oğul səsi eşidilər. 

Gənclərimiz iş dalınca uzaq-uzaq yerlərə baş götürüb getməzlər. 

Heç olmasa ailəsini dolandıracaq qədər məvacib alarlar. 

Son zamanlar Kəmərli kəndində də narahat və həyəcanlı 

günlər yaşanır. Kənd oğulları  ermənilərlə sərhəddə gecə-gündüz 

keşik çəkir. Rayon mərkəzində 37 kilometr aralıda, qol-qola 

çatılan dağların ətəyində gücü, qüvvəti, mənəvi dayağı sinəsi 

üstündə ayaq açdıqları torpaqdan,  ağsaqqal və ağbirçək 

öyüdlərindən alırlar. Onların ürəyində belə bir ümidin işartısı hələ 

də közərməkdədir. Bəlkə, hansı nadanınsa satdığı torpaq hansı 

ağıllınınsa ədalətli tələbi ilə qaytarılacaq. Ulu və müqəddəs yurd 

yerləri yenidən oğullarını qoynuna səsləyəcək. Yad nəfəsdən, yad 

tapdaqdan xilas olacaq.  

Deyirəm, kaş əvəzsiz cəsarət və qeyrət işinə  tək Kəmərli 

camaatı deyi, bütün Azərbaycan xalqı, onun hünərvər ziyalıları və 

rəhbər təşkilatları da qoşulaydı. Bəlkə, elliklə bu bəlanın qarşısı 

alınardı. 

                                        

                                     “İnşaatçı” qəzeti, 25 noyabr, 1989-cu il 

 

P.S. Bu hadisə bizim gələcək torpaq itkilərimizin 

siqnalı ola bilmədi. Respublika rəhbərliyi heç bir müqavimət 

göstərməmişdi. Bu yazını kitab üçün işləyərkən düşündüm. 

Nədən biz 1984-cü ildə torpaq uğrunda ilk Kəmərli 

üsyanından nəticə çıxartmadıq? 4 il sonra başımıza gələnləri 

niyə görə bilmədik? Yaxud onda hamı bir nəfər kimi ayağa 

qalxmadığında erməninin dişi şirəyə batdı və növbəti illərdə 

Qarabağ iddiasına düşdü. Məhz o illərdə torpaqdan “pay” 

istəyən Kamran Bağırovun acizliyi nəticəsində Qazağın bir 

çox əraziləri anklava çevrildi. Artıq 1988-ci il hadisələri 

başlayanda ermənilər bizdən üstün durumdaydılr və Qazağın 

kəndləri  tam atəş altında idi. 

Proseslərin sonunda–90-cı illərdə Qazax rayonunun 7 

kəndi işğal olundu. 

Bu gün həmin kəndlərin geri qayıdışı barədə 

danışıqların getdiyi bir zamanda fikirimcə, 1984-cü ildə 

“Moskvanın əli” və havadarlığı ilə bizdən qəsb edilən 

Kəmərlinin 2.670 və Əskiparanın 2.500 hektar  meşə ərazisi 

də gözardı edilməməlidir.  

                     İNCƏ DƏRƏSİNİN AĞIR DƏRDLƏRİ  

 

Son zamanlar yolum tez-tez bu yerlərə düşür. Hər 

gəlişimdən sonra da anlaya bilmədiyim sirli-soraqlı cizgilər, 

hadisələr qalır yaddaşımda. Bir yandan 1984-cü ilin acı günləri, 

digər tərəfdən də bu günün top-tüfəng səsləri adamı lap kövrəldir. 

Kəndin ağır günlərini yaxşı bilən oğulların indi gücü də, arxası da 

sinəsi üstündə ayaq açdığı torpaq, bir də köksünə basdığı, ağır 

döyüşlərdə heç nəyə yaramayan tüfəngləridir. Onların dəyanətinə, 

məğrurluğuna bir ilahi qüvvə də əlavə olunur ki, bu da dədəmiz 

Qorquddan qalan və bu gün əsl cəngavərlik simvoluna bənzəyən 

və hər telindən min hava süzülən sazın sehri, sazın gücüdür. 

Ağbirçəklərin, ağsaqqalların hikmət dolu  nəsihətləri də torpağın 

qorunmasında az rol  oynamır. 

Deyəsən, çox hissə qapılıram. Ya da kəndin bu günkü 

görkəmi məni çox kövrəldib. Yuxarı Salahlı kəndindən sola 

ayrılıb boz təpələrin arası ilə irəliləmək, ətrafdakı sakitliyə qulaq 

kəsilmək bir vərdiş halını alsa da, yenə narahatlıq adamdan 

uzaqlaşmır. Bu da birinci kənd–Aslanbəyli. Həmişə toy-düyünü, 

saz-sözü ilə İncə dərəsinin şənliklərinə sevinən yurd. Adamlar 

narahatdır. Gündəlik qayğılarla məşğul olsalar da, fikir və 

düşüncələri son 4 ilin acı nəticələri ilə yoğrulmuş, fəlakətlərin 

yanında qalır. Su gətirən, mağazadan çörək alan, tinlərə yığışıb 

nəyi isə müzakirə edən cavanların hamısının narahatçılığını 

hərəkətlərindəncə hiss etmək olur. Daha sonra Aslanbəyli 

kəndindən bir az yüksəklikdə dayanan Qaymaqlı kəndi gəlir. İncə 

çayının ətəyində məskunlaşan və bu suyun bərəkəti ilə  yaşıl 

libasa bürünən kəndin adət-ənənələri, bir də insanlara qarşı 

qaynarlığı rayonda yerləşən kəndlərin əksəriyyətindən fərqlənir. 

Ustad aşığımız Avdı babanın və Sadığın səsi, avazı  həmişə 

qulaqlarda səslənir.  

Daha sonra qol-qola çatılmış və müsəlləh əsgərə bənzəyən 

dağların ətəyinə sığınan Kəmərli kəndi görünür. Bu kəndin yayı 

həddindən artıq sərin, qışı boranlı-çovğunlu olur. Özünəxas 

çətinlikləri və qayğıları da az deyil. 1984-cü ilin torpaq alveri 

adamlarda nə qədər ümidsizlik yaratdığı təkcə kəndin özünə yox, 

bütöv Azərbaycana bəllidir. Mənsəbi bilinməyən, əqidəsi başa 

düşülməyən, yad səslərə köklənənlər kəndin sinəsinə çalın-çarpaz 

dağ çəkdilər. Torpaqlarını zorla əllərindən alıb nəyinsə xatirinə 

kəndlə sərhəd olan erməni kəndlərinin ərazilərinə qatdılar. Adını  

da qoydular ki, hər iki tərəf o torpaqlardan istifadə edə bilər. Kim 

idi o vaxtlar etiraza baxan. Qabağa çıxıb söz deyənləri də 

müxtəlif ad altında ləkələyib, o vaxtlar üçün müqəddəs olan 

partiya biletlərini əllərindən almağa başladılar. Elə o gündən də 

Kəmərli kəndinin qara günləri, qayğılı anları başladı. Təkcə bir 

kənd yox, ona bitişik olan kəndlərin sakinləri də bu ağrı-acıdan 

kənarda qalmadılar. Dəfələrlə Kəmərlinin  və Qaymaqlının 

ərazilərinə basqınlar edildi. Əkin-biçin sahələri gülləyə tutuldu.  

Adamlar təsərrüfat işlərindən ayrılıb silaha sarılaraq dişində şirə 

qalmış və vaxtı ilə verilmiş meşə zolağını özlərinə səngər seçmiş 

ermənilərə  qarşı, necə deyərlər, onların öz dilində, özlərinin 

əməllərinə uyğun cavab verməyə başladılar.  Günlərin birində də 

Kəmərli kəndinin sakini ömür-gününü təsərrüfat işlərinə həsr 

edən Yolçu kişini oğurladılar. Ad da qoydular ki, sən bizim 

torpaqlarda qoyun otarmısan. Yazıq Yolçu kişi alışmasın 

neyləsin.  Beş barmağı kimi bələd olduğu Qılınc kəndi, Batdaqlı 

bulağı, Kömür çıxan yer, Xanımın bulağı nə vaxtdan ermənilərin 

olub? Nə isə, yazıq kişiyə min zülüm, min əzab veriblər. Başqa 

çıxış yolu tapmayan kənd oğulları da Yolçu kişinin əvəzinə 

ermənilərdən girov götürüblər. Beləcə də əməlləri ayaqlarına 

dolaşan ermənilərdən Yolçu kişini geri alıblar.  

Bunlar hamısı ayrı-ayrı vaxtlardan yadda qalanlardır. Son 

günlərdə isə daha bir acı xəbər bu kənd adamlarının qapısını 

döydü. Qaymaqlı sovxozunun direktoru Mikayıl Məmmədov belə 

deyir: 

–Bizim Göyvəli və Qırmızıdaşın yanındakı əkin 

sahələrimiz, qoyun yataqlarımız həmişə təhlükəli zona kimi 

müəyyən mənada ermənilərin hücum və basqınlarından qorunur.  

Sovxozun mexanizatoru Sovet Hacıyevi də “T-150” markalı 

traktoru ilə burada iş görərkən götürüblər. Onun idarə etdiyi 

traktoru isə yandırıblar. Bilinmir bizim mexanizator sağdır, 

yoxsa... Milis işçilərimiz, eləcə də rayonun igid oğulları  bu işdə 

ermənilərə borclu qalmayıb. Sovetin əvəzində hazırda 4 nəfər 

erməni tutulub girov kimi saxlanır. Məqsədimiz yenə də bunların 

vasitəsilə kəndçimiz haqda məlumat bilmək və yaxud onu geri 

qaytarmaqdır. Bununla əlaqədar Noyanberyan rayonunun  bəzi 

liderləri ilə bir neçə dəfə söhbətimiz olub. Hələ ki Sovet 

Hacıyevin harada olduğu haqqında dəqiq məlumat verən yoxdur. 

Kimi onun Stepanavanda, kimi də Kirovakan və ya Leninakanda 

olduğunu deyir. Hər halda biz bu işi belə qoyası deyilik. Nə qədər 

imkanımız varsa, mexanizatorumuz haqda məlumat əldə 

edəcəyik. Yeri gəlmişkən onu da deməliyəm ki, indinin özündə 

də sakitliyimiz, dincliyimiz yoxdur. Tez-tez ərazilərimizə basqın 

edilir. Elə bir neçə dəfə Kəmərli kəndinin ermənilərlə sərhəd 

zolağında yerləşən toyuq fermasını partladıblar. 

 Mikayıl Məmmədovla axşamdan xeyli keçənədək söhbət 

edirik. Söhbətimiz müxtəlif istiqamətlərə yönəlir. Söhbətdə 

rayonun sayılıb-seçilən oğullarından Azər Məmmədov, Fariz 

Nəriman oğlu və milis işçisi Süleyman Paşayev də iştirak edir. 

Onların da vəziyyətlə bağlı fikirləri düşündürücüdür.  Həyəcan-

ları, narahat anları az olmayıb. Öz kəndinin digər oğulları kimi 

bütün əziyyətlərə, basqınlara yalın əllə, sinələrini qabağa verərək 

getməyə hazırdırlar. Elə hər üç kəndin təsərrüfat rəhbərləri də tez-

tez bir yerə yığışır, erməni basqınlarından qorunmaq üçün fikir 

mübadilələri aparırlar. Gənclər belə bir fikir də bildirdi ki, 

parlamentdəki iyrənclik, özbaşınalıq, etinasızlığa son 

qoyulmalıdır, yarıtmaz fəaliyyətlərinə qiymət verilməlidir.  

Kəndə rəhbərlik edənlər işindən uzaqlaşdırılmalıdır. 

 Bu fikirlərin hamısını dinlədim. Hətta düşündüklərimi də 

dedim. Bildirdim ki, bu fikirləri yazımda da verəcəm. Mənim 

qardaşlarım, həmin dairədən deputatlığa namizəd verilənlərdən 

biri də sizin çox yaxşı tanıdığınız və alovlu misralarına alışıb 

yandığınız Ağamalı Sadiq Əfəndi idi. Kim sizi məcbur elədi ki, 

Ağamalıya səs verməyəsiniz? Qardaşlar, bu gün əlinizdəki quş 

tüfəngləri ilə rayon hakimiyyətini ələ keçirmək, direktor 

dəyişmək fikrinə düşübsünüzsə, sabah daha güclü silahlar əldə 

edəndən sonra hansı fikrə düşəcəksiniz? Vallah ay atam balaları, 

bu gün nə bizim direktor dəyişməyə ehtiyacımız var, nə də icra 

hakimiyyətinin başçısını. Ehtiyacımız balaları gözüyaşlı qalan 

eloğlumuz Sovet Hacıyevin geri qaytarılmasınadır. Başımızın 

üstündən yağış kimi səpələnən güllələrin dayandırılmasınadır. 

Arzuları çiçək açmayan, tumurcuq vaxtı solan cavanlarımızın 

nahaqdan qurban olmamasınadır.  

Bax mən bu fikirdəyəm, sizi də bu fikrə səsləyirəm. 

Bilmirəm məni eşidəcəksiniz, ya yox! 

 

                                                                    Noyabr, 1991 

                                  GERİYƏ YOL YOXDUR  

                                                 

                                          Torpağım uğrunda tökülsün qanım, 

                                           Bir addım geriyə çəkiləmmərik, 

                                           Düşmənin qisməti şərəfsiz ölüm, 

                                           Düşmənin önündə əyiləmmərik. 

 

Bu misralar Qazax Polis Şöbəsinin İncə dərəsindəki 

bölməsinin polis starşinası Talib Rəhimovundur. Bu misraların 

səmimiyyəti və onun ifadə elədiyi mərdlik, mübarizlik, bir də 

qədim torpağımızın müqəddəsliyi indi də onunla, onun polis 

yoldaşları ilədir.  

Beş ildir ki, Qazax rayonunun başqa sərhəd kəndləri kimi, 

İncə dərəsində də səhərlər top, tüfəng səsi ilə açılır. Elə bil bu 

kəndin yazqabağı oxuyan quşlarının səsi, nəğməsi azalıb. Elə bil 

bu kəndin başı üzərindən boylanan yaz günəşi onun torpaqlarını 

əvvəlki kimi isitmir. Çal-çağır, toy-büsat səsi get-gedə azalır. Bu, 

bəlkə də, belə deyil. Həyat öz qanunauyğunluğu ilə davam edir. 

Ancaq bu gün adamları düşündürən, narahat dən müstəqil 

dövlətimizin başı üzərində dolanan təhlükəli vəziyyətdir. Yenicə 

ayaq açan, kövrək addımlarını atan dövlətimizin bu qədər 

təcavüzə, işğala məruz qalması cəbhənin bu bölgəsində də təsirini 

göstərməyə bilmir. Daxili çəkişmələr, şəxsi ambisiyaların 

həqiqəti belə deməyə imkan verməməsi, narahatlıq yaratsa da, 

İncə dərəsinin adamlarının hər birində qürur, məğrurluq açıq-

aydın hiss edilir.  

İncə dərəsi 3 kəndi birləşdirir: Aslanbəyli, Qaymaqlı və 

düşmən qarşısına sipər olan, ilk təhlükəni həmişə birinci dəf edən 

Kəmərli. Bu kəndlərin adamları arasında da bu günə qədər 

ayrıseçkilik, fərq olmayıb. Düşmən tərəfdən atılan gülləyə hamı 

diksinib. Bu səsi yerindəcə boğmaq üçün heç kim əlindən gələni 

əsirgəməyib. Bəlkə də, yeganə ərazidir ki, İncə dərəsində –

cəbhənin bu bölgəsində ayrı-ayrı partiyaların mövqeləri hiss 

edilmir. Hamı kəndini düşünür, evi-eşiyi, körpələrinin dodağında 

donmuş təbəssüm haqqında fikirləşir. Bax bu səbəblərdən də 

kəndi hələ ki qorumaq, yad tapdağı altına verməmək mümkün 

olub. 

Gəlişim İncə dərəsinə təsadüfi olmadı. Vaxtaşırı bu 

bölgənin cəsur döyüşçülərinə baş çəkib, onların qayğıları, istək və 

arzuları ilə maraqlanmağı özümə bir növ mənəvi borc bilirəm. 

Gözdən, könüldən uzaq, rayonun ən ucqar kəndlərindən olan bu 

yerlərə kimliyindən asılı olmayaraq səfər edənlər, ilk növbədə, 

döyüşçülərə gəlişləri ilə mənəvi ruh, dayaq olduqlarını bildirirlər. 

Hər gəlişdən sonra bu zonanın döyüşçüləri özlərində bir 

yenilməzlik, qüdrət hiss edirlər. Bax elə bu gəlişim də belə qəbul 

etdilər. Rayon polis şöbəsinin İncə bölməsində (ona bu bölmənin 

əməkdaşları belə ad veriblər. Özü də çox istəyirlər ki, bölmə 

adsız, ünvansız olmasın. İncə dərəsinin adı ilə çağırılsın) 

söhbətim, görüşüm ürəyimdən oldu. Şirbiləkli, dağürəkli, dili 

bayatılı, şeirli, sinəsi sazlı, sözlü bu oğullarımızla danışılan 

söhbət, yürüdülən fikir mübadiləsi əsas verirdi ki, qeyrətli 

qardaşlarımızla öyünüm. Onları yenilməz qüvvə hesab edim. Və 

kəndin taleyində onların böyük rolu olduğunu bir daha görüm.  

Bölmənin komandiri Süleyman Paşayev kəndin müdafiəsindən, 

mövcud durumdan,  onlara göstərilən köməkdən danışdı. Dedi ki, 

bizə ən yaxın köməkçi kəndin könüllüləri, ağsaqqallarıdır. Hər an 

qayğımıza qalıb, ehtiyaclarımızı və çətinliklərimizi necə 

olurolsun həll etməyi özlərinə borc, şərəf bilirlər. Rayon polis 

şöbəsinin rəisi İsaxan Aşurov, müavinlərdən Cavanşir 

Mustafayev, Mayıl Mehdiyev, rota komandiri Eldar Carçıyev bu 

uzaq cəbhə xətti ilə müntəzəm əlaqə saxlayır. Döyüşçülərin 

təminatı və möhkəm dayanmaları üçün nəyə gücləri çatırsa, onu 

da edirlər. Bu təkcə mənim fikrim deyil. Bölməmizin bütün polis 

nəfərləri bu fikirdədirlər. Özü də nə gizlədim, hamısı İncə 

dərəsinin uşaqlarıdır. Bu torpağın hər qarışında onların izi, 

xatirələri yaşayır. Kim hər cığırında, kol-kosunda olan uşaqlıq 

xatirələrinin düşmən tapdağına çevrilməsinə razı olar? 

Bölməmizin üzvlərinin hamısı cəsurdur, qorxmazdır, qeyrətlidir. 

Onlar düşmənə öz dillərində cavab verməyi  yaxşı bacarırlar. Bu 

cəbhə xəttində çox döyüşlər olub. Artıq top, tüfəng səsi, qəfil 

hücumlar bizi qorxutmur. Bu cür halları bir növ müharibənin təbii 

qanunları kimi qəbul edirik.  

Bölmənin əməkdaşlarından Yasınalı Həsənov, Vaqif 

Süleymanov, Talib Rəhimov, Valeh Nəsibov, Tahir Məmmədov, 

Şahin Yusifov, Rəfael Mansurov, Zahid Qocayev hər biri bir 

cəngavərdi. Onların hamısına da yaxşı bələdəm Uşaqlığımız eyni 

vaxtlarda keçib. Çılğınlıqlarına, dəliqanlılıqlarına da öyrəncəkli-

yəm. Təkcə Şahinin zəhmli baxışı, adamı yerindən oynadan 

sözləri bəs edir ki,  bölmə intizamlı olsun. Böyük, kiçik yerini 

gözləyə bilsin. Bunu da ona görə deyirəm  ki, bölmənin 

komandiri özünü vəzifəcə heç kimdən artıq hesab eləmir. Yaxşı 

başa düşür ki, səmimiyyət, qarşılıqlı anlaşma çox şeyi həll edir. 

Bəs bölmənin yaradılması hansı zərurətdən ortaya çıxdı? Əvvəla 

onu deyim ki, kəndin müdafiəsi təkcə bu bölmədən asılı deyil, 

milli ordunun döyüş bölmələrinin də ərazimizin qorunmasında 

xidmətləri çoxdur. Ancaq polis bölməsinin bu ərazidə 

yerləşdirilməsi, hər şeydən əvvəl, mövcud qüvvəni bir az da 

artırmaq, operativ əməliyyatların keçirilməsini gücləndirmək 

xarakteri daşıyır. Bölmənin yerləşdiyi yer isə kənddə hamının 

zuyçu Mustafa dediyi vətənpərvər kənd kişisinin ocağıdır. O, 

təmənnasız olaraq, heç bir kirayə haqqı güdmədən öz evini 

bölmənin işçilərinə verib. Səliqə, sahman, yataq ləvazimatları, bir 

sözlə, nə lazımdırsa, hamısı yerli yerindədir.  

Son vaxtlar Kəlbəcərin düşmən əlinə keçməsi, bütün 

cəbhə boyu ermənilərin hücumlarının genişlənməsi polis işçilərini 

ruhdan salmayıb. Onların gələcəyə inamı və nikbin baxışı hamını 

ürəkli olmağa səsləyir. Yəni kənd sakinləri öz müdafiəçilərini 

qələbə əzmi ilə görəndə  torpaqlarına daha möhkəm bağlanır, yaz 

qayğıları, əkin-biçinlə ürəklə məşğul olurlar. Bu bölmənin hər  

nəfəri Vətən torpağının müqəddəsliyi naminə canlarından 

keçməyə belə hazırdır. İncə dərəsinin bütövlüyü, doğma 

respublikamızın suverenliyi onların həyat amalıdır. Bölmənin 

üzvləri özlərini daxili qoşun heyətindən ayrı hesab etmirlər. Onlar 

hesab edirlər ki, əyninə polis forması geyinib, sinəsinə silah sıxan 

hər bir şəxs ilk növbədə sinəsində boy atdığı torpağını 

qorumalıdır.  

Polis işçiləri söhbətimizin yekununda bizdən xahiş etdilər 

ki, həm Gəncədə, həm də respublikanın paytaxtında yaşayan 

incəlilərin nəzərinə çatdırım  ki, bu gün İncə dərəsinin 

müdafiəsində dayanan, sinəsinə balası əvəzinə soyuq silahlar 

sıxan, gecəsi-gündüzü bilinməyən, hər dəqiqə ölümlə üz-üzə 

duran oğullarımızın sizin kəndə gəlişinizə, onları yad etməyinizə 

böyük mənəvi ehtiyacları var. Bu kəndlərin şairləri də, əli qələm 

tutan ziyalıları da hər gəlişində onlara bir dünya sevinc, fərəh 

gətirirlər.  

Mən  də üzümü sizə tuturam, İncə dərəsinin kənarda 

yaşayan övladları. Dədə-baba torpaqlarınızı tez-tez ziyarət edin. 

Bu kəndə gəlişiniz çox vacibdir və mövcud çətinlik sizi 

qorxutmasın. Burada torpağımızı qoruyan şirbiləkli, ürəyi sözlü-

söhbətli döyüşçülərimiz var. Bu döyüşçülər hamımızın 

doğmamızdır, kəndimizin oğullarıdır. 

                                 

                              Gəncənin səsi” qəzeti, 1993-cü il, 22 aprel 

                 ŞINIX TƏHLÜKƏDƏN QURTARDI  

 

Bir şeytan yuvası da dağıldı. 28 kəndin taleyinə günəş 

doğdu. Başkənddən Şınıxa uzanan yollar təhlükəsizdir. Boş 

qalmış yurdlar sahibini gözləyir. 

Beş ildir ki, səfalı Gədəbəyin Şınıx bölgəsi əzab çəkir, yağı 

gülləsinin altında işləyirdi. Adamların dinc həyatı pozulmuş, 

əlləri işdən, ürəkləri qurub-yaratmaq eşqindən soyumuşdu. Hər 

gün qapıları döyən bəd xəbər güclü inamsızlıq yaratmışdı. 

Erməni şeytan yuvası, iblis məkanı Başkənddən keçən yolun 

bağlanması ilə işləri çətinləşdirməklə yanaşı, adamların 

güzəranını da ağırlaşdırmışdı. Görülən tədbirlər təsirsiz qalırdı. 

İstər atəşi dayandırmaq haqqında danışıqların şərtləri, istərsə də 

insanlıq qanunlarının ermənilər tərəfindən tez-tez pozulması 

şübhəsiz ki, ermənilərin hiyləgərliyindən, insanlığa yaraşmayan 

əməllərindən yaranırdı. Şınıxdan olan, respublikamızın ayrı-ayrı 

şəhər və rayonlarında məskunlaşan ziyalıların yaratdığı 

cəmiyyətlər ancaq yardımların min əziyyətlə mühasirə zonasına 

çatdırılmasına kömək edə bilirdi. İblis yuvasının susdurulması isə 

mümkün olmurdu.  

 Vaxtı ilə Şınıxın harayına tələsib oradakı adamların səsinə 

səs verməyə gedəndə Başkənddən keçmək asan olmamışdı. Güclü 

müqavimət, yağış kimi səpələnən güllələr yolumuza davam 

etməyə çətinlik törətmişdi. Bir də əli irəli uzanmış, millətimizizn 

qanına susamış Andranikin qılıncının altından keçmək 

qürurumuza toxunmuşdu. Bu dəfə isə biz həmin yolu heç bir 

qorxu keçirmədən düz Başkəndin ortası ilə keçdik. Yol 

yoldaşlarımız Qazax rayonu DİŞ-in rəisi, polis podpolkovniki 

Fikrət Məmmədov, “Xalq qəzetinin” bölgə müxbiri Valeh Şıxlı 

onlara əvvəlcədən məlum olan faktları təhlil edir, qələbənin 

sevincini gizlədə bilmirdilər. Rəisin bizimlə bu səfərdə məqsədi 

Qazaxdan köməyə gəlmiş 25 nəfər polis əməkdaşın;n döyüş 

vəziyyəti, şəraitləri ilə tanış olmaq idi.  

Təbiətin bəxş etdiyi qənirsiz gözəlliyi yaşaya-yaşaya 

Başkəndə çatdıq. 5 min hektar əkin-biçin sahəsi olan bu kəndin 

bir qarış da olsun suvarılmayan sahəsi yoxdur.  Kənddə istənilən 

şərait yaradılıb. Geniş xalça və tikiş sexləri, İtaliya ilə birlikdə 

inşa edilən ayaqqabı fabriki, tornaçı sexləri, kənd təsərrüfatı 

texnikumu, xəstəxana, uşaq bağçaları, mədəniyyət evi və digər 

sosial sahələr ermənilərin gün-güzəranının yaxşı keçdiyindən, elə 

bu səbəbdən də quduzlaşıb öz dədə-baba qonşularına xəyanət 

etmələrindən xəbər verirdi. Kəndi qoruyan döyüşçülərimizlə 

söhbətimiz ayaqüstü oldu. Ancaq bu qısa söhbətdən çox 

mətləblər aşkarlandı. Məlum oldu ki, kənddə yerləşən silahlı 

qüvvələr, ağır döyüş texnikaları, həmçinin raket qurğuları hər an 

ətraf Azərbaycan kəndlərini dağıtmağa, evləri başsız qoymağa 

tuşlanıb. Mormor və Mutudərə kəndlərinin tamam dağıdılması 

Başkənddən və Krasnoselsk rayonunun Orconikidze adlı qəsəbə 

tipli kəndindən həyata keçirilirdi. Son dövrlərin həyəcanlı ekran 

xəbərləri də vəziyyətin ağırlaşdığından xəbər verirdi. Bu halda 

adam istər-istəməz belə bir sual qarşısında dayanmalı olur. Əgər 

bu müharibənin ilki Qarabağ münaqişəsi ilə başlamışdısa, bəs 

onda Ermənistanla sərhəd olan Qazaxın, Tovuzun, Gədəbəyin, 

Qubadlının, Laçının, Kəlbəcərin, Zəngilanın, Naxçıvanın günahı 

nədir? Bu açıq-saçığına sərhədlərimizin pozulması, bizə qarşı 

müharibənin şiddətlənməsi deyilmi? Belə olan halda nə üçün biz 

təcavüzkarlara layiqli cavab verməyək? Bəli, kəndlərimizi viran 

qoyan, ana-bacılarımızı gözüyaşlı edən Başkənd, həmçinin 

Şınıxın digər kəndlərinə göz verib işıq verməyən Orconikidze 

quldurlardan təmizlənməli, atəş nöqtələri susdurulmalı idi. 

Ağır döyüş əməliyyatlarında bir nəfər də olsun Azərbaycan 

döyüşçüsünün həlak olmaması, üstəlik ermənilərin ağır döyüş 

maşınlarının ələ keçirilməsi əməliyyatın son dərəcə dəqiqliyindən 

xəbər verirdi.  10.000 nəfərdən artıq sakini, 2 minə qədər evi olan 

Başkəndin bu cür təslim olması Azərbaycan ordusunun uğurlu 

əməliyyatıdır. Döyüş zamanı ermənilər tərəfdən əsir düşənlərin  

adlarını oxucularımızın diqqətinə çatdırırıq. Dallakyan Şahin 

Makar oğlu, Karapetyan Sərkis Hətəm oğlu, Aramyan Ağabəy 

Vartan oğlu, Danilyan Knikor Qəhrəman oğlu, Xaçiryan Mamiko 

Sərxan oğlu ( kəndin icra nümayəndəsi ). Bu adlara diqqət yetirin. 

Bir neçəsinin adları Azərbaycan adı, qalanlarının isə ataları 

azərbaycanlı olan bu quldurların şübhəsiz ki, damarlarından axan 

qan erməni qanı deyil. Kəndin icra başçısı Mamikonun erməni 

xarakterinə xas məlumatları da döyüş zamanı əsgərlərimizin çox 

köməyinə çatıb. Atəş mövqelərinin dağıdılmasında onun verdiyi 

xəbərlər özünü doğruldub.  

Biz kənddə olan vaxt döyüşçülərimiz tunel əməliyyatına 

hazırlaşırdılar. Bu həmin tuneldir ki, mədəniyyət evinin altından 

başlayıb hara çıxdığı indi də bilinmir. Əksər evlərin 

zirzəmilərindən də həmin tunelə yollar çəkilib.  Alınan 

məlumatlara görə (bunları da əsrlər deyir), həmin tuneldə xeyli 

erməni gizlənib. Çox istərdik ki, tunel əməliyyatı da uğurlu 

alınsın. Biz buna inanırıq. Gədəbəy RDİŞ-nin rəisi, milis mayoru 

S. Şirinovla söhbətimiz də maraqlı olub. O, hər şeydən əvvəl 

təmkini iş bilənliyi ilə yaddaşımızda qaldı. Artıq kəndin 

mühafizəsini polis öz üzərinə götürüb. 

 

                                                            Avqust,   1992 

 

                                       



  

 

 105 

 Dedim bəlkə sözüm qala...  

 

KÖNLÜM KEÇİR QARABAĞDAN  
 

Ağlım kəsəndən “Qarabağ şikəstəsi”məni heyran edib. 

Lakin ondakı harayı, çağırışı sanki elə indi, bu məclisdə daha 

yaxından hiss etdim. Nə dünya dəyişib, nə müharibə ocağı 

söndürülüb. Bəs nə idi “Qarabağ şikəstəsi”nə qəriblik gətirən?!  

Ən adi bir həqiqət: bu şikəstənin başına toplaşanların ürək 

yanğısı, el-oba məhəbbəti, torpaq qeyrəti. Şikəstənin nisgilli 

xallarına hopan namus, qeyrət hissləri ona belə təntənə, belə 

hərarət vermişdi. 

Bir neçə gün idi ki, gəncəlilər şəhərin müxtəlif yerlərinə 

vurulmuş afişalarla rastlaşırdılar. Azərbaycanın Qarabağ Nicat 

Cəmiyyəti “Qarabağ şikəstəsi” xeyriyyə həftəsi keçirirdi. Ürəyi 

yanan, elinin, obasının işinə yaramağa çalışan hər kəs bu 

xeyriyyə gecəsinin iştirakçısı olmağa can atırdı. Müharibə olsa 

da, hamıya səngərdə vuruşmaq nəsib olmur. Arxa da bir cəbhədir. 

Sentyabrın 5-i saat 16.00-dır. Tamaşaçılarla dolu olan 

filarmoniya zalı qonaqları gözləyir. Çox keçmir ki, Azərbaycanın 

təntənəli himni səslənir. Hamı ayaq üstə Azərbaycanın Dövlət 

himnini dinləyir. Cəmiyyətin sədri şair, professor Famil Mehdi 

görüşə toplaşanları salamlayır, görülən işlərdən danışır. Xeyriyyə 

gecəsində şəhər icra hakimiyyətinin başçısı Mürşüd  Məmmədov 

və şəhər məclisinin sədri Çingiz Sadıqov da iştirak edirdi. 

Mürşüd Məmmədov çıxış edərək bu cür xeyriyyəçilik 

tədbirlərinin əhəmiyyətini qeyd etdi. 

Mürşüd müəllim bu görüşdən əvvəl Ağdərə döyüşçülərinin 

yanında olmuşdu və elə bu məclisə də birbaşa cəbhədən gəlmişdi. 

Şəhər məclisinin sədri Çingiz Sadıqov xeyriyyə işlərinə sərf 

olunmaq üçün 500 manat pul verdi. 

Bütün bunları görərkən ürəyimdən sevinc qarışıq sızıltı 

keçdi. Sevinc o idi ki, artıq kimliyindən asılı olmayaraq hamının 

ürəyindən bir arzu keçir: Bu torpağı azad etmək. Odsuz, alovsuz 

görmək. Doğma Qarabağın bəxtiyarlığının şahidi olmaq. 

Sızıltının isə tarixi bir qədər uzaqdır. Elə uzaq ki, orada Qarabağ 

problemi deyilən bir bəla yetişirdi və bu bəlanı hələ erkən kəsib 

atmaq olardı. O zamankı rəhbərlərimiz isə ayrı sim üstündə 

köklənmişdilər. Özgə hava çalanların səmimiyyətinə, əgər belə 

demək mümkündürsə, inanmağa çalışırdılar. Elə adamları da 

buna alışdırmağı özlərinin vətənpərvərlik borcu hesab edirdilər. 

Kiçik  bir yaşayış məntəqəsi olan Əsgəran beləcə rayon 

mərkəzinə çevrildi. 

Ermənilərin ərköyünlüyü artdıqca, tələbi də çoxalırdı. 

Səsini çıxarana millətçi damğası vurulurdu. Odur ki, 

Ermənistanın tərkibinə daxil olmaq üçün toplanan imzaları hamı 

görsə də, bilsə də, səsini çıxarmırdı. Göz gördüyündən 

qorxmuşdu. 

Bu gün isə Qarabağın adı ilə bağlı olan məclisə şəhərin 

rəhbərləri vaxt qıtlığına baxmayaraq imkan tapıb gəlmişdilər. 

Dünya beləcə gözlərimiz önündə dəyişir və biz tarixi günlərdə 

yaşadığımızı hərdən unuduruq. 

Aparıcı-şairə Rəfiqə Nurayın sözləri məni düşüncələrdən 

ayırır: “Qarabağ şikəstəsi”. Oxuyur respublikanın Əməkdar artisti 

Qəndab Quliyeva! 

Qəndab xanımın oxuduğu bu şikəstə sanki salona 

“sığışmır”. Qanad açıb qapıdan, pəncərədən çölə süzülür, özünü 

Qarabağa çatdırır. Bu adi şikəstə deyil, musiqi dili ilə Qarabağa 

çatası sözlərdir. O, sözlər ki, yad səslərə, yad sözlərə alışa 

bilməyən zümrüd meşələrimizin, başıqarlı dağlarımızın, keçilməz 

dərələrimizin yaralarına məlhəm qoyur, darıxma deyir, o gün 

uzaqda deyil. Yaralarını sənin əsl sakinlərin sağaldacaq. Bəli, bu 

nisgil dolu muğam qələbəyə milli Azərbaycan musiqisi idi və elə 

bu anında, bu dəqiqəsində adamları səfərbərliyə ala bilmişdi. 

Şəhər, Nizami və Kəpəz rayonlarının aparat işçiləri 

xeyriyyə gecəsinə 20 min manat pul köçürdülər. 

Artq xeyriyyə qutusu qoyulmuş stola yaxınlaşanların sayı 

artırdı. Eldar Qədimov 10 min manat, Oktay Zülalov 5 min 

manat, Elman Heydərov 1000 manat, Samux rayonundan olan 

Miri Bağırov 5 min manat, Habil Qurbanov 1000 manat, Adilə 

Süleymanova  1500 manat, “Kəpəz” mehmanxanasının kollektivi 

2 min manat, Firuddin Mehdizadə 1000 manat,  Nizami Həsənov 

 500 manat, Ənvər Qarayev 500 manat  pulu xeyriyyə məqsədilə 

təqdim edirdilər. 

Xeyriyyə gecəsinin Gəncədən təşkili işi cəmiyyətin Gəncə 

və Gəncəbasar şöbəsinin üzərinə düşmüşdü. İdarə heyətinin üzvü 

Adil Əsgərov xeyriyyə marafonuna keçirilmiş pulların hansı 

məqsədlərə sərf olunacağı barədə məlumat verir.  Mütəşəkkil və 

çox bacarıqla təşkil olunmuş bu xeyriyyə gecəsi Gəncə və 

Gəncəbasar şöbəsi idarə heyəti üzvlərinin gərgin əməyi 

nəticəsində buraya gələnlərə xoş ovqat bəxş edirdi. Gəncə 

Elsevənlər beynəlxalq cəmiyyətinin sədri Çingiz Verdiyev 

cəmiyyət adından 5 min manat pulu təqdim etdi. 

Bakıdan gəlmiş mədəniyyət və incəsənət xadimlərinin 

çıxışları bir-birini əvəz edir. Professor Azər Rzayev, bəstəkarlar 

ittifaqının birinci katibi Vasif Adıgözəlov, respublikanın Xalq 

artisti tarzən Ramiz Quliyev, respublikanın Xalq artisti Şəfiqə 

Eyvazova, bəstəkar Taleh Hacıyev, Şəfiqə Axundova, hörmətli 

müğənnimiz Gülxar Həsənova, müğənnilərdən  Sədi Məmmədov, 

Elza Qaybalıyeva, şairlərdən Ramiz Heydər, Hikmət Ziya, Rəfiqə 

Nuray çıxış edirlər. Elə gəncəlilər də məclisə əliboş 

gəlməmişdilər. Şairlərdən Məmməd Alim, Rübail, Fəridə 

Əlyarbəyli, Xəzangül, Əsmət Məhsəti gecəyə toplaşanlara bu 

günümüzlə səsləşən şeirlər təqdim etdilər. “Göygöl” ansamblı və 

onun solisti, respublikanın Əməkdar artisti Şahnaz Haşımova, 

Dövlət kamera orkestri də maraqlı proqram hazırlamışdılar. 

Dramaturq Nüşabə Məmmədovanın “Cavad xan”dramından bir 

səhnə göstərilir. Bərdənin “Qarabağ” ansamblı da xeyriyyə 

marafonuna öz musiqi payını gətirmişdi. Firdovsi Məmmədov, 

Reyhan Rəcəbovanın ifası alqışlarla qarşılandı. 

Bəli, 5 saata yaxın idi ki, gecə davam edirdi. Ötüb keçən 

dəqiqələr isə heç kimi  yormamışdı. Xeyriyyə qutusu qoyulan  

stola yaxınlaşanların sayı artırdı. Maraqlı cəhət bu idi ki, Qarabağ 

xeyriyyə gecəsinə pul keçirənlərin əksəriyyəti uşaqlar idi. Günay 

və Tural Cəfərovlar öz daxıllarını gətirmişdilər. Həmin daxılın 

içində də hərəsinin 50 manat pulu var idi. Şura Abdullayevanın 

iki yaşı var. Valideynləri onun adından 200 manat pul təqdim 

etdilər. Vüsal Seyidəliyev ikinci sinif şagirdidir. Lakin 

torpağımızda baş verən faciə onun da uşaq ürəyini yaralayıb. 100 

manat pulu döyüşçülərimizə kömək üçün gətirmişdi. 6 yaşlı 

Şəbnəm Hüseynova və qardaşı hərəsi 25 manat pul təqdim 

edirlər. Fərəhli burasıdır ki, bizim yaşlı nəsildən fərqli olaraq indi 

böyüyən övladlarımız yaxşını, pisi, dostu, düşməni daha dəqiq 

ayırd edirlər və yeri gələndə öz münasibətlrini bildirməyə 

çalışırlar. Xeyriyyə marafonunda tələbələr də yaxından iştirak 

edirdilər. Texnologiya İstitutunun tələbəsi Səbinə Axundova 

1000 manat, Azərbaycan Kənd Təsərrüfatı Akademiyasından 

Əkbər Həşimov 300 manat, Leyla və Məmməd Abbasovlar 1000 

manat pulu xeyriyyə qutusuna salırlar. 

Gəncə taxıl məhsulları kombinatının ”Şərq” dövlət kiçik 

müəssisəsi, Şəmkir rayon tikinti materialları kombinatının 

“Qafqaz” xeyriyyə mərkəzi, Şəmkir, neft məhsulları idarəsi, 

“Aqrobank”ın kollektivləri də xeyriyyə tədbiri üçün pul 

köçürdürlər. 

“Ana torpaq” partiyasının sədri Rövşən Qəmbərovun çıxışı 

böyük diqqətlə dinlənildi. Axı o, bugünümüz üçün daha vacib 

olan məsələyə toxunurdu. Rövşən Qəmbərov xeyriyyə məqsədi 

ilə keçirilən bu cür tədbirlərin əhəmiyyətindən danışdıqdan sonra 

bütün ictimai partiyaları birliyə çağırdı. 

Yenidən “Qarabağ şikəstəsi” səsləndi. Artıq bu şikəstədə 

nisgil deyil, qələbəyə inam hiss olunur. Bu inam isə adamların 

birliyindən yarandı. 

Bəli, tədbirə yekun vuruldu. Görüləcək işlər bir də nəzərdən 

keçirildi. Sumqayıtda başlayıb Bakıda rövnəqlənən, Gəncədə öz 

ətrafına yüzlərlə adam, həmfikir toplayan xeyriyyə marafonu başa 

çatır. 

 

                                                                    Dekabr, 1992 

DƏRD ÜSTÜNƏ DƏRD GƏLİR  

 

Daha bir faciənin ağırlığı altında qəddimiz bükülür. 

Çiyinlərimiz bu yükün altına tab gətirə bilmir. Hissə-hissə gedən, 

düşmən tapdağına çevrilən torpaqların ah-naləsi ərşə dirənib. Elə 

bil illərlə keçmişi və tarixi ilə öyündüyümüz millət, xalq 

deyilmişik. Necə olur,  tarixindən Koroğlu boylanan, qılıncından 

qeyrət qanı daman, adət-ənənəsi zəngin olan bu xalq bu cür 

oyunlarla barışa bilir? Barışır deyəndə ki, kimdir bu xalqın fikrini  

öyrənib onunla hesablaşan?! Bağlı qapılar arxasında gedən 

söhbətlərin, beş-on nəfər insanlıq simasını itirib, yalnız öz şəxsi 

mənafelərini güdənlərin hesabına bax beləcə təklənirik, 

xırdalanırıq və dədə-baba yurdlarından, müqəddəs qəbirlərdən, 

ziyarətgahlardan uzaq düşürük. Budur, millətimizin taleyinə 

yazılan qara yazı. 

 Bu qara yazının daha bir sətrini də Kəlbəcər adı ilə yazdıq 

yaddaşımıza. Bu qara yazının qara günlərinə heyifsilənə - 

heyifsilənə Kəlbəcərdən, zirvəsi qarlı dağlardan aşıb gələn 

soydaşlarımızı qarşılamalı olduq. Bəli, bunların hamısı 

məcburiyyətdən irəli gəlir. Heç kim öz isti ocağından uzaq düşüb 

ağır günlər yaşamaq, onun-bunun əlinə baxmaq istəməz.  

 Kəlbəcərin (bilmirik alınmasımı deyək, yoxsa xəyanətin 

qurbanı olmasımı) düşmən əlinə keçməsi bizə elə gəlir ki, 

Gəncədə daha böyük əks-səda, təşviş yaradıb. Qaçqın 

qarşılamağa bir növ adətkar da olmuş Xanlar (Göygöl) və Gəncə 

şəhərinin qayğıları, sosial - məişət problemləri bir az da artıb. Bu 

günə kimi Xanlar rayonunda yaradılmış qərargahda 60 mindən 

çox adam qeydiyyatdan keçib. Qarın-buzun, əlverişsiz dağ 

yollarının min əzab-əziyyətinə dözən, əyninə paltar geyməyə 

macal tapmayan soydaşlarımızla üz-üzə, göz-gözə durmaq, 

onların ah-naləsini eşitmək ağırdır, çox ağır. Görəsən, Ulu 

Tanrının bundan xəbəri yoxdurmu?! Yaratdığına niyə bu qədər 

zülm, əzab-əziyyət verir?! 

Gəncə şəhərində isə 5 minə qədər qaçqın yerləşdirilib. Ətraf 

rayonlardan Samux, Şəmkir, Bərdə, Goranboy, Mingəçevir, 

Daşkəsən və başqa rayonlar da bu dərddən yan keçməyiblər. 

Qərargahda (Xanlar rayonunda) adamların istəyinə uyğun hansı 

rayona getmələri öyrənilir və avtobuslarla onların mənzil başına 

rahat çatması təmin edilir. Qaçqınlara paltar gətirənlərin də sayı-

hesabı çoxdur. Hamı çalışır ki, ürəyi dərddən qübar bağlamış 

adamlara, az da olsa, təskinlik verə bilsin. 

Baş nazirin bilavasitə qaçqınların yerləşdirilməsinə nəzarət 

edən səlahiyyətli nümayəndəsi Əsgər Məmmədovun da bu 

günlərdə rahatlığı, dincliyi bilinmir. Ortaya çıxan sualların 

hamısına cavab verməyə, problemləri yerindəcə həll etməyə 

çalışır. Xanlar Rayon İcra Hakimiyyəti, polis şöbəsi, prokurorluq, 

xalq məhkəməsinin işçiləri, şəhər sovetinin sədri də bu 

məsələlərdə əllərindən gələni əsirgəmir, qaçqınların 

yerləşdirilməsinə xüsusi qayğı və diqqət göstərirlər. Bu 

məsələləri daha ətraflı araşdırmaq üçün Xanlar Rayon Polis 

Şöbəsinin rəisi, rayon hərbi komendantı, polis polkovniki Vaqif 

Quliyevlə söhbət eləməyə, məsələləri daha ətraflı araşdırmağa 

imkan tapa bildik. Yəni, bu ağır və sıxıntılı işdən onu bir anlıq 

ayıra bildik. Söhbətdən  aydın oldu ki, Vaqif Quliyev bu 

məsələlərə rəhbərliyi bilavasitə öz üzərinə götürərək mart ayının 

28-dən rahatlığın, yuxunun nə olduğunu bilmir. Yol boyu 

düzülmüş və sıldırımlı Murov yollarındakı  postların hamısını 

yoxlamaq, adamların təhlükədən uzaqlaşdıraraq mənzil başına 

çatdırmaq, şübhəsiz ki, asan məsələ deyildi. Ən üzüntülü günlər 

isə 30, 31 mart və  1, 2 apreldə olmuşdur. Artıq bu tarixlərdə 

əhali kütləvi surətdə məcburiyyət ucundan köçürdü. Belə 

məqamda təcili qruplar təşkil edildi. Keçilməz dağ yollarını 

örtmüş buz  qatları, qarlı, çovğunlu hava belə onların kömək 

etmək əzmini qıra bilmədi. Murov öz boranı, tufanı ilə onları nə 

qədər sınağa çəksə də, hər iş yerli-yerində görüldü. Axı, nə qədər 

soydaşımızın həyatı təhlükə altında idi. Postlar Murovun o biri 

üzündə–Çayqovuşan deyilən yerə qədər qoyulmuşdu. Əsas 

məqsəd isə adamların köçürülməsinə müəyyən qədər kömək idi. 

Vaqif Quliyev söhbət zamanı dedi:  

–Əvvəllər istədik rayondan çıxanların qarşısını alaq. Ancaq 

gördük ki, məsələ heç də biz düşündüyümüz kimi deyilmiş. 

Ondan sonra başladıq onların təhlükəsizliyini təmin eləməyə. 

Adamlar var idi ki, evlərindən çıxanda əyinlərinə paltar belə 

geyinə bilməmişdi. Həmin vaxtlarda Qırmızı Aypara Cəmiyyə-

tinin nümayəndələri də bizimlə birlikdə yollarda idi. Köçənlərə 

yardımlar edilir, onlara isti odeyallar verilirdi. Ətraf rayonlardan 

da köməyə gələnlər var idi. Bir, iki sutka piyada gələn adamlara 

yemək vermək, ərzaq məhsulları ilə kömək etmək də yaddan 

çıxmamışdı. Yaxşı hal bu idi ki, insan tələfatı olmadı. Bir 

mənzərə gözümün qabağından heç çəkilmir.  Murovu aşıb gələn 

mal-qaranın belində buz əmələ gəlmişdi. Murovun zirvəsində 

Güzgü deyilən ən yüksək aşırımda mühasirəyə düşməyimiz 

yadımdan çıxası deyil. Aşağıdan çayın qırağından müxtəlif səslər 

eşitdik. Səs gələn tərəfə kəşfiyyət qrupu göndərdik. Bizim 

sayımız 30 nəfər idi. Kəşfiyyat xəbər gətirdi ki, düşmən güclü 

texnika və piyadalarla bizə tərəf irəliləyir. Bir tərəfdən də 

başımızın üstündə aramsız uçan vertolyotların atəşi bizi 

təntitmişdi. Tutduğumuz mövqe də yaxşı deyildi. Lakin buna 

baxmayaraq üstümüzə gələn düşmən qüvvəsinin qarşısını ala 

bildik və düşmənin bir vertolyotunu vurub yerə saldıq. Təcili arxa 

postlarla əlaqə saxladıq. Əlavə köməyə ehtiyacımız olduğunu 

bildirdik. Kömək gələnə qədər mövqeyimizi əldən vermədik. Bu 

mühasirədə və döyüşdə yara aldım. Indi həmin anları xatırlamaq 

mənə çox ağır gəlir. Müxtəlif silahların dağlarda yaratdığı əks-

səda şübhəsiz ki, heç vaxt yaddaşımızdan silinməyəcək. 

Adamların qaçmağını da unuda bilməyəcəm. İndiyə kimi çox 

hadisələrdə iştirak eləmişəm. Lakin bugünkü orduda olan 

intizamsızlığı heç vaxt görməmişdim. Bu, şəxsən məndə böyük 

təşviş yaradırdı. Ermənilərin siz deyən elə bir fiziki üstünlüyü 

hiss edilmirdi. Əgər bir balaca intizamımız və təpərimiz olsaydı, 

bu gün Kəlbəcər dərdi ilə üz-üzə dayanmazdıq... 

 Vaqif Quliyev hadisələrdən çox danışdı. Sinəsi dolu idi. 

Bu danışıqlardan biz, ancaq bu qeydləri götürə bildik. Söhbət 

zamanı onu da bildirdi ki, hələ xalqın inamı itməyib. Bəzi şəxsi 

ambisiyalar həqiqəti sübut etməyə, gücümüzü göstərməyə imkan 

versə, çox şeyə nail olmaq olar. Xocalı bizə namus, qeyrət dərdi 

idisə, Kəlbəcər daha ağır dərdə çevrilib, ürəyimizin başında 

düyünləndi. Maraqlıdır, respublikada hamı firavan yaşamaq 

istəyir, ancaq öz firavanlığını başqalarının bədbəxtliyi üzərində 

quranlar bağışlanılmazdır. Kəlbəcərin verilməsinə gəldikdə isə 

deməliyəm ki, respublikanın rəhbər dairələrini sabitlik adı ilə çox 

arxayın salıblar. Hər dəfə əlaqə saxlanılanda gücümüz var, 

özümüz düşmənin öhdəsindən gələcəyik deyiblər.  Nəticə isə bu 

günün faciəsi oldu.  

 Əgər torpaqlarımız rayon-rayon, şəhər-şəhər əldən 

gedirsə, əgər bu gün şəxsi mənafeyi torpaq, namus-qeyrətindən 

üstün tuturuqsa, ən yumşağı, bizim yaşamağa, başımızı qaldırıb 

digər millətlərin üzünə baxmağa, gurultulu müqavilələrlə iqtisadi 

əlaqələrlə özümüzü kimlərəsə göstərməyə haqqımız yoxdur. Bir 

də pulun, dövlətin, minlərin, milyonların qanı bahasına əldə 

edilmiş sərvətin rahat yeyiləcəyinə inananlar varsa, böyük səhv 

edirlər.  

 

                                                                  Aprel, 1993 

AĞDAMDA BİR GÜN  
 

Qarabağ torpağında son zamanlar yaranmış gərginlik 

çoxları kimi “El gücü” şirkətinin əməkdaşlarını da ciddi narahat 

edirdi. Bu qaynar nöqtələrdə olmaq, döyüşçülərlə nəfəs-nəfəsə, 

göz-gözə dayanmaq, onların ağır, əzablı döyüşlərinin şahidinə 

çevrilmək arzusu hamının ürəyindən keçirdi. Beləcə də bir neçə 

günlük müzakirələrdən hazırlıqdan sonra səfər vaxtı dəqiqləşdi-

rildi. Həmin tərkibdə mən də var idim. Məqsədim şirkət 

üzvlərinin yardımının şahidi olmaq, həm də öz qeyrətinə 

söykənib silaha sarılan oğullarımızla görüşmək idi. 

Bu da yanvar ayının 5-i. Səhər saat 9-da avtomaşın karvanı 

hazır yüklərlə birlikdə şəhər icra hakimiyyətinin binasının 

qarşısında dayanmışdı. Hamı səfər vaxtının başlanmasını 

gözləyirdi. ”El gücü”nün bu xeyirxah səfərində şəhər icra 

hakimiyyətinin başçısı Səbuhi Abdinov da iştirak edirdi. Onun 

otağında ayaqüstü söhbətdən, yəni marşrut dəqiqləşdirildikdən 

sonra maşın karvanı yola düşdü. Qədim Gəncə torpağından tarixi 

və əzəməti ilə yaddaşımızda əbədi yaşayan Qarabağ torpağına üz 

tutan maşın karvanının önündə qara rəngli “Qaz-31”markalı 

maşın irəliləyirdi. Danışdığımız kimi, maşın karvanı ulu 

Nizaminin qəbrini ziyarət etdikdən sonra öz yolunu davam 

etdirməli idi.  

Doğrudur, Qarabağın ən qaynar  döyüş nöqtəsi olan Ağdam 

haqqında istənilən qədər yazı yazılıb, çıxışlar olub. Yaxşı bilirdim 

ki, bu səfərdə yeni heç nə deyə bilməyəcəm. Olsa-olsa gözümlə 

gördüklərimi Gəncə oxucularına çatdıracağam, həm də belə 

səfərlərə yollanmaq, ürəyinin odu və sinəsinə sıxdığı silahla 

torpağın bütövlüyünü və müqəddəsliyini qorumağı bacaran 

oğullarla həmsöhbət olmaq çiynimdən asılmış yükü bir az 

azaldırdı. Sanki o nöqtələrdə təmizlənib, saflaşırdım. Hiss 

edirdim ki, əlimə silah alıb düşmənin mövqeyini nişangaha 

çevirməsəm də, eşitdiyim söhbətlər, gördüyüm və müşahidə 

etdiyim səhnələr hardasa qəlbimin dərinliyindən ümid cücərtiləri 

oyadır. Və düşünürdüm ki, nə vaxtsa tarix vərəqlənib, ötənlər 

yada düşəndə bu cızmaqaranın müəllifinin də adı xatırlanacaq. 

Səbirsizliklə yolumu gözləyən iki körpənin böyüyüb ağılları söz 

kəsəndə yoldaşları arasında danışmağa sözü olacaq. Heç şübhəsiz 

ki, nahaqdan düşmən gülləsinə tuş olan jurnalistlərimizdən biri də 

nə  vaxtsa mən ola bilərəm.  Ancaq bu güllənin açılmağı da, 

iqtisadi vəziyyətin burulğanına düşən körpələrimin gələcək taleyi 

də qarşımı kəsə bilmirdi. Oğlunun birinin əlinə silah verib 

düşmən qabağına göndərən ata-anamın isə belə səfərlərə qəti 

etirazı da məni yolumdan döndərə bilmirdi. Bax bütün bu istəklər 

çəkib aparırdı məni Qarabağa. Bu nə adi şöhrət hissi, nə də 

kimlərinsə gözünə girib özünə mövqe qazanmaq niyyətindən irəli 

gəlirdi. Sadəcə olaraq bu torpaq qarşısında müəyyən mənada öz 

imkanıma uyğun borcumu vermək istəyindən başqa bir şey 

deyildi.   

Bir neçə saatdan sonra artıq Ağdamın ərazisindəydik.  Sən 

demə, müharibənin də öz qoxusu olarmış. Həmin qoxunu biz elə 

Ağdamın girəcəyində hiss etdik. Zirehli maşınlar, dəstə ilə 

düzülüb sıralanmış əsgərlər ilk andaca Qarabağın vəziyyətindən 

xəbər verə bilirdi. Gəncədən yola düşən səfər iştirakçılarının 

dayanacaq yeri Ağdam Şəhər İcra Hakimiyyətinin binasının 

qarşısı oldu. Cərgə ilə düzülmüş maşınlarımızın qapılarının 

hamısı eyni vaxtda açıldı. Gəncə Şəhər İcra Hakimiyyətinin 

başçısı S.Abdinov “El gücü” şirkətinin prezidenti S.Mehdiyev, 

şirkətin direktoru Həsrətəli Tahirov və digər nümayəndələr İcra 

Hakimiyyətinin binasına daxil oldular. Səfərin növbəti hərəkət 

xətti isə burada dəqiqləşdirildi. Məsləhət bilindi ki, apardığımız 

13 min manatlıq tibbi ləvazimat rayon mərkəzi xəstəxanasına, 5 

ton birinci növ un, 2220 ədəd siqaret, 1000 ədəd kibrit, bir ton 

konfet, 640 kiloqram sabun isə Ağdam rayonunda cəbhəni təmin 

etmək məqsədilə yaradılmış xüsusi anbara təhvil verilsin. 

Döyüşçülərə yardımı isə qaynar nöqtələrdə etməyi qərara aldıq. 

Beləliklə, ayrılmış adamlar öz işləri ilə məşğul olmağa başladılar. 

Biz isə xəstəxanaya, həm tibbi ləvazimatları verməyə, həm də 

yaralılarla görüşüb hal-əhval tutmağa getdik. 

Yaralıların yatdığı ilk palataya baş çəkirik. Səbuhi Abdinov 

bütün yaralılarla görüşür “El gücü”şirkətinin direktoru Həsrətəlini 

onlara təqdim edir. Deyir ki, bu gün “El gücü”  şirkəti xeyirxah 

niyyətli yardım karvanı ilə sizin ünvanınıza üz tutub. Qeyrətinizi 

dözümünüzü alqışlamağa gəlib. 

Sonra şirkətin baş direktoru yaralılarla ətraflı söhbət edir. 

Onların ailə vəziyyəti, şəraitləri ilə maraqlanır. Söz verir ki, 

bundan sonra  da Qarabağın qaynar nöqtələri ilə sıx əlaqə 

saxlayacaq, vaxtaşırı şirkətin köməyini çatdıracaqdır. İmkandan 

istifadə edib yaralılardan biri–Binnətlə söhbət edirəm. Öyrənirəm 

ki, Əsgəran rayonunun Fərrux kəndinin erməni quldurlarından 

azad edilməsi əməliyyatında yaralanıb. Binnətlə bərabər 

qardaşları Nüsrət və Fikrət  də kəndin alınmasında, döyüş 

mövqeyinin möhkəmləndirilmsində əsl qəhrəmanlıq göstəriblər. 

Yeri gəlmişkən onu da deyim ki, şirkət əvvəlcədən şəhər 

mətbəəsində xüsusi vərəqlər hazırlatdırmışdır. Həmin vərəqənin 

bir üzünə şirkətin adı, digər tərəfinə isə vətən torpağının 

qorunmasına və müqəddəsliyinə çağırış ruhlu 3 bəndlik şeir 

yazılmışdır. Hər yaralıya 500 manat pul ilə birlikdə həmin vərəqə 

də təqdim olunurdu. Elə bu yazılan şeirin bir bəndi Nüsrətin 

qarabağlıya xas istedadı ilə muğam üstündə bütün palataya 

yayılır. Hamının nəzərləri bu yaralıya dikilir. Bİr daha bu 

həqiqətə inanıram ki, ən ağır məqamlarda belə təsəllisini 

muğamda tapan bu oğulların qarşısını heç nə saxlaya bilməz.  

İndi isə maşınlarımız Əlimədədli kəndində texniki peşə 

məktəbinin binasında yerləşən milli özünü müdafiə batalyonunun 

yerləşdiyi əraziyə yola düşür. Burda  döyüşçülər bizi çox 

mehribanlıqla qarşıladı. Xəstəxanada etdiyimiz yardımı eyni ilə 

burada da təkrar elədik. Batalyonun hər bir döyüşçüsünə 500 

manat pul və xüsusi vərəqə tədqim olunur. Elə bu an xəbər gəlir 

ki, Fərrux kəndinin yuxarısında, Daşbaşı deyilən ərazidə özlərinə 

möhkəm mövqe tutmuş erməni quldurları məhv edilib. Artıq 

strateji əhəmiyyətə malik həmin ərazi bizim döyüşçülərin 

əlindədir. Ora təcili kömək göndərmək lazımdır. Bir andaca 

əməliyyat hazırlanıb kimlərin gedəcəyi müəyyənləşdirildi. 

Marağımızı gizlətmədən yolun bir hissəsini onlarla gedirik. Çox 

təəssüf ki, biz axıra qədər gedə bilmədik. Bunun üçün heç kimi 

də qınamırıq. Axı əməliyyatın belə qaynar çağlarında biz sadəcə 

onların əl-ayağına dolşa bilərdik.  Ancaq əsgərlərin sifətindəki 

nikbinlik çox şeydən xəbər verirdi. Ermənilərin daha bir əlverişli 

və strateji əhəmiyyətə malik mövqeləri isə Xoromort kəndinin üst 

tərəfində ləğv edilmişdir. Onu da deməyə bilmərəm ki, Xoromort 

və Daşbaşından nəinki Ağdam rayonu, düz Yevlağa qədər əl içi 

kimi görünür. 

Şübhəsiz ki, bütün bu əməliyyatlar qurbansız başa gəlmir. 

Bu yolda çox ölüm-itim olur. Ancaq nə edəsən, vaxtında qəti 

tədbirlər görülmədiyindən bugünkü qurbanların qarşısını almaq 

və ya qurbansız keçinmək mümkün deyil. 

İmkandan istifadə edib döyüşçülərin bir neçəsi ilə ətraflı 

söhbət edə bildim. Bir həqiqət, hansı ki, döyüşçülərin boyasız və 

bəzəksiz dediyi xırdaca söhbət məni çox sevindirdi. Yəni topdan 

açılan atəş nəticəsində 10 nəfərdən çox erməni quldurunun parça-

parça olduğu müəyyənləşdirilmişdir. Gözəldir və öz torpağımızda 

balalayan yırtıcıların layiqli, ancaq bir az gecikdirilmiş cavabıdır. 

Ağdamın bir günündə bizimlə yol yoldaşı olan yük 

maşınlarının sürücülərindən Vaqif Tağıyev, Alim Bayramov, 

Malik Novruzov və şirkətin işçilərindən Şöhrət müəllim, Surxay, 

Novruz kişi, Arzu, Asəf, Hilal müəllim,  Xanlar müəllim, 

Mehman, Yasin və bu an adlarını xatırlaya bilmədiyim adamlar 

da çox iş gördülər. Ağdamın bir günündə “El gücü” şirkəti 

adlarını çəkdiyim yardımlarla yanaşı, 140 min manat pulla da 

döyüşçülərə kömək etdi. 

 

8 fevral, 1992-ci il 

HİYLƏGƏRLİK ONLARIN CANINDADIR.  

ERMƏNİ QANINA HOPAN İYRƏNCLİYƏ 

TƏƏCCÜBLƏNMƏYƏ DƏYMƏZ  
 

Yazını bu sərlövhə ilə başlamağım təsadüfi deyil. 

Hamımıza yaxşı məlumdur ki, son zamanlar Azərbaycan və 

Ermənistan respublikalarına xarici nümayəndələrin gəlişi ilə 

əlaqədar qaynar nöqtələrdə atəşin dayandrılması barədə razılıq 

əldə edilmişdir. Lakin həmin razılıq tülküxislətli erməni 

birləşmələrinin əvvəllər verdiyi vədlərdən heç nə ilə 

fərqlənməmişdir. Onlar yenə də imkan tapdıqca Azərbaycan 

ərazilərinə basqınlar edir, evləri dağıdır, dinc əhaliyə olmazın 

divan tuturlar. Belə olan halda istər-istəməz bir sual qarşısında 

düşünməli olursan. Görəsən, ağızdan çıxan sözün, imzalanan 

razılaşmanın arxasından heç bir əzab və əziyyət çəkmədən qaçan 

bu insanlara insan deyəsən, söz onların ağzından çıxır, yoxsa... 

Hadisələrin necə baş verdiyi və hansı fəlakətlərlə 

nəticələndiyini öyrənmək məqsədilə biz vaxtaşırı üzü Qazaxdan 

tutmuş Goranboy rayonuna qədər bütün müharibə nöqtələri ilə ya 

telefon əlaqəsi saxlayırıq, ya da həmin ərazilərdə oluruq. 

Döyüşən oğullarımızla həmsöhbət oluruq, müharibənin  bir növ 

şahidinə çevrilirik. Elə bu günlərdə Qazax rayonuna da dediyim 

məqsədlə getmişdim. Od, alov içində yanan, tüstüsü ərşə dirənən 

Xeyrimli, Məzəm, Quşçu Ayrım, Sofulu, Yuxarı və Aşağı 

Əskipara kəndlərinin bugünkü vəziyyəti düşmən tərəfin 

alçaqlığına, qəddarlığına və nakişiliyinə canlı misaldır.  

Kimdir bu kəndləri yerlə yeksan edib, sinəsinə çarpaz dağ 

çəkənlər? Bunlar əsasən hardasa bir kəndi və ya bir evi dağıtmaq 

üçün, eləcə də, bir neçə nəfər azərbaycanlının qanının axıdılması 

naminə gözəl xanımlarını rus zabitlərinin yatağına sürükləyən, 

qeyrətsizlərdir. Budur, bizim düşmənimizin iç üzü, ləyaqəti və 

namusu. Əlbəttə düşməni nakişi olanda, onu mərd görməyəndə,  

müharibə aparmaq, yerində oturtmaq xeyli  çətin olur. Bu 

bədbəxt ermənilər haradan bilsin ki, qeyrət, namus, ar nədir. Axı 

onlar yarandığı gündən əxlaqsızlığı bir növ özlərinə şərəf biliblər. 

Ötən illərə kimi respublikada rəhbər vəzifə tutan ermənilərin də 

pillə-pillə yüksəlməyinin, rəhbərlərimizin saqqızlarını oğurlama-

ğının səbəbi bu deyilmi!? Süzgün baxışları ilə türk kişisini 

aldadanda, onları yoldan çıxardanda, hər fürsətdə onların 

qoynuna girəndə biz haradan biləydik ki, şırmanan bu 

“gözəllərin” məqsədi, məramı nə imiş?  

Bir Ulu Tanrı şahiddir ki, mən bu sözlərlə erməniləri 

böhtan girdabına salmıram.  Mən sadəcə onların daxili 

dünyasından bizə məlum olan, bir növ iştirakçısı olduğumuz 

hadisələrin müəyyən cizgilərini çəkirəm. Hətta mən bu sözlərlə 

də onların psixologiyasını, əqidəsini və məsləkini tam açıqlaya 

bilmirəm.  

Əgər evinizdə televizorunuzun düyməsini basıb ekranda 

erməni görsəniz, onu güclü düşmən bilib vahiməyə düşməyin. 

Bax sizin ekranınıza girən həmin erməni şəxsiyyəti, ləyaqəti və 

namusu ayaqlar altında tapdalanmış millətin nümayəndəsidir.  

Bunları ona görə deyirəm  ki, biz belə qeyrətsizlərin əlində 

aciz qalası xalq deyilik. Əgər rus imperiyası, rus muzdlu 

çinovnikləri əllərini bu qeyrətsizlərin üstündən çəksə, onda bizə 

qarşı belə meydan sulaya, atəşin dayandırılması haqda razılıqdan 

sonra mart ayının 20-21-22-də və bu gün də Qazax rayonunun 

yuxarıda adların çəkdiyim kəndlərini top və mərmi atəşlərinə tuta 

bilməzdilər. Cəfərli, Sofulu arasındakı yola mina basdırıb Niyazi 

Quliyevi və Ayaz Mehtiyevi qətlə yetirə bilməzdilər. Qulu 

Yusifov və Rafiq İsmayılov isə ayaqlarını itirməzdi. Bu hadisə 

ayın 22-də gündüz saat 12 radələrində baş vermişdir. 

Həmin gün axşam saat 18-00-da isə binamus düşmənlər 

Noyemberyan rayonu tərəfdən Quşçu Ayrım kəndini top atəşinə 

tutublar. Atəş zamanı kənddə bir neçə ev dağıdılıb. Əsgərlərə 

yemək aparan 35 yaşlı Fazil Əzizov isə həlak olub. 

Bax, budur onların verdiyi sözə necə əməl etdikləri. Budur 

ermənilərin ləyaqətsizliyini bir daha açıb göstərn faktlar. Özü də, 

Qazaxda atəşlərin şiddətlənməsi İran İslam Respublikasının xarici 

işlər nazirinin müavininin hər iki respublikaya “xoşməramlı” 

səfəri ilə eyni vaxta düşmüşdür.  
Daha sonra Tovuz rayonunun Ermənistanın Şəmşəddin rayonu 

ilə sərhəd olan kəndlərinə də baş çəkdim. Qaynar nöqtələrdən olan 

Əlibəyli sovetliyində oldum. Sinəsi vətən torpağına sevgi ilə dolu 

olan oğullarımızla görüşüb onları dinlədim. Sağ olsunlar. Ulu Tanrı 

bu igidləri öz pənahında saxlasın. İgidlərimizin imkanları da 

genişdir, mövqeləri də. Ən yaxşısı isə budur ki, kəndin müdafiəçiləri 

arasında böyük-kiçik bir-birini dinləməyi, ümumi  əmrə tabe olub 

hərəkət etməyi  bacarır. Bunlar bizi sevindirdi. Şükür, ilahinin 

kəramətinə, axır ki, biz də aramızda  bitən alaq otlarını təmizləyə 

bildik. Qeyrətli oğullarımızın ümumi məqsəd uğrunda apardığı və 

bundan sonra da aparacağı mübarizənin  şahidi olduq. İnana 

bilmirəm ki, belə oğulları olan vətən torpağı yad tapdaqları altında 

qalsın. İnana bilmirəm ki, dünənə qədər həyət-bacalarımızda nökər 

kimi işlətdiyimiz gədə-güdələr bizim igidlərimizi sıxışdıra bilsinlər. 

Mən Etibarın, Zöhrabın, Elçinin, Çingizin, Aydının, Yasinin, 

Ələkbərin, Hamletin, Fəxrədinin, Ədalətin və yüzlərlə qeyrətli vətən 

müdafiəçilərinin gücünə və dəyanətinə inanıram, onlarla fəxr 

edirəm. 

Yurdun dar günüdür. Türk igidlərinin az qala təkləndiyi 

məqamlardır. Bəs bu ağır yükü çiynimizdən nə vaxt və necə 

götürəcəyik? Əlbəttə, həmin yükün ağırlığına tab gətirmək çətin 

olsa da, biz türkün türklüyünə və “Türkün türkdən yaxın dostu 

olmadığına” inanaraqdan deyə bilərik ki, düşmənin məhvinə, 

işğal olmuş torpaqlarımızın geri qaytarılmasına, yurd-yuvaların-

dan didərgin düşən ana-bacılarımızın, ağsaqqallarımızın öz tarixi 

yerlərində yaşamalarına çox az qalıb. Allah qoysa, biz bu günü 

görəcəyik. Bu günün sevincində rus imperiyasına və erməni 

dığalarına çatdıracağıq ki, Oğuz yurdundan bir qarış torpaq belə 

qoparmaq mümkün deyil. O da məlum olacaq ki, qanla suvarılan 

torpağımızın hər qarışından bir igid pöhrə verəcək və növbəti 

qələbələrimizi onlar təmin edəcəklər. 

 

25 mart 1992-ci il 

HARAY:  

SULAR YUXARIDAN BULANIRDI... 

  

Ağrılı-acılı tariximizin bir səhifəsini də Kəlbəcərin işğalı ilə 

yaşadıq. Elin-obanın dar günündə, torpaqlarımızın yağı düşmənin 

tapdağına məruz qaldığı bir vaxtda Kəlbəcəri də itirdik. Dağların 

qoynunu özünə səngər seçən oğulların sanki əl-qolu bağlandı. 

Vətən harayı, müqəddəs qəbirlərin dərdi onları göynətsə də, 

gücləri heç nəyə çatmadı. Əgər sular yuxarılardan bulanırsa, 

aşağılarda onu necə durultmaq olar? 

 Bu millətin ən böyük faciəsi ondadır ki, ağlı özünü idarə 

edə bilməyən rəhbərlərinə inanıb, onların boğazdan yuxarı 

dedikləri azadlıq, müstəqillik, bütövlük sözlərinə inanıb. 

Əməllərdə isə həmişə bu sözlərin əksi görünüb. Düşmən nə qədər 

hiyləgər və məkrli idisə, daxildəki özbaşınalıq, mənəm-

mənəmlik, hakimiyyət uğrunda gedən qanlı döyüşlər daha 

qorxulu idi. Bəli, sapı özümüzdən olan baltaların xəyanət ağrısını 

zaman keçsə də unuda bilməyəcəyik. Belə çıxmasın ki, 

Azərbaycanın işğal altında inləyən torpaqlarının müqəssirləri 

tamamilə öz aramızdadır. Yox, düşmən güclü idi. Güclü də 

havadarları var idi. Rusiyadan və digər ölkələrdən gətirilmiş 

muzdlu döyüşçülər, eləcə də hərbi silah və sursat qarşısında duruş 

gətirmək çətin idi. Lakin belə məqamların heç birində də adam 

özünü bağışlaya bilmir ki, niyə ölüb o torpaqlara qarışmadım.  

 Son zamanlar Kəlbəcərin işğalı ilə bağlı “haray” adlı 

silsilə verilişlər gedir. Hər şeydən əvvəl onu deyim ki, bu 

verilişlərin efirə getməsinin özü də tarix deməkdir. Yatmış 

yaddaşlar yenidən silkələnir. Bu haray hamımızı qeyrətə, 

bütövlüyə səsləyir. Həmçinin o hadisələrin canlı iştirakçısı olan 

əhali gördüklərini, şahidi olduqlarını hamıya çatdıra bilir. 

Tariximizin bir qolu da beləcə həkk olur yaddaşlara. 

 Kəlbəcərin coğrafi ərazisi təsdiqləyir ki, düşmənin 

qabağını almaq, onları bu müqəddəs diyardan uzaqlaşdırmaq çox 

da çətin olmazdı. Çünki hər dağın, hər qayanın, sıldırım aşırımın 

özü belə bir səngər, alınmaz qala idi. Çatmayan həmin 

səngərlərdə dayanan və o dövrkü əsgərlər idi. Bəs bu niyə belə 

olurdu? Nə vaxta qədər biz torpaqlarımızın müdafiəsini təmin edə 

bilməyəcəyik? Nə vaxta qədər hakimiyyət, var-dövlət, şəxsi 

mənafe hissləri azərbaycançılıqdan üstün dayanacaq?  

Suallar əsassız yerə qoyulmur. Əgər respublikanın keçmiş 

prezidenti Əbülfəz Əliyevin, baş nazir Pənah Hüseynovun, 

müdafiə nazirləri Rəhim Qazıyevin və Dadaş Rzayevin, həmçinin 

müharibə bölgələrində özünü “cəngavər sərkərdə” kimi xalqın 

gözünə  soxan Surət Hüseynovun, eləcə də Kəlbəcərin sabiq 

rəhbərlərinin bir damcı qeyrəti, vicdanı, mənəviyyatı olsaydı, 

Kəlbəcər bu faciələrlə qarşılaşmazdı. Kəlbəcər kimi strateji dağ 

rayonunu düşmənə təhvil verməzdilər. Çox qəribə hadisələr 

eşidirdik həmin illərdən. Hər kəsin başında bir silahlı dəstə var 

idi. Həmin silahlı dəstələr də şübhəsiz ümumi dövlətçiliyə yox, 

onları maliyyələşdirən dırnaqarası ağalarına xidmət edirdi. Belə 

olan halda da ümumiçilik xüsusiçiliyin kölgəsində itib batırdı. 

Bax bu idi bizim dərdlərimiz. Ölkə prezidentinin də ağlı o 

dərəcədə işləmirdi ki, daxili sabitliyin bərpasına çalışsın. Kim 

bilir bəlkə də, onlara belə sərf edirmiş. Axı sabitlik olanda xalq 

da öz prezidentindən əməli iş tələb edə bilərdi.  

Bu gün  Kəlbəcərin işğalından 4 il keçir. 4 il bundan qabaq, 

elə ilin bu fəslində nə qədər yurddaşımız öz isti ocağından 

didərgin salındı. Murovun çovğunlu aşırımlarında qara borana 

düşdülər. Donan dondu, ölən öldü, itən itdi. Beləcə də çox 

çətinliklə bütün ilboyu zirvəsi qarlı – boranlı olan Murovun o 

üzündən bu üzünə aşa bildilər.  

İllər ötəcək, tarixin yaddaşına yazılanlar öz gücündə, 

dəyərində qalacaqdır. Nə zamansa itirdiyimiz torpaqların sahibi 

də olacağıq. Torpaqlar yenidən dirçələcək, abadlaşacaqdır. Lakin 

Əbülfəz Əliyevin və onun siyasi həmfikirlərinin xəyanətkarlığı 

heç vaxt bağışlanmayacaqdır. Bu inam Azərbaycan xalqında artıq 

4 ildir ki, yaranıb, möhkəmlənib. Heydər Əliyevin Azərbaycan 

dövlətçiliyinə verdiyi xeyir, bu yolda çəkdiyi zəhmət, apardığı 

müdrik işlər göz qabağındadır. Az qala bütün dünyanın üz 

döndərdiyi Azərbaycanı indi hamı dəstəkləyir. Dövlətimizin haqq 

işini müdafiə edirlər. Görülən işlər yurd-yuvasından didərgin 

düşmüş adamlarımızı da ruhlandırır. Onların vətənə 

qayıdacaqlarına, müqəddəs torpaqlarına sahib olacaqlarına 

inamını artırır. Tanrı bu inamı çox görməsin xalqımıza! Tanrı 

həmin günün reallığını özü tezləşdirsin! 

 

                                                            Aprel, 1997 

ƏHVALIN NECƏDİR, DİDƏRGİN QARDAŞ  
 

Bu gün çoxumuz didərgin yükünün altında qıvrıla-qıvrıla 

qalmışıq. Təkcə qədim Gəncə diyarına on minlərlə binəsib 

sığınıb. İsti yurd-yuvalarından zorla qovulan, müqəddəs yerlərdən 

uzaq düşən, minillik dədə-baba torpaqlarına həsrət qalan adamları 

nə ilə ovundurmaq olar? Doğrudur, onların ehtiyacları qismən də 

olsa ödənilir. Hər cür qayğı göstərilir. Səmimi, xoş münasibət 

bəslənilir. Doğma yurdun həsrəti yenə də için-için göynədir 

onları. Təbii ki, yenidən öz torpaqlarının sahibi olmaq inamı bir 

an belə tərk etmir bu insanları. 

Gəncə şəhərinin Kəpəz rayonuna da xeyli qaçqın və köçgün 

pənah gətirib. Bəs onların şəraitləri necədir? Dolanışığın onsuz da 

çətin olduğu indiki şəraitdə bu qəlbisınıqlara nə kimi yardımlar 

edilir? Hal-əhval bilmək, bir təskinli söz eşitmək üçün Kəpəz 

Rayon İcra hakimiyyətini qaçqınlar və məcburi köçkünlər 

şöbəsinin işləri ilə maraqlandım.   

Dəhlizdə demək olar ki, tam sakitlikdir. Yalnız 403 nömrəli 

otağın qarşısında xeyli adam toplaşmışdır. Növbə ilə otağa daxil 

olanlar çox çəkmir ki, əllərində ərzaq talonu, yaxud hər hansı 

işdən ötrü hazırlanmış məktubla çölə çıxırdılar. Sakit-sakit necə 

gəlmişdirlərsə, eləcə də ağır addımlarla pilləkənləri düşüb 

müxtəlif ünvanlara üz tuturdular . 

Öyrəndim ki, didərginlər yurdlarına qayıdacaqlarına çox 

inanır. Onlarda son vaxtlar belə bir fikir yaranıb ki, çox çəkməz 

qaçqınlıq və köçkünlük həyatına vida edərlər, öz daimi yerlərinə 

qayıdarlar. Aparılan danışıqlar möhkəm ümid verir. Qaçqınlarda 

da yüksək əhvali-ruhiyyə yaranıb. Heydər Əliyevin yeritdiyi 

siyasət artıq öz bəhrəsini vermək üzrədir. 

Sonra şöbədən mənə bir arayış təqdim etdilər. Yenicə 

hazırlanıb.  

Arayışda yazılıb ki, bu gün Kəpəz rayonunda 6.306 nəfəri 

əhatə edən 1.618 ailə müvəqqəti məskunlaşıb. Hamıya müəyyən 

sığınacaq yeri verilib. Əmək qabiliyyəti olanlar imkan daxilində 

işlə təmin edilib, məktəb yaşlı uşaqların təhsil məsələsi həll 

olunub. 

Son beş ayda BMT, Qırmızl Xaç və Aypara cəmiyyətlərinin 

xətti ilə humanitar yardım kimi rayona 3.1500 litr zeytun yağı, 

1.800 kiloqram yuyucu toz, 4.050 kiloqram kartof unu, 50 ton un. 

10 ton yağ, 1300 qutu müxtəlif ərzaq gətirilib Belə yardımlar 

köçkünlərin bilavasitə iştirakı ilə ictimai komissiya tərəfindən 

bölüşdürülüb. Maddi köməyə daha ciddi ehtiyacı olanlara yalnız 

icra hakimiyyətində büdcə və büdcədənkənar gəlirlər hesabına 

5.841 manat birdəfəlik yardım verilib, altı köçkün ailəsinə 16.000 

manat vəsait verilib. 

27 nömrəli texniki peşə məktəbində, 28, 42, 44 nömrəli orta 

məktəblərin bazasında köçkün və qaçqın uşaqları üçün müstəqil 

məktəblər yaradılıb və 500-dən çox uşaq təhsilə cəlb edilmişdir. 

Eyni zamanda rayonun texniki peşə məktəblərində 1500 nəfərə 

yaxın uşaq müxtəlif sənətlərə yiyələnir, 218 azyaşlı uşaq isə 

məktəbəqədər müəssisələrdə tərbiyə alır. 

 Bütün bunlarla yanaşı qayğı və ehtiyaclar da az deyil. 

Şöbəyə müraciət edənlərin çoxu kəndlə bağlı adamlardır. Onlara 

şəhərdə iş tapmaq heç də asan olmur. Mütəxəssislərlə dəfələrlə 

söhbət edilib. Kənd rayonlarına getməkdən boyun qaçırırlar. 

Bundan əlavə Ermənistan və Özbəkistandan zorla qovulmuş 

2.507 nəfəri birləşdirən 610 ailənin də Kəpəz rayonunda 

məskunlaşması ilə bağlı problemlər də var.  

Şöbədən onu da bildirdilər ki, rayon icra hakimiyyətinin 

Başçısı Vaqif Verdiyev tez-tez qaçqın və köçkünlərlə görüşür, 

mənzillərinə baş çəkir, yaşayış tərzlərinin yaxşılaşması üçün  

qayğı və köməyini əsirgəmir.  Günün hansı vaxtı olur olsun 

başçının qapıları qaçqın və köçkünlərin, şəhid ailələrinin üzünə 

açıqdır. İxtisasca pedaqoq olan Vaqif müəllim qəlbi para-para 

olmuş adamlardan heç nəyi əsirgəmir. 

Bir məsələni də demək yerinə düşər. İyirmi min nəfərə 

yaxın qaçqını olan Kəpəz Rayonunun İcra Hakimiyyətində 

fəaliyyət göstərən şöbənin işi daim Vaqif müəllimin 

diqqətindədir. 

 Deyirəm nə yaxşı ki, belə ağır məqamlarda işi iş bilənə 

tapşırıblar. Nə yaxşı ki, belə rəhbərlərimiz, soydaşlarımız var və 

onlar vicdanlarının səsi ilə hərəkət etməyi bacarırlar. Bax onda 

dərd yükü çiyinləri çox əzmir, itmiş inamlar yenidən bərpa edilir.  

 

                             “Azərbaycan” qəzeti, 21 iyul, 1994-cü il 

. 

                                           

. 

TODAN ELƏ HƏMİN TODANDIR  

 

Dəyişən 60 evin yanması, bir nəfər xüsusi təyinatlı milis 

işçisinin həlak olması və 6 nəfər azərbaycanlının 

yaralanmasıdır. 

İndi elə məqamda yaşayırıq ki, hər açılan səhərdə bir bəd 

xəbər eşitmək, ərazilərimizə basqın edilməsindən, evlərin 

yandırılmasından, adamların güllələnməsindən, girov götürülmə-

sindən soraq verən hadisələrlə qarşılaşmaq adi bir hal alıb. Hətta 

iş o yerə gəlib çatıb ki, sərhəd kəndlərimizdə yaşayan, laylasını 

və musiqisini güllə səsinə dəyişən körpələrimiz, ağbirçək və 

ağsaqqallarımız bu səsi eşitməyəndə “qəribsəyirlər”. 

Dekabr ayının 10-da səhər saat 6.15 radələrində Goranboy 

rayonunun Todan kəndinə ermənilər güclü texnika və quldur 

dəstəsi ilə hücuma keçdilər. Bu xəbəri elə həmin günün ikinci 

yarısında  eşitdim. Qərara aldım ki, imkanım çatan qədər hadisə 

yerində olmağa və gördüklərimi oxucularımıza çatdırmağa 

çalışım. Beləcə hadisənin səhəri günü, yəni dekabr ayının 11-də 

Goranboy rayonuna yola düşdüm. Adətimə uyğun olaraq 

Azərbaycan Milli Təhlükəsizlik Nazirliyinin Goranboy rayon 

bölməsinə baş çəkdim. Bölmənin rəisi Hüseynağa Əliyev və 

məsul əməkdaşı Elbrus Nəzərovla ayaqüstü söhbət etdim. 

Təbiidir ki, söhbətimizin əsasını bu   hadisənin necə baş verməsi 

təşkil edirdi. Məlum olur ki, erməni quldurları dediyimiz vaxtda 

əvvəlcə kəndi uzaqdan mərmi atəşinə tutublar. İlkin 

hesablamalara görə, Todan kəndinə 20-yə qədər mərmi atılıb. 

Sonra heç bir müqavimətə rast gəlməyən ermənilər kəndin 

mühafizəsini təşkil edən Sumqayıt şəhərinin xüsusi təyinatlı milis 

dəstəsinin bəzi üzvlərinin qətiyyətsizliyindən istifadə edərək 

Todana soxulmuşlar. Öncə onlar iki zirehli texnika və bir neçə 

qoşqulu maşın göndərmişlər. Arxasınca isə 50 nəfərdən artıq 

erməni qulduru odlu silahlardan atəş aça-aça kəndə daxil 

olmuşdur. 

Bu ilk öyrəndiyim məlumatdır. Kəndə qalxmaq, yanmış 

evəri öz, gözümüzlə görmək fikrimi həmsöhbətlərimə çatdırdım. 

Əvvəlcə mənim təhlükəsizliyim baxımından bir az tərəddüd 

etdilər. Sonra isə  istəyimə kömək edəcəklərini bildirdilər. Yeri 

gəlmişkən onu da deyək ki, Goranboy rayonunun mərkəzi ilə 

Todan kəndini birləşdirən məsafə 70 kilometrə yaxındır. Yolun 

narahat hissəsi isə rahat hissəsindən çoxdur. Bilmirəm 

çətinlikdənmi deyim, yoxsa qəlbimdə baş qaldıran və məni 

həmişə öz təsirində saxlayan duyğu yükündənmi deyim, 70 

kilometr yol qurtarmaq bilmirdi. Elə bil acı bağırsaq kimi 

uzanırdı. Nəhayət, Todan kəndinə çatırıq. Evlərin damından 

qalxan tüstü topaları sanki göyün çəkisizliyindən asılıb qalmışdı. 

Ətrafa xoşagəlməz iy-qoxu yayılıb. Kənddə Milli Ordunun 

narahat əsgərlərini, qeyrətli oğullarımızı görməyəsəydik, 

deyərdik ki, bura nağıllarda oxuduğumuz, kino lentlərində 

gördüyümüz xarabalığın ən böyüyüdür.  

Kənddə söhbət etdiyim, vəziyyətlə bağlı üz tutduğum 

Azərbaycan əsgərlərinin, onların komandirlərinin hamısı da bir az 

əvvəl oxucularımızın nəzərinə çatdırdığım, rayon Milli 

Təhlükəsizlik bölməsinin rəisi Hüseynağa Əliyevdən və məsul 

əməkdaşlarından eşitdiyim faktları təkrar etdilər. Əlavə olaraq 

onu qeyd etdilər ki, döyüşlərin qızğın məqamında bir nəfər Bakı 

xüsusi təyinatlı milis dəstəsinin üzvü həlak olub. Ömrünün 

yaşanmalı çağları hələ qabaqda olan Nofəl qardaşımızın tale 

kitabının nöqtəsi Todanın azadlığı və erməni quldurlarından 

təmizlənməsi zamanı qoyuldu. Nofəl Quliyev 1962-ci ildə anadan 

olmuşdur. Hələ bu dünyanın dadını nə görmüşdü ki?! 

Həmin basqın xəbəri rayon mərkəzinə saat 8.30 –da 

çatdırılıb. Elə o dəqiqə milli ordunun Goranboy rayon 

batalyonunun bir bölməsi silah və texnika ilə təmin edilərək 

hadisə yerinə göndərilib. Bununla yanaşı, Bakı şəhərindən 

vertolyotla xüsusi təlim keçmiş döyüşçülər köməyə gəliblər. Eyni 

zamanda Todana bitişik olan Xanlar rayonunun Sarısu,  Quşçu,  

Çaykənd, Qarabulaq kəndlərinin də köməyi olub. Qüvvələrin bir 

yerə cəmləşməsi axşam saat 16 radələrində mümkün olub. Saat 

16-dan 18-ə kimi erməni quldurları ilə şiddətli atışma gedib. 

Beləcə ikisaatlıq ölüm-dirim müharibəsində 4 erməni qulduru 

öldürülmüş və 5 nəfər yaralanmışdır. 

Döyüşdə yerli camaat da böyük fədakarlıq göstərib. 

Todandan çıxanda hava qaralırdı. Qaranlığın bağrını sökən 

maşının işığında mərmilərin yaratdığı çuxurlar çox heybətli 

görünürdü. Bu an xəyalımdan Todanın ilk şəhidləri, bu torpağın 

işğala məruz qalan zamanında köməyinə çatan oğulları canlandı. 

Ruzigarın, Bəxtiyarın,  Abbasqulunun, Əliqaranın, Nemanın 

nakam qalmış ömürləri və bu faciənin ağırlığından qəddi 

bülkülmüş doğmaları gəlib keçdi gözlərimiz önündən. 

Onu da qeyd edək ki, Todanı müvəqqəti ələ keçirən erməni 

quldurları radiostansiya ilə Yerevana, tülkü yuvasına, xəbər 

veriblərmiş ki, Azərbaycan milli ordusunun 30-dan artıq 

döyüşçüsünü öldürərək kəndi tamam dağıtmışıq. İndi isə Sarısu 

kəndi istiqamətində hərəkət edirik. Növbəti məlumatı sizə Sarısu 

ilə Qarabulaq kəndlərini alandan sonra verəcəyik. Bax bu yerdə 

deyirlər yalançının... 

Bəli, bütün ömürləri boyu xəyal gəmisində yırğalanan 

ermənilərin bu məlumatı da elə xəyal olaraq qalacaqdır. Bu, 

həqiqətdir. Gecikmiş həqiqətin reallığını isə bundan sobra 

görəcəyik. Nizami milli ordunun bizə məlum olan və müəyyən 

səbəblər üzündən oxucularımıza deyə bilmədiyimiz yaxın 

günlərdə keçirəcəyi döyüş bizə inam verir ki, həmin həqiqətin 

reallığını təsdiq edək. 

26 iyul, 1991-ci il 

BİR EV ÜÇÜN DEYİL, EL ÜÇÜN YAŞADI 

 

Onu Yardımlı rayonunda təyinatla işlədiyim zaman 

tanıdım. 1985-ci il idi. Rayon qəzetində şöbə müdiri işləyirdim. 

Sakit, lakin kifayət qədər  problemlər yaşanan bir dağ rayonunda 

işləmək hər kadr üçün ilk baxışdan sıxıcı olsa da, zamanla burda 

olan insanların saflığı, əqidə bütövlüyü, onların halallığı, 

adətlərinə, ən başlıcası keçmişinə sədaqəti görünən sıxıntıları dəf 

edirdi. İnsanlar işinə daha möhkəm bağlanırdı. Hər tərəfdən 

tikanlı məftillərlə əhatə olunan bu dağ rayonuna giriş olsa da, 

çıxış yox idi. Çıxış yalnız İrana idi və ora da dediyim kimi tikanlı 

tellərlə qorunurdu. 

Hüseynağa Əliyev haqqında danışacam. Yaddaşıma 

söykənib onu bu günün insanlarına tanıtmağa çalışacam. Dövlət 

Təhlükəsizlik Komitəsinin Yardımlı Rayon Şöbəsinin rəisi kimi 

mühüm bir vəzifə sahibi idi. İranla sərhəd bir rayonda bu 

vəzifənin məsuliyyətindən danışmasam da, mənə elə gəlir bunu 

anlamaq o qədər də çətin deyil. Açıq deyim ki, insanlar hələ də 

bu quruma xofla baxır, onlardan uzaq durmağa çalışırdı. Yəni bir 

növ burada çalışanlardan kənar dayanmağı uyğun bilirdilər. 

Hüseynağa müəllimin ilk addımı da dediyim bu xofu aradan 

qaldırmağa yönəldi. Adamlarla ünsiyyət qurmağn daha vacib 

olduğunu bildiyindən əhali ilə vaxtaşırı görüşlər keçirdi. Həm 

fərdi qaydada, həm də kollektivlərdə keçirilən görüşləri irəliyə 

doğru gedən yolun başlanğıcı hesab etdi. Onlara açıq oldu. 

Səmimiyyətini göstərdi. Qayğıları ilə maraqlandı, problemlərinin 

həllində birbaşa iştirakçı oldu. Beləcə sevilməyə başladı, hörmət-

izzətə layiq oldu. Ən ucqar yaşayış məkanlarında  görüşlər 

keçirdi, sərhəddə yerləşən kəndləri qarış-qarış gəzdi. Hər dəfə də 

görüşdüyü insanlardan böyük sevgi ilə ayrıldı. Artıq rayonda 

hamı onu sevir, bütün məsələlərdə məsləhətləşməkdən 

çəkinmirdi. 

Hüseynağa müəllimin rayon qəzetinin yaradıcı kollektivi ilə 

münasibətləri də çox normal idi. Zaman-zaman  burda çalışan 

peşəkar jurnalistlərlə fikir mübadiləsi edir, təhlükəsizliyin daha 

etibarlı təminatı üçün hansı işlərin görülməsinin vacibliyini 

tövsiyə edirdi. Bu isə öz növbəsində daha böyük səmərə verir, 

təbliğatın və ideologiyanın gücünü artırırdı. Onunla ən çox 

yaradıcılıq əlaqəsində mən olurdum. Bir-birimizi çox asan 

anlayırdıq. Olduqca sadə, bir o qədər də məntiqli bir adam idi. 

Şirin ləhcəsi var idi. Ədəbiyyatı, incəsənəti, tariximizi çox 

sevirdi. Tez-tez İmadəddin Nəsimidən, Seyid Əzim Şirvanidən, 

Mirzə Ələkbər Sabirdən, eləcə də digər klassiklərdən misralar 

səsləndirir, onların yaradıcılıq hikmətlərini təhlil edirdi. Qısası, 

əsl haqq adamı idi. Həqiqət naminə hər narahatlığı gözə alırdı. 

Ruhu poeziya və ədalətlə dolu bu insandan doymaq olmurdu. 

Təkliflərdən və günün aktuallığında doğan yazılarıma isə xüsusi 

maraqla yanaşırdı. Hər yazıdan sonra, “bax bu ötən dəfəkindən 

daha dolğun, hədəfə yaxındır” – deyirdi. Onu rayonda uşaqdan 

böyüyə hamı çox istəyirdi. 

Həkim, Yardımlı sakini, bu gün ağsaqqal kimi yeri başda 

olan  Hacı Himayət Mahmudov o illəri indi də yaddaşında ən əziz 

xarirələr kimi yaşadır. Deyir ki, Hüseynağa müəllim dövlətinə 

çox sədaqətli, onu yetirən vətəninə çox bağlı idi. Keçmiş ittifaq 

tabeliyində olsaq da, o, bütöv Azərbaycan sevdalısı kimi özünü 

bizə, ziyalılara çox sevdirmişdi. Hələ o dövrdə onun 

demokratikliyinə heyran olmuşduq. Yardımlı onun nəzərində 

bütöv Azərbaycana keçid idi və uzun illər ayrı düşən qardaşların 

faciəsinə çox duyğulanırdı. Rayon ictimaiyyəti onunla qürur 

duyurdu. Sadəliyi və səmiyyəti qarşısında heyranlıqlarını  

gizlətmirdi. O da özünü heç vaxt əhalidən kənar görmürdü. 

Vətəndaş kimi duyğuları insanlarla ünsiyyətini çox gücləndirirdi. 

Sanki o elə bu rayonda doğulmuşdu və hamı ilə dost, qohum, 

sirdaş idi. İmperiya dönəmində hər kişi olduğu kimi görünə  

bilmirdi. Amma Hüseynağa müəllim bütün stereotipləri 

özünəməxsus siyasi ustalıqla dəf edir və xalqın düşündüklərini 

anlamağı bacarırdı. 

Tale elə gətirdi ki, mən 1988-ci ildə təyinat müddətim başa 

çatandan sonra Gəncəyə dəyişdirildim. Şəhər qəzetində işləməyə 

başladım. Məndən bir neçə il sonra isə onu Goranboy rayonuna 

eyni vəsifəyə təyin etdilər. Demək bizim tale yollarımız 

Gəncəbasarda da qoşalaşdı. O vaxtlar Göranboyun ən ağır 

günləri, ayları, illəri idi və rayon əhalisi hər an erməni silahlı 

birləşmələrinin hücumuna məruz qalırdı. Belə bir zamanda 

təhlükəsizlik məsuliyyətlisi kimi onun və başçılıq etdiyi şöbə 

əməkdaşlarının da üzərinə ciddi vəzifələr düşürdü. Gəldiyi 

gündən geyindiyi hərbi formanı heç vaxt əynindən çıxartmadı. 

Tez-tez görüşürdük. Rayonun durumu barədə fikirlərimizi 

bölüşürdük, ən uyğun məqamlarda isə mətbuat üçün yazılar 

hazırlayırdım. İndi həmin yazılardan ikisini oxuculara təqdim 

edirəm və bu insana, böyük vətən fədaisinə bir daha vəfa 

borcumu göstərmək istəyirəm. 

                                      

                                       Birinci yazı 

MÜHARİBƏNİN DƏHŞƏTİNİ GÖRDÜM 

 

Goranboy rayonu Respublikamızda milli münasibətlərin 

kəskinləşməsi baxımdan bu gün ən qaynar nöqtələrdən biri hesab 

edilir. Respublika televiziyasının verdiyi reportajlar, mətbuatın 

məlumatları bir daha göstərir ki, həmin ərazidə vəziyyət son 

dərəcə gərgindir. Sözün düzü, Goranboy rayonunun qaynar 

noqtələrində vəziyyəti  əsl müharibə səhnəsi ilə müqayisə etmək 

mümkündür. Beləcə hadisələri gözümlə görüb çoxsaylı Gəncə 

oxucularına ətraflı məlumat vermək üçün hadisə yerində olmağı 

lazım bildim. 

Goranboy rayonuna günortadan bir az keçmiş çatdıq. İlkin 

məlumatları yol yoldaşlarım, Azərbaycan televiziyasının xüsusi 

müxbiri Əhməd Məmmədov və operator Rövşən Hüseynovdan 

öyrənə bildim. Sözün düzü, hər ikisinin güllə, mərmi yağışı 

altında çəkiliş aparmalarına, maraqlı müsahibələr götürmələrinə 

və Azərbaycan əhalisinə doğru-düzgün, özü də vaxtaşırı 

məlumatlar  çatdırmalarına görə onlara qarşı qibtə hissi keçirdim. 

Beləcə də rayon Dövlət Təhlükəsizlik Komitəsinin binasına 

çatdıq. Məlum oldu ki, komitənin rəisi döyüş bölgəsindədir. Biz 

də üz tutduq Şəfəq kəndinə. Kənd rayon mərkəzinin təxminən 21 

kilometrliyində yerləşir. Rahat yolu var. Çox çəkmədi ki, artıq biz 

Şəfəqin girəcəyindəki postda dayanmışdıq. Onu da deməyi lazım 

bilirəm ki, həmin müşahidə məntəqəsindən yol əvvəlki qaydası 

ilə deyil, üzüm bağlarının arasından salınmış tozlu-torpaqlı 

sahələrlə davam etdirilir. Bu da, şübhəsiz ki, yolun kənarında 

yerləşən Qaraçinar kəndinin ermənilərinin bədxahlığı, yolla 

gedən maşınları gülləyə  tutması nəticəsində ortaya çıxıb. 

Bir neçə kəlmə kəndin  ümumi görünüşü haqqında  demək 

istəyirəm. Əvvəlki haylı-küylü kənd həyatından əsər-əlamət belə 

qalmamışdı. Kənd arasında ancaq cavanları görmək mümkündür. 

Onlar da necə deyərlər, müsəlləh əsgər kimi kəndin hər ağrı-

acısına dözməyə, torpağını qorumağa can-başla hazırdırlar. 

Hadisələrin şiddətli məqamlarında, kənddəki evlərin əksəriyyəti 

dağıdılandan sonra adamlar öz təhlükəsizlikləri naminə aşağı 

kəndlərə çəkilməli olmuşlar. İndi yalnız əli silah tutan, ürəyi 

təpərli oğlanlarımız gecə-gündüz sahibsiz qalan evlərə, hədsiz 

dərəcədə müqəddəs sandıqları torpağa keşik çəkirlər. 

Rayon Dövlət Təhlükəsizlik Komitəsinin rəisi  Hüseynağa 

Əliyevlə də hadisənin ən qaynar nöqtəsində görüşdük. Çəkiliş 

qrupunun bura gəlməyi isə birinci növbədə sentyabrın 14-də 

həlak olmuş adamların meyidlərinin qaytarılması  ilə əlaqədar idi. 

Əvvəlcədən danışıqlar zamanı razılaşmışdılar ki, həlak olanların 

meyitlərini bu gün qaytaracaqlar. Vaxta hələ xeyli qalırdı. Odur 

ki, imkandan istifadə edib Hüseynağa Əliyevdən vəziyyətlə 

əlaqədar müsahibə almaq istəyimi dedim. Yaxşı dedi. Bilirəm əl 

çəkməyəcəksən. Diktafonu qoşub ilk sualımı səsləndirdim. 

–Hüseynağa müəllim, hadisələri son dərəcə 

kəskinləşdiyi hamımıza yaxşı məlumdur. Onu da bilirik ki, 

rayona elə bir güclü kömək göstərilmir. Necə deyərlər, ancaq 

DTK rayon şöbəsinin, yerli milis işçilərinin və respublika 

Daxili İşlər Nazirliyinin əməkdaşlarının hesabına müəyyən 

mənada erməni quldurlarının qarşısı alınır. Mümkünsə 

hadisələrin başlanğıcından bu günə qədər nə baş veribsə 

onlar haqqında məlumat verəsiniz. 

–Sentyabr ayının 14-də səhər saat 6.10 radələrində erməni 

yaraqlıları Buzluq, Manaşid və Erkəc kəndlərinə hücum etdilər. 

Qüvvələr nisbəti onların xeyrinə idi. Ən müasir silahlarla 

silahlanmış və güclü hərbi texnikaya malik erməni yaraqlılarının 

həmləsinə təbii ki, bizim milis işçilərinin, DTK əməkdaşlarının 

layiqli cavabı olmayacaqdı. Beləcə də həmin kəndlərin 

ətrafındakı milis postları dağıdıldı, milis işçiləri oradan geri 

çəkildi və erməni yaraqlıları heç bir maneə olmadan həmin 

kəndlərə daxil oldular. Onu da qeyd etməliyəm ki, hücum zamanı 

ermənilərin 10-dan yuxarı BTR-i olub. Həmçinin iriçaplı 

pulemyotlardan, toplardan, “Alazan” raketlərindən istifadə edərək 

həmin kəndləri darmadağın etmişdilər. 

–Şübhəsiz ki, bu güclü basqının qarşısında tələfat da 

olmamış deyil. 

–Bəli, tələfat var. 7-8 nəfərə qədər adamımız həlak olub. 

Bununla belə əsir düşənlər də var. Hazırda RSFSR-in  deputatı 

Linkova Valentina Viktorovnanın vasitəsilə biz həm əsir 

düşənləri qaytarmaq, həm də həlak olanların meyidlərini almaq 

istəyirik. O da bizə aydın olub ki, Bakı milis dəstəsinin əməkdaşı, 

milis kapitanı Bədələv və Buzluq kənd sakini Kərimov sağ-

salamatdır. Milis işçisi indi keçmiş Şaumyan rayonundakı 

xəstəxanada ayağından aldığı yaradan müalicə olunur, Kərimov 

isə milis bölməsinin həbsxanasında saxlanır. Erməni yaraqlıları 

Başqışlaq kəndinə də hücum edərək 40-a yaxın evi yandırmışlar. 

Bununla yanaşı həmin ərəfədə Gürzalılar, Şəfəq və 

Tapqaraqoyunlu kəndlərinə də eyni vaxtda müasir silahlardan 

atəşlər açılmışdır. Hazırda Zeyvə və Şəfəq camaatı kəndləri tərk 

ediblər. Gördüyünüz kimi kənddə ancaq kişilər qalıb ki, onlar da 

kəndin müdafiəsini özlərinə borc bilirlər. Onu da deməliyəm ki, 

bu gün Şəfəq kəndi  yalnız 50-60 nəfər milis işçisi tərəfindən 

qorunur. 

–Bəs, milis işçilərinin hazırlığı barədə nə demək 

mümkündür? Erməni yaraqlılarının basqınlarının qarşısını 

onlarda olan silahların vasitəsi ilə almaq mümkündürmü? 

–Nə deyim, bizdə avtomat silahlardan başqa heç nə yoxdur. 

Elə bu səbəbdən də bərabər döyüşlər zamanı biz məğlub oluruq.  

Yeri gəlmişkən deyim ki, bu gün Todan kəndində də vəziyyət 

gərgindir. Oranı ancaq DTK-nın əməkdaşları qoruyur. Bayaq 

dediyim kimi elə onların da gücü-qüvvəsi bizimki kimidir. 

Döyüşdə bizə inam verən isə torpağımızın müqəddəsliyidir. 

Məndə olan məlumata görə ermənilər yandırıb dağıtdıqları üç 

kəndlə  (Buzluq, Manaşid, Erkəc) qane olmaq istəmirlər. Onlar 

bu hərəkəti davam etdirərək Çaykənd, Kamo və Azad kəndlərini 

də özününküləşdirmək niyyətindədirlər. Bu məlumatı isə bayaq 

adını çəkdiyimiz RSFSR-in deputatı deyib. 

–Məlumatla əlaqədar siz hansı tədbiri görmək 

niyyətindəsiz? Əsaslı bir iş görüləcək yoxsa... 

–Bu məlumatla əlaqədar lazımı yerlərə xəbər verilib. Nəticə 

etibarı ilə bu hərəkətə qarşı tədbirimiz də yox deyil. Hər halda 

gücümüzü tam səfərbər edib onların planlarını boşa çıxaracağıq. 

Yeri gəlmişkən, bir faktı da nəzərinizə çatdırmaq istəyirəm ki, 

min əzab-əziyyətlə boşaltdığımız kəndlərin ermənilər tərəfindən 

alınacağı barədə də bizdə məlumat var idi. Özü də biz həmin 

məlumatı çox çətinliklə əldə etmişdik. (Mən onun ermənilərin 

arasında güclü məlumat şəbəkəsi olduğunu bilirdim. Bu da onun 

əsl kəşfiyyatçı olmağını, düşmənlərin arasında informasiya 

bazasının olduğunu sübut edirdi.)  Təəssüf ki, məlumatlara 

vaxtında ciddi əhəmiyyət verilmədi. Nəticəsi isə bugünkü dəhşətli 

müharibə alovunun güclənməsinə gətirib çıxardı. Bax, indi bizim 

söhbət etdiyimiz Şəfəq kəndinin özü də bu ərəfədə az itki 

verməyib.  Kənddə 20-ə yaxın ev dağıdılıb. 10-12 ev isə Zeyvə 

kəndində yerlə-yeksan edilib. Bu da məlum məsələdir ki, 

dağıntılar adi güllə ilə törədilməyib. Qəbul etmədiyim odur ki, 

biz göstəriş  bəlasından  yaxa qurtara bilmirik.  Heç yerdən 

göstəriş gözləmədən müdafiəmizi təmin etməliyik. Arxayınçılıq 

ucbatından  başımız həmişə bəlalar çəkib. 

–Adamların kəndə qaytarılması mümkündürmü? Necə 

başa düşək, onlar öz doğma ocaqlarını müdafiə etmək üçün 

niyə cəhd göstərmirlər? 

–Sizin sualınızla tam razılaşa bilmərəm. Artıq Goranboy 

camaatı çox ayılıb. Onlar həqiqəti olduğu kimi başa düşürlər. Bu 

kəndlərin camaatına gəldikdə isə deməliyəm ki, əli silah 

tutanların hamısı torpaq uğrunda son damla qanından belə 

keçməyə hazırdır. Kənddə olan milis işçilərinə hər vasitə ilə 

kömək etməyə çalışırlar. Vaxtaşırı milis işçilərinə isti yeməklər 

verilir, paltarlarla təmin olunurlar. Bax, bunların hamısını kəndin 

adamları görür. Üstəlik rayonda yaratmaq istədiyimiz milli 

qvardiya batalyonuna könüllü yazılanlar da çoxdur. Adamlar 

yaxşı başa düşür ki, onların halına özlərindən başqa heç kim 

yanmayacaq. Odur ki, hər şeyi bir yana atıb ölümün gözünə dik 

baxmaqla, sinələrini namərd gülləsinin qabağına verməklə doğma 

ocaqlarını qorumaq istəyirlər. 

–Nəhayət, belə bir sual. DTK–nın rəisi və uzun müddət 

bu sahədə çalışan təcrübəli çekist kimi vəziyyətin sonunu necə 

görürsüz?  Millətin taleyinə nə vaxtsa günəş doğacağına və 

dəhşətli müharibə alovunun səngiyəcəyinə inanırsınızmı? 

–Mənə belə gəlir ki, bu haqda düşünmək hələ tezdir. Nə 

qədər ki, erməni yaraqlıları gündən-günə yeni hərbi texnika və 

silahlar əldə edir, biz arxayınlaşıb deyə bilmərik ki, bizim 

millətin taleyinə yazılan bu qara günlər  asanlıqla silinəcəkdir. 

Şübhəsiz ki, sonda qələbə bizim olacaq. Çünki biz haqq işi 

uğrunda, öz torpaqlarımızın bütövlüyü zəminində mübarizə 

aparırıq, həqiqət isə hamımızın bildiyi kimi nazilib, tapdalanıb, 

danılıb, ayaqlar altına salınıb, ancaq öz həqiqi dəyərini və 

həqiqətliyini saxlayıb. Bununla yanaşı mən xalqımızın dəyanətinə 

və mübarizliyinə inanıram. Bilirəm ki, onlar ayaq açdıqları 

torpağı göz bəbəyi kimi qorumağı  bacarırlar. Bu bir daha 

eşitdiyiniz top-tüfəng səsində, qazılmış səngərlərdə gənclərimizin 

keçirdiyi yuxusuz gecələrdə özünü göstərir. Fakt olaraq onu 

demək mümkündür ki, rayon əhalisi heç də, bu işlərin təşkilində, 

mübarizənin qətiyyətli olmasında bizdən az iş görmür. Onlar çox 

intizamlı şəkildə dəstələr düzəldib qanuni formada–nömrələri 

qeyd olunmaqla silahlar alıb erməni quldurlarına qarşı bizimlə 

çiyin-çiyinə vuruşurlar. 

Bəli, inamla, heç bir şübhəyə əsas olmadan demək 

mümkündür ki, Goranboy  rayonunun Gürzalılar, Todan, 

Başqışlaq, Şəfəq, Zeyvə kəndləri əsl müharibə meydanıdır. Top-

tüfəng səsi, mərmilərn ürəkləri lərzəyə salan uğultusu və dağıntısı 

bu yerlərdə çox dəhşətli şəkildə görünür. Əgər hansı bir rejissor 

nə vaxtsa müharibə dəhşətləri haqqında film çəkmək istəsə o, 

gərək işini indidən planlaşdıra. Goranboy ərazisində gedən 

atışmaları, döyüş səhnələrini lentə köçürə, canlı sənəd kimi öz 

yaradıcılığında bundan istifadə edə. Ötən axşam televiziyanın 

“Günün ekranı” proqramında Jeleznovodsk danışıqlarının yekunu 

haqqında məlumat verilirdi. Biz isə həmin məlumatı dinləyə-

dinləyə başımızın üstündən uçub gedən mərmilərin səsini 

eşidirdik. Belə bir təzadlı fikirlə üz-üzə dayanmalı oluruq ki, 

ümidlərimizi dirçəldən danışıqlar hara, bu mərmi, top-tüfəng 

səsləri hara. Əlbəttə, biz həmişə olduğu kimi, həmin danışıqların 

yekununa da inanırıq.  Arzu edirik ki, qəbul edilən bəndlər və 

təkliflər kağız üzərində qalmasın. Əməli işdə öz həllini tapsın. 

Bəsdir, iki milləti vuruşdurub tökülən qanlardan həzz almaq.  

Yetər, hələ arzuları çiçək açmayan gənclərimizin yağı gülləsinə 

tuş gəlməsi 

 

                                       İkinci yazı 

GORANBOY: TALEYİMİZDƏN KEÇƏN AĞRILAR 

 

Bu dəfə Goranboy rayonuna ürəyimdə heç bir qorxu və 

narahatlıq hissi keçirmədən gedirdim. Bu dəfə üzü qələbəyə 

uzanan yolla  torpaqlarımızın quldur  yuvasından təmizlənməsin-

dən doğan bir sevincin  istəyinə bürünüb gedirdim. Gedirdim 

qəlbi Vətən eşqi ilə döyünən oğullarımızın quldurlardan 

təmizlədiyi Goranboy rayonunun ərazisini öz gözlərimlə 

görməyə. Nə gizlədim, ermənilərin quldur yuvasına döndəriyi 

Ağcakənd ərazisini bu günə qədər görməmişdim. Onun haqqında 

yalnız  həmin ərazilərə bələd olan adamlardan 

eşitmişdim.Təbiətinin təmizliyi, bulaqlarının saflığı, torpağının 

bərəkəti haqqında  o qədər danışmışdılar ki, görməzə tanımaza bu 

yurdun hüsnünə heyran olmuşdum. 

Bu duyğular içərisində həmişə olduğu kimi yenə də 

Azərbaycan Milli Təhlükəsizlik  Nazirliyi Goranboy şöbəsinə baş 

çəkdim. Yeri gəlmişkən deyim ki, Goranboyun cəbhə xətlərindən 

hazırladığımız əksər yazılarda milli təhlükəsizlik bölməsi  bizə 

yaxından kömək etmişdir. 

Milli Təhlükəsizlik bölməsinin rəisi Hüseynağa Əliyev 

əvvəllər olduğu kimi bu dəfə də məni yüksək səmimiyyətlə 

qarşıladı. Gec də olsa qələbə münasibətilə onu və otağında 

əyləşənləri təbrik etdim. Şübhəsiz, məqsədimi ona deməsəm  də 

artıq hər şeyi anlamışdı. Yanında əyləşən hərbi geyimli, orta yaşlı  

kişini  göstərib–Şubay Qasımovdur–dedi. Hadisələrin ilk  

günlərin-dən əlinə silah götürüb qaynar nöqtələrə yola düşüb. 

Vətənin təhlükəsizliyini, torpağımızın tamlığını qorumaq 

məqsədilə çox risqlərə gedib. 

Bu tanışlıqdan sonra söhbətimiz yavaş-yavaş istədiyim 

istiqamətə yönəlirdi. Ağcakənd ərazisinə  adamların köçürülməsi 

ilə maraqlandım. Dedilər ki, yuxarı kəndlərə hələ ki köçən 

yoxdur. Şəfəq və Zeyfə kəndlərinə isə qayıdanlar var. 

Bilirsinizmi, hazırkı şəraitdə ermənilərdən təmizlənən 

kəndlərimizdə yaşayışı təmin etmək çətindir. Dağılmış evlərin 

bərpası ərazilərin minalardan təmizlənməsi, sanitariya 

qaydalarının gözlənilməsi və ona əməl edilməsi kimi işlər 

görülməlidir ki, bu da xeyli vaxt aparacaqdır. Lakin tələsmək 

lazımdır. Çünki Respublikamız başdan ayağa qaçqınlarla doludur. 

Evsiz-eşiksizlərin sayı həddindən artıqdır. 

Onu da bildirdilər ki, Goranboy müdafiə batalyonu iyun 

ayının 13-də düşmənin mövqelərinə hücum edib, 4 saat şiddətli 

atışma olub. Güllə yağışının altında əsgərlərimiz düşməni 

sıxışdıra bilib. Düşmən nə qədər müqavimət göstərsə də mübariz 

ordumuzun qarşısında tab gətirə bilməyəcəyini başa düşərək geri 

çəkilməyə başlayıb. Elə həmin gün Erkəc, Manaşid, Erməni 

Borisi, Buzluq, Qaraçinar, Taxtut və Yenikənd kəndləri 

düşməndən təmizləndi. 14-nə keçən gecə isə Xarxavud, Aşağı və 

Yuxarı Ağcakənd bir də Gülüstan kəndi düşməndən azad edildi. 

Talış kəndində isə düşmənin mövqeyi ayın 16-da məhv edildi.  

Adları çəkilən bu kəndlərin hər birinin güclü müdafiəsi 

həddindən artıq texnikası var idi. Lakin erməni vəhşiliyindən 

cana doymuş döyüşçülərimizin yolunu heç nə kəsə bilmədi. Yeri 

gəlmişkən deyim ki, düşmənin aparmağa, məhv eləməyə vaxt 

tapmadığı 6 ədəd piyadaların döyüş maşını, 4 ədəd uzaq vuran 

top, bir ədəd zirehli maşını da  Azərbaycan əsgərlərinin əlinə 

keçmişdi. 

Bəli, bunlar  rayon Milli Təhlükəsizlik Şöbəsində 

eşitdiyimiz məlumatlardır. Şubay Qasımov söhbətə yekun 

vuraraq onu da dedi ki, Hüseynağa müəllim təvazökarlıq edib 

demədi. İlk dəfə Ağcakəndə “NİVA” markalı jiquli ilə birinci o 

daxil oldu. Nə qədər qışqırsaq da, qarşısını kəsmək istəsək də 

bizə məhəl qoymadı. “Çoxdankı arzumdur. Gərək quldur 

yuvasına birinci özüm daxil olum” deyib irəli atılmışdı. Neçə gün 

davam edən ölüm-dirim müharibəsində cəmi 8 nəfər itkimiz 

olmuşdu. Onlardan 4-ü Goranboy, 4-ü isə Xanlar batalyonundan 

idi. Rəhmanın, Gündüzün, Kazımağanın,  Mahmudun və digər 

döyüşçülərimizin nakam ömrü  ürəyimizə basılan dağdır,–  dedi. 

Sonra üz tutduq Ağcakənd istiqamətinə. Qaraçinardan  üzü 

yuxarı qalxdıqca sərin dağ mehi adamın boyun-boğazını 

yalayırdı. Bu da illərdən bəri bizə sirli-sehrli görünən, əsl cani 

yuvasına çevrilən Ağcakənd. Yamyaşıl dağların ətəyinə sığınmış, 

təbiətin ən füsunkar guşəsində inşa edilmiş, binalara baxdıqca 

ermənilərin nankorluğuna nifrətim daha çox artırdı. Bəli, bu 

qədirbilməzlər bax belə səfalı yerlərdən öz dinc qonşularını atəşə  

tuturdular. Evlərini dağıdıb, ailələrini gözüyaşlı qoyurdular. 

Səliqə ilə becərilmiş bağlar da diqqətimidən yan keçmədi. Açıq-

aydın bilinirdi ki, ermənilərin lap son günlərədək buradan 

köçmək fikirləri yox imiş. Hətta onların əksəriyyəti qış tədarükü 

də görmüşdü. Həyətlərində  səliqə ilə doğranıb üst-üstə yığılmış 

odunlar bunu sübut edirdi. Sonra bir az da yuxarı, qol-qola 

çatılmış dağların ətəyində sığınacaq tapan Başkəndə qalxdıq. Hər 

yan sakitlik idi. Kəndi gözləyən və döyüşlərin önündə gedən 

oğullarımızın gülüşündən başqa heç nə eşidilmirdi. Onlar öz 

aralarında döyüş günlərindən,  mövqeləri necə vurub 

dağıtmaqlarından danışırdılar. Bölmə komandiri İlqar Rəhimov, 

döyüşçülərdən Məntiq Kazımov, Sahib Cəfərov, Aslan Əliyev, 

Yadulla Əliyev sevincini heç cür gizlədə bilmirdilər. Niyə də 

sevinməsinlər? Azmı bu yerlərdə ölümlə üz-üzə,  göz-gözə  

dayanmışdılar. İndi isə düşmənin ayağını bu yerlərdən birdəfəlik 

kəsmişdilər. 

Geri dönürük. Hüseynağa müəllim bir az qayğılı görünür. 

Yorğunsan yəqin, deyə soruşuram. Yox deyir. Yorulmaq hara, 
mən hara. Sadəcə düşünürəm, niyə  Azərbaycnın ən səfalı 

yerlərində tarixən bu nankorlar yaşayıb. Strateji baxımdan 

əhəmiyyətli olan hündür ərazilərdə məskunlaşıblar.  Amma 

bunu da onlar üçün faydası olmadığını bu döyüşlərdə gördük. 

Bilin ki, Azərbaycan əsgərinin qətiyyəti qarşısında heç bir 

erməni qüvvəsi duruş gətirə bilməz. Yetər ki, havadarları 

onlardan əlini çəksin. 

Goranboyda Gündüz Hacıyev adlı dövlətinə sədaqətli, 
uzun illər rayon komsomol komitəsində, icra hakimiyyəti 

aparatında mühüm vəzifələrdə çalışan, hörmət və nüfuz sahibi 

olan bir ziyalı var və o, Hüseynağa Əliyevi çox yaxşı tanıyır, 

onunla bağlı ən dəyərli xatirələrini indi də yaddaşınının şirin 

xəzinəsi kimi saxlayır. Onun dilindən Hüseynağa müəllimlə 

bağlı eşitmək, ötən illərin şahidini dinləmək yerinə düşər. 

Gündüz müəllim deyir: 
–Hüseynağa Əliyev Goranboyun ilk təhlükəsizlik 

xidmətinin rəisi olub. İlk rəis olmaq şərəfli olduğu qədər də 

məsuliyyət demək idi. Gərək elə işləyəydin ki, yeni yaradılan 

xidmət əhali tərəfindən qəbul edilsin və insanlar bu qurumu 

özlərinin ən etibarlı dayağı hesab etsin. Həm də rayonda bu 

xidmət Qarabağ hadisələrinin ən qaynar illərində yaradılmışdı. 

Gərginlik yüksək həddə idi. Onun komandası hər gün ön 

cəbhədə olur, məlumatlar əldə edir və buna uyğun da 
əməliyyat tədbirləri həyata keçirirdilər. Keçirilən əməliyyat 

tədbirləri də bir qayda olaraq rayon əhalisinin ürəyincə olur, 

erməni işğalçılarına qarşı ciddi mübarizə aparıldığını sübut 
edirdi. Rayon ictimaiyyəti ən mühüm və sevindirici xəbərləri 

də ondan, rəhbərlik etdiyi qurumdan alırdı. Bildiyiniz 

Goranboy əməliyyatı da onun dövründə həyata keçirildi. Hərbi 

sursatların alınıb rayona gətirilməsində, könüllülərin 

səfərbərliyində müstəsna xidmətləri olub. Sürücüsü Bəhmən də 

çox cəsur və qorxmaz oğlan idi. Əsirlərin və girovların 

dəyişdirilməsində olduqca çevik və məntiqli addımlar atırdı. 

Ən böyük və indi də dillərdə dastan olan bir neçə fakt 
deyəcəm. Zori Balayanın yeznəsi Mişanın məhz onun 

əməliyyat tədbirləri nəticəsində əsir götürülməsi indi də 

unudulmayıb. Bu ərəfədə Hüseynağa müəllimə həm daxildən, 

həm də kənardan elə təkliflər edilirdi ki, bunlara yox deməyə 

hər məmurun, hər kişini nəfsi və cəsarəti çatmazdı. Amma 

Hüseynağa müəllim heç nədən çəkinmədən bu təkliflərə yox 

dedi. Bu “qiymətli” əsiri Hüseynağa müəllimin nəzarəti altında 

müalicə etdilər və onu Azərbaycan üçün mühüm əhəmiyyət 
kəsb edən insanlarla dəyişdirdilər. Ermənistan milli bankının 

prezidentinin oğlu da bu qorxmaz təhlükəsizlik xidməti rəisinn 

tətdiq etdiyi əməliyyat nəticəsində əsir götürüldü və o da 

Azərbaycana gərəkli olan insanlarla dəyişdirildi. Ağcakəndə 

iki ədəd ağır yük–PDM-daşıyan vertalyot da onun dəqiq 

koordinatları hesabına vuruldu. Bütün bu xidmətlərinə görə o, 

“Azərbaycan Bayrağı” ordeni ilə təltif edilmişdi.  
Gündüz müəllim bu igid Vətən oğlu barədə çox danışdı. 

Hətta kövrəldi, səsi titrədi. Dedi ki, Hüseyinağa müəllim 

Göranboyun igid oğlu kimi həmişə qəlbimizdə, ruhumuzda 

yaşayacaq. 

Ömür vəfa etsəydi bu gün Hüseynağa müəllimin 71 yaşı 

olacaqdı. Düz 5 ildir o bizimlə deyil. Amma işıqlı əməlləri, 

dövlətinə və millətinə xidmətləri, insanlığı və səmimiyyəti 

xatirələrdə həmişəlik yaşayır. Hansı bölgədə işləyibsə böyük 
hörmət, nüfuz sahibi olub. Vətən torpağının hər qarışını 

müqqəddəs bilib, doğmalarından  çox sevib. Bir daha deyim ki, 

o, təkcə öz evi üçün yaşamadı. Türklüyün ayrılmaz qolu olan 
bütöv Azərbaycan üçün, onun xoş gələcəyi naminə yaşadı. Əsl 

insan da elə dünyasını dəyişəndən sonra yaşayan və 

xatırlananlardır. Şəxsən mən onu heç unutmadım. Həmişə xoş 

duyğularla yad elədim. Ailəmizin ən əziz qonağı kimi oğlum 

Elnura diqqətini, ona səmimiyyətini, silahdan istifadə 

qaydalarını öyrətməyini həmişə ailəcə xatırladıq. Xatırladıqca 

gözlərimiz dolur, vaxtsız ölümünə heyfsilənirik. Təsəllimiz bir 

ondadır ki, o özündən sonra xatırlanası çox işlər qoyub getdi.  
Övladlarına və ailəsinə başucalığı gətirən, Dövlət 

Təhlükəsizlik Xidməti rəisi kimi şərəfli fəaliyyət illəri ilə 

yadda qaldı. İllər ötəcək, Hüseyinağa müəllimin əməlləri 

unudulmayacaq, həmişə xoş duyğularla yad ediləcək. 

Hesab edirəm, təhlükəsizlik rəisi Hüseyinağa Məhərrəm 

oğlu Əliyev haqqında bəzi məqamları çatdırdıra bildim. 

Təəssüflə qeyd edim ki, 71 yaşı onsuz daxil olur sevənlərinin 

könül dünyasına. Nə yaxşı ki, bu narahat dünyada yaşamısan, 
özünü dövlətinə və onu təmsil edən xalqına, biz doğmalarına  

sevdirə bilmisən, qardaşım. 

Ruhun şad olsun, böyük insan! 
 

                                                                   Avqust, 2023 

DÜŞMƏN DÜŞMƏNLİYİNDƏ QAIR  

  

Bir həftədən artıqdır ki, respublikamızın sərhədyanı 

rayonlarında yenə də gərginlik artmış, Ermənistanla qonşu olan 

kəndlərimizə quldur basqınları, talanlar başlanmışdır. Hər gün 

televiziya ekranlarından həyəcanlı xəbərlər deyilir, yandırılan 

evlərin, öldürülən adamların sayı göstərilir. Lakin bu qədər 

həyəcan və narahatlıq əvvəllər olduğu kimi yuxarı dairələri yenə 

də narahat etmir. Elə bil xalqın etirazı, əzablı-əziyyətli günləri 

mərkəzə gedib çatmır. Əlbəttə, burada elə bir təəccüblü iş yoxdur. 

Erməni lobbisinin təzyiqi həmişə olduğu kimi, bu günlərdə də 

açıq-aydın özünü göstərir.  

Mart ayının 24-də Qazax rayonunun Bağanis-Ayrım 

kəndinə ermənilərin quldurcasına basqını bir daha göstərdi ki, 

Moskvanın ikibaşlı tədbirləri münasibətlərin normal hala 

salınması üçün lazımi əhəmiyyət daşımır. Həmin gün təpədən-

dırnağacan silahlanmış erməni quldurları kənddə 11 evi, 5 nəfər 

üzvü olan bir ailəni vəhşicəsinə yandırmışlar. Həmin ailədən 

böyük 75 yaşında, kiçik isə 2 aylıq olmuşdur. Bəli, bu da növbəti 

vəhşilik. Səhəri gün hadisə yerinə toplaşanların 

təəssüflənməkdən, hiddətlənməkdən başqa əllərindən bir iş 

gəlməmişdir. Doğrudur, bu gün həmin kənddə hərbçilər və milis 

işçiləri vardır. Lakin nə ölənləri geri qaytarmaq, nə də yandırılmış 

evləri bərpa etmək mümkündür. Demək olar ki, hər gün kəndin 

başı üzərinə güllələr yağış kimi səpələnir.  

Bu hadisələri daha ətraflı öyrənmək üçün Qazax rayonunda 

oldum. Rayon daxili işlər şöbəsinin rəisi Əhəd Həsənovla söhbət 

etdim. O, dedi ki, son vaxtlar Ermənistanla sərhəd olan 

kəndlərimizdə vəziyyət çox gərginləşib. Təkcə ötən gün 

Barxudarlı və Cəfərli kəndlərində olan atışma zamanı dörd nəfər 

silahlı və təlim görmüş erməni qulduru tutulmuşdur. Kənd 

camaatının sayıqlığı və həmin kəndin sahə inspektoru, milis baş 

leytenantı İlyas Sadıqovun fədakarlığı ilə burada canilər vaxtında 

yaxalanmış, ölən və yaralanan olmamışdır. Rəis söhbətinə davam 

edərək onu da qeyd etdi ki, bu gün Qazax rayonunun sərhədyanı 

kəndlərini mühafizə etmək üçün SSRİ Daxili İşlər Nazirliyindən 

xeyli qüvvə gətirilmiş və daxili xidmət qoşunları səfərbərliyə 

alınmışdır. Hazırda rayon ərazisində respublikanın müxtəlif şəhər 

və rayonlarından olan milis işçiləri də erməni silahlılarının dəf 

edilməsi işində fəaliyyət göstərirlər. Respublika Daxili İşlər 

nazirinin müavini Ramiz Məmmədovun köməyini xüsusilə qeyd 

etmək istərdim. Onunla birlikdə dəfələrlə Noemberyan 

rayonunun Azərbaycanla həmsərhəd olan kəndlərində olmuşuq.  

Sadə əmək adamaları ilə görüşlərdən bu nəticəyə gəldik ki, onlar 

əvvəl necə varsa, indi də elə yaşamaq istəyirlər. Nəzərə alsaq ki, 

Qazax rayonunun 18-dən artıq kəndi sərhəddə yerləşir, biz indiki 

mühafizə qüvvəsi ilə kifayətlənə bilmərik. Həm də çalışırıq ki, 

adamlar nəyinsə qorxusundan doğma ocaqlarını, yurd-yuvalarını 

tərk etməsinlər. Hamı bu fikirdədir ki, ölsək də öz torpağımızda 

öləcəyik. 

Tovuz rayonunun Əlibəyli kəndində silahlı basqın zamanı 

tutulan erməni quldurları da Qazax rayonuna gətirilmişdi. Onlarla 

birlikdə indiyə kimi 19 nəfər müasir silahlarla silahlanmış erməni 

terrorçusu yaxalanmış, haqlarında cinayət işi qaldırılmışdır. Biz 

rayonda olarkən ilkin istintaq işində iştirak etdik. Azərbaycan 

Daxili İşlər Nazirliyinin cinayət axtarış şöbəsinin əməkdaşı, 

podpolkovnik Şamil Əliyevin apardığı söhbətin şahidi olduq. İlk 

dindirilən Babayan Libarid oldu. Tutularkən onun üstündə 

əldəqayırma iki qranat, radiostansiya və kiçik çaplı silah, 

Aperyan Arayikdə isə beş qranat, 27 patron və müxtəlif növlü 

əldəqayırma silahlar olmuşdur. Xaçaturyan Samvel də silahlanma 

yarışında yoldaşlarından geri qalmamış, iki qranat, iki qutu güllə 

və kiçikçaplı tüfənglə silahlanmışdı. Arayik Aperyanın dediyinə 

görə, həmin qranatları onlara naməlum şəxslər vermiş, məcbur 

edib demişlər ki, əgər azərbaycanlılara güllə atmasanız, sizin 

özünüzü öldürəcəyik.  

Onu da demək yerinə düşər ki, tutulanların hamısı hərbi 

paltarda idi. Libarid Babayan öz ifadəsində göstərdi ki, həmin 

paltarları onlara Şəmşəddin (Berd) rayonunda yerləşən 

qərargahda veriblər. Bəs bu radiostansiyalar sizin nəyinizə 

lazımdır sualına isə konkret belə cavab verdi. Bizə tapşırdılar ki, 

bu cihaz vasitəsilə siz döyüş yoldaşlarınızla əlaqə saxlayacaq-

sınız.  

Erməni quldurlarının silahlı basqını zamanı Qazax 

rayonunun Bağanis-Ayrım kəndində 7 adam öldürülmüş, 3 nəfər 

girov götürülmüşdür. Girov götürülənlərin haqqında bu günə kimi 

heç bir məlumat əldə etmək mümkün olmamışdır. Erməni 

silahlılarının həyasızlığı o dərəcəyə çatmışdır ki, onlar SSRİ 

Daxili İşlər Nazirliyinin nümayəndələrini gəzdirən “UAZ” 

markalı maşına da atəş açmışlar. Həmin maşında 4 avtomat 

gülləsinin yeri qalmışdır. Yalnız bundan sonra rayonda mühafizə 

işinə rəhbərlik edən generalın göstərişi ilə güllə atılan əraziyə 

(Qızıl  Hacılı və Coğaza) hərbçilər göndərilmiş, özlərinə möhkəm 

mövqe seçmiş ermənilər həmin sahədən çıxarılmış, onlardan 

alınan silahların hamısı rayon mərkəzinə gətirilmişdir.  

Adam inanmaq istəmir ki, vəhşilik,  həyasızlıq bu dərəcəyə 

gəlib çıxarmış. İnsanın insana bu cür münasibəti, kəndlərə basqın 

edilməsi, adamların və evlərin yandırılması vəhşilikdən başqa bir 

şey deyildir. İndi rayonda fəaliyyət göstərən mühafizə 

dəstələrinin yalnız bir vəzifəsi var. Dinc Azərbaycan əhalisini 

silahlı erməni quldurlarından qorumaq. Əgər bu işə diqqətlə 

yanaşılsa onun səmərəsi olacaq. Günahsız insan qırğını, talanlar 

bir daha baş verməyəcəkdir. 

Bu bizim də arzumuzdur. Kaş mərkəzin bu basqınlara 

münasibəti də bizim arzu və istəyimizlə qoşalaşaydı.  

 

                                                                         Aprel, 1990 

ELƏ BİLİRİK ÖN CƏBHƏDƏYİK  
 

Müharibə qəlbimizdə sözlə ifadəsi mümkün olmayan 

duyğular yaradıb. Bu illər şahidi olduğumuz faciələrə, 

gördüyümüz dağıntılara tab gətirməkdə çətinlik çəkirik. Ancaq 

bir həqiqət var: bu gün biz sözün həqiqi mənasında imtahan 

qarşısındayıq. Azərbaycanın yaşaması, torpaqlarının qorunması, 

iqtisadi problemlərin həlli həmin imtahanın suallarıdır ki, onun 

cavabını da müstəqil ölkənin vətəndaşları verməlidir. Şübhəsiz ki, 

bütün çətinliklərin aradan qaldırılmasının əsasını inam təşkil edir. 

İnam varsa, qələbə də var, bolluq firavanlıq da. İnam varsa, yağı 

düşmənin başının əziləcəyinə güman da. 

Bütün bunların hamısını Gəncədəki Xalça icarə kombina-

tının  kollektivi də yaxşı dərk edir. Kombinatın 78 işçisi cəbhədə 

vuruşur. Onlardan həlak olanı da var, ağır yara alanı da. Bu 78 

nəfərin arasında kombinata ad-san qazandırmış qızlar da var. 

Bu günlərdə kombinata üzücü bir xəbər də gəlib. 2 nömrəli 

sexdə çalışan gənc toxucu, 24 yaşlı Cəbrayıl qəhrəmancasına 

həlak olmuşdur. O, Cəbrayıl rayonuunda gedən döyüşlərdə əsl 

igidlik göstərmişdir. Həmin dərdin kollektiv üçün necə ağır 

olduğunu onun iş yoldaşları ilə söhbətlərdə aydınca hiss etdik. 

Cəbrayılın özündən başqa 3 qardaşı da cəbhədə döyüşür. 

Abdıyevlər ailəsi vətən torpağının hər qarışını yalnız sevməklə 

kifayətlənmir, onun üçün ölməyi belə gözə alıblar və bunu 

özlərinə şərəf sayırlar.  

Tovuz rayonunun Çataq kəndində dünyaya gələn Cəbrayıl 

ağır döyüş zamanı düşmən gülləsinə tuş gəldi. Onun yaşamalı 

günləri hələ qabaqda idi.  Hələ o, uzun yolların dolaylarını 

aşmalı,  çətinliklərə sinə gərib sevinclərə sevinməli idi. Lakin 

amansız ölüm, bir də xain gülləsi onun bütün istəklərini yarımçıq 

qoydu. Kombinat həmkarlar ittifaqı komitəsi onun məzarının 

üstünü müəssisənin hesabına götürməyi və ailəsinə dəfn mərasimi 

üçün 30 min manat kömək etməyi qərara alıb. 

Kombinat ağır yaralanmış iki işçisinin hərəsinə isə müalicə 

olunduqları hərbi xəstəxanada 5 min manat yardım edib. 

Mirməhəmməd Mirələkbərov və Araz Vəliyev bu qayğı üçün öz 

minnətdarlıqlarını bildiriblər. 

Cəbhədə əsl hünər göstərən və “aslanın erkəyi dişisi olmaz” 

deyə döyüşə atılanlardan biri də 1 nömrəli sexin toxucusu Umu 

Bağırovadır. Umu Tərtər döyüşlərində çox fəallıq göstərib. Mahir 

atıcı kimi xidmət etdiyi bölmənin əsgərlərinin sevimlisinə 

çevrilib. Hər gün ölümlə üz-üzə, göz-gözə dayanan bu cəsur qızın 

haqqında onunla bir sexdə çalışan işçilər səmimi danışırdılar. 

Kombinat həmkarlar  ittifaqı komitəsinin sədri Tərlan 

Əsgərova dedi: 

–Hadisələrin ilk günündən biz əlimizdən gələni 

əsirgəməmişik. İstər qaçqınların problemləri ilə əlaqədar, 
istərsə də müharibə zonasınn çətinlikləri ilə bağl məsələlərin 

həll olunmasında müəyyən işlər görmüşük. Cəbhəyə 70 min 

manat yardım etmişik. Kombinatda hamının “Cəbhə briqadiri” 

deyə çağırdığı Məsumə İbrahimova da şəxsi təşəbbüsü ilə 

qaynar nöqtələrdə tez-tez olur, güllə yağışı altında 

döyüşçülərimizi ləzzətli ev xörəklərinə qonaq edir. Məsumənin 

briqadası dəfələrlə Ağdamın özünə və kəndlərinə, Tərtərə, 

Goranboya, Tovuz və Qazax rayonlarına səfər edib. Bununla 
yanaşı, kollektivimiz Kəlbəcər rayonuna 85 min manatlıq 

ərzaq və dərmanla kömək göstərib. 300 min manat müdafiə 

fonduna pul köçürüb. Həmçinin 64 min manat Kərkicahan, 78 

min manat Cəmilli, 27 min manat Kosalar, 22 min manat 

Xocalı qaçqınlarına yardım edilib. 50 min manatlıq ərzaq 

məhsulları isə kombinatdan döyüşə çağırılmış igidlərin ailəsinə 

paylanıb. 
Kombinatda cəbhə xəttinə kömək məqsədilə ayrıca fond 

yaradılıb. Həmin fondun pulu isə işçilərin əməkhaqqından 

tutulur. Bu o deməkdir ki, xalça icarə kombinatının bütün 

işçiləri cəbhə ilə nəfəs alır. 

Bu faktları sadalamaqla kombinatın işini reklam etmək, 

şişirdib kiməsə xoş gəlmək məqsədi güdməmişik. Yalnız o 

niyyətlə əlimizə qələm almışıq ki, respublikanın başqa sənaye 

müəssisələri də cəbhə üçün köməklərini əsirgəməsinlər. Bir 

sözlə, 5 il davam edən müharibənin havası hər yerdə hiss 
edilsin. İstər əlavə iş günlərində işləmək, istər işçilərin 

əməkhaqqlarının müəyyən faizi hesabına hamı cəbhəyə yardım 

göstərilməlidir ki, müharibə  qələbəmizlə başa çatsın. 
 

8 avqust, 1992-ci il 

MUROVU ÖMRÜMÜN ZİRVƏSİ BİLDİM  

 

Bu fikir təsadüfdən gəlmədi ağlıma. Nə də gəlişi gözəl söz 

birləşməsi kimi demədim. Həqiqətən Murovda ömrümün 

zirvəsinə ucaldım. Mərd, dəyanətli sabaha inamlı  əsgərlərimizlə 

görüşdüm. Gülər üzlərini, nurlu çöhrəsini, qətiyyətli baxışlarını 

gördüm. Onların döyüş ruhuna heyran qaldım, yataq, yemək, 

hamam şəraitləri ilə yaxından tanış oldum. İtirilən Göyçəmizi, 

Kəlbəcərimizi əlimin içi kimi gördüm. Ürəyim atlandı, qəhər 

boğdu məni. Bir an üzüaşağı müqəddəs məkanlara doğru qaçmaq, 

qanadlanıb uçmaq keçdi içimdən. Bax beləcə qovuşdum 55 

yaşımda həyatımın zirvəsinə və bu zirvədə dayanan igidlərimizə. 

Bu səfər necə alındı və  əziyyətli, lakin olduqca şərəfli, 

qeyrət dolu yolu necə keçdik? 

Hər zaman haqq bildiyim, televiziya məkanında nüfuzu və 

qətiyyəti ilə seçilən, əslində Qarabağ adı altında başlayan 

müharibənin, özü də bütün Azərbaycan sərhədləri boyunca gedən 

müharibənin, salnaməsini yaradan ANS-in Marş qrupunun 

hesabına və hünərinə gerçəkləşdi bu səfər. 

“Marş”ın müəllifi və aparıcısı Rahib Qəribi az adam tapılar 

tanımasın. Ömrünün ən qaynar illərini səngərlərdə keçirən, ən 

təhlükəli məqamlarda əsgərlərin yanında olan və onları ekran 

vasitəsilə doğmalarına qovuşduran bu qarabəniz oğlanın yumruq 

boyda ürəyində necə böyük sevginin olduğunu bir daha gördüm. 

Mən Rahibi bu gün tanımamışam. Rahibi doğulduğu 

Yardımlıdan, dini-imanı bu gün də özündə olan kamil bir yurddan 

tanımışam. 1984-cü ildə jurnalist kimi təyinatım verilmişdi 

Yardımlıya. Rahib onda gənc oğlan idi. Yazmağa güclü həvəsi 

onu bizə tanıtmışdı. Az sonra biz onunla iş yoldaşı olduq. Dili 

dualı babasının, ziyalı atasının çox nəsihətləri köməyimizə çatdı. 

Ən başlıcası, Rahib hər yazısında təkmilləşirdi və növbəti 

yazısına daha həssas yanaşırdı. Saf bir oğlan, ititəfəkkürlü 

jurnalist kimi elə o vaxtlardan yazdım Rahibi ürəyimə. Və bir gün 

də onlar Qazaxdan çəkilişdən gələndə Gəncədə görüşmək 

qismətimiz  oldu. Özü də nə az, nə də çox, düz 27 ildən sonra. 

Çox xatirələri dilə gətirdik, çox adamları soraq etdik bir-

birimizdən. Elə ordaca dedim ki, Rahib, mümkünsə, növbəti 

çəkilişlərdən biri Murovdan olsun və ən təhlükəli ərazidə olan 

əsgərlərimizlə ANS bir daha çiyin-çiyinə dayansın. Çox sağ 

olsunlar, heç bir ay olmadı, bu təklif reallaşdı və üzü Murova yol 

başladı. Amma bu yolu yayda–Ordu günündə-mən keçmişdim. 

Hətta, işlədiyim televiziyada bir geniş süjet də hazırlamışdım. 

Amma Koroğlu dağının zirvəsinə qalxmağa vaxt olmamışdı və bu 

istək məni rahat buraxmırdı. Sağ ol Rahib, Anar, Firuz, bu 

istəyimi həqiqət etdiniz. 

Murovun yolu da çox yollar kimi qədim-qayım Gəncədən 

keçir. Bu dəfə də uzaq yoldan gələn dostları Xan bağında 

qarşıladım. Çay içdik, azca onlar dinclərini aldılar və üz tutduq 

Murova. Dağların boynuna dolanan yollar Kürəkçayın sahilinə, 

Toğana kəndinə kimi rahat idi. Çətin və sıldırımlı yollar isə 

bundan sonar başlayacaqdı. 

“UAZ” markalı hərbi maşın yolun narahatlığına, çala-

çuxuruna baxmayaraq sürətlə irəliləyidi. Sürücü sanki bu yollara 

lap uşaqlıqdan bələd imiş kimi hərəkət edirdi. Qabaqda outran 

zabitin də bütün diqqəti yolda idi. Avtomatını sinəsinə sıxan zabit 

sanki hər daşın dibinə belə baxmağa çalışırdı. 

Sonuncu tabordayıq. Yolda briqada komandiri ilə 

qaşılaşırıq. Hal-əhval tuturuq. Bizə uğurlar dilədi. Günortadan 

keçib. Taborda bizi çaya dəvət edirlər. Vaxt itirmək istəmirik. 

Onsuz da çətin yollar var idi qabaqda. Burda maşınımızı da, 

sürücümüzü də dəyişirik. Dağın zirvəsinə uzun və çətin yolumuz 

var. Bu yolun da xeyli hissəsinin qarla örtülü olduğunu 

bildirdilər. Hətta mənim burda–aşağıda qalmağımı da təklif 

etdilər. Təbii ki, bu təklifi yaşıma görə idi. Yüksəklikdə qəfil 

təzyiq yarana biləcəyindən narahat olurdular. Etiraz etdim və 

başladıq zirvəyə doğru yol getməyə. Hər tərəfi sıldırım qayalar 

əhatəyə almışdı. Sel suları tez-tez yuyan yolla sərt yoxuşları 

dolana-dolana qalxırıq. Dar döngələrdə “UAZ”-ın nəfəsi təngiyir, 

havası çatmayan adamlar kimi boğulurdu. Sürücü həmin anlarda 

cəld köməkçi qoşqulardan istifadə edir, idarə etdiyi avtomobilə 

yeni güc verirdi. 

Nəzərdə tutulan müşahidə məntəqəsinə 2 kilometr qalmış 

“UAZ”dərin qar tarına düşdü. Sürücü pıçıltı ilə yolun qalanını 

piyada getməli olacağıq dedi. Yerə düşürük. Əynimizi qaydaya 

salıb üzü sərt küləyə doğru hərəkətə başlayırıq. Qalın qar, sərt 

yoxuş təbii ki, hərəkət üçün çətinlik yaradırdı. Amma ürəyimizdə 

olan əsgər görüşünə istək elə bil adama güc verirdi. Operatorun 

əlində ağır kamera, sürüşkən yol nə qədər çətin görünsə də, heç 

kimin sifətində yorğunluq görünmürdü. 

Müşahidə məntəqəsinə çatırıq. Təzyiq öz sözünü deyib. 

Sanki dağ ayağımın altında yırğalanır. Boynumun arxasından 

kəskin ağrı tutub. Bu Rahibdə də, Anarda və Firuzda da belədir. 

Amma heç kim ciddi nigaran deyil. 

İlk diqqətimizi cəlb edən əsgərlərimizin  sevinməyi olur. 

Hər biri ilə hal-əhval tuturuq. Maşallah rəngləri çox durudur. 

Geyimləri səliqəli və hərbi normalara uyğundur. Əsgər 

yataqxanasında səliqə-sahman bizdə daha böyük maraq yaratdı. 

Boyük odun sobası yataqxananın hər tərəfini isidirdi. İlk olaraq 

bura çörəyin necə gətirilməyi ilə maraqlanırıq. Məlum olur ki, 

vaxtında bura bəs qədər un göndərilib və çörəyi elə buradaca 

bişirirlər. Çörəkdən kəsirəm. İçərisi olduqca sağlamdır. Dəqiq 

ustalıqla bişən çörəyin duzu, rəngi də yerində idi. Hamam, 

yeməkxana şəraitinə də söz ola bilməzdi. 

Artıq müşahidə məntəqələrinə qalxmağın vaxtıdır. Rahib 

Qərib televiziya dili il desək standapına başlayıb. Tamaşaçısına 

harda olması və mövcud şəraitlə bağlı aydın, yığcam fikirlərini 

çatdırır. Yaxınlaşdığımız hər əsgər elə bil Murovun bir sal 

qayasıdır. Boy-buxun, sifətlərindəki nur, gözlərindəki inam çox 

mətləblərdən xəbər verirdi. Hər biri ilə ayrıca danışırıq.  Ali Baş 

Komandana, Müdafiə Nazirinə inamları güclüdür. Bircə əmrə 

bənddirlər ki, bir göz qırpımında Kəlbəcərə, ulu Göyçəyə 

qanadlansınlar, murdarların ayaqlarını o torpaqlardan birdəfəlik 

kəssinlər. Əsgərin bu ruhda olmağı elə oraların əsarətdən 

qurtulmağı deməkdir. Bu da orduda mənəvi saflığın 

formalaşmasından, onlarda döyüş ruhunun güclü olmasından 

xəbər verir. Hər cür silah-sursatla təmin olunan əsgər bunlardan 

istifadəni də məharətlə mənimsəyib. Hər əsgər öz məsuliyyətini 

də yaxşı dərk edir. 

Söhbətimiz bitir. Yenidən əsgərlərin yataqxanasına qayıdı-

rıq. Onlarla bir süfrədə əyləşib əsgər yeməyindən dadırıq. Hər nə 

varsa olduqca keyfiyyətlidir. Konservləşdirilən küftə, mərci 

şorbası, piti, balıq, qurudulan göyərtilər, süd, düyü, un, şəkər 

tozu, əriştə, vermeşel, kartof, soğan, sarımsaq və digər ədvalar bir 

daha təsdiq edir ki, indi cəbhədə qida problemi yaşanmır və ən 

keyfiyyətlisi əsgər üçün hazırlanır. Özü də bura verilən ərzaqlar 

kaloriliyi baxımından da fərqlidir. İlk olaraq buranın ərzaq 

təminatında yüksəklik və onun tələbləri nəzərə alınır.  Önəmli bir 

də o odur ki, burda günorta yeməyindən 30 dəqiqə əvvəl hər 

əsgərə bir vitamin verilr. Şəxsən mənim axırıncı dəfə nə vaxt 

vitamin qəbul etdiyim yadımda deyil. 

Qaranlıq düşdü. Əsgərlər generatorları işə salıb yataqxananı 

və digər zəruri yerləri işıqlandırdılar. Elə burdaca ürəyimdən 

keçdi ki, ev üçün təzəcə aldığım generatoru Gəncəyə çatan kimi 

burdakı əsgərlərə göndərəcəm. Ona görə yox ki, burada generator 

problemi var. Ona görə göndərəcəm ki, çətin hava şəraitində 

evimi işıqlandıran bu generator əsgər balalarımızın qaranlıq 

gecələrini daha çox işıqlandırsın. Evimin işığı elimin igid 

oğullarının yolunu işıqlandırsın. Belə də etdim və evə çatan kimi 

generatoru məni gətirən hərbi “UAZ”-ın yük yerinə qoydum və 

xahiş etdim ki, bunu kiçik bir hədiyyə kimi həmin əsgərlərə 

çatdırsınlar.  

Bizim isə arxaya dönmək üçün yolumuz uzundur. Onlardan 

ayrılmaq istəməsək də bu məcburidir. İllərin doğmaları kimi 

görüşüb ayrılırıq. Əl açıb bu yüksəklikdə Uca Yaradandan 

əsgərlərimizin hər birinə dua edirik. Bizi müşayiət edən əsgər 

sürücü və zabit indi daha həssas davranırlar. Ətrafı diqqətlə 

nəzərdən keçirirlər. Yenidən 2 kilometr yolu qarı yara-yara 

gecənin qaranlığında geri qayıdırıq. Sanki qanadlanırıq. Elə bil 

yorğunluğumuz da yoxa çıxıb. Bu da təbiidir. Dağcüssəli 

əsgərlərdəki döyüş ruhu, onların əhvalının olduqca yaxşı olması 

yorğunluğumuzu bir andaca dəf etdi. 

“UAZ”-ı saxladığımız məsafəyə çatdıq. Sürücü heç kimi 

maşına yaxın buraxmadı. Qaydalara uyğun axtarışını və 

yoxlamasını aparandan sonra bizi maşına dəvət etdi. 

Dönüb arxaya boylanıram. Bəmbəyaz qarın aydınlatdığı 

Murov, Koroğlu zirvəsi necə işıqlı görünür. Ürəyimdən keçənləri 

pıçıltı ilə dilimə gətirdim. Sabahın daha nurlu olacaq, Murovum. 

Sinəni səngər edən igidlərimiz səni düçar olduğun qaranlıqdan 

birdəfəlik xilas edəcək. Bax onda, bu nur əzəli və əbədi vətənimiz 

olan Kəlbəcəri və Göyçəni də işıqlandırıcaq, Vətən torpağı 

zülmətlərin bağrını dələn günəş kimi hər yana nur paylayacaq. 

                                                        

                                                             Oktyabr, 2015-ci il 

    VARLIĞIMLA BU TORPAĞA BORCLUYAM  

 

Müsahibim Qazax Rayon Polis Şöbəsinin rəisi, polis 

podpolkovniki Fikrət Məmmədovdur. 

Fikrət Əhməd oğlu Məmmədov 1946-cı ildə Qazax 

rayonunun Ağköynək kəndində kolxozçu ailəsində anadan olub. 

1968-ci ildən daxili işlər orqanlarında fəaliyyət göstərir. 

1972–1973-cü illərdə Bakı Xüsusi Orta Milis Məktəbində, 1975–

1981-ci illərdə Bakı Dövlət Universitetinin Hüquq fakültəsində 

təhsil alıb. Gəncə şəhər Dİİ-də ictimai asayişi mühafizə şöbəsində 

baş inspektor, həmin şöbədə rəis, Kəpəz rayon DİŞ-də rəis 

müavini vəzifələrində çalışıb. “Milis əlaçısı” döz nişanına layiq 

görülüb. 

1992-ci il  aprelin 17-dən Qazax Rayon Polis Şöbəsinin 

rəisidir. İki oğul, bir qız atasıdır. 

–Fikrət müəllim, gec də olsa məsuliyytli və şərəfli 

vəzifəyə təyin olunmağınız münasibətilə sizi qəzetimiz 

yaradıcı kollektivi adından təbrik edirik. 

–Çox sağ olun. Mən də öz növbəmdə redaksiyanızın 

kollektivinə və şəhər ictimaiyyətinə minnətdarlığımı bildirirəm. 

“Gəncənin səsi” qəzetinin mənimlə iş ərəfəsində görüşünü isə 

özümə qarşı diqqət kimi qəbul edirəm. 

–Artıq beş aydır ki, Qazax rayon polisinə  rəhbərlik 

edirsiniz. Özü də böyüyüb boya-başa çatdığınız və özünüzə 

müqəddəs bildiyiniz yerdə. Fəaliyyətinizin ilk günləri 

yaddaşınızda necə qalıb? Ümumiyyətlə, Qazaxda işləmək 

sizin üçün çətin deyil ki? 

–Öz doğma rayonumda işləmək indi bilirəm ki, o qədər də 

asan iş deyil. Ancaq nə Ermənistan ərazisindən rayonumuza qarşı 

aparılan müharibə, nə də Gürcüstandan yönələn iqtisadi təxribat 

məni çaşdırmır, əksinə işimdə  qətiyyətli olmağa, heç kimə 

güzəştə getməməyə səsləyir. Elə bu hisslərlə fəaliyyətə başladım. 

Fəaliyyətimin ilk günündə bacım oğlunu 15 günlük həbs etdim. 

Bacımın xahişinə, ağsaqqal dost-tanış söhbətinə də məhəl 

qoymadım. Bir ona inandım ki, cinayətkarın ögeyi-doğması 

yoxdur. Qanun qarşısında hamı eyni məsuliyyət daşıyır. Əgər 

bacım oğlu və ya başqa qohumlar mənim Qazaxda işləməyimlə 

fəxr edirlərsə qoy onda öz sahələrində təmiz olsunlar. Mənə elə 

gəlir ki, uzaqdan rayonun daxilini görmək, onun problemlərini 

saf-çürük etmək mümkün deyil. Nə gizlədim, bu gün rayonda elə 

problemlər, elə mürəkkəb xarakterli insanlar var ki, öhdəsindən 

gəlmək, dil tapmaq müşkül məsələyə çevrilir. Bütün bu hallara 

baxmayaraq, polisin gücünü sırf cinayətkarlığa qarşı mübarizəyə, 

bununla yanaşı torpağımızın müqəddəsliyinə, onun yağılardan 

qorunmasına yönəltmişik. 

–Biz ekran vasitəsi ilə sizi qaynar nöqtələrdə tez-tez 

görürük. Müharibə, torpaqların qorunması və daxili 

cinayətkarlara qarşı mübarizə, şübhəsiz, işlərinizi xeyli 

çətinləşdirib. Üstəlik qonşusundan gileylənən, övladını tərbiyə 

edə bilməyən, qoyun-quzusu itən də sizə müraciət edir. Bu 

qədər işin öhdəsindən necə gəlirsiniz?  

–Vətən torpağı bütün dövrlərdə müqəddəs olub. Onun 

qorunması, yadların tapdağı altına düşməməsi üçün bu gün milis 

işçilərindən də çox şey tələb olunur.  Şübhəsiz ki, uzun illər yarı 

gizli, yarıaşkar müharibəyə hazırlaşan Ermənistanın gücü hələ 

tam məhv edilməyib. Lakin qətiyyətlə demək lazımdır ki, 

respublikamızın hər yerində olduğu kimi, Qazaxda da torpağını 

sevən, onun uğrunda ölməyi bacaranlar var. Hadisələrin ən gərgin 

məqamında əməkdaşlarımız imkanlarını əsirgəməyib. Çətinliklə-

rə, maneələrə baxmayaraq sərhəd kəndlərində yaşayanların 

köməyinə çatıb. Torpaqlarımızın qorunmasında əməkdaşlarımız-

dan şəhid olanı da var, yaralananı da. Bu gün şəhid anaları 

oğullarının dərdinə dözə-dözə bir qürur hissi də keçirirlər. Yeri 

gəlmişkən onu da deməyi lazım bilirəm ki, bütün dövrlərdə 

polisin işi çox olub. Deyirdim ki, işin çoxluğu ilə yanaşı rayonda 

qarışıqlıq da var. Elə zaman gəlib çatıb ki, nə ağsaqqal yeri bilən 

var, nə ağbirçək. Bu da hər şeydən əvvəl həm keçid dövrünün 

müəyyən çatışmazlıqları ilə, həm də Qazax rayonunun uzun 

müddət cinayətkarlığa qarşı mübarizədə passiv mövqe tutması ilə 

bağlıdır. Sizin dediyiniz hallar tez-tez baş verir. Ən xırda iş üçün 

polisin ünvanına üz tutmaq, baş qatmaq, necə deyərlər, vərdiş 

halını alıb. Lakin buna baxmayaraq biz ünvanımıza üz 

tutanlardan heç birini narazı yola salmırıq, hər vasitə ilə onları 

narahat edən problemləri həll etməyə çalışırıq. 

–Fikrət müəllim, gəlin, bir məsələyə də aydınlıq gətirək. 

Az qala bütün respublika qazaxlıları benzin alveri üstündə 

daş-qalaq edirdi. Konkret desək, ermənilərə benzin satıldığını 

deyirdilər. Buna haqları da var idi... Hətta sizdən əvvəlki rəis 

Məsim Nəsibov Ermənistana benzin dolu maşınların 

keçməsinə mane olan milis işçiləri haqqında iş qaldırmışdı. 

Həmin məsələ ilə bağlı bizim qəzetdə də “Qeyrətinizə əhsən” 

sərlövhəli yazı çap edilmişdi. Bütün bu məsələlərə sizin 

münasibətinizi bilmək və gördüyünüz işlərlə tanış olmaq 

istərdik.  

–Təəssüf hissi ilə qeyd etmək istərdim ki, bu həqiqətdir. 

Özü də bu cinayətin kökü çox uzaqlara gedir. Bu iş neçə illər 

davam etmiş, lakin heç kəs məsuliyyətə cəlb edilməmişdir. Bir 

litr benzin belə müsadirə olunmamışdır.  Təvazökarlıqdan kənar 

olsa da, deməliyəm ki, rayonda rəis kimi fəaliyyətə başladığım ilk 

gündən məni narahat edən vacib məsələlərdən biri benzin, eləcə 

də kənd təsərrüfatı məhsullarının kənara, xüsusilə Ermənistana 

aparılması kimi qatı cinayətin törədilməsi idi.  Elə həmin andan 

rayonumuzun bütün polis qüvvələrini bu sahəyə istiqamətlən-

dirdik. Aprel ayından indiyə kimi 165 cinayətkardan 31 min 850 

litr benzin tutulmuşdur. Möhtəkirlər 7735 manat məbləğində 

cərimə edilmiş, üç cinayət işi qaldırılmışdır. İstintaqın ikisi başa 

çatmış, biri isə davam edir. Qoy hamı bilsin ki, respublikamızdan 

kənara bir litr benzin belə çıxarılmayacaq. Şübhəsiz, mən öz 

ərazimizi, Qazax sərhədlərini nəzərdə tuturam. Cinayətkar 

qruplara qarşı mübarizə aparmaq üçün Qazax polisinin istənilən 

qədər gücü var. Qaldı ki, əvvəlki rəisin vaxtında baş vermiş 

hadisə–onlar da cəzasız qalmamışdır. Milis rəisi M.Nəsibov, 

müavinlərindən A. Nəsibov, M. Bayramov daxili işlər 

orqanlarından xaric olunmuş, ciddi cəza almışdır. Bu da ondan 

xəbər verir ki, cinayətkar öz əməlini xalqdan və qanundan gizlədə 

bilməz.  

–Mümükünsə Qazax polisinin sərhəd bölgələrindəki 

işindən  danışın. 

–Ermənistanla sərhəd xəttinin 164 kilometri Qazax 

rayonunun ərazisindən keçir. Rayonun iyirmiyə yaxın kəndi 

erməni silahlı birləşmələrinin təcavüzünə məruz qalır. Lakin buna 

baxmayaraq yerli sakinlər, eləcə də polis əməkdaşları doğma 

yurdlarını mərdliklə müdafiə edirlər. Şöbəmizin polis işçiləri 

növbəli formada hər gün postlarda keşik çəkir, torpaqlarımızı 

yağı düşməndən fədakarcasına qoruyurlar. Bilirsinizmi, torpaq 

müqəddəs sayılanda, ona məhəbbət güclü olanda ölüm adamları 

qorxutmur. Bax, bizim əməkdaşlarımız da bu müqəddəsliyi 

duyur, ata-baba yurdu uğrunda canlarını əsirgəmirlər. Təkcə 

1992-ci ildə sərhəd kəndlərimizdə üç polis işçisi qəhrəmancasına 

həlak olmuş, 5 nəfər isə ağır yaralanmışdır. Qazax polisinin 

sərhəd bölgələrindəki işindən söhbət açanda respublika Daxili 

İşlər Nazirliyinin  qayğısını da qeyd etmək lazımdır. Şəxsən 

nazirin özü tez-tez rayonla əlaqə saxlayır, operativ məlumatlar 

alır. Ehtiyaclarımıza, çatışmayan nəyimiz varsa hamısına əməli 

işlə cavab verir. İstər texnika baxımdan, istər paltar və silah 

baxımdan demək olar ki, şöbəmizin ehtiyacı ödənilir.  

–Etiraf edək ki, son illərə qədər adamların polisə inamı 

tamam itmişdir. Şüarçılıq polisin başını elə qatmışdır ki, nə 

cinayətin qarşısı alınırdı, nə də xalqla polis arasındakı  

soyuqluq aradan qaldırılırdı. Bütün bu məsələlər haqqında 

siz nə düşünürsünüz? Xalqın polisə inamını bərpa etmək 

mümkündürmü və hansı işləri görürsünüz? 

–Tamamilə haqlısınız. Uzun illər polis xalqdan ayrı düşüb. 

Hətta elə vəziyyət yaranmışdır ki, evdə analar uşaqlarını polislə 

qorxudurdu. Nə gizlədək, polisin adı çəkiləndə hamı ikrah hissi 

ilə üzünü yana çevirirdi. Bütün bunlar da ondan irəli gəlir ki, 

polis öz işi ilə məşğul olmayıb. Yuxarıların göstərişi, rayon 

katiblərinin təzyiqi, ayrı-ayrı titullu adamlar hər vasitə ilə polisi 

öz işindən yayındırmağa, xalqdan ayrı salmağa, sözün əsl 

mənasında, şüarçılıqla məşğul olmağa sövq edib. Xatırlayır-

sınızsa, dəbdə olan belə bir şüar var idi. “Mənim milisim məni 

qoruyur”. Əslində isə polisin kimi kimdən qorumağı bilinmirdi. 

İndi demək olar ki, sıxıntılı və ağır günlər müəyyən mənada 

aradan götürülüb,  ictimaiyyətlə polis arasında ünsiyyət yaranıb. 

Görülən operativ əməliyyatlar itən inamı yavaş-yavaş bərpa edir. 

İstər respublika səviyyəsində, istərsə ayrı-ayrı rayonlarda konkret 

işlər görülür ki, bu da polisin xalqla birləşməsinə, onun dərdinə 

həyan olmasına kömək edir. Həmçinin tez-tez kənd adamları ilə, 

ziyalılarla, ayrı-ayrı siyasi partiyaların nümayəndələri ilə görüş 

keçiririk. Bu görüşlərdə də heç kimdən heç nə gizlədilmir. 

Gördüyümüz işlər xalqa olduğu kimi çatdırılır. 

–Qazax bir növ respublikanın giriş qapısı sayılır. Iki 

respublikanın əhatəsində olan bu rayonda hər cür təxribat, 

respublikanın  kənd təsərrüfatı məhsullarının kənara daşın-

ması halları tez-tez baş verir. Şübhəsiz, bu işdə Ermənistanın 

və Gürcüstanın “işbazları” da az rol oynamır. Bu sahədə polis 

əməkdaşları hansı işləri görürlər? 

–Tam qətiyyətlə deyə bilərəm ki, bu cür hallar xeyli azalıb. 

Şübhəsiz ki, gərgin iş, çəkilən zəhmət öz bəhrəsini verir. Uzaq 

rayonlardan kənd təsərrüfatı mallarını yükləyib Gürcüstana 

keçirmək istəyən çoxlu maşınlar saxlanılır. Onların hamısı da 

rayonun kolxoz bazarlarına göndərilir və güzəştli qiymətlərlə 

satışı təşkil edilir. Bir dəfə badımcan, bostan bitkiləri ilə dolu bir 

maşın saxlamışıq. Təsadüfən idarədən çıxanda sürücü ilə 

rastlaşdım. Deyirəm, “bala, maşınları yükləyib Gürcüstana niyə 

aparırsınız? Axı oradan da həmin məhsullar Ermənistana daşınır. 

Bu məhsulları öz millətimizə bir-iki manat ucuz satsan, əskiyinmi 

çıxar?  Dinmir. Başını aşağı salır. Yəni demək istəyirəm ki, bütün 

gücümüzlə, Qazaxdan kənara aparılan istər ərzağın, istər kənd 

təsərrüfatı mallarının, istərsə də yanacağın qarşısını alacağıq. 

–Daxili İşlər Nazirliyinin nümayəndələri ilə televiziya 

vasitəsi ilə nümayiş etdirilən dialoqda Kamil Səfərov adlı bir 

nəfər verdiyi sualla sizi rüşvətxorluqda və ermənilərlə  həm 

meyit, həm də canlı adam alveri üstündə ittiham edirdi... 

-Bu, böhtandır. Arxadan zərbədir. Bunu deyənlər o 

kəslərdir ki, narkomaniyaya, quldurluğa, alverçiliyə, qanunsuz 

silah saxlamağa qarşı mübarizə aparmağımız onların xoşuna 

gəlmir. Bu böhtançıları axtarıb tapmağı da lüzumsuz hesab 

edirəm. Çünki kim bilməsə də şəhidlərimizin valideynləri bilirlər 

ki, biz hansı çətinliklərlə meyitləri geri qaytarmışıq. Həmin 

dialoqdakı böhtanı təkzib etmək üçün dəridən-qabıqdan çıxası da 

deyilik. Kamil Səfərova gəldikdə isə, elə telegörüşdə nazir 

həqiqəti bizdən qabaq söylədi. Dedi ki, “bu sualı verən adamın 

qazaxlı olmasına şübhə edirəm”. Biz “qazaxlı” Kamil Səfərovun 

şəxsiyyətini müəyyən etmək istədik. Lakin nə Qazaxda, nə də 

Ağstafada belə adamın yaşadığı aşkar edilmədi.  Heç pasport 

qeydiyyatında da olmayıb.  

 –Sizə yaxından bələd olduğumdan belə bir sualdan 

da yan keçə bilmirəm. Çox ürəyi yumşaqsınız. Poeziyasız 

keçən anı  ömürdən hesab etmirsiniz.  Aşıq sənətini də çox 

sevirsiniz. Gəncədə olduğu kimi, buradakı iş otağınızda 

başınızın üstündən Səməd Vurğunun şəklini asmısınız. 

Polisin ağır və çətin işi ilə bütün bu xüsusiyyətlər bir araya 

necə sığır? 

–Sizin dediyiniz fikirlərin hamısı ilə razıyam. Poeziyasız 

keçən günü ömürdən hesab etmirəm. Ən gərgin məqamlarda 
ya bir aşıq musiqisinə qulaq asıram, ya da bir neçə şeir 

oxuyuram. Səməd Vurğunun şəklini görəndə isə bütün 

varlığımla ədalətli və xeyirxah olmağa çalışıram. Bir sözlə, 

şeirə, sənətə çox bağlıyam.  

–Uzun müddət Gəncədə işləmisiniz. Oxucularımız 

üçün maraqlıdır, Gəncə sizin yaddaşınızda necə qalıb? 

–Bu günə qədər nə qazanmışamsa Gəncəyə və orada 

işlədiyim kollektivə minnətdaram. İyirmi ilə qədər işləyib 
yaşadığım bu şəhər mənə çox doğmadır. Bu müddət ərzində 

altı rəislə işləmişəm. Hərəsindən də bir iş prinsipi öyrənmişəm. 

Gəncə tarixiliyi və əzəməti, mehriban və səmimi insanları, ulu 

Nizaminin ölməz misraları ilə hər an yaddaşımda təzələnir. 

Bilirsinizmi, mənə ən çətin gələn odur ki, sevdiyim bu şəhər 

haqqında ürəyimdən keçənlərin  hamısını sözlə ifadə etməkdə 
zəifəm. Bir onu deyirəm ki, Gəncə həmişə mənimlədir. 

 
                                                                   Sentyabr, 1992 

EL ARXA DURUR   
 

Zaman bizi taleyüklü məsələlərlə üz-üzə qoyub, 

vətənimizin ağır və üzüntülü günləri bitib-tükənmək bilmir. 

Müharibənin gətirdiyi dəhşətlər, iqtisadi problemlərin getdikcə 

dərinləşməsi, ərzaq məhsullarına olan tələfatın daha da artması, 

hələdə tam daxili sabitliyə nail olunmaması adamları çıxılmaz 

vəziyyətdə qoyur. Lakin bütün qaranlıq gecələrin işıqlı bir sabahı 

olduğu kimi yaranan problemlərin, ortaya çıxan çətinliklərin də 

bir açılış nöqtəsi var və həmin nöqtəni tapmaq yalnız xalqın 

birliyi və ümumi mübarizəsi ilə mümkündür. 

Respublika Prezidenti Heydər Əliyevin vətənimizin çətin 

günlərində xalqa etdiyi müraciətldən sonra əhalidə əhvali-ruhiyyə 

xeyli yaxşılaşmış, əli silah tutan gənclərimizin könüllü olaraq  

milli ordumuzun tərkibinə qoşulmaq istəyi çoxalmışdır. Bu gün 

Gəncənin də qeyrətli oğulları, bir qarış vətən torpağını bütün 

nemətlərdən üstün tutan igidləri də həmin çağırışa səs vermiş, 

cəbhə bölgələrinə yola düşmüşlər. Əlbəttə, el bir olsa, düşmənin 

cavabını layiqincə vermək, torpağımızın bütövlüyünü bərpa 

etmək bir elə çətinlik yaratmaz.  

Bəli, bu gün təkcə Gəncədən yox, respublikamızın bütün 

bölgələrindən cəbhəyə könüllülər gedir. Onlarla necə əlaqə 

saxlanılır, qayğı və problemlərinə hansı səviyyədə münasibət 

göstərilir, hərbçilərin ailələrinə nə kimi köməkliklər göstərlir? 

Bütün bunları həll etmək bu gün iqtisadi vəziyyətimizin 

ağırlaşdığı zamanda doğrudan da çətindir. Lakin hər şeyi 

qələbəmizin təminatına yönəldiriksə bu çətinliklər bizi 

qorxutmamalıdır. Bu suallar Nizami Rayonu İcra Hakimiyyətinin 

rəhbərliyini də ciddi düşündürür, onların qəlbi cəbhədə döyüşən 

əsgərlərlə birgə döyünür. Eşidəndə ki, Nizami rayonu sənaye və 

təhsil müəssisələrinin bir qrup nümayəndəsi cəbhə bölgəsinə yola 

düşür, biz də böyük razılıq hissi ilə həmin nümayəndə heyətinə 

qoşulduq. Ünvan Ağcabədi rayonunun Muğanlı kəndi idi.  



  

 

 161 

 Dedim bəlkə sözüm qala...  

Əvvəlcə səfər yoldaşlarımızı oxucularımza təqdim edək. 

Vilayət Məmmədov–rayon icra Hakimiyyətinin başçısı , Rəşid 

Həsənov–rayon icra hakimiyyətinin işçisi, Kaviz Abdullayev-

avtomobil zavodunun direktoru, Vaqif Məhərrəmov–xalça icarə 

kombinatının direktoru, Firudin Həmzəyev–rayon hərbi  

komissarı, Eyvaz Babayev–Çini qablar zavodunun direktoru, 

Fikrət Qoşqarov–Toxuculuq kombinatının direktoru,  Zahid 

Abdullayev-inşaat texnikumunun direktoru, Səməd Bayramov–

Avtomexanika texnikumunun direktoru, Eldar Qasımov, Arzu 

Quliyev Gəncə “Elsevərlər” cəmiyyətinin üzvləri. 

Səhər saat 10.30 radələrində sadaladığımız nümayəndə 

heyəti və “Göygöl” Dövlət mahnı və rəqs ansamblının üzvləri 

Ağcabədi istiqamətinə yola düşdülər. Görüşə gedənlər özləri ilə 

bərabər bu gün cəbhə bölgələrində son dərəcə lazım olan hər şey 

götürmüşdülər. İstər ərzaq məhsullari, istər yataq dəstləri, istərsə 

də digər lazım olan əşyaların hamısı nəzərdə tutulmuşdu. 

Ümumiyyətlə, həmin gün şəhərin Nizami rayonundan 

 Ağcabədidə xidmətdə olan əsgərlərimizə 4 milyon rubldan artıq 

yardım aparılırdı. Qərargah yerləşən yerdə bizi polkun komandiri 

Məmməd Rəhimov qarşıladı. Cəbhədə olan vəziyyət haqqında 

ayaqüstü söhbətdən sonra biz onun otağına daxil olduq və daha 

mühüm məsələləri ətraflı danışdıq. Yeri gəlmişkən, Məmməd 

Rəhimov da əslən gəncəlidir, bacarıqlı və səriştəli hərbçidir. 

Gəncə batalyonunun əsgərləri ilə də çox səmimi münasibətdədir. 

Sonra biz polk komandirinin müşayiəti ilə ermənilərlə burun-

buruna olan Erki qəsəbəsinə qalxdıq. Artıq Göygöl Dövlət mahnı 

və rəqs ansamblı oynaq və şən musiqiləri ilə əsgərlərimizi 

salamlayırdılar. Bizim gəlişimizi də beləcə ruh yükəkliyi ilə 

qarşıladılar. Komandirin əmri ilə Gəncə batalyonunun əsgərləri 

nizami qaydada düzüldülər. Rayon İcra Hakimiyyətinin başçısı 

Vilayət Məmmədov onlarlın qarşısında çıxış etdi. 

–Vətənimizin qeyrətli oğulları, şəxsən mən, eləcə də 

rayonumuzun ictimaiyyəti, bütöv şəhər əhalisi sizə yüksək inam 

bəsləyirik. Hamımız inanırıq ki, sizin qeyrətiniz və təpəriniz 

qarşısında düşmən aciz qalacaq, torpaqlarımızın bütövlüyü təmin 

ediləcəkdir. Bu sözləri ona görə deyirəm ki, xalqımızın zəngin 

 tarixi, gözəl ənənələri, qeyrətli oğullari bütün dövrlərdə olub. O 

ki qaldı sizi narahat edən problemlərə: arxayın ola bilərsiniz ki, 

onların hamısı yerinə yetirilir. Ailənizin, özünüzün nəyə ehtiyacı 

varsa hamısı ödəniləcək. Vaxtaşırı rayonumuzun müəssisə 

rəhbərləri görüşünüzə gələcək, arzu və istəklərinizi yerindəcə həll 

edəcəkdir. 

Sonra Vilayət Məmmədov ona ünvanlanmış suallara cavab 

verdi, arzu və təklifləri dinlədi. Ümumi söhbətdən sonra 

əsgərlərimiz bir növ özləinə doğma bildikləri müəssisə 

rəhbərlərinin ətrafına yığışdılar. Kaviz Abdullayev, Vaqif 

Məhərrəmov, Eyvaz Babayev, Fikrət Qoşqarov müəssisələrindən 

hərbiyə çağırılmış əsgərlərin vəziyyəti ilə maraqlandılar, onları 

narahat edən məsələlərə münasibətlərini bildirdilər. Daha dəqiq 

desək, bütün suallar yerindəcə araşdırıldı. 

Şəhərimizin Nizami rayonunun Ağcabədiyə olan birgünlük 

səfərindən az da olsa danışdım. Bu gün ona sevinməyə dəyər ki, 

xalq ordusu ilə nəfəs alır. Son tikəsini belə onlara verməyə 

hazırdır. İndi istər sənaye müəssisələri, istər ayrı-ayrı təşkilat və 

cəmiyyətlər, assosiasiyalar, biznesmenlər, ümumiyyətlə, hamı, 

imkanı çatan qədər ordumuza kömək olmalıdır. Cəbhədə döyüşən 

əsgər ailəsindən, körpəsindən  rahat olarsa onun döyüş ruhu 

həmişə yüksək olar.  Elə söhbət etdiyimiz əsgərlər də bu fikirdə 

idi. Onlar deyirdilər ki, hər belə gəliş, təşkil edilən səmimi görüş 

bizə güc verir, inamımızı artırır.  

Şübhəsiz ki, belə görüşlər kampaniya xarakteri daşımaya-

caq, həqiqətən arxa cəbhənin ön cəbhə ilə sıx və işgüzar 

əməkdaşlığına çevriləcəkdir. 

29 dekabr,1993   

PREZİDENT İLHAM ƏLİYEVİN GƏNCƏ SƏFƏRİ  

ADAU-ya STİMUL VERİB  

 

Həmsöhbətim Qalib Rəhimli haqqında qısa arayış: 1984 

cü ildə ADU-nun (indiki BDU) jurnalistika fakültəsini bitirib. 

4 il təyinatla Yardımlı rayon qəzetində işləyib. 1988-ci ildən 

həyatını Gəncə ilə bağlayıb və indiki “Gəncənin səsi” 

qəzetində çalışıb. Sonrakı illər “Space” televiziyasının Gəncə 

bölgə müxbiri, yerli “Alternativ” televiziyasında xəbərlərin 

baş redaktoru, son illər isə “İnteraz.tv”nin bölgə müxbiri 

kimi fəaliyyət göstərib. 6 ildən çoxdur Azərbaycan Dövlət 

Aqrar Universitetinin mətbuat xidmətinin rəhbəridir. 
–Bu günlərdə ölkə başçısı Gəncədə oldu. Bir Gəncə 

sakini kimi bu haqda fikirlərinizi bilmək maraqlı olardı. 
–Noyabr ayının 10-u Gəncənin tarixinə qızıl hərflərlə 

yazıldı. Tək respublika ictimaiyyətinin yox, deyərdim dünyanın 

gözü Gəncəyə dikilmişdi. Yəni bu möhtəşəm səfəri dünya 

mediası da xüsusi diqqətdə saxlayırdı. Çünki bütün dövlətlərin 

iqtisadi çətinlik yaşadığı bir dövrdə Gəncədə çox böyük 

obyektlərin açılışı oldu. Azərbaycan iqtisadi gücünü dünyaya, 

onu istəməyənlərə bu dəfə ölkənin ikinci şəhəri, qədim tarixə 

malik Gəncədən göstərdi.  Cənab Prezident qədim şəhərdə Gəncə 

Dövlət Filarmoniyasının yeni binasının, Azərbaycan Dövlət 

Aqrar Universitetinin yeni tələbə evi kompleksinin, “Grand 

Qafqaz” Ticarət mərkəzinin, Mirzə Şəfi muzeyinin, görkəmli 

dövlət xadimi Əziz Əliyevin adını daşıyan mədəniyyət və 

istirahət parkının, “Yeni Gəncə” yarımstansiyasının açılışını edib, 

“Majestic Place” otelinin tikintisi ilə “Gəncə Mall” ticarət 

mərkəzində yaradılan şəraitlə və 1 saylı tam orta məktəbdə 

yenidənqurma işlərindən sonrakı vəziyyətlə tanış olub. 

Sıralamalara fikir verin. Görün nə qədər böyük layihələr reallaşıb 

Gəncədə. Deməli, Azərbaycan iqtisadi qüdrəti ilə həmişə təhsilin, 

mədəniyyət və incəsənətin, xidmət obyektlərinin yanındadır və 

böyük işlər davamlı formada aparılır. Səmimi deyirəm; mən bir 

ziyalı, jurnalist və nəhayət, şəhər sakini kimi bu səfərdən, tarixdə 

qalacaq layihələrin reallaşmasından qürur duydum. Təbii ki, bu 

layihələrin gerçəkləşməsi üçün gecəsini gündüz etməyi bacaran 

vahid bir komanda lazım idi və belə  komandanı isə şəhər İcra 

Hakimiyyətinin başçısı Elmar Vəliyev təyinatının ilk günündən 

formalaşdırmışdı. Elə bu səbəbdən də cənab Prezidentin təsdiq 

etdiyi və böyük maliyyə ayırdığı obyektlər olduqca keyfiyyətli və 

bütün standartlara cavab verəcək şəkildə tikildi, hətta vaxtından 

əvvəl istifadəyə hazırlandı. Qürur yaradan bir də odur ki, cənab 

Prezident səfərindən bir neçə gün sonra şəhərin abadlığı və 

inkişafı üçün daha xeyli vəsait ayırdı. Bu isə görülən işlərin 

dövlət başçısı tərəfindən qiymətləndirilməsi və mükafatlandı-

rılması deməkdir. Nəzərə alsaq ki, cənab Prezident seçildiyi ilk 

gündən indiyə kimi, yəni, 14 ildə Gəncəyə 15-ci səfərini edib, bir 

ziyalı kimi bu səfərlər mənim fikirlərimə çox böyük zənginlik 

gətirdiyini deməliyəm. Bu səfərlər şəhərim, ölkəm haqqında 

danışmaq imkanlarımı genişləndirib. 

–Dediyiniz kimi Prezident bir sıra müəssisələrin, o 

cümlədən də mətbuat xidmətinin rəhbəri olduğunuz ADAU-

nun yeni formada desəm, daha bir tələbə evinin də  açılışını 

etdi. Prezidentin bu dəyəri ADAU rəhbərliyi, kollektivi 

tərəfindən necə qarşılandı? 
–ADAU ailəsində Ulu Öndərə də, cənab Prezidentə də 

həmişə boyük hörmət, əvəzsiz ehtiram olub. Hər iki rəhbər 

fəaliyyətləri dönəmində aqrar sahənin inkişafını aqrar təhsilə 

qayğıda görüb. Bu təhsil müəssisəsinin ən səviyyəli elm 

məbədinə çevrilməsi üçün tarixi əhəmiyyət daşıyan işlərə imza 

atıblar. Bu üzdən ADAU ailəsi diqqət və qayğını hər an 

minnətdarlıqla yad edir, qayğıya əməli işlə cavab vermək üçün 

elmi potensiallarından maksimum istifadə edir. Nəticə isə həmişə 

uğurlu olur. Qayğı və diqqət olan yerdə, hər cür müasir şəraitə 

malik auditoriya və tələbə evlərində, laboratoriya və təcrübə 

mərkəzlərində təbii ki, oxumaq da asanlaşır, etimadı doğrultmaq 

və qarşıya qoyulan vəzifələri icra etmək də. Cənab Prezidentin 

ADAU ailəsinə verdiyi bu dəyər Aqrar Universitet  əməkdaşları 

tərəfindən olduqca yüksək qarşılanıb və bizə güclü bir stimul 

verib. 

–Artıq ikinci böyük tələbə evi istifadəyə verildi. Nə 

qədər tələbə bu imkandan yararlana biləcək? Tələbələrin 

yerləşmə problemi tam həll olunur, yoxsa hələ də kirayə 

qalanlar var? Və ya tələbələrin mənzil məsələsinin tam 

qarşılanması üçün qarşıda hansı planlar, işlər durur? 
–Bu tələbə evi 514 yerlikdir. Hazırda universitetdə 4834 

nəfər tələbə bakalavriat pilləsi üzrə təhsil alır. Onlardan 3883 

nəfər əyani və 951 nəfər qiyabi bölmələrdə oxuyur. Əyani 

bölmədə təhsil alan tələbələrin 75 faizi respublikanın müxtəlif 

şəhər və rayonlarından gələn gənclərdir. Ümumi ərazisi 13 640 

kvadratmetr olan kompleks dördü 7 mərtəbəli və biri 6 mərtəbəli 

olmaqla 5 korpusdan ibarətdir. Kompleksdəki 257 otağın hamısı 

zəruri mebel və inventarla təchiz edilib. Hər mərtəbədə istirahət 

guşələri və mətbəx yaradılıb. Burada qeydiyyat şöbəsi, 120 

nəfərlik akt və fitnes zalları, kafe, məişət və ticarət xidməti 

obyektləri, kitabxana, müayinə otağı və stomatoloji kabinet, 

valideynlərlə görüş otağı yaradılıb. Açılış zamanı Kənd 

təsərrüfatı naziri Heydər Əsədov tərəfindən verilən bu 

məlumatdan sonra cənab Pprezident daha bir tələbə evinin, 

müasir bir tədris korpusunun tikilməsi üçün təkliflərin 

hazırlanması tapşırığını verib. Həmçinin tələbələrin sayının 10 

minə çatdırılmasının vacibliyini vurğulayıb, Universitetin 

beynəlxalq aləmədə daha mükəmməl və geniş miqyasda 

tanınması üçün tövsiyələrini söyləyib. Bütün bunlar aqrar təhsilə 

göstərilən diqqətdir, qeyri-neft sektorunun inkişafında aqrar 

sahənin yerinin gücləndirilməsi, bu istiqamətdə kadr potensialının 

təminatına yönələn qətiyyətli addımlardır. 

–Tələbə evində qalmaq üçün şərtlər necədir? Kirayə 

qalmaq, yoxsa tələbə evi? Hansı daha sərfəlidir tələbələr 

üçün? 

–Tələbə evində yaşamaq üçün elə ciddi şərtlər yoxdur. 

Tikilən tələbə evləri təbii ki, tələbələr üçündür. Əlbəttə, tələbə 

istəyir ki, ucuz qiymətə, özü də tam şəraitə malik bu cür evlərdə 

yaşasın. İndi  Gəncədə ən ucuz kirayə bir nəfər üçün 60 manatdan 

aşağı deyi. Üstəlik tələbə yandırdığı qazın, işığın pulunu da özü 

ödəyir. Tələbə evində isə hər tələbə ayda 30 manat ödəməklə 

yaşaya bilir. Tələbə evi həm də kollektiv yaşamaq tərzidir, 

dostlaşma, səmimiyyət məkanıdır. İmtahanlara birgə hazırlaşma-

nın, keçirilən mədəni-kütləvi tədbirlərin isə əvəzi yoxdur. Elə bu 

üzdən tələbə bu cür şəraitə və imkana üstünlük verir, dövlətin 

yaratdığı müasir tələbə evlərində yaşamaq istəyir. 

–Hazırda xarici ölkələrin Ali məktəbləri ilə tələbə 

mübadiləsi, əməkdaşlıq hansı səviyyədədir? 
-2009-cu ildən universitetdə Beynəlxalq əlaqələr şöbəsi 

fəaliyyət göstərir.  Beynəlxalq əlaqələr şöbəsi xarici ölkələrin 

tanınan universitetləri ilə əlaqələr yaratmaq üçün həmin ölkələrin 

Azərbaycandakı səfirlikləri və nümayəndəlikləri ilə sıx 

əməkdaşlıq edir. Bu istiqamətdə ABŞ, Almaniya, Niderland, 

Macarıstan, Sloveniya, Polşa, Çexiya, Rumıniya, Bolqarıstan, 

Belarus, Finlandiya, İtaliya, İsrail, Belçika, Gürcüstan, Norveç, 

Rusiya, Türkiyə, Çin, Qazaxıstan, Özbəkistan, Qırğızıstan və sair 

ölkələrin tanınmış universitetləri ilə əməkdaşlıq sahəsində 

müqavilələr bağlanıb. 

Beynəlxalq əlaqələr nəticəsində bir qrup tələbə və müəllim 

Almaniyanın LOQO, PRAXX, Getec-Solutions təşkilatlarında, 

İstanbul  Universitetinin baytarlıq klinikasında, İzmir Baytarlıq 

klinikasında, Iğdır Universitetinin laboratoriyalarında, Sankt-

Peterburq Baytarlıq Təbabəti  Akademiyasının klinikasında 

təcrübə keçib. 

Avropa Birliyinin Erasmus+ proqramı çərçivəsində 5 

magistrant və 1 doktorant Polşanın Varşava Təbiət Elmləri və 

Poznan Təbiət Elmləri universitetlərində, 6 tələbə Macarıstanın 

Dunayvaroş Universitetində, 1 tələbə və 1 doktorant Macarıstanın 

Szent İstvan Universitetində, 6 magistrant və 1 doktorant 

Sloveniyanın Nova Qoriça Universitetində təhsil alıblar. 2 

magistrant Macarıstanın Tempus təqaüd proqramı çərçivəsində 

Debrecen Universitetində, 4 tələbə Almaniyanın Vaynştefan-

Trisdorf Universitetində, 1  tələbə Macarıstanın Kapoşvar 

Universitetində magistr təhsili, 1 tələbə isə Türkiyənin Uludağ 

Universitetində magistr təhsili alıb. 

ABŞ-ın İllinoys Universitetində bir nəfər doktorantımız 

professor Mohammad Babadoostun rəhbərliyi altında hazırda 

təcrübə keçməkdədir. 

Bundan başqa, Erasmus+ layihəsi çərçivəsində 

Macarıstanın Dunayvaroş Universitetindən iki müəllim 

mühəndislik fakültəsində, Sloveniyanın Nova Qoriça 

Universitetindən professor Mladen Franko (aqronomluq üzrə), 

ABŞ-ın İllinoys Universitetindən Mohammad Babadoost 

(aqronomluq üzrə), Polşanın Varşava Təbiət Elmləri İnstitu-

tundan 1 nəfər, Çexiyanın Cənubi Bohemiya Universite-tindən 3 

nəfər, Peşəkar məqsədlər üçün xarici dillərin tədrisi adlı layihə 

çərçivəsində Almaniya, Qırğızıstan, Qazaxıstan və Tacikistandan 

ümumilikdə 10 müəllim və universitet əməkdaşı ADAU-ya səfər 

etmişlər. 

Hal-hazırda Türkiyə, Gürcüstan, Rusiya və Özbəkistandan 

universitetdə 16 tələbə təhsil alır. 

–Problemsiz, çətinliksiz həyat olmaz. Siz hazırda hansı 

problemlərlə qarşılaşırsınız? Həmin problemlərin aradan 

qaldırılması üçün hansı işlər həyata keçirirsiniz? 
–Aqrar Universitet problemli illərini çoxdan arxada qoyub. 

Kifayət qədər şəraiti olan bu təhsil ocağında tədris üçün heç bir 

problem yoxdur. Dövlətin qayğısı və dəstəyi ilə ən gözəl şərait 

məhz bizdə yaradılıb. Yaxın vaxtlarda istifadəyə verilən 

Mühəndislik korpusunun özü bir universitet səviyyəsində yenidən 

qurulub. Eləcə də Aqronomluq, Baytarlıq təbabəti və zoomühən-

dislik, Aqrotexnologiya, Aqrar iqtisadiyyat və Aqrobiznes və 

idarəetmə fakültələrində hər cür şərait var. Bircə qalır tələbə 

yaradılan şəraitdən bəhrələnib bazar rəqabətli kadr kimi yetişsin. 

Artıq bu tələbənin öz sabahına olan məsuliyyəti deməkdir. 

–Qalib müəllim, böyük bir təhsil ocağının mətbuat 

xidmətinin rəhbəri olmaq hansı məsuliyyəti və çətinlikləri 

doğurur? Ümumiyyətlə, ali təhsil ocağının sözçüsü iş 

prosesini necə qurmalıdır, hansısa şərtlər, yazılmamış 

qanunlar varmı bu işdə? 
–Mətbuat xidmətinin rəhbəri təhsil müəssisəsində baş 

verənlərdən tam məlumatlı olmalıdır. Qəfil sorğular üçün, gözlə 

öyrənim deyərəm, deməməlidir. Sizin suallarınıza cavabla bağlı 

mən heç bir şöbəyə müraciət etmədim. Çünki biz hər gün siz 

dediklərinizlə yaşayırıq. Tədbirlərdə oluram, onun yayımını təşkil 

edirəm. Üstəlik hər saatda bir dəfə bütün elektron medianı 

izləyirəm. Bu olduqca vacibdir. Kim bizi necə görür sualına 

cavabı belə tapırıq. Amma çox təəssüf ki, məqsədli şəkildə 

inkişafımızı kölgəli görənlərə, gözünü tor bürüyənlərə də rast 

gəlirik. Yəni, buna da təbii yanaşırıq. Sadəcə inkişafımızı və 

uğurumuzu görməyənləri vicdana və ədalətə səsləyirik. 

–Bir sözçü kimi sizdən soruşmaq istərdik; abituriyentlər 

ali təhsil müəssisəsi seçimi edəndə nəyə görə məhz  ADAU-nu 

seçsinlər? Nə deyərdiniz builki abuturiyentlərə, hansı 

məsləhətləri görərdiniz? 
–Aqrar sahə hər zaman bütün yaşam normalarında özünün 

vacibliyini göstərib. Torpağın dilini bilmək, ona elmi cəhətdən 

yanaşmaq, əkib becərmək, heyvandarlıqda, balıqçılıqda, 

arıçılıqda  və quşçuluqda təcrübələr qazanmaq, yerquruluşunu 

öyrənmək olduqca zəruridir. Axı indi insanlarımızın təmiz və 

təhlükəsiz qidalara ehtiyacı var. Başqa cür desək aqrar sahə 

həmişə olduğu kimi indi də həyatımızın ayrılmaz hissəsinə 

çevrilib. ADAU-nu seçmək torpağa qayıdış, onun sirlərinə 

yiyələnməklə yanaşı həm də zamanın tələbi deməkdir. İndi bütün 

fermerlər yüksək bilikli aqronom, baytar həkimi, balıqçı, arıçı 

axtarışındadır. Yəni, bu cür kadrlar üçün həmişə iş yeri var. 

 ADAU-nu seçmək həm də şəffaf bir təhsil müəssisəsinin tələbəsi 

olmaq, hər cür təhsil və yaşamaq şəraiti olan bir ailənin üzvünə 

çevrilmək  deməkdir. Bayaq dediyim kimi 11 ixtisasımız tam 

dövlət sifarişlidir və təhsil haqqı tələb olunmur. ADAU sabaha 

baxış, torpağa qayıdış və maddi nemətlər bolluğur. O üzdən bu 

ilki abituriyentlərə məhz bu universiteti seçməyi məsləhət 

bilirəm. Torpağa pənah gətirən heç zaman naümid qalmaz. 

–ADAU-da ikinci ixtisas təhsili alan tələbələr də var. 

Digər ali təhsil ocaqları ilə müqayisədə bu sayda fərq 

çoxdurmu? Maraqlıdır, daha çox hansı ixtisasları seçir ikinci 

ali təhsil üçün gələnlər? Birinci ali təhsil alanlarla ikinci 

təhsilə gələnlər arasında müsbət və ya mənfi mənada fərqlər 

varmı? 
–Haqlısınız. Bizdə ikinci ixtisas təhsili alan tələbələr var. 

Son zamanlar buna maraq daha da artıb. Artıq insanlar aqrar 

sahəyə dövlət qayğısını görür və bu sahənin perspektivli və daimi 

olduğuna inanır. Bir misal deyim. Bakı Dövlət Universitetinin 

Faydalı qazıntı yataqlarının geologiyası və kəşfiyyatı fakültəsinin 

həm bakalavr, həm də magistr pilləsini bitirən, əslən Yardımlı 

rayonundan olan, ailəli  tələbə bizdə ikinci ixtisas kimi 

əczaçılıqda oxuyur. Özü də əyani. İndi marağı və üstünlüyü siz 

düşünün. Elə sizin özünüz–ən yaxşı jurnalistlərdən biri, sırf peşə 

sahibi–bizdə ikinci ixtisas alırsınız. Dediyiniz fərq məsələsini isə 

siz daha yaxşı bilirsiniz. Bu təhsil müəssisəsində təhsil 

formasından asılı olmayaraq heç bir tələbəyə fərq qoyulmur. 

Yetər ki, oxusunlar və seçdikləri ixtisasın tam sahibi olsunlar. 

Rumiyyə Miraslan 

 

Noyabr, 2017 

SADƏLİK VƏ SƏMİMİYYƏT BÖYÜKLÜKDÜR  
 

Əbəs yerə deyilməyib ki, insana xas olan gözəl, nəcib 

sifətlərdən biri sadəlik və boyasız səmimiyyətdir. Sadə və 

səmimi  adamları hamı sevir və onlara hörmət edir. Belə adamlar 

heç vaxt özlərini başqalarından üstün tutmur, uğur və 

müvəffəqiyyətləri, qazandıqları nailiyyətləri artdıqca onlar 

özlərini daha sadə aparır, bunları az bilir və daha çox hörmət, 

sevgi qazanmaq istəyirlər. Sadə və səmimi insanlar, xüsusi ilə də 

vəzifə sahibləri yaratdığı ünsiyyətlə təkcə özünə hörmət 

qazanmır, təmsil etdiyi dövlət qurumlarının ən alisini 

şöhrətləndirir, əsas da dövlətlə ictimayyət arasındakı münasibət 

körpüsünün özüllərini möhkəmləndirir. Bu isə, qısası, dövlətlə 

xalqın sarsılmaz birliyini təmin edir və onu əbədiləşdirir. 

Bu fikirlərə təsadüfü köklənmədim. Həmişə sözün düzünü 

deyən, yalnız öz ürəyinin və vicdanının səsinə inanan jurnalist 

olaraq dedim. Gəncə Şəhər İcra Hakimiyyətinin başçısı Niyazi 

Bayramovun sadəliyinə və şəhər ictimaiyyəti ilə olduqca səmimi 

münasibətinə dəfələrlə şahid olaraq söylədim. Biz 

mühafizəçilərinin sayı bilinməyən, adamlara yuxarıdan aşağı 

baxan, onları təhqir edib "sındıran" çox icra başçıları görmüşük. 

Qəbuluna düşmək üçün neçə-neçə qapılarda boyun bükən çox 

sayda vətəndaşla qarşılaşmışıq. Amma bu insan cənab 

Prezidentin sərəncamı ilə şəhər rəhbəri təyin edildiyi ilk gündən 

adamlara münasibəti, onları dinləmək mədəniyyəti, etik müraciət 

forması və açıq görüşləri ilə Gəncədə olan ikrah doğurucu 

stereotipləri birdəfəlik kökündən silib atdı. Şəhər İcra 

Hakimiyyətinin qapıları hamının üzünə açıq oldu. Bu inzibati 

binaya insanlar ümid və inam məbədi kimi baxdı. Şəhid ailələri, 

qazilər, aztəminatlı insanlar, hər hansı bir problemlə qarşılaşanlar 

heç tərəddüd etmədən, heç bir maneə görmədən birbaşa sözünü 

və problemini Niyazi müəllimə deyə bildi və yerindəcə müsbət 

cavabı da aldı. 

Bu gün də belədir. Təbii ki, sadalamaq fikrində deyiləm. 

Sosial şəbəkələri, multimedianı izləyənlər açıqca görə bilər ki, 

respublikanın şəhər və rayonlarında bəlkə də ən çox  vətəndaş 

qəbulu İcra başçısı tərəfindən Gəncədə keçirilir. Bunlarla yanaşı 

şəhid ailələri və qazilərimizlə onların yaşadıqları evlərdə görüşə 

gedir, qayğıları ilə maraqlanır və hər mənada onlara dəstək 

göstərir. 

Sadə və səmimi rəhbər sözsüz həm də bütün sahələrdə uğur 

qazanır. Çünki insanlar onu sevir, ona inanır və cani-dildən 

doğma şəhərinin adının öndə olmasına çalışırlar. Bu gün 

Gəncənin ən ucqar yaşayış massivlərində olan küçələrin gecələri 

gündüzlərindən seçilmir. Yeni salınan hər yaşayış sahəsi 

işıqlandırılıb. Kanalizasiya və su xətləri tamamlanmaq üzrədir. 

Bu istiqamətdə iş başa çatan ərazilərə, ara küçələrə isə yeni asfalt 

örtükləri çəkilir. 

Onu da deməliyəm ki, əgər insan cəmiyyət arasında öz 

hörmətini durmadan artırırsa bu onun ən böyük sərvətidir.  Çünki 

insan öz yerini hərəkət və davranışları, dövlətinə sədaqəti ilə özü 

müəyyənləşdirir. Həm də belə sadə insanlar xoşniyyətli olurlar. 

Geniş mənada isə insanın sadəliyi ağıl və ürəyin eyni məqsədlərə 

qulluq etməsindən, mənəvi kamillikdən, həyatı və insanların 

sosial qayğılarını  daha düzgün, dolğun başa düşməkdən irəli 

gəlir. 

Sadəlik daxili saflığın zahiri nəticəsidir, –deyib 

filosoflarımız. Çünki insanın daxilində daşıdığı sadəlik onu 

 cəmiyyətə və cəmiyyəti təmsil edən insanlara çox yaxınlaşdırır. 

Belə adamlar, belə vəzifə sahibləri həm də hər zaman sözünə və 

əqidəsinə, dövlətə sədaqətdə bütöv olur. 

Eyni Gəncə Şəhər İcra Hakimiyyətinin başçısı Niyazi 

Bayramov kimi. 

 

                                                                Noyabr, 2022 

İsmayıl Şıxlı-100 

 

O,  AZƏRBAYCAN RUHUNU, ƏXLAQINI, 

XARAKTERİNİ YAŞADAN YAZIÇI, ZİYALI İDİ  

 

İnsan tutduğu vəzifədən, cəmiyyətdəki mövqeyindən asılı 

olmayaraq yaddaşlara köçüb yaşayırsa, əməlləri ilə tarixləşirsə, 

deməli, o, əsl insan, Allahın yaratdığı müqəddəs varlıqdır. Elə 

insan var ki, haqqa qovuşanda bir evdən gedir. Elə insan da var 

ki, bir eldən gedir və böyük bir məmləkətin itkisi kimi anılır. 

İsmayıl Şıxlı da belə insan, belə yazıçı və belə müəllim idi. O, 

indinin özündə də olduqca böyük ideallar uğrunda həyatını sipər 

edən sanballı bir kişi kimi xatırlanır, yad edilir, ruhuna dualar 

oxunur. 

Əvvəlcə qeyd edim ki, Prezident İlham Əliyev bu il 

yanvarın 28-də Azərbaycan ədəbiyyatının görkəmli nümayəndəsi, 

Xalq yazıçısı İsmayıl Şıxlının 100 illik yubileyinin keçirilməsi 

haqqında sərəncam imzalayıb. Sərəncamda vurğulanır ki, 2019-

cu ilin mart ayında Azərbaycan ədəbiyyatının görkəmli 

nümayəndəsi, pedaqoq və ictimai xadim, Xalq yazıçısı İsmayıl 

Şıxlının anadan olmasının 100 illiyi tamam olur. İsmayıl Şıxlı 

koloritli xarakterlər və yüksək mənəvi-əxlaqi keyfiyyətlərə malik 

surətlərlə, zəngin yaradıcılığı ilə Azərbaycan xalqının bədii fikir 

salnaməsinə yeni parlaq səhifə yazmış söz ustalarındandır. 

Üslubun mükəmməlliyi, bədii dilin obrazlılığı, daxili aləmin 

təsvirinin genişliyi və əlvanlığı İsmayıl Şıxlı nəsrinə xas olan 

səciyyəvi cəhətlərdir. Taleyüklü məsələlərə münasibətdə daim 

vətəndaş ziyalı mövqeyi nümayiş etdirmiş İsmayıl Şıxlının 

fəaliyyəti bütövlükdə azərbaycançılıq məfkurəsinə sədaqətin və 

ənənəvi dəyərlərə ehtiramın bariz nümunəsidir. 

Bu sərəncam cənab Prezidentin Azərbaycan ədəbiyyatına, 

İsmayıl Şıxlı şəxsiyyətinə verdiyi çox böyük qiymətdir. 

Onu da deyim ki, Qazax Rayon İcra Hakimiyyətinin başçısı 

Rəcəb Babaşov sərəncam veriləndən dərhal sonra rayon fəalları 

ilə görüşüb, tədbirlər planı hazırlatdırıb və yazıçının yubileyi ilə 

əlaqədar silsilə tədbirlər gerçəkləşdirib. 

İndi isə onunla bağlı bir neçə xatirəni sayğıdəyər oxuculara 

çatdırmaq və bununla da bu böyük insana bir daha ehtiramımı 

bildirmək istəyirəm. 

Atamı və məni İsmayıl Şıxlı ilə rəhmətlik şair Müzəffər 

Şükür tanış etmişdi. Az danışan, amma çox sanballı və dəyərli 

danışan İsmayıl müəllim ömür səhifələrimin çox  dəyərli yazıçısı 

idi desəm səmimiyyətimə şübhə etməyin. Yazıçı və şairlərin 

filarmoniya bağında cəm olduğu bir məkan var idi. Axşamlar 

işdən sonra ora yığışıb müzakirələr aparardılar, keçmişdən, bu 

gündən, gələcəkdən danışardılar. O söhbətlərdə atamın nə vaxt 

yolu Bakıya düşsə Müzəffər Şükürlə birgə  o da, mən də iştirak 

edərdim. Hər dəfə də atamı görən kimi kəndi, insanların 

durumunu soruşardı. Bu o vaxtlar idi ki, ermənilər Kəmərlinin 

meşə torpaqlarına göz dikmişdi və hər vasitə ilə onu əlimizdən 

almağa çalışırdılar. İsmayıl müəllim, Nəriman Həsənzadə belə 

vaxtlarda həmişə sərhəd kəndi Kəmərli ilə maraqlanar, 

tövsiyələrini söyləyər və kənd camaatının yanında olardılar. Hər 

dəfə də, Rəhim müəllim, kənddə vəziyyət necədir? İnsanlar 

ruhdan düşməyib ki, deyə sual edərdi. Sualın cavabı da həmişə 

onu qane edərdi. Və günlərin birində də İsmayıl müəllim 

vəziyyəti tam bilmək üçün kəndə gəldi. Əhali ilə görüşdü. Real 

vəziyyəti olduğu kimi gördü. Biz bundan çox qürurlandıq. Böyük 

yazıçının kənd əhalisinin yanında olduğunun şahidinə çevrildik. 

Təbii ki, böyük yazıçı Bakıya qayıdandan sonra çox ünvanlara üz 

tutdu, qəflət yuxusunda olan səlahiyyətlilərə sözünü dedi. 

Bir dəfə Müzəffər Şükür atama dedi ki, Rəhim, İsmayıl 

müəllim şəkər xəstəliyindən əziyyət çəkir. Deyirlər ki, çiyidi 

çıxarılmış zoğaldan çəkilən araqdan hər səhər ac qarına bir çay 

qaşığı qəbul etməyin xeyri var. Sən bu cür araq çəkə bilərsənmi? 

Atam heç fikirləşmədən hə deyib. O vaxtlar, yəni 1981-ci ildə 

hələ meşələrimiz ermənilərə verilməmişdi. Bir yük maşını tutub 

ailə üzvlərimizlə birgə də  üz tutduq meşəyə. Qılınc kəndi deyilən 

meşə sahəsindən 5-6 kisə zoğal yığdıq. Evə çatan kimi ailəliklə 

başladıq zoğalın çiyidini çıxarmağa. Bu asan iş deyildi. İynəliklə 

(sancaqla) zoğalın çiyidini 4 günə ancaq çıxara bildik və 

doldurduq bütün sanitar qaydalara uyğun olan çəlləyə. Müddəti 

çatandan sonra isə onu əldə düzəldilən xüsusi aparatla arağa 

çevirdik. 350 kilo çiyidi çıxarılan zoğaldan əldə etdiyimiz təmiz 

arağı atam Müzəffər Şükürə göndərdi. Aradan bir xeyli keçəndən 

sonra biz yenidən bayaq adlarını çəkdiyim Filarmoniya bağında 

İsmayıl müəllimlə görüşdük. Atamı görən kimi–çox sağ ol Rəhim 

müəllim, xeyli əziyyət çəkmisən, xeyrini gördüm,– dedi. Bu 

atama da, mənə də ən böyük sevinc idi.  

Deyim ki, İsmayıl müəllimin həyata və son zamanlar baş 

verən ittifaqdaxili münaqişələrə çox həssas yanaşması və məntiqli 

ehtimalları var idi. Şuşa ilə bağlı “Oqonyok” jurnalında çap 

edilən bədnam yazıya da reaksiyası çox kəskin oldu və bütün 

ziyalıları bu addıma qarşı mübarizəyə səslədi. 

Təbii ki, mən İsmayıl müəllimin yaradıcılığından 

danışmayacam. Amma bu barədə tam susmaq da istəmirəm. 

Təkcə onun “Dəli Kür” romanı bəs edir ki, yazıçı dahiliyi 

təsdiqini tapsın. İsmayıl müəllim yaradıcılığında da səmimi, saf 

və özü idi. O, xəyalların ardınca qaçıb yuxulardan yazmazdı. 

Tarixi yazardı, milli dəyərlərimizi, əxlaq və qeyrətimizi təsvir 

edərdi. Obrazları ilə xalqın böyük dəyərlərini açıb göstərərdi. Bu 

arada İsmayıl Şıxlı ilə bağlı bir neçə hikmətli fikri xatırlatmaq 

keçdi ürəyimdən. 

“Dəli Kür” onlarla povestlərin, romanların milli 

təfəkkürümüzdə yaratdığı mənəvi səhradan axıb keçdi və ona 

can verdi”. 

Nizami Cəfərov, Milli Məclisin deputatı, filologiya 

elmləri doktoru, professor: 

“İsmayıl Şıxlı haqqında, onun həyat yolu və yaradıcılığı 

barədə düşünəndə ürəyimdə bu hisslər oyanır: 

ədəbiyyatımızın uzun karvan yolunda onu əsl Azərbaycan 

ruhu, əxlaqı və xarakterinin daşıyıcılarından biri kimi 

görürəm”. 

“İsmayıl Şıxlı bizim haqq deyən, haqq söyləyən, ədalət 

deyən, ədalət söyləyən ziyalımızdır. İsmayıl Şıxlı həqiqətən də 

ağsaqqallığa layiq bir adamdır”. 

Yusif Səmədoğlu, Xalq yazıçısı: 

Çətin günlərimdə mən səni anıb, 

Köməyə səslədim duyan insanı. 

Ariflər içində çoxdan yaranıb, 

İnsanlıq dastanı–Şıxlı dastanı. 

Müzəffər Şükür, şair: 

Yeri gəlmişkən bir məsələni də xüsusi vurğulamaq 

istəyirəm. Əkrəm Əylislinin “Gilənar çiçəyinə söylədiklərim” 

romanı yenicə çapdan çıxmışdı. Hətta həmin dövrdə belə bu 

yazıçını qəbul etməyən Müzəffər Şükür Yazıçılar İttifaqına–

İsmayıl Şıxlıya müraciətlə bir şeir yazmışdı və həmin şeirdən 

yaddaşıma həkk olan bir bəndi nəzərə çatdırmaq istəyirəm. 

Bir bağban istərəm əlində oraq, 

Qoruya sənətin söz ləklərini. 

Eşşək arıları vızıldayaraq, 

Soldurdu gilənar çiçəklərini. 

Bu şeir “Ədəbiyyat və İncəsənət” qəzetində çap edilən kimi 

aləm dəydi bir-birinə. Müzəffər Şükürə qarşı hücumlar başladı. 

Hücumların ən şiddətli vaxtında yenə İsmayıl müəllimin haqq 

sözü aranı sakitləşdirdi və hər kəs çəkilib oturdu öz yerində. Və 

zaman özü də təsdiq etdi ki, Müzəffər Şükür hələ 1983-cü ildə 

görüb Əkrəm Əylisli nankorluğunu. “Daş yuxular” isə Əkrəm 

Əylislinin iç üzünü çılpaqlığı ilə göstərdi. Bəli, İsmayıl müəllim 

həmişə haqqın, ədalətin yanında idi. 

Sonda demək istəyirəm ki, İsmayıl Şıxlı tək Qazax 

mahalının oğlu deyildi. O, bütöv Azərbaycanın, böyük türklüyün 

oğlu idi.  Allah bu nurlu insanın ruhunu şad eləsin. 

                                                                   

                                                                     2019-cu il  

                      

Sabir Rüstəmxanlı, Xalq şairi: 

O QUYRUĞU KƏSİN VERİN ƏLLƏRİNƏ, 

NƏ QƏDƏR İSTƏYİRLƏR OYNATSINLAR 

 

Az əvvəl multu-media vasitələrində belə bir xəbər oxudum. 

"Şirin quyruğu ilə oynamayın". 

Əvvəlcə xəbərin tam mətnini bura əlavə edirəm. İrandan 

Azərbaycana təhdid: "ŞİRİN QUYRUĞU İLƏ OYNAMAYIN" 

İrandan Azərbaycana təhdid gəldi. 

Azərbaycanın öz sərhədlərində – Gorus-Qafan yolunda 

nəzarət-buraxılış məntəqəsi qurması İranı əməlli-başlı özündən 

çıxarıb. 

Saytlar xəbər verir ki, İran yük maşınlarının Qarabağa 

qeyri-humanitar yük daşımalarının qarşısının alınmasına SEPAH 

qüvvələri Arazın o tayında hərbi təlim keçirməklə cavab verib. 

Təlimlər Horadizin paralelində yerləşən Aslandüzdən İran 

Culfasınadək əraziləri əhatə edəcək. Horadizdən Mehri rayonuna 

qədər ərazilərimizin işğaldan azad olunduğunu və təlimlərin də 

məhz bu ərazidə keçirildiyini nəzərə alsaq, İranın bu addımının 

Azərbaycanı hərbi müdaxilə ilə təhdid olduğu aydındır. 

Maraqlıdır ki, İran bu təhdidini yalnız əməli fəaliyyəti ilə 

deyil, həm də sözlə dilə gətirib. İran dini lideri Ayətullah 

Xameneinin nümayəndəsi, Ərdəbil imamcüməsi ayətullah Seyid 

Həsən Amili öz cümə xütbəsində Azərbaycana “şirin quyruğu ilə 

oynamamağı” məsləhət görüb. Xəritəyə baxıb İranı şirə, onun 

Gorus-Qafan yoluyla nəqliyyat dəhlizini quyruğa bənzətsək, 

Amili “həzrətləri”nin nə demək istədiyi aydın olur. 

Amili xütbəsində Azərbaycana dəstək verən Türkiyə və Pakistanı 

da hədələyib. Xameneinin sözçüsünün bu hədə-qorxusundan 

sonra Azərbaycan xüsusi xidmət orqanlarının qarşısında yeni 

məsuliyyət borcu ortaya çıxır: “Şirin ölkəmizdəki bütün 

quyruqlarını kəsmək”. 

Çox maraqlıdır bizi həm də Şimaldan ayılarla təhdid 

edirlər. Demək ki, Azərbaycanım Şimal və Cənubdan heyvanların 

əhatəsindədir və onlar ac-yalavac heyvan sürüsü kimi 

məmləkətimə daraşmaq istəyir. Ayyy siz öləsiniz. Azərbaycan 

indiyə kimi o qədər heyvan sürüsü görüb ki... Hamısının dişlərini 

söküb. Quyruqlarını da kəsib ağzına verib. Yəni, cəzaları nə isə 

onu da tətbiq edib. Rusun gicişməyini, ayı kimi kəmfürsətliyini 

anlayırıq. Bəs İrana bə düşüb? Niyə heyvan olub din qardaşlarına 

saldırmaq istəyir? Axı dinimiz birdi. İslam hümbətiyik. Erməni 

vandalizmi məcsidləri talayıb, içində donuz saxlayanda susan 

dindaşlarımız indi niyə gicişir? Yuxularına haram qatan, onları 

vəhşiləşdirən, özlərinin dediyi kimi heyvana bənzətdirən nədir? 

Bu suallar hər zaman gündəmdə olub, ancaq cavabı rəsmi 

qaydada tapılmayıb. Bildiyimiz odur ki, erməni kökünə bağlı 

farslıq–bunun əksini də demək olar–Qarabağ müharibəsi 

başlayandan erməninin yanında olub, onlara qucaq açıb və ya 

bizə düşmən olanları qucaqlarında oturdub. Niyə axı? Fars molla 

rejmi İranda olan 40 milyon türkdən də çəkinmir? Azərbaycanın, 

böyük türk birliyinin artan iqtisadi və hərbi qüdrətindən də 

qorxmur? Bunlardan qorxmurlar, anladıq. Yəni Allahın 

lənətindən də utanıb həya etmirlər? 

Olanlar göstərir ki, çəkinmirlər, qorxmurlar, abır-həya 

etmirlər. Belə olan halda son bir yol qalır. Həmin dedikləri 

quyruğu kəsib əllərinə vermək. 

 Təbii ki, bu, olacaq. Azərbaycan Prezidenti, millətimizin 

fəxri və güvənci cənab Ali Baş Komandan son dərəcə səbirlidir. 

Səbirlə hədəfi nişan alır və zamanında düz alnının ortasından 

vurur. İranın həyasızlığının sonu da belə olacaq. Eynən qardaşları 

və söykökləri ermənilər kimi 

Şah İsmayılı nə tez unutdunuz ay mən deyənlər... Eləcə də 

sizi dövlət edən digər türk azmanlarını, fatehlərini...? Bəla 

burasındadır ki, farsın şərəfsizliyinə aramızda züy tutanlar da 

çoxdur. Özü də ən abırlı və hökmlü kişilərin övladları yanıb 

yaxılır onlar üçün.  Anlamaq istəmirlər ki, ibadət farslaşmaq 

deyil. İbadət erməni kökənli farsların İslama təhqiri və ya ona 

susmağı deyil. İbadət Vətənin bütövlüyünü parçalayan farsların 

köləsi olmaq da deyil. İbadət halallıqdır, humanistlik və ədalətdir. 

Ağla qaranın fərqidir. 6-cı əsrdən bu yana ən ali qanunlar 

müqəddəs Qurani-Kərimin böyük təsiri altında qəbul edilib. 

Qurandan bir ayə göstərin orda ermənilərin Azərbaycanda İslam 

dininə etdiyi hörmətsizliyə haqq qazandırmaq hiss edilsin. Ayılın 

bu cür düşünən qardaşlarım. Ayılmasanız belə, heç olmasa, gedən 

proseslərə ən azından laqeyd qalın. Ta sinənizi cırıb farslığın 

müdafiəsinə qalxıb tərəf olmayın.  

Təhdiddə onu səsləndirənin şəkli də var idi. Nə qədər 

baxdımsa bu adamda müsəlman sifəti və ya sifətdə nur, abır-həya 

görmədim. Əlbəttə, görə də bilməzdim. Çünki o, müsəlman deyil. 

O, erməni ilə eyni kökdən olan erməninin fars adlı qardaşıdır. 

                                                       

   19 sentyabr, 2021-ci il 

100 YAŞLI QƏZETİM: 

 

 “GƏNCƏNİN SƏSİ” İLƏ BAĞLI İLLƏRİM 

 

Mənə son dərəcə doğma olan, jurnalistlik fəaliyyətimin ən 

dolğun illərini yaşadığım “Gəncənin səsi” qəzetinin 100 yaşı 

tamam olur. Bir əsr şərəfli ömür yolu keçən qəzetin özü kimi 

işlədiyim dövrün əməkdaşları da mənə olduqca doğma və əzizdir. 

Dünyasını dəyişənlərə Uca Allahdan rəhmət, hazırda fəaliyyət 

göstərənlərə sağlam can, daha şirin və səmimi  yazılarla 

gündəmdə qalmağı arzulayıram. Özümə borc bildim ki, doğma və 

sevimli qəzetim haqqında, birgə işlədiyim əməkdaşların 

səmimiyyəti barədə qısaca fikrimi bildirim. Bu, həm də mənim 

bir övlad olaraq ata ocağı hesab etdiyim “Gəncənin səsi”nə 

hörmətimin sonadək davam edəcəyinin sübutudur. 

“Gəncənin səsi” qəzetinin tarixindən söz açmayacam. Bu 

barədə çox yazılıb və qəzetin baş redaktoru hörmətli Rəfiqə 

xanım Sadıqovanın  bir neçə   əhatəli, olduqca şirin məqaləsi, 

araşdırmaları  olub.  Onun və digər müəlliflərin  yazılarında 

qəzetin tarixi, keçdiyi çətin və şərəfli yol, redaktorları haqqında 

kifayət qədər dolğun məlumatlar verilib. Mən sadəcə jurnalistlik 

fəaliyyətimin “Gəncənin səsi” ilə bağlı illərindən danışacam. 

1984-cü ildə ADU-nun (indiki BDU) jurnalistika 

fakültəsini bitirib təyinatla Yardımlı rayon qəzetində işə 

başladım. 4 il bu qəzetdə müxbir, şöbə müdiri işlədim və  təyinat 

müddətim başa çatandan sonra 1988-ci ildə “Gəncənin səsi” 

qəzətinə dəyişildim, fəaliyyətimi burada davam etdirdim. O 

vaxtlar qəzet “Kirovabad kommunisti” adlanırdı. Qəzetin 

redaktoru isə rəhmətlik Sabir Hacıyev idi. Sanballı, sözünün 

çəkisini bilən, cəsarətli, həmişə haqqın yanında olan qələm əhli 

kimi səmimi bir yaradıcı kollektivə rəhbərlik edirdi. İnsan, adətən 

yeni qoşulduğu kollektivə bir az gec isinişir. Məndə isə belə 

olmadı. Çünki burda səmimi bir mühit var idi və insanlar  bir-

birinə çox doğma münasibət bəsləyirdi. Odur ki, burda işləyən 

yaradıcı və texniki heyətlə tez dil tapdım. Əslində onlar mənə 

yeni işçi olduğum üçün hər cür qayğı göstərdilər. Bu qəzet əvvəl 

işlədiyim qəzetdən fərqli olaraq gündəlik çap olunurdu və 

material tələbatı da çox idi. Burda müxbirin demək olar ki, 

yazacağı yazını əlyazma etməyə vaxtı qalmırdı. Qeydlər bir 

vərəqdə əlində, mövzu isə beynində, otururdun makinada işləyən 

xanımın yanında və yazını birbaşa diktə edirdin. İlk günlər bu 

mənə çox çətin gəlirdi və zaman keçdikcə mən buna alışdım və 

heç bir çətinlik çəkmədən hətta həcmindən asılı olmayaraq bütün 

yazıları birbaşa diktə edə bildim. Əslində bu qəzetə gündəlik 

material tələbatından irəli gəlirdi və tələbat da mütləq 

ödənilməliydi. Yalnız araşdırmaların, oçerk və publisistik 

yazıların olardısa onu istədiyin vaxt hazırlaya bilərdin. 

Hesab edirəm bütün təfərrüatları incəliyinə qədər deməyə 

ehtiyac yoxdur. Amma elə məsələlər də var ki, yan keçmək 

olmur. Nədir yan keçə bilmədiklərim? 

Çox işgüzar bir mühit var idi bu redaksiyada. Üstəlik 

əməkdaşların hər biri bir səmimiyyət simvolu idi. Hamı bir-birini 

anlayır, sevinclərinə sevinir, problemlərinin həllində yardımçı 

olurdu. Belə mühitdə işləmək yaradıcı adama böyük ruh verirdi. 

Baş redaktor Sabir Hacıyev, baş redaktorun müavini Səfərəli 

Nəsirov, şöbə müdiri, “Qızıl qələm” mükafatçısı Rəfiqə 

Sadıqova, məsul katib Abdulla Şərifov və Füzuli Ruzigar, 

Amaliya Qasımova, Asya Əliyeva, Məmməd Alim, Xaliq Əliyev, 

Mikayıl Rəhimov, Bahəddin Həsənov, gənclərdən, yəni mənim 

həmyaşıdlarımdan İbrahim Məsimoğlu, Etibar İbrahimov, İradə 

Əhmədova, Rövşən Mehdiyev,  eləcə də digər əməkdaşlar 

doğrudan da, bir ailəni xatırladırdı. Ən çox yaddaşıma yazılan isə 

Rəfiqə xanımın xeyirxah əməlləri olub. Kiçik oğlum Nizami tez-

tez xəstələnirdi. Şəhər həkimlərini də yaxşı tanımırdım. Həm də 

dərmanlar çətin tapılırdı və maddi baxımdan çətinlik yaşayırdım. 

Belə günlərimdə heç tək qoymadı Rəfiqə xanım bizim ailəni. 

Füzulinin bir gecə səhərə kimi xəstəxananın dəhlizində mənimlə 

qalmağı da unudulası addım deyildi. Bu cür ilahi insanlıq hissləri 

ilə yazılırdı bu kollektiv yaddaşıma. 

Əgər bu gün kimlərsə mənim yazılarımdan oxuyub  Qalib 

Rəhimli kimi tanıyırsa, mən bunun üçün də ilk növbədə bu qəzetə 

və onun əməkdaşlarına borcluyam. Gəncə böyük tarixi dəyərlərin 

qoruyucusu və yaşadıcısı olan şəhərdir. Burada ucalmaq da, yox 

olmaq da bir an məsələsidir. Böyük ziyalı potensialı, 3 ali təhsil 

müəssisəsi, xeyli sayda orta ixtisas,  musiqi və texniki peşə 

məktəbləri olan şəhərdə imza tanıtmaq asan məsələ deyildi. 

Üstəlik bu qəzetdə məndən əvvəl işləyən qələmli və imzasının 

möhrünü vuran çox sayda jurnalist də var idi ki, onlar da daim 

qəzeti izləyir və çap olan yazılar barədə fikirlərini deyirdilər. Elə 

mən jurnalist məsuliyyətini, sözün ağır çəkiyə malik olduğunu da 

burada dərk etdim. Əslində Sabir Hacıyevin redaktoru olduğu bir 

qəzetin məktəbini oxudum. Və bu gün də həmin məktəbi 

minnətdarlıqla xatırlayıram. Önəmli olan bir də qəzetin zamanın 

tələbinə dərhal köklənməsi, 90-cı illərin ağır ictimai-siyasi 

burulğanında boğulmaması idi. Sabir müəllim dövlətini sevən bir 

qələm əhli olaraq hadisələrə çox soyuqqanlı yanaşırdı,  dövlətin 

mənafeyini sözün və qəzetin gücü ilə ucada tutmağı bacarırdı. 

Qəzet onda tarix olub yaddaşlara köçür ki, o zamanın tələbi 

ilə nəfəs alır. Oxucusunu düşündürən məsələlərə cəsarətli 

müdaxilələr edir. Dövlət maraqları ilə yanaşı qanunsuzluqları 

görür, sosial durumlardan obyektiv söz açır, ən əsası, oxucusu ilə 

üz-üzə, göz-gözə, hətta nəfəs-nəfəsə dayanmağı bacarır. Bax bu 

zaman qəzet, sözün həqiqi mənasında, tarix olur, bütün 

dönəmlərdə xatırlanır. 100 illik şərəfli ömür yolunu da “Gəncənin 

səsi” məhz bu cür qət edib. 

Qəzetin daha bir tarixi missiyası isə Ulu öndər Heydər 

Əliyev Naxçıvan Məclisinə sədrlik edəndə onun gəncəlilərə və 

bütöv Azərbaycan xalqına müraciətini çəkinmədən dərc etməsi 

oldu. 1992-ci ildə bu cür qətiyyətli və cəsarətli addımı təbii ki, 

hər mətbu tribunaya aid etmək olmazdı. 

Dili və üslubu, mövzu rəngarəngliyi, orfoqrafik səviyyəsi 

ilə hər zaman seçilən “Gəncənin səsi” indi də var və  intibah 

dövrünü yaşayır. Qəzet hər nömrəsi ilə Gəncəyə məhəbbətini və 

istəyini göstərir. Bir qayda olaraq yenə də dövlətimizin uğurlu 

siyasətinin nəticəsi kimi inkişafı, quruculuğu tərənnüm edir. 

100 il yol gəlmək, siyasi burulğanlardan üzüağ çıxmaq, 

çoxsaylı oxucu sevgisi qazanmaq böyük hünərdir. Bu hünərin 

qazanılmasında zəhməti olan hər kəsin qürur duymağa haqqı var. 

Hazırda bu müqəddəs vəzifənin yükünü çiyinlərində daşıyan baş 

redaktor Rəfiqə xanımı, qəzetin yaradıcı və texniki kollektivini, 

müxtəlif zamanlarda bu redaksiyada çalışıb indi başqa sahələrdə 

fəaliyyət göstərən hər kəsi təbrik edirəm. Ucalığa gedən yolunuz 

həmişə açıq olsun, əziz həmkarlarım. 

YENİ TARİX YAZILIR 
 

Gəncə tək tarixi abidələrlə zəngin şəhər kimi tanınmır. Bu 

qədim diyarın sakinləri və səlahiyyət sahibləri həm də milli 

maraqları qoruyub, dövlətinə sədaqətilə seçilib. Adı dillər əzbəri 

olan Comərd Qəssab, xalq hərəkatının fədailərindən usta Bəndər, 

milli maraqları və azadlığı övladlarından da üstün tutan Cavad 

xan həmişə Gəncənin müstəqilliyini düşünüb, haqsızlıqlara qarşı 

inadlı mübarizə aparıb. 

Gəncəyə tarix boyu, istər çar Rusiyası zamanında, istərsə də 

müstəqillik illərində münasibət birmənalı olmayıb. Təbii ki, tarixi 

detallardan bəhs etmək fikrində deyiləm. Bir onu deməliyəm ki, 

Gəncə öz qüruruna və tarixi keyfiyyətlərinə yalnız Ulu Öndər 

Heydər Əliyevin  Azərbaycana rəhbərlik etdiyi hər iki zamanda 

sahib olub. Şəhərin əsas təkamül illəri isə 1993-cü ildən sonra 

başlayıb. Doğrudur, bu illər ərzində şəhər rəhbərlərindən 

göstərilən etimadı dərk etmədən başgirləyənlər də az olmayıb. 

Ancaq son bir ilin təhlili göstərir ki, qədim şəhər tamamilə öz 

ruhuna qovuşub. Az qala adını çəkməyə ehtiyatlandığımız 

Nizami Gəncəvi tamamilə doğulduğu şəhərin oğluna çevrilib. 

Prezident İlham Əliyevin dahi söz ustadının 870 illik yubileyinin 

keçirilməsi haqqında imzaladığı tarixi sərəncam, Gəncədə Nizami 

Mərkəzinin yaradılması haqqıında göstərişi,  Azərbaycanı 

dünyaya tanıtdıran əbədiyaşar şairin məqbərəsinin dövlət qayğısı 

ilə əsaslı şəkildə yenidən qurulması yeni yazılan tarixdir və 

gəncəlilərə böyük qürur yaşadan hadisədir. Şəhərin Bakı 

istiqamətindən girişində inşa edilən qədim qala qapılarından 

məqbərəyədək yolun sağ və solunda qoyulacaq Nizami 

Gəncəvinin “Xəmsə”sindəki obrazları əks etdirən abidələr isə 

görülən işlərə kompleks yanaşmanın təsdiqidir. Sanki giriş 

qapısından sonra tariximizi qoruyan  və onu yaddaşlarda 

əbədiləşdirən, açıq səma altında hektarlarla ərazini əhatə edən 

canlı muzey yaradılır. Qərbdən–Qazax istiqamətindən girişdə də 

möhtəşəm işlər görülür. Heydər Əliyev Mərkəzinin  bu ərazidə 

tikilməsi isə qədim tarixlə yeni yazılan tarixin vəhdətini yaradır. 

Burada ucaldılan “Zəfər tağı”, müxtəlif ölçülü və böyük zövqlə 

hazırlanan, dünya standartlarına tam cavab verən xiyabanlar və 

gənclər sarayı sözün həqiqi mənasında Gəncənin özünəməxsus 

memarlığı ilə Avropa sivilizasiyasının sintezini yaradır. 

Bəs şəhərin mərkəzində hansı yeniliklər Gəncənin yeni 

tarixinin səhifələrində əbədiləşəcək? İlk olaraq deyim ki, 

Gəncədə əsaslı tikinti işləri bir istiqamətdə aparılmır. Avropa 

standartlarına cavab verəcək şəhərdə bütün kommunikasiya 

xətləri-işıq, qaz, telefon, su və digər xətlər yerin altına salınır, 

beləliklə şəhər bir növ adamı bezdirən ”çilləkənlərdən” 

təmizlənir. Yüksək gərginlikli elektrik xətləri belə etibarlılığı 

gözlənilməklə yerin altına keçirilir. Elə bunun özü region şəhəri 

üçün böyük tarixdir və çox mətləblərdən xəbər verir. Bununla 

yanaşı, şəhər 3 istiqamətdən–Göygöl, Qızıl qaya və başlanğıcını 

ən uca dağlardan götürən Şəmkirçaydan içməli su ilə təmin 

ediləcək. Artıq işin birinci mərhələsinə start verilib və irihəcmli 

su anbarlarının tikintisinə başlanılıb. Bu isə o deməkdir ki, 3 

mənbədən şəhərə daxil olan suyun hesabına əhalini günün 24 

saatında içməli su ilə təmin etmək mümkün olacaq. Paralel olaraq 

çirkab su xətlərinin çəkilişinin reallaşdırılması, bərk tullantıların 

kompleks şəkildə istifadəsi üçün layihələrin müzakirəsi və 

icrasına yaxın zamanda başlanması da əsaslı işlərdən olub,  illərlə 

bu sahədə  yığılıb qalan problemlərin həlli deməkdir. 

Gəncənin yeni baş planının hazırlanması, mövcud 8.800 

hektar ərazinin 17.000 hektara çatdırılması da çox vacib 

işlərdəndir. Bu qədər geniş ərazi bir milyon əhali üçün nəzərdə 

tutulub. Daha şəhərin inkişafında əvvəlki illərdə olduğu kimi, 

pərakəndəlik olmayacaq, hər addım Baş Plana uyğun atılacaq. 

Şəhərin sənaye, səhiyyə mərkəzləri yaradılacaq, turizmin 

inkişafına xüsusi önəm veriləcək. Gəncə çayında daimi su olacaq, 

Gəncə çayı sahili boyunca bulvar salınacaq, əhalinin fərdi ev 

tikməsi üçün torpaq fondu ayrılacaq, bir sözlə, müasir şəhərsalma 

prinsiplərinə tam əməl ediləcək. Əsas yollarda küçələrin 

genişləndirilməsinə indidən başlanılıb ki, bu da son zamanlar 

yaranan nəqliyyat tıxaclarını aradan qaldıracaq. Şübhəsiz, şəxsi 

nəqliyyat vasitələrinin artması da sosial həyat şəraitinin bir 

göstəricisidir. Nəqliyyatın intensiv hərəkətini tənzimləmək isə ilk 

növbədə yolların genişləndirilməsindən başlamalıdır. Odur ki,  bu 

istiqamətdə görülən işləri də əhali, o cümlədən nəqliyyat sahibləri 

və ictimai nəqliyyatı idarə edən sürücülər böyük razılıq və 

minnətdarlıq hissi ilə qarşılayır. Şəhərin girişində yeni dairəvi 

yolun çəkilməsi mövcud tıxac problemini tamamilə aradan 

qaldıracaq. Beləcə, Gəncə əsl tarixi qoruq şəhəri kimi nəqliyyat 

sıxlığından qurtulmuş olacaq. 

Prezident İlham Əliyevin təməlini qoyduğu Filarmoniya isə 

Gəncə mədəniyyətinə yeni nəfəsin verilməsi olacaq .Yeni sənaye 

komplekslərinin açılması da tarixi hadisədir və sənaye şöhrətinin 

bərpasıdır. 

Gəncənin canlı tarixi hesab edilən Cavad xan küçəsinin 

yenidən və köklü şəkildə qurulması da yeni tariximizin şanlı 

səhifələrindən biridir. 

Binaların dam örtüklərinin mansard üsulu ilə yeniləşdiril-

məsi, fasad hissələrinin aqlayla üzlənməsi müasirliyin təntənəsi 

olmaqla Gəncənin dünyaya çıxışına xeyir-dua verib, tamamlayır. 

Təkcə Azərbaycan Dövlət Aqrar Universitetinin 150 ildən çox 

yaşı olan binalarının tarixi görkəmi saxlanılmaqla bərpası şəhərin 

abidələr kompleksinə əbədi bir yaraşıq verib. 

Deyə bildiklərim yalnız bir ildə görülən işlərdir. Şübhəsiz 

ki, unutduqlarım da çoxdur. Bu da təbiidir. İş çox olanda və əsaslı 

şəkildə görüləndə yaddaşın  bunları bir yerə cəmləməyə gücü 

çatmır. 

Son bir ildə əldə edilən bu uğurlar və sürətli inkişaf isə ilk 

növbədə Prezident İlham Əliyevin Gəncəyə və gəncəlilərə 

diqqətinin, qayğısının və çox doğma münasibətinin nəticəsidir. 

İlbəil artan iqtisadi qüdrətimiz imkan verib ki, tək paytaxt Bakıda 

yox, regionlarda, xüsusilə Gəncədə də əsaslı quruculuq işləri 

görülsün. Bu da heç şübhəsiz, aparılan iqtisadi və sosial siyasətin 

dolğun nəticəsidir. 



  

 

 187 

 Dedim bəlkə sözüm qala...  

Bir faktı da  qeyd etmək yerinə düşər. Gəncədə ötən 

illərdən fərqli olaraq əksər məsələlər elm adamları, alimlər və 

ziyalılarla müzakirə edilir. Bu da nəticə etibarı ilə görülən işin 

səmərəsini və keyfiyyətini qat-qat artırır. Necə deyərlər, aliminə 

və ziyalısına söykənən rəhbər əməli ilə həmişə zəfər dalınca zəfər 

qazanar. 

Zəfərlərin uzunömürlü və əbədi olsun, tarixi ruhuna 

yenidən qovuşan şəhərim. Hər günün beləcə yeni yazılan tarixinlə 

əbədiyyətə çevrilsin. 

 

7 mart, 2012-ci il 

GƏNCƏDƏ HAMININ TELEFONU OLACAQ VƏ 

DEDİYİ KİMİ DƏ OLDU  
 

Gəncə Telekommunikasiya İdarəsinin rəisi Nəriman 

Salmanov hər zaman çox qətiyyətli rəis kimi indi də xoş 

xatirələrlə xatırlanır. O heç vaxt əməl edə bilməyəcəyi söz 

deməyib. Nə deyibsə, hansı öhdəliyi götürübsə əvvəlcə bu haqda 

təhlillər aparıb, çox düşünüb, digər mütəxəssislərin fikrini 

öyrənib sonra qərar verib. O, bu vəzifəyə təsadüfi adam kimi 

təyin edilməyib. İşə rabitənin əlifbasından başlayıb. Alitəhsilli 

rabitə mütəxəssisi əmək fəaliyyətinə eletromexanik kimi 

başlayıb. Gəncədə ATS mühəndisi, baş mühəndis, idarə rəisi 

vəzifələrində çalışıb. Öz işi ilə Gəncədə və ətraf rayonlarda dərin 

hörmət qazanıb. Regionun bütün qovşaqlarına qayğı və köməyini 

əsirgəməyib. Ən çətin sahələrdə həmişə üz ağardıb. Pillə-pillə 

çətin yolda qətiyyətli addımlar atıb. Püxtələşib, qazandığı təcrübə 

ilə hötmət qazanıb. Mən isə onu 2000-ci ildə rəis işlədiyi dövrdə 

tanımışam. O zaman hamı telefon çəkdirmək istəyirdi. Təbii ki, 

texniki imkan olan ərazilərdə bu istək həmən yerinə yetirilirdi. 

Olmayan yerlərdə isə çəkiliş bir az ləngiyirdi. Ta ki texniki imkan 

yardılanadək. Qəzetdə balaca bir replika vermişdim. “Gəncədən 

bir az bəri, orda heç telefon da yoxdur”.Yazı ona çatan kimi məni 

yanına, iş otağına dəvət etdi və çox səmimi şəkildə vəziyyəti 

izahlandırdı. Əlavə olaraq dedi ki, indi kollektiv şəkildə o əraziyə 

telefon çəkmək mümkünlüyünü müzakirə edəcəyik. Belə də oldu. 

Müzakirələrdən sonra tədbirlər planı hazırlandı, görüləcək işlər 

planlaşdırıldı. Nazir Nadir Əhmədovla əlaqə saxlanıldı və bir 

həftə müddətində Rabitə Nazirliyi lazım olan vəsaiti ayırdı. Yəni, 

ağac dirəklər, lazım olan kabel təcili şəhərə gətirildi. Hətta ağac 

dirəklər Rabitə Nazirliyində olmadığından Sabirabad rayonundan 

gətirildi. Sentyabr ayının 4-də işə başlanıldı. Sentyabrın 18-dən 

artıq 30 imtiyazlı ailənin mənzilində telefon var idi. Daha sonra 

orda olan mənzillərin hər birinə də ardıcıl olaraq telefon çəkildi. 

Az öncə təsadüfi deməmişdim ki, Nəriman Salmanov  əməl edə 



  

 

 189 

 Dedim bəlkə sözüm qala...  

bilmədiyi sözü vermir. Bu addım bir daha göstərdi ki, o 

vəzifəsinə olduqca məsuliyyətli, sözünə bütöv xidmət 

rəisidir.Telefonlaşma başa çatandan sonra onunla yenidən 

görüşdüm. Qəzet üçün qısa bir müsahibə verməyini xahiş etdim. 

Həmin müsahibəni olduğu kimi təqdim edirəm. 

–Avtomobil zavodunun yaşayış sahəsinə neçə nömrəlik 

xətt çəkilib, bu gün həmin nömrələrin hamısı mənzillərə 

verilibmi? 

–İlkin olaraq 100 nömrəlik xətt çəkdik. Əslində bu, orada 

yaşayan 234 ailənin tələbatını ödəmirdi. Ona görə də yalnız 

imtiyazlı və uzun müddət növbədə dayanan vətəndaşları telefonla 

təmin edə bildik. Doğrudur, biz çəkdiyimiz xərcin yalnız 10 

faizini əldə etdik. Lakin şəhərlərarası danışıq və aylıq telefon 

haqları hesabına şübhəsiz, çəkdiyimiz xərcdən əlavə gəlirimiz də 

olacaq. 100 nömrənin isə hamısı evlərə çəkilib. 

-Əgər şəhərin telefon xəritəsinə nəzər salsaq, 350 

mindən artıq əhalinin neçə faizi telefon xidmətindən istifadə 

edir? 

-Əhalinin sayı ilə yox, mənzil sayı ilə götürsək, deyə 

bilərəm ki, Gəncədə bu gün telefonlaşma respublikanın digər 

rayonlarından üstündür. Bakı şəhərindən sonra ikinci böyük 

tutum Gəncə şəhərinə məxsusdur, hazırda şəhərdə 39500 

nömrədən 38 minə yaxınından istifadə edilir. Bu da 350 min 

əhalinin 45 faizinə qədərinin telefon xəttindən istifadə etməsi 

deməkdir. Təbii ki, bu qənaətləndirici rəqəm deyil. Çalışırıq ki, 

əhatə dairəmiz daha da genişlənsin. Gülüstan, Avtomobil zavodu 

yaşayış massivləri, dəmir yolunun alt hissəsi bütövlükdə telefonla 

təmin olunub. İlin axırına kimi şəhərimizdə elə yer qalmayacaq 

ki, orada telefon olmasın. Hazırda poçt qutusu yaşayış sahəsinə 

telefon çəkilir. Biz burada 800-1000 nömrə istifadəyə verməyi 

planlaşdırmışıq. Sadıllı qəsəbəsinin yerdə qalan hissəsinin də 

artıq  layihəsi hazırdır, tezliklə bu ərazidə də telefon olacaq. 

Gəncənin telefon xəritəsinin 60 faizindən çoxunu yeni elekton 

texnologiya təşkil edir. Tezliklə biz ATS-54 və 55-də də yeni 

texnologiya ilə işləyəcəyik. 

–Gələcəkdə daha müasir xidmət  növlərindən danışmaq 

olacaqmı? 

–Telekommunikasiyanın işini yalnız telefon çəkilişi təşkil 

etmir. Faks və internet xidmətləri də bu sistemə daxildir. Artıq 

şəhərdə 3 internet  xidməti fəaliyyət göstərir, faks xidmətlərinin 

şəbəkəsi isə artmaqdadır. Bəli bu gün əhali daha müasir xidmət 

növləri tələb edir. Bunun üçün də lazım olan işlər görülməlidir. 

–Əhaliyə hansı güzəşt nəzərdə tutulur? 

–Bununla bağlı Rabitə Nazirliyində ciddi işlər aparılır. 

Artıq oktyabr ayının 1-dən 1 saniyəlik kontura keçilib. Əgər 

əvvəllər danışıq neçə saniyədən asılı olmayaraq dəqiqə ilə 

hesablanırdısa, indi hər saniyənin özünün qiyməti hesablanır. 

Təbii ki, maddi durum çoxaldıqca xidmət tariflərində güzəşt 

artacaq. Fikir verin, GTKİ-nin 6 milyard debitor borcu var.  

Bunun 3 milyardı əhalidədir. Əgər bu pulları yığmaq mümkün 

olsa, bayaq dediyim kimi daha çox güzəşt etmək mümkün olacaq. 

Deyərdim ki, daha müasir ATS-lər inşa etmək problemə 

çevrilməyəcək. 

–O da bəllidir ki, xidmət şəbəkəniz genişləndikcə 

şikayətlər çoxalır. Bu nə ilə bağlıdır? 

–Şikayətlərin əsasını bir qayda olaraq danışıq pulunu 

ödəmək təşkil edir. Bir də görürsən vətəndaş göndərdiyimiz 

ödəmə məbləğini götürüb gəlir idarəyə. Sübut etməyə çalışır ki, 

MDB ölkəsindəki filan nömrə ilə mən danışmamışam. Belə 

hallarla tez-tez qarşılaşırıq. (7 oktyabr 2000-ci il) 

Bu qısa müsahibə mənə yenidən o illəri xatırlatdı. Gənc, 

olduqca enerjili, işindən ləzzət alan, çox səmimi Nəriman 

Salmanovu bir az da geniş formada tanıtmaq istədim. Qazandığı 

uğurlar ona daha səlahiyyətli vəzifələr üçün qapılar açdı. Onu 

Bakı Şəhəri Telefon Rabitə İstehsalat Birliyinə rəis təyin etdilər. 

Ərazi olduqca böyük idi. İndi daha gərgin, həm də dəqiq işləmək 

tələb edilirdi. O yeganə rəis idi ki,  vətəndaş qəbulunu həftənin 

müəyyən günündə yox, hər gün səhər saat 10-dan işin sonunadək 

aparırdı. Hamını da təmkinlə dinləyir, həlli mümkün problemləri 

yerindəcə həll edirdi. BTRİB-də işlədiyi dövrdə Azərbaycanın 

rabitə tarixində görünməyən yeniliyə imza atdı. Bakı şəhəri 6 

rəqəmli nömrələrdən 7 rəqəmli nömrələrə keçdi. Təbii ki, bu asan 

iş deyildi. Bunun üçün baza lazım idi və yüksək dəqiqlik, 

peşəkarlıq tələb edilirdi. Nəriman müəllim bütün işləri özü 

nəzarətdə saxlayırdı və keçid ərəfəsi də qüsursuz başa çatdı. Artıq 

ölkəmiz beynəlxalq rabitə sistemi ilə paralel addımlamağa 

başladı. 

Sonra Yasamal, Sabunçu, Sumqayıt  telefon qovşaqlarının 

rəisi oldu. Yəni, harda problem, geriləmə var idisə Nəriman 

Salmanov ora göndərilir, qısa zaman ərzində narahatlığa səbəb 

olan məsələlər aradan qaldırılırdı. Bu gün Sumqayıtda qüsursuz 

regionlaşma da onun adı, gərgin zəhməti ilə bağlıdır. İşlədiyi 

müddətdə dəfələrlə nazirliyin rəhbərliyi tərəfindən onun 

fəaliyyəti yüksək qiymətləndirilib, fəxri-fərmanlarla təltif olunub. 

"Rabitə ustası" fəxri ada layiq görülüb.  

Onu nə qədər yaxından tanısam da internet resurslarında bir 

araşdırma apardım. Məlum oldu ki, o Sabunçu rayonunda işlədiyi  

5 il ərzində çox böyük işlər görüb. Rəhbərlik etdiyi Sabunçu 

Telefon Qovşağının kollektivi tərəfindən görülən işlərin siyahısı 

respublikamızın bütün bölgələrində, o cümlədən paytaxt Bakıda 

rabitə və informasiya texnologiyaları sahəsində həyata keçirilən 

genişmiqyaslı işlərin bariz nümunəsini əyani surətdə göstərir.   

Qovşağın telefon şəbəkəsi beş il ərzində 21 min nömrə 

artırılıb. Hazırda 121 min nömrə tutumuna malik EATS-lərə 

xidmət edən kollektiv sözün əsl mənasında fədakarlıq göstərir. 

Dövlət başçısının rabitə və informasiya texnologiyaları 

sahəsinin inkişafına göstərdiyi xüsusi diqqətdən ruhlanan 

kollektiv irimiqyaslı layihələri gerçəkləşdirib. Sabunçu TQ-nin 

ərazisinə daxil olan Qaraçuxur qəsəbəsinin Boya zavodu 

ərazisində, Yeni Ramanı, Yeni Balaxanı, Bahar, Məhəmmədli 

qəsəbələrində, Uğur MTK, Bərgüşad MTK, Bakı MTK, 

Gülçülük-1, Gülçülük-2, Suraxanı qəsəbəsi - S.Bəhlulzadə, 

Ramanı qəsəbəsi - Muxtarov, Hövsan-bağ yaşayış sahələrində 

müasir tipli ATS-lər tikilib, Bakıxanov, Nardaran, Kürdəxanı 

qəsəbələrində yeni ATS binaları inşa edilib, Ramanı- sovxoz, 

Savalan, Hövsan - kənd ATS-ləri rekonstruksiya olunaraq müasir 

NGN tipli telefon stansiyaları ilə əvəz edilib və əhalinin 

istifadəsinə verilib. Bütün bunlar qüsursuz xidmətin təsdiqidir, 

biz bununla yalnız qürur duyuruq. 

Nəriman müəllim Azərbaycan Texniki Universitetinin 

avtomatlaşdırma ixtisasını bitirsə də bununla kifayətlənmədi. Öz 

ixtisası üzrə təhsilini daha da genişləndirdi. O.S.Popov adına 

Odessa Milli Rabitə Akademiyasında genişzolaqlı rabitə 

şəbəkəsinin təşkili metodikası mövzusunda dissertasiya işini 

uğurla müdafiə edən N.Salmanov texnika elmləri namizədi 

alimlik dərəcəsi alıb. Onun elmi işi Ukrayna və Rusiyada elmi 

ədəbiyyatlara daxil edilib. Ali təhsil müəssisələrində tələbələrə 

elmi mənbə kimi təqdim olunan dissertasiya işi V.İ.Vernadski 

adına Ukrayna Milli Kitabxanasının kataloqunda da yer alıb. 

Nəriman müəllim elmi fəaliyyətini davam etdirərək Azərbaycan 

Respublikası Prezidenti yanında Ali Attestasiya Komissiyasının 

12 yanvar 2010-cu il tarixli qərarı ilə texnika üzrə fəlsəfə doktoru 

elmi dərəcəsini almağa müvəffəq olub.  

Nəriman müəllimin elmə və təhsilə olan münasibəti ailəyə 

də təsirsiz ötüşməyib. Onun övladlarının ikisi də ali təhsillidir. 

Nəriman Salmanovun könlündə dövlətinə, xalqına sədaqəti 

sonsuzdur. Ömür yolunun ən şərəfli yazısı isə Ulu Öndərin 

prezident seçkisində vəkili olmasıdır. İnsan kimi də ən ali 

xüsusiyyətlərə malikdir. Olduqca sadə adamdır. Ədəbiyyatı, 

xüsusən də poeziyanı çox sevir. Şeirə maraqlı yanaşması var. 

Xeyli sayda şeirin müəllifi kimi də sevilir. Duyğulu könlündə o 

qədər saflıq, ədalət, səmimiyyət var ki, bu günə kimi onunla 

ünsiyyətdən kiminsə bezdiyini, söhbətindən yorulduğunu heç 

eşitmədim.  

Yolun həmişə açıq olsun, Nəriman müəllim. 

                                                                       

                                                                         Avqust 2023 

SÖZÜN QULU, JURNALİSTİKANIN NÖKƏRİ, 

MƏTBUATIN FƏHLƏSİ  

 

Sərlövhəni oxuyanda yəqin beyninizdə sual yaranacaq ki, 

kimdi bu adam? Səbir edin, indi deyəcəm. Onu 44 ildir 

tanıyıram–1979-cu ilin sentyabrından, Azərbaycan Dövlət 

Universitetinin jurnalistika fakültəsinə qəbul olduğum ilk gündən. 

O vaxtlar universitet  statusunu ölkə üzrə bircə ali məktəb–indiki 

Bakı Dövlət Universiteti  daşıyırdı. Qalan bütün ali məktəblərə 

institut deyilirdi.  Ona görə də Azərbaycan Dövlət Universiteti 

 barmaqla göstərilirdi, tələbələrinə də  digər ali məktəblərdə 

oxuyanlar qibtə ilə baxırdılar. Belə bir universitetin  tələbəsi 

olmaq şərəf idi. Haqqında söz açacağım xanım da həmin ali 

məktəbin tələbəsi idi. Sarışın, olduqca suyuşirin, ürəyə yatımlı, 

gözlərində işıq, üzündə xoş təbəssüm olan arıq bir qız idi.  O, 

dördüncü, mən isə birinci kursdaydım... 

Züleyxa Nadiri deyirəm. Azərbaycan mətbuatında öz dəsti-

xətti olan, sözünün çəkisini bilən, sadə dilli, şirin sözlü bu qələm 

adamı 44 il əvvəl necə idisə bu gün də elədir. Heç dəyişməyib. 

Yenə də istiqanlı, dostu, sirdaşı unutmayan, daxili də, zahiri də  

nur  olan, SÖZ fədaisi bir xanımdır. Onların qrupunda mənə 

doğma olan tələbələr çox idi. Ruhu şad olsun Alı Mustafayevin– 

Milli Qəhrəmanımızın,  Cümşüd İsgəndərin, Qərənfil Xəlilovanın 

(Allah hər ikisinə ömür versin) vasitəsilə tanımışdım bu gözəl 

qızı. Onda bilmişdim ki, tovuzludur. Heç demə, bu şirinlik  ona 

doğulduğu yurddan gəlibmiş. Çox şən görünüşü, dik duruşu, xoş 

təbəssümü çox aydın idi.  Sanki baxışları baxdığı dünyanı daha 

aydın göstərirdi.  Bunları deməkdə məqsədim Züleyxanın 

gözəlliyini təsvir etmək deyil. İstəsəm də edə bilmərəm. Sözümün 

gücü bu gözəlliyi vəsf etməyə çatmaz. Məqsədim "özü şirin 

olanın sözü də şirin olar" deyimini təsdiq etməkdir. Mənim 

düşüncəmdə və baxışımda Züleyxa məhz belə bir qızdır, daha 

doğrusu, xanımdı. Söz adamıdı, SÖZü bütün dəyərlərdən 

ucada tutan jurnalistdir. Yəqin elə bu səbəbdən özü haqqında 

hər zaman belə deyir: "Mən SÖZün qulu, jurnalistikanın 

nökəri, mətbuatın fəhləsiyəm". 
Züleyxa yoldaş kimi də, bacı kimi də çox etibarlıdır, dost 

kimi qəbul etdiyinə çox vəfalıdır. Tələbə vaxtı həmişə yanımda 

olub, çəkindiyim müəllimlərin xarakterini mənə açıqlayıb. Hətta 

həmin fənnə aid bilgilərini belə mənimlə paylaşıb. Əlavə 

ədəbiyyatların siyahısını verib, hansı kitabxanada tapa biləcəyimi 

söyləyib. O, sirdaş kimi də verdiyim "sirləri" özündə saxlaya 

bilib. Balaca qardaşı kimi qayğımı çəkib, məni qorumağa çalışıb. 

Beləcə də bir ömür yaddaşıma yazılıb və həmişə onu 

minnətdarlıqla xatırlamışam. Məndən 4 il əvvəl təyinat yerinə - 

Şəmkir rayonundakı "Ulduz" qəzetində işləməyə getdi. Ara-sıra 

xəbər tuturduq bir-birimizdən. Universiteti bitirdikdən sonra mən 

də təyinatla Yardımlıda çıxan rayon qəzetində işləməyə 

göndərildim. Əlaqələrimiz seyrəldi və bir ara  tamamilə kəsildi. 

Mən Gəncəyə köçəndən sonra itən əlaqələrimizi yenidən bərpa 

edə bildik. Onda Züleyxa "Xalq qəzeti"ndə işləyirdi. Paytaxta 

yolum düşən kimi birinci onu axtarırdım. Şükürlər olsun ki, indi 

daha sıx əlaqə saxlayırıq, hətta ailəcə bir-birimizi tanıyırıq. 

Ailəmizin qonağı olub, evimin xanımı ilə qaynayıb - qarışıb. O da 

taleyin xoş qisməti idi ki, oğlu Məcid hərbi xidmətini Gəncədə 

keçdi. Züleyxa xanım oğul sevgisindən dolayı qardaş qapısını 

döydü. Gəlişi toy - bayram oldu bizə, nəvələrimə. Sevdilər bir-

birlərini. Heç yanından ayrılmadılar Züleyxa bibilərinin. 

Bu günlərdə isə yubiley yaşının olacağını öyrəndim. Sabah 

65 yaşı tamam olacaq. Bir az təəccübləndim. Bu şirin qız (o 

mənim üçün hər zaman gənc qız statusundadı) yubiley qapısını 

nə  tez döydü?!  Zaman bu qədərmi tez keçib getdi?! Elə bil hər 

şey dünən idi. 80-ci illərin əvvəllərində tənəffüslərdə fakültədəki 

dəhlizin pəncərəsi önündə dayanıb söhbətlər edirdik. Danışıb - 

gülürdük, şən və qayğısız idik. O gözəl və romantik illər  nə tez 

xatirəyə çevrildi?  Amma  hər xatirəni xatırladan bir məqam da 

var. İndi bu sətirləri yazarkən gəncliyimizin tələbəlik  illərinə 

səyahət etdim, jurnalistika fakültəsinin auditoriyalarını gəzdim, 

tələbə dostlarımı yada saldım, onların ömür yolunu gözümün 

önünə gətirdim. Və Züleyxa Nadirlə bağlı ürəyimdən bir qürur 

duyğusu keçdi. Çünki onun tale yoluna olduqca çətin və ağrılı 

illər yazılıb. Gənc yaşında sevimli  həyat yoldaşını itirib. Üç 

yaşından atasız qalan yeganə övladını tək böyüdüb. İllərin 

əzabına dözüb, zamanın tufanına, boranına, çovğununa sinə 

gərib. Yoluna çıxan hər cür maneəni öz gücünə aşıb, səbir 

edib, dözüm göstərib. Hər zaman qadınlıq şərəfini, xanımlıq 

qürurunu və jurnalist ləyaqətini uca tutub. Vəfası və sədaqəti 

ilə başqalarına nümunə olub. Bütün bu şəxsi keyfiyyətləri 

onun jurnalist ömrünə naxış vurub. SÖZlə bağlı duyğuları 

bəzən kədərə bürünsə də, bütövlükdə xoşdu, nikbindi–özü 

kimi. Onu ayaqda tutan, yıxılmağa qoymayan nikbinliyi olub. 

Məhz həmin nikbinlik Züleyxa xanımın jurnalist taleyinə 

hopduğu üçün illərini boşa xərcləməyib. Azərbaycan 

mətbuatında gözütox, alnıaçıq, başıdik jurnalist kimi iz 

qoyub. 
Özünü dərk edəndən qələmə sarılıb, SÖZ səltənətinə üz 

tutub. Qram-qram, pillə-pillə ucalıb SÖZlə. Onu gücü çatdığı 

qədər ucaldıb. Züleyxa Nadirin yaradıcılığına tam bələd olmasam 

da, oxuduğum, izlədiyim yazıları çox olub. Bizim təhsil aldığımız 

jurnalistikanın da, işlədiyimiz mətbuatın da tələbləri fərqli idi. 

Onların beyin məhsulu gündəlik xəbərlər də olurdu, günün 

yaratdığı problem xarakterli yazılar da. Züleyxa daha çox 

cəmiyyəti narahat edən məsələlərdən yazırdı. Uzunmüddətli 

araşdırmalar aparıb sonra qələmə sarılırdı. Bu üzdən də onun 

qələm, düşüncə məhsulları sevilə-sevilə oxunurdu. Adama elə 

gəlirdi ki, yazı oxumursan, Züleyxa səninlə üz-üzə dayanıb şirin 

ləhcəsi ilə söhbər edir, danışır, problemin həll yolunu göstərir. Bu 

da təbii ki, dilinin sadəliyi, şirinliyi ilə yanaşı fikirlərinin daha 

məntiqli və dolğun çatdırılmasından irəli gəlirdi. Belə yazırdı və 

yaddaşlara da beləcə yazılırdı Züleyxa Nadir. 

Fakültəmizin mərhum dekanı Tofiq Rüstəmov haqqında 

yazdığı "Biz abır-həyanı ondan öyrənmişik" adlı yazısını dönə-

dönə oxumuşam. Tofiq Rüstəmov mənim də sevimli və 

unudulmaz müəllimim idi.  Nə qədər təmkinlə, nə qədər sərrast 

və məntiqli sözlərlə başlayır mövzunu Züleyxa.  "Dünyanın düz 

vaxtları idi. Taleyimizə xoşbəxtliyimizin rəngarəngliyi 

hopmuşdu. Sözün həqiqi mənasında bəxtəvər idik. Dərdimiz-

sərimiz yox idi, sevinclə, təbəssümlə qolboyun yaşayırdıq. 

Kədərin nə olduğunu elə də kəsdirə bilmirdik, ya da 

görmürdük, buxar olub göyə çıxmışdı. Necə deyərlər, 

gəncliyimizin şən və mənalı günlərini yaşayırdıq. Dünya 

gözümüzü al-əlvan rəngləri ilə qamaşdırırdı. Nə Qarabağ 

dərdimiz var idi, nə şəhidləri torpağa vermişdik, nə də 

karantin günlərinin "işgəncəsini" yaşayırdıq." Bax, sözün 

şirinliyi budur.  Axır su kimi. Və qısa, bircə cümlədə qəhrəmanını 

xarakterizə belə  edir. "Əgər fakültəmizin müəllimlərini çoxlu 

qaşı olan bir üzüyə bənzətsəm, Tofiq müəllim həmin üzüyün 

mərkəzindəki ən iri qaşdı." Çox gözəldi onun bu yanaşması. 

Yormadan və inandırıcı formada fikir çatdırmaq da budur. 

Züleyxa Nadirin yazılarının hamısı belədi.  Hamısını 

sadalamağa, əlbəttə lüzum görmürəm. Onun 40 illik  

yaradıcılığında nələrin olduğunu bilmək,  yaxud da oxucuda 

hansısa bir təəssürat yaratmaq üçün, ən azı,  40 gün gecə-gündüz 

vaxt xərcləməlisən.  "Uçurum", "Zülüm-zülüm ağlayan ana 

dilimiz","Konflikt", "Bizim Hikmət Hacıyev", "Aysberq qadın", 

"İşıq adam", "Professor", "Yolkəsənlər", "Bakının gözəllikləri və 

zibillikləri", "Müəllimdən imtahan götürəndən kim imtahan 

götürüb?", "İlanın başını vaxtında əzmək lazımdı", "Allah qədər 

gözəl olan müəllim", "Bakının dərdi var, Bakı xəstədi", 

"Əxlaqsızlıq", "Yaxşılığı Ramazana saxlamayaq", "Bakirəliyi 

pozulan şəhər", "Çarpışma", "Ovuc içindəki şəbəkə", "Göydən iki 

alma düşdü" və digər yazıları çox aktualdır, oxunaqlı və 

düşündürücüdür. Hamısında tərifdən çox, obyektiv tənqid var. 

Züleyxa Nadir hansı sahədən yazırsa elə bil o sahənin adamına 

çevrilir. Bu isə o deməkdir ki, jurnalist bütün sahələrdən anlayışlı, 

bilgili olmasa, söz açdığı məsələdə çox naşı görünər, 

həmsöhbətini danışdıra, ürəyinə yol tapa bilməz. Bu da 

jurnalistika fakültəsində tədrisdən gəlmə bilgilərdi və o, hər 

zaman jurnalistin püxtələşməsinə kömək edir. 

Züleyxa xanım həm insan, həm jurnalist, həm dost, həm də 

tələbə yoldaşı kimi çox zəngindir və onun barəsində yazmaq 

doğrudan məsuliyyətlidir, çətindir və çox asandır. Bilmirəm bu 

yazıda onun haqqında nəsə deyə bildimmi? Bildiyim odur ki, 65 

yaşında, yubileyində yanında olmaq, sevincinə sevinmək, bir 

tələbə qardaşı olaraq təbrik etmək istədim. 

Təbrik edirəm, SÖZün qulu, jurnalistikanın nökəri, 

mətbuatın fəhləsi olan  Züleyxa Nadir! Sən bu statusunla 

öyünür, fəxr edir, şərəf duyursan. Şərəfin uca olsun.  Səsin, 

nəfəsin SÖZ dünyamızdan heç əskik olmasın. Uca SÖZün 

ömrü qədər ömrün olsun. Bir ömür ailənə sevinc gətirən 

nəvəndən dolayı hər zaman sevinəsən, bacım. 

  

                                                                   3 fevral, 2023 

SİYASİ BÜTÖVLÜK VƏ DÖVLƏTƏ  

XİDMƏT UNUDULMUR  

 

Bu ilin iyul ayının 23-də YAP Gəncə şəhər təşkilatının 29 

yaşı olacaq. Əvvəlcə onu deyim ki, Yeni Azərbaycan Partiyasının 

yaradılması Ulu Öndər Heydər Əliyevin adı və siyasi iradəsi ilə 

bağlıdır. Bu baxımdan, tarixə nəzər salsaq reallıqları, Ümummilli 

Liderin və Azərbaycan xalqının hansı şəraitdə dövlətçilik naminə 

mübarizə apardığını bir daha xatırlamış olarıq. 

 Azərbaycanın siyasi böhranla, iqtisadi tənəzzüllə üzləşdiyi, 

xaos və anarxiya girdabında boğulduğu bir vaxtda  xalqımız ciddi 

seçim qarşısındaydı, taleyüklü məsələlər təcili olaraq  həllini 

gözləyirdi. Ölkəmiz ağır vəziyyətdə olarkən Azərbaycan xalqının 

görkəmli nümayəndələri-ziyalılar, tanınmış insanlar böyük dövlət 

xadimi, ümummilli lider Heydər Əliyevə müraciət etdi. Xalqımız 

həmin dövrdə Naxçıvan Ali Məclisinin sədri olan Ulu Öndər 

Heydər Əliyevi yeganə xilaskar şəxsiyyət olaraq dəyərləndirirdi 

və bütün ümidlərini ona bağlayırdı. Beləcə 1992-ci il noyabrın 

21-də Naxçıvanda Yeni Azərbaycan Partiyası təsis olundu.  

Gəncədə isə partiyanın şəhər təşkilatı 1993-cü il iyul ayının 

23-də yaradıldı. Təbii ki, ondan əvvəl də şəhərdə Ulu Öndərin 

tərəfdarları müəyyən toplantılar keçirir, fikirlərini bildirir və 

Azərbaycanın bu gününə Ulu Öndər Heydər Əliyevin daha çox 

lazım olduğunu cəsarətlə səsləndirirdilər. İnsanlar o zaman 

fəaliyyətdə olan “Əlincə” Xeyriyyə Cəmiyyətinin şəhər 

bölməsinə toplanır, ölkənin mövcud durumunu təhlil edir, 

böhranlı vəziyyətin qarşısının alınması üçün yeganə qüvvə Ulu 

Öndər Heydər Əliyevi bilirdi. Fikir birliyi və say tərkibi 

gücləndikcə YAP-ın şəhər təşkilatının yaranması zərurəti də 

artırdı.  

O günlərin şahidi və şəhər təşkilatının yaradılmasının 

iştirakçısı kimi deyə bilərəm ki, işlər elə də asan getmirdi. Təzyiq 

və təqiblər  bu addımın reallaşmasının qarşısına sədd çəkirdi. 

Amma istək və inam o qədər güclü idi ki, insanlar heç nədən 

çəkinmirdi. Naxçıvanla tez-tez əlaqə yaradılırdı və Ulu Öndərdən 

alınan tapşırıqlar heç nədən çəkinmədən həyata keçirilirdi. Bu 

işlərə Gəncədə akademik Məmmədtağı Cəfərov başçılıq edirdi. 

Partiyanın şəhər təşkilatının yaradılması üçün ilk təşəbüskeşlər 

fəaliyyətə başladılar. 1993-cü il 23 iyul tarixində dövrün 

təzyiqlərinə və qadağalarına baxmayaraq, Yeni Azərbaycan 

Partiyasının Ulu Öndər Heydər Əliyev ənənələrinə sadiq bir qrup 

təşəbüskeşlərin iştirakı ilə Gəncə şəhər təşkilatının təsis konfransı 

keçirildi və partiyanın şəhər təşkilatının yaradılması 

gerçəkləşdirildi.  

Məmmədtağı müəllim partiyanın sədri, Nağı Əbdüləzimov 

sədr müavini, Ramiz Quliyev, Nuru Məmmədov, Əkbər Nəsirov,  

Mübariz Yusifov, Bayram Həsənov, Qalib Rəhimli, İsbəndiyar 

müəllim, Akif müəllim, Nəbi müəllim isə idarə heyətinin üzvü 

seçildilər. Partiyanın qərargahı isə o vaxtlar siyasi maarif evi 

adlanan indiki YAP-ın binası idi. Gərgin işlər gedirdi. Siyasi 

gücün artırılması, nizamnamə və proqramın həyata keçirilməsi 

üçün hamı bir nəfər kimi çalışırdı. Partiyaya daxil olmaq 

istəyənlərin sayı isə günbəgün çoxalırdı. 

Bu gün bu şərəfli keçmişi xatırlamağım təsadüfi deyil. İki 

aydan sonra bu siyasi qurumun Gəncə şəhər təşkilatının 29 yaşı 

olacaq və düşündüm ki, heç bir araşdırma aparmadan yaddaşımın 

gücünə arxalanım,  bəzi məqamlardan söz açım.  

Az öncə dedim ki, YAP Gəncə şəhər təşkilatının sədr 

müavini Nağı Əbdüləzimov idi və siyasi fəaliyyətdə kifayət qədər 

təcrübəli olduğu üçün işin ağırlığı da onun çiynində idi. Zaman 

keçdikcə şəhər təşkilatı daha da güclənirdi. İdarə heyətinin də, 

şura üzvlərinin sayı da artırdı. Məmmədtağı müəllim indiki Aqrar 

Universitetə rektor təyin olandan sonra təbii ki, növbəti 

konfransda seçki yolu ilə onu müavin Nağı Əbdüləzimov 

əvəzlədi. İş olduqca rəvan gedirdi. Hamı Azərbaycanın  

gələcəyini düşünür və bütün gücünü bu istiqamətdə səfərbər edir, 

Ulu Öndərin ideyaları uğrunda daha sıx birləşirdi. Partiya sədri 

Nağı Əbdüləzimovun təcrübəsi və strukturu tam bilməsi isə sanki 

qazanılan uğurların açarı idi. Yeri gəlmişkən deyim ki, Nağı 

Əbdüləzimov 14 dekabr 1936-cı ildə Qərbi Azərbaycanın Göyçə 

mahalının Zod kəndində anadan olub. 1953-cü ildə Zod kənd orta 

məktəbini bitirdikdən sonra Gəncə Pedaqoji İnstitutun dil-

ədəbiyyat fakültəsinə daxil olub.  

1957-1962-cü illərdə orta məktəbdə dil-ədəbiyyat müəllimi 

işləyib. 1962-ci ilin sentyabr ayında Basarkeçər rayon Komsomol 

Komitəsinin birinci katibi seçilərək, 1967-ci ilin avqust ayına 

kimi həmin vəzifədə çalışıb. 

1967–1969-cu illərdə Bakı Ali Partiya Məktəbində oxuyub. 

1969-1974 -cü illərdə Zod kəndində kolxoz sədri işləyib. 1974-

1976-cı illərdə Gəncə şəhəri Yüngül Sənaye Texnikumunda 

müəllim kimi fəaliyyət göstərib. 

1976-cı ilin fevralından 1981- ci ilin aprel ayına qədər 

Azərbaycan KP Gəncə şəhər komitəsində təlimatçı, 1981-ci ilin 

aprel ayından 1991-ci ilin noyabr ayına kimi Gəncə şəhər PK-də 

şöbə müdirinin müavini-Siyasi Maarif Evinin müdiri işləyib. 

1991–1997-ci illərdə Mədəniyyət İşgüzarlıq Mərkəzinin 

müdiri kimi fəaliyyət göstərib. 

1993-cü ildən YAP-ın üzvü olub. 1997-ci ildə YAP Gəncə 

şəhər təşkilatının sədri seçilib. YAP-ın 1-ci Qurultayında Siyasi 

Şuranın üzvü seçilib. 

2000-ci ildə Azərbaycan Respublikası Milli Məclisinin 

deputatı seçilib. 

Bu avtobioqrafik məlumat əslində çox mətləblərdən xəbər 

verir, bu insanın iş fəaliyyətinin hansı təcrübəyə söykəndiyini 

söyləyir. Nağı müəllim həm də alovlu bir vətən oğlu idi. Onun 

üçün Göyçə bütün sevgilərin önündə dursa da yalnızca bütöv 

Azərbaycan görürdü və hansı bir zamandasa itirilən torpaqların 

qaytarılacağına inanırdı. Sədrlik etdiyi şəhər təşkilatının Ulu 

Öndər Heydər Əliyev siyasətinə sadiqliyini dəfələrlə iş göstərici-

ləri ilə sübut etmişdi. Həm də yaradıcı adam idi Nağı müəllim. 

Ədəbiyyatı, saz-söz dünyasını, tarixi dəyərlərimizi, adət və 

ənənələrimizi çox sevirdi. Hətta bu sahədə qələmini də dəfələrlə 

sınamışdı. Ömrünün son illərində yaşadığı həyatından bəhs edən 

''Mənim ömür təqvimim'' adlı  xatirə-hekayə yazmağa başlayıb 

lakin tamamlaya bilməyib.  

O, 2001-ci il sentyabr ayının 8-də Gəncə şəhərində 64 

yaşında vəfat edib. 

Təbii ki, bu gün Nağı Əbdüləzimovu xatırlamaq həm də 

mənim əqidə yoldaşıma, siyasi həmfikirimə bir vəfa borcum, 

hakim partiyaya olan sədaqətim və hörmətimdir.  

Ataların yolunu oğullar davam etdirər deyiblər və bu deyim 

demək olar çox zaman özünü doğruldub. Bu, Nağı Əbdüləzimov 

ocağında da belə oldu. Oğlu Xəqani Əbdüləzimov uzun illərdir 

Gəncə Şəhər İcra Hakimiyyətində hüquq şöbəsinin müdiri işləyir. 

Əvvəllər isə Göygöl rayonunda eyni vəzifəni icra edib. Xəqani 

müəllim də işinə tələbkar, dövlətinə sədaqətli, əqidəsinə bütöv, 

böyük Azərbaycan sevdalı bir vəzifə adamıdır. Fəaliyyəti 

dönəmində çalışıb ki, öhdəsinə düşən işləri vaxtında, ləyaqət və 

vicdanla yerinə yetirsin. Demək mümkündür ki, bu hədəfinə də 

çatıb. Elə bu səbəbdən də Azərbaycan prezidenti cənab İlham 

Əliyevin sərəncamı ilə “Dövlət qulluğunda fərqlənməyə görə” 

medalı ilə təltif edilib.  

Çox təəssüf Nağı Əbdüləzimov oğlunun bu uğurlarına şahid 

ola bilmədi.  Amma təbii ki, ruhu şaddır və oğlunun dövlətçilik 

yolunda uğurları ona əyandır.  

Əlbəttə, bu bir ailənin ömür yolunun uğurlu səhifələridir və 

illər ötsə də bu səhifələr həmişə vərəqlənəcək, xoş xatirələrlə yad 

ediləcək. 

                                                     19 aprel, 2022-ci il 

                      KEÇMİŞİ YAŞADANLAR  

  

Şəhərimizdə bir ünvan var:  Nizami küçəsi,  9. Hər dəfə bu 

ünvana yolum düşəndə qulağıma çəkic, zindan səsi, mis, tənəkə 

cingiltisi gəlir. Bu səs sanki keçmişə uzanan yollardan soraq 

verir, öz ziyası ilə yolçulara bələdçilik edir. Tarixin sınaqlarından 

uğurla çıxan ulu bir xalqın mədəniyyətindən, sənətə sonsuz 

məhəbbətindən söz açır. Bu səs həmdə qolunda şir gücü olan 

oğulların, Vətən, torpaq qeyrəti çəkən igidlərin, xışın dəstəyindən 

yapışıb torpaq şumlayan əkinçinin xoş soraqlı günlərini xatırladır. 

Axı bir vaxtlar əzələləri tarım çəkilmiş, alnında tər damcıları 

puçurlanan dəmirçilər Vətən torpağını yadlardan, yağılardan 

qoruyan igidlərə yaraq düzəltmiş, onlara uğur arzulamışlar.  

 Yaşı bilinməyən bu ulu sənətin davamçıları yaxşı ki, indi 

də var. Məqsədim həmin davamçılardan olan, şəhərimizdə 

hamının misgərlər kimi tanıdığı Quliyevlər ailəsinin sənət 

aləmindən söhbət açmaq, gördüyü işlərin milliliyindən 

danışmaqdır. Hər şeydən əvvəl, onu deyim ki, bu ailə sənətə adi 

qazanc mənbəyi kimi baxmır. Ona uzaq  keçmişimizin yadigarı, 

milli mədəniyyətimizin ayrılmaz bir qolu kimi yanaşır. Yaxşı 

başa düşür ki, dövran nə qədər dəyişib yeniləşsə də, sənət elə 

sənət olaraq qalır. Əsl qeyrət isə həmin sənəti yaşatmaq, bu 

günkü nəsil qarşısında nümayiş etdirməkdir. Axı hamıya 

məlumdur ki, keçmişi bilmədən gələcəyi düşünmək olmaz. 

Quliyevlər ailəsi də məhz bu duyğu, bu arzu ilə işləyir. 

 Mütəllim Quliyev ailənin başçısıdır. Gözünü dünyaya bu 

şəhərdə açıb. Ağlı söz kəsib əli iş tutandan da bu sənətə gəlib. 

Onu sənətə gətirən atası Allahqulu kişinin çəkicindən qopan və 

onun ürəyinə hamıdan yaxın olan səslər olub. İndi Mütəllim kişi 

o günləri belə xatırlayır: 

–Hər dəfə atam ona məxsus iş emalatxanasına girəndə 

bütün işlərimi buraxıb qapının ağzını kəsdirərdim. Ona tamaşa 

etməkdən doymazdım. Zindana dəyən ağır dəmirçi çəkicinin səsi 

mənim uşaq qəlbimdə müxtəlif duyğular oyadırdı. Nədənsə 

həmişə bu səsin arxasında bolluq, firavanlıq, bir də məğrurluq 

görürdüm. O vaxtlar atamdan tez-tez əkinçilikdə istifadə edilən 

alətlər və ev əşyaları düzəltməyi xahiş edirdilər.  Atam heç kimi 

ümidsiz qaytarmırdı. Gecəsini gündüzünə qatıb verilən sifarişləri 

yerinə yetirirdi. İşin çoxluğundan heç vaxt gileylənməzdi.  

 İndi Mütəllim kişinin 58 yaşı var. 43 ildir ki, qədim el 

sənəti ilə məşğul olur. Onu gah dəmirçi, gah da misgər Mütəllim 

deyə çağırırlar. Bu adın fərəhini isə o hər şeydən üstün tutur. 

Ötüb keçən illərin hər biri onun üçün ən əziz xatirədir, desək, 

yanılmarıq. Düzəltdiyi səhənglər, güyümlər, məcməilər, kasalar, 

mis qazanlar, aş süzənlər və kəfkirlər çox evin bəzəyi olub. Neçə-

neçə gəlin köçən qızlarımız cehiz yükünü bu əşyalardan tutublar. 

Onları süfrəsinin, evinin yaraşığı biliblər. Mütəllim kişinin 

dəmirçi zindanında saysız-hesabsız bel, külüng, lom, at nalı 

düzəlib.  

 Bu gün Mütəllim kişi ilə bərabər oğlanları Hüseynağa, 

Arif və Adil də əhaliyə məişət xidməti “Tərəqqi” birliyində 

işləyir. Onlar da bu qədim sənət dünyasında öz izlərini, cığırlarını 

salırlar.  

 Söhbət zamanı aydın oldu ki, Mütəllim kişi oğlanlarının 

heç birini sənətə güclə gətirməyib. Düzdür, ürəyindən keçib ki, 

oğlanlarından heç olmasa biri onun yolu ilə getsin. Ancaq bu 

arzusunu heç vaxt dilinə gətirməyib. Düşünüb ki, uşaqlarının 

meyli başqa sahəyə olar. Elə bil onun ürəyindən keçəni qardaşlar 

növbə ilə oxuyub. Bir-bir qədim sənətin ünvanına üz tutublar. 

Hüseynağa isə lap erkən –13 yaşından bu sənətlə məşğuldur. 

Əsas işi isə tənəkəçilikdir. Onun əlləri ilə düzəldilmiş, milli 

ornamentli bəzək işlərinə şəhərimizin çox yerində rast gəlmək 

olar. Neçə-neçə şəxsi evlərdə onun sənəti yaşayır.  

 Ariflə Adilin mis və dəmir üzərinə vurduğu naxışlarda 

xüsusi bir ustalıq, səriştəlilik hiss edilir. Yaradılan bu naxışlar 

mahir sənətkarın yaradıcılığının, istedad və bacarığının 

məhsuludur.  

 Bunlar çox yaxşıdır. Hamı sevinir ki, bir vaxtlar Babəkin, 

Cavanşirin, Koroğlunun və neçə-neçə el qəhrəmanının qılıncı, 

nizəsi, yay oxusu, qalxanı düzəldilən dəmirçixanalar indi də 

yaşayır. Onun səsi, ahəngi və incəlikləri nəsildən nəslə keçir. 

Xalqın keçmişindən, onun məğrurluğundan və dəyanətindən 

söhbət açır. Lakin sənətkarların iş şəraitində elə bir əsaslı 

dəyişiklik hiss edilmir. Doğrudur, son zamanlar el sənətkarlarına 

qayğı və diqqət artırılmış, onların bir yerə toplaşması üçün işlər 

görülmüşdür. İxtiyarına emalatxanalar verilmişdir. Gəlin görək 

bu emalatxanalarda onlar istədikləri avadanlıqlarla təmin 

olunublarmı? Yox. Hələ də dəmirçi və misgərlər keçmişdə 

olduğu kimi, ağır əl əməyindən istifadə edirlər. Yeni 

avadanlıqların quraşdırılması yada düşmür.  

 Əgər biz dəmirçi kürəsinin istisini və odunu ürəyimizdə 

hiss etməsək, bu sənəti yaşatmaq və gələcək nəsillərə çatdırmaq 

üçün qayğı göstərməsək, zaman günahlarımızı bağışlamayacaq. 

                                   

                              “Gəncənin səsi” qəzeti, 21 iyun, 1989 

                    ZƏHMƏT DƏ BİR NƏĞMƏDİR 

 

Kalinin adına sovxoza gedən yol dik yoxuşa dirənib. Maşın 

neçə kərə “yorulub” dayanır, “nəfəsini dərib” təzədən yol alır. 

Adama elə gəlir ki, bu yolların axırı yoxdur, elə uzandıqca 

uzanıb. Həm də əvvəlcədən bilməsən ki, böyük bir üzümçülük 

təsərrüfatına gedirsən, bu yamacların əkilib-becərildiyinə, bar 

verdiyinə inanmazsan. Amma elə ki, təsərrüfatın üzüm 

plantasiyalarına çatırsan əvvəlki şübhələrin alt-üst olur, burda bol 

məhsul yetişdirmiş insan əlinin qüdrətinə baş əyir, onun hünərinə 

heyran qalırsan. Bayaq sənə axırı görünməyən, səni yorğun salan 

yollar da gəlib bu üzüm plantasiyalarına çathaçatda qırılır və 

burdan təzə yollar başlanır. Biri qonşu rayona gedir, neçəsi də 

haçalanıb həyətlərin doqqazında itir. 

Buradan bir yol da ayrılır. Gəlin onu zəfər yolu, şöhrət yolu 

adlandıraq. Bu yol çoxunu şan-şöhrətə çatdırıb, çoxuna ad-san 

qazandırıb. Biz bu yolun yolçuları ilə görüşmək istədik. 

Bəxtimizə Ağaxan Əzimovun briqadası düşdü. Etiraf edək ki, 

bəlkə də, bu kollektiv haqqında təzə bir söz deyə bilməyəcəyik. 

Onun özündən də, briqadasından da çox yazılıb, çox deyilib. 

Amma yaxşı bir musiqi dinləyəndən sonra hər birimiz səsimiz 

olsa da, olmasa da, söz bilsək də, bilməsək də heç olmasa bir ağız 

oxumaq, ürəyimizi boşaltmaq istəyirik. Orda da, o üzüm 

tənəklərinin arasında da bir nəğmə dolaşırdı – zəhmət nəğməsi. O 

nəğməni üzümçü qızlar bəstələyiblər. O nəğməyə Çanaxbulağın 

səsi qarışıb. Və o nəğməni dinləyən əlinə qələm alıb az da olsa nə 

isə yazmaq istəyir. 

Istidən dayanmalı deyildi. Yer-göy sanki alışıb yanırdı. Biz 

istidən goleyləndik, yağış arzuladıq. Briqadir: - Elə deməyin – 

dedi: - indi üzümün şirə tutan vaxtıdır. Günəş nə qədər bol olsa, o 

qədər yaxşıdır. Yağış yağsa, zəhmətimiz hədər gedər. 

Üzümçü qızlar heç elə bil havanın istiliyini hiss etmirdilər. Əlləri 

işdən yorulmurdu. İndi sahələr ketmənlənir, ziyanvericilərə qarşı 

dərmanlama, yaşıl əməliyyat, bağlama və digər tədbirlər aparılır. 



  

 206 

Qalib Rəhimli 

Səhər o başdan ta hava qaralana kimi bağlarda iş gedir. Əslində 

bütün ilboyu plantasiyalardan əl-ayaq üzülmür. 

Ağaxan Əzimov düz on illik təcrübəsindən yəqin etdiyi bir 

həqiqətdən söhbət açdı. 

       –Üzüm çox qayğı tələb edən bitkidir, –dedi. –Gərək elə 

həmişə bir əlin onun üstündə ola. Hər tənəyin nazını çəkəsən, il 

boyu qulluq göstərəsən. Bir balaca səhv, çəkdiyin zəhməti heçə 

çıxardar. Budamada da, tənəkləri şpalerə qaldıranda da, 

cərgəaralarını becərəndə də ehtiyatlı olasan, bütün aqrotexniki 

tədbirlərə düzgün əməl edəsən. Bilirsinizmi, hər şeydən əvvəl 

üzümçüdə torpağa və əkib-becərdiyi tənəklərə məhəbbət ola. 

Olmadı, onda məhsuldan da əlini çək... 

          Onun briqadasının hər bir üzvündə bu məhəbbət var. 

Torpaq da ona göstərilən qayğıya borclu qalmır. İldən-ilə 

bərəkətini artırır. Təkcə keçən il briqada 51.4 hektar sahədən 175 

ton əvəzinə 315 ton məhsul toplayıb plana 183.5 faiz əməl edib. 

Ilin yekununda da məlum olub ki, briqada həmin ili 70 min manat 

xalis gəlirlə başa vurub. 

Briqadanın üzvləri isə 31 min manat pul mükafatı alıb. Briqadir 

dedi ki, bu il məhsulumuz daha çox olacaq. Keçənilki 

göstəriciləri arxada qoyacağıq. Yəni dövlətə 186 ton əvəzinə 350 

ton keyfiyyətli məhsul təhvil verəcəyik. Bunu plantasiyalardakı 

vəziyyət də təsdiq edir. Məhsul həqiqətən boldur. Tənəklər yavaş-

yavaş salxımların ağırlığından əyilməyə başlayır. Bu mənzərəni 

gördükdə inanırsan ki, Şərqiyyə Cəfərovanın, Rəsmiyyə 

Bağırovanın, Aybəniz Əzimovanın və neçə-neçə belə əməksevər 

qızın çəkdikləri zəhmət öz bəhrəsini verəcək. Bu il daha çox 

məhsul götürüləcək. Briqadirin dediyi kimi məhsul çoxaldıqca 

gəlir də çoxalacaq, güzəran da yaxşılaşacaq. 

        ...Arxada üzüm plantasiyaları və orada üzümçü qızların 

bəstələdiyi zəhmət nəğməsi qalır. Bir də ürəyimizdə bu yerlərə 

qayıdıb o nəğməıni yenidən diləmək arzusu. 

 

                                                                          25 iyul, 1985 

                ALMANİYADAN ADAU-nun MƏZUNU  

             ÇİNARƏ NƏSİBOVADAN XOŞ XƏBƏR VAR   

 

Çinarə Nəsibova ziyalı ailəsində böyüyüb. Halallığı və 

cəmiyyətə yararlılığı üstün tutan ailə tək Çinarənin deyil, 

övladlarının hər birinin təhsilinə xüsusi diqqət ayırıb. Ən böyük 

arzuları isə övladlarını mükəmməl ixtisas sahibi kimi görmək 

olub. İstəklərinə çatan ailə bu gün övladları ilə qürur duyur, 

onların uğurlarına sevinir, zəhmətləri bəhrə verdiyi üçün 

qürurludur. Bu gün ata Nizami də, ana Xalisə xanım da 

övladlarından  razıdır, onların hər birinin cəmiyyətdə yeri 

olmasından məmnundur. 

Çinarənin isə həyata baxışı, təhsilə yanaşması, karyerası 

üçün atdığı addımlar tamam fərqlidir. O hər şeydən əvvəl 

vətəninin övladı olmağa çalışıb. Aldığı təhsillə ölkəsinə daha çox 

xeyir verməyi, məzunu olduğu Aqrar Universitetin adına şöhrət 

gətirməyə çalışıb. Demək olar qarşısına qoyduğu hədəfə də çatıb. 

 Almaniyanın Ştatlond şəhərində biolesker şirkətinin baş 

meneceri işləyən Çinarə Nəsibova 2008–2012 ci ildə ADAU-da 

Aqrar istehsalatın iqtisadiyyatı və idarə edilməsi ixtisası üzrə 

bakalavr, 2012-2015-ci ildə Aqrar sahə iqtisadiyyatı üzrə 

magistratura təhsili alıb.  Həmin ildə də Sahə iqtisadiyyatı üzrə 

doktoranturaya qəbul olunub. Təhsilin bütün pillələrində uğur 

qazanan Çinarə 4 ildir Almaniyada işləyir.  

Biolesker şirkəti Almaniyada bioloji təmiz məhsul 

yetişdirən bir təsərrüfat müəssisəsidir və bioməhsullar biokütlə-

dən hazırlanan məhsullardır.  Biokütlənin mənası isə bərpa 

olunan, əsas da mövcud olan istənilən növ üzvi materialdır.  

Buraya əkinlər və ağaclar, ağac və ağac tullantıları, su bitkiləri və 

otlar daxildir.  Bu dayanıqlı yanaşma kənd təsərrüfatı mənşəyin-

dən tutmuş yenilənmə qabiliyyətinə qədər bütün məhsulun həyat 

dövrünü nəzərə alır.  Təbii ki, bütün bioməhsullar gen mühəndis-

liyi kimi qabaqcıl texnologiyaların istifadəsini əhatə etməlidir. 

Bu gün bioməhsullar olduqca vacibdir. Çünki onların 

istehsalında istifadə olunan biokütlə neft və neft-kimya 

məhsullarına ya tamamlayıcı, ya da alternativdir.  Bioməhsullar  

həm də ciddi ekoloji problemlərə, o cümlədən meşələrin 

məhvinə, bitki və heyvan biomüxtəlifliyinin azalmasına və 

havanın çirklənməsinə, odun tüstüsünə səbəb olan qalıq 

yanacaqlardan asılılığa alternativi təmin edir.  Buna görə də, tez-

tez istifadə olunan məhsulların istehsalında və məzmununda 

biotexnoloji innovasiya məhsulun performansına xələl 

gətirmədən davamlı bir yanaşma təklif edə bilər. 

Göründüyü kimi, bu sahənin elmi əsaslarla öyrənilməsi, 

onun daha geniş miqyasda tətbiqi çox vacibdir və Çinarə 

Nəsibova da bunu dərk edərək bütün incəlikləri mənimsəməyə 

çalışır.  

Çinarə Nəsibova həm də ADAU-nun Almaniyada  təcrübə 

keçən tələbələrinin dayağı, istiqamət verəni, qayğıkeşidir. O, hər 

tələbəyə təcrübə dövründə xüsusi həssaslıqla yanaşır, onların 

tanınan kadr kimi yetişməsində  bilik və bacarığını yorulmadan 

səfərbər edir. İstəyir ki, bu tələbələr Azərbaycana qayıdanda  

aqrar sahəyə yeniliklər gətirsin, bioloji təmiz məhsulların istixana 

şəraitində yetişdirilməsinin bütün incəliklərini Almaniya 

təcrübəsinə uyğun tətbiq edə bilsinlər. 

 Çinarə bacarıq və qabiliyyətinə, səmimiyyətinə, sadəliyinə, 

ən əsası çalışqanlığına görə şirkətdə sevilən işçilərdəndir. Bu gün 

ADAU-nun sayılıb-seçilən məzunları arasında Çinarə 

Nəsibovanın da adı və yeri var. Təhsil müəssisəsinin  professor-

müəllim kollektivi Çinarə ilə qürur duyur və ona daha böyük 

uğurlara imza atmağı arzulayırlar.     

 

                                                                   Oktyabr, 2021  

SÖZÜ URVATDAN SALAN SÖZ DƏLLALLARI  

 

Son zamanlar ali təhsil müəssisələri haqqında elə 

cəfəngiyyatlar yazılır ki, adamı dəhşət bürüyür. Axı biz həmişə 

belə müəssisələrə məbəd, gələcəyin kadr bazası, sivil inkişafa 

gedən yol kimi baxmışıq. Elə isə nədir bu saytları dəli-divanə və 

ya öz kökünə balta çalmağa məcbur edən? 

Mən də söz adamıyam və ixtisasca da jurnalistəm. 

Azərbaycan Dövlət Universitetinin jurnalistika fakültəsini 1984-

cü ildə bitirmişəm. Elə bu üzdən də günün xəbərlərini peşə 

vərdişi olaraq multi-media vasitələrində gözdən keçirirəm. Amma 

nə gizlədim, hər dəfə də əksər ikrah doğuran xəbərləri görəndə 

özümə söz verirəm ki, bir daha bu tip cızma-qaralara 

baxmayacam. Yəni, heç kim inciməsin, bu gün söz bazarında o 

qədər naşı adamlar və ya dəllallar var ki, onların xəbərlərini 

oxumaqdansa oxumamaq yaxşıdır. İndi demək olar ki, sosial, 

mədəni, siyasi, və sair xəbərlərdən çox böhtan, şantaj, qarşıdakına 

hörmətsizlik və təhqir tipli xəbərlər gündəmə gəlir və şəbəkə 

şəklində bir neçə sayt bir-birinə istinadən onu yayır və ya 

paylaşır. Məqsəd isə tam aydındır. Kirli niyyət, reketçilik, daha 

asan və sadə yolla rüşvət əldə etmək. Belə olmasaydı, hər hansı 

bir ziyalıya atılan çamuru, xarakter və mənşəcə bir-birinə 

bənzəyən və ya təkrarı olan saytlar onu yaymazlar.  

Konktet olaraq bir neçə misal çəkmək istəyirəm və hesab 

edirəm ki, yerinə düşər. Gəncədə 3 ali təhsil müəssisəsi var və hər 

birinin rektoru da elm aləmində özünəməxsus nüfuz sahibidir. 

Onlar rektordan əvvəl professor, dəyərli ixtiralar sahibi, elmi 

araşdırmalarına və dərsliklərinə görə tanınan şəxslərdir. Yəni, 

Azərbaycan elminin inkişafında xidmətləri faktdır, danılmazdır 

və çox sayda məzunun formalaşmasını təmin ediblər. O 

məzunların əksəriyyəti ən ali vəzifələrə belə yüksəlib. Prezident 

İlham Əliyevin dediyi kimi; “neft kapitalı insan kapitalına 

çevrilməlidir” tövsiyəsinə bu insanlar kifayət qədər töhfə verirlər. 

Artıq xeyli vaxtdır Azərbaycan Dövlət Aqrar Universitetindən, 

Gəncə Dövlət Universitetindən və Azərbaycan Texnologiya 

Universitetindən saytlar ağlına gələni yazır. Guya “şok xəbər” 

tapılıb və dünyanı lərzəyə salacaq “sensasiya” baş verib. 

Universitetlər “dağılır”, “korrupsiya” mənbəyinə çevrilib, 

tələbələr “soyulur” və sair. Ən çox da bəzi saytlar özünü çox 

bilən göstərir,  böhtanı bir-birinə ötürməklə çirkin məqsədlərinə 

doğru yol alırlar. Arxasınca isə daha eybəcər cəfəngiyyat 

başlayır. Yəqin ekspertlər də təsdiq edər ki, heç bir məna kəsb 

etməyən xəbərin ictimailəşməsinə cəhd və onun bir-birinə 

ötürülməsi hansı əmələ istiqamətdir. Bu cür cəfəng xəbərlər artıq 

cəmiyyətin sağlam insanlarını bezdirib. Yazılar səhifədə görünən 

kimi həyasızcasına zənglər edilir və heç kimdən çəkinmədən 

yüksək məbləğdə rüşvət tələb edilir. Bunlara isə heç kim 

rüşvətxor demir. Balam, dərdiniz nədir ki, bir-birinizdən köçürə-

köçürə, bir-birinizə ötürə-ötürə özünüz cəhənnəmə, mətbu sözün 

gücünü, dəyərini gözdən salırsınız.  

Dözülməyən daha bir hal da baş alıb gedir indiki üzdən iraq 

saytlarda. Ağına, bozuna baxmadan ziyalıya, məmura, eləcə də 

sıravi işçilərə məişət pozğunu kimi yanaşırlar. Vallahi bunun 

üstündə adamın diri-diri dərisini soyarlar. Adları hallanan qızların 

və gəlinlərin sahibləri sabah həmin saytların əməkdaşlarını divara 

dirəyib haqq-hesab çəkərlər. Mən hələ qanunun hökmünü 

demirəm. 

Ən acınacaqlısı da budur ki, şantaj dolu xəbərlərin 

əksəriyyəti elə təhsil müəssisəsinin içindən ötürülür. Hətta təhsil 

müəssisələrində elə adamlar da var ki, yalan xəbərlər ötürmək, 

ara qarışdırmaq onların xobbisinə çevrilib. Bir qisim adamların 

isə görülən işləri, yaradılan şəffaflığı gözü götürmür, xainliyini və 

xəbisliyini gizlədə bilmir, saytların şərtlərinə uyaraq 

çirkinliklərini anonim şəkildə yaymağa çalışırlar.   

Bir suala da indiyədək cavab tapa bilmirəm. Qanunla belə 

tənzimlənib ki, çap mətbuatın maliyyə dövriyyəsi abunə yolu ilə 

yaranır. Multi-media isə ya təsisçi, ya da reklamlar vasitəsilə 

maddi bazasını yaradır və fəaliyyət göstərir. Gəlin görək, 

cəmiyyətin inkişafını həmişə qara rəngdə görən bu saytlar 



  

 

 211 

 Dedim bəlkə sözüm qala...  

haradan maliyyələşir, arxasında kimlər var, sosial ödəmələri və 

vergiləri yerinə yetirirlərmi, neçə nəfər əməkdaşı var, onlara aylıq 

maaş verilirmi? Bu cür suallar çoxdur. İndi əksər saytlar bircə 

nəfərlə və ya bircə kompüterlə idarə olunur. Qrammatik qaydalar, 

üslub, orfoqrafiya isə qətiyyən gözlənilmir.  

Mən bildiyim və nəhəng söz adamlarından öyrəndiyim, 5 il 

təhsil aldığım jurnalistika isə belə deyil. Jurnalist ona verilən 

məlumatı dəqiqləşdirmək borcundadır və bunu nəyin bahasına 

olur-olsun etməlidir. Əgər bunu etmirsə birinci o özü qaydanı 

pozur, cinayətə doğru yolunu başlayır. İndi sadə bir forma tapılıb. 

Ağzına gələni yazandan sonra deyirlər ki, qarşı tərəfin də 

mövqeyini verməyə hazırıq. Axı sən, ay xəbər müəllifi, birtərəfli 

mövqe tutdun və artıq ictimaiyyətə dəqiqləşməyən, böhtan dolu 

məlumat ötürdün. Əslində bu özbaşınalıqlar həm də qanunda olan 

boşluqlardan yaranır. Əgər hər yoldan ötən bir sayt, qəzet, jurnal 

yaradıb kim gəldi böhtan selində boğmağa çalışırsa, deməli, 

hardasa nəzarət unudulub, özbaşınalıq genişlənib, qanundan 

çəkinmə, qorxma qalmayıb. Bu çox pis haldır. Mütləq həmin 

boşluq aradan qaldırılmalıdır. 

Soz bazarında söz oynatmaq, dəyərli oxucuya dəyərli söz 

söyləmək müqəddəs işdir. Sözün qədrini bilən və yaşadanlar hər 

zaman sevilib. Söz bazarında dəllallıq isə 40 gün çəkib. Sonu acı 

nəticələr yaradıb. Yaxşı olar dəllalıqdan əl çəkib dəyəri və kökü 

olan söz oynadın. 

                                                                  

  2017-ci il 

ONUN NƏĞMƏLİ QƏLBİ  
 

Qəribə taleyi var Teymurun. Oxuduğu mahnılar kimi 

taleyinin də sevincli, kədərli günləri hopub  uşaq yaddaşına.  

1971-ci ildə Gəncədə anadan olan Teymur ana laylasına, ana 

nəvazişinə həsrət qalıb. Gözü dolu bu laylanı dinləməyib. Beləcə 

də nisgilli bir harayla böyüyüb. Bununla belə öz daxili 

dünyasında nəğmələr dil açıb, onu oxumağa sövq edib. Hələ 

sözləri tam tələffüz edə bilməyən bu uşağın səsindəki inilti, 

həzinlik, coşqunluq, bəlkə də, elə həmin ağrı-acılarından 

yoğrulub. 

Onunla görüşdüm. Özünü təqdim etdi. Söhbətdən məlum 

oldu ki, o, respublika təmayüllü orta internat məktəbinin musiqili 

teatr şöbəsini bu il bitirib. Əvvəllər səkkizinci sinfə qədər Ağdam 

şəhərində oxuyub. Hər qarış torpağı musiqi ilə dillənən, 

təbiətində laylalar dil açan bu mahal onun qəlbində daha böyük 

izlər salıb. Ilk uğurlarını da elə Ağdamda qazandı. “Qarabağ 

bülbülləri” ansamblına üzv yazılıb. Gərgin axtarışlar, narahat 

günlər əvəzsiz qalmayıb. Konsert proqramlarında onun ifasında 

səslənən mahnılar xüsusi bir rəğbətlə qarşılanıb.  

1977-ci ili isə o, heç vaxt unutmur. Moskvada Kremlin 

qurultaylar sarayında “Qarabağ bülbülləri” ansamblının çıxışı 

hamını valeh etmişdi. Bütün nəzərlər üç gəncə – Xeyransa 

Məmmədovaya, Tacir Allahverdiyevə və Teymur Əmrahova 

dikilmişdi. Onların ifasında səslənən Qarabağ şikəstəsi dalğa-

dalğa salona yayılırdı. Mahnı ulu Qarabağın keçmişindən, tarixi 

mədəniyyət ocaqlarından, ölməz sənət ustalarından xəbər verirdi. 

Heç bir tərcüməyə ehtiyacı olmayan bu musiqi ölməzliyini bir 

daha nümayiş etdirirdi.  

Həmin il yenidən Moskvada “Qarabağ bülbülləri” 

ansamblının çıxışı oldu. Bu dəfə ansambl dahi Azərbaycan şairi 

Səməd Vurğunun yubileyi ilə əlaqədar keçirilən bayram 

konsertinə dəvət edilmişdi. Teymur bu şənlikdə “Simayi şəms” 

oxudu. Bir daha paytaxt zəhmətkeşlərini Azərbaycan musiqisi ilə 

yaxından tanış etdi. Bundan sonra onun əsl qayğılı günləri 

başladı. Ümumittifaq müsabiqəsinə dəvət edildi. Ifaçılıq məharəti 

ilə müsabiqənin laureatı adını aldı.  

Teymur öz istedadını təkcə musiqi ilə məhdudlaşdırmadı. 

Teatr tamaşalarına da böyük maraq göstərdi. Gəncə Dövlət Dram 

teatrında ayrı-ayrı tamaşalarda epizodik rollara dəvət edildi. Bir 

neçə filmin çəkilişində iştirak etdi. “Mahnı belə yaranır”,  

“Azərbaycan 60”, “Əks səda”, “Suran qalası” və “Balaban” 

filmlərində öz səsi, nəfəsi ilə yenidən tamaşaçılarla görüşdü. İndi 

onun çətinlikləri, necə deyərlər, görəcəyi işlər daha çoxdur. Ona 

Binəqədi qəsəbəsindəki Kalinin adına mədəniyyət evində uşaq 

satira dərnəyinin bədii rəhbəri işləmək təklif olunub. Arzusu isə 

gələcəkdə İncəsənət İnstitutunun musiqili komediya fakültəsində 

oxumaqdır.  

Teymur Əmrahova qayğı göstərən, ona sənət yollarında 

dayaq duran kollektivlərdən birincisi şəhərimizdəki 6 nömrəli 

klub olub. Onu klubun nəzdindəki “Tural” instrumental 

ansamblına yazıblar. Bakı mühitində isə Rəfael Dadaşovun, 

Yaşar Nuriyevin, Amalya Pənahovanın, Arif Quliyevin bə 

“Qarabağ bülbülləri” ansamblının bədii rəhbəri Murad Rzayevin 

köməyi çox olub.  

Biz bu nəğməkar oğlana gələcək həyat yollarında uğurlar 

arzulayırıq. 

                                                                      Avqust, 1989 

MUSİQİ MƏDƏNİYYƏT XƏZİNƏSİDİR  
 

Musiqi, mahnı, nəğmə tükənməz mədəniyyət xəzinəsidir. 

Dünyadan bir nəsil gedir, yenisi gəlir. Lakin musiqi yaşayır. 

Mahnı, nəğmə ölmür. Bunlarsız insan həyatı puçdur, solğundur, 

mənasızdır. Bütün xalqlara xas olduğu kimi respublikamızda da 

hamı incəsənət incilərinə hörmətlə yanaşır. Onu tam şəkildə öz 

hafizəsinə yazmağa çalışır. Çünki onlar dünyaya göz açıb səs 

qavrayandan beşikləri başında tək ana laylası yox, musiqi 

çeşməsi də çağlayıb. Beləcə də bu saf çeşmənin suyundan 

yuyuna-yuyuna böyüyüb el qayğısı çəkən vətəndaş olublar.Tarın, 

sazın, tütəyin, balabanın səsini bütün səslərdən doğma biliblər. 

Ayrı-ayrı musiqi kollektivlərinin bir yerə yığdığı bu incə səslər 

isə adama daha yaxşı təsir bağışlayır. Onu öz kökünə bir az da 

möhkəm bağlayır. 

Bu gün “Göygöl” Dövlət Mahnı və Rəqs Ansamblının da 

səsi ölkəmizin sərhədlərindən çox-çox uzaqlarda eşidilir. Xalqın 

musiqi  çələngini həvəskarlara səxavətlə paylayır. Başqa 

millətlərin qəlbində Azərbaycan musiqisi üçün isti yuva qurur. 

Elə ansamblın direktoru Yaşar Həsənovla söhbətimiz də 

kollektivin qazandığı uğurlar, onun qanından süzülüb gələn 

musiqi incilərinin təbliği haqqındadır. 

–Yaşar müəllim, deyirəm söhbətimizə bir qədər 

əvvəldən ansamblın həyata vəsiqə aldığı ilk günlərdən 

başlayaq. O, günlərin qayğılarından, kollektivin uğurlu 

addımlarından söhbət açaq. 

–Etiraz etmirəm. Ancaq söhbətə başlamazdan əvvəl bir 

həqiqəti deməliyəm ki, hər dəfə o günlərə dönəndə özümdə 

nədənsə bir kövrəklik hiss edirəm. Gəlin bunu belə müqayisə 

edək. Bir anlıq ailədə yenicə ayaq açan körpənin həmin ocağa 

gətirdiyi sevinci yaşamağa çalışaq. Bax bu gəliş, bu addım ailə 

üçün nə qədər əzizdirsə, ansamblın da formalaşması biz gənclər 

üçün o qədər əzizdir. Biz qarşıya məqsəd qoymuşduq ki, 

torpağımızı təkcə sözlə yox, musiqi dili ilə də vəsf edək. Bu dillə 

qədim Gəncənin tarixini, adət-ənənələrini və mədəniyyətini 

tamaşaçılara çatdıraq. Bax buna görə hamımız bu sevincə ürəklə 

qoşulduq, istedadları kollektivə cəlb etdik. Kollektivimizə qayğı 

göstərənlər, ona qol-qanad verən sənətkarlar da olmuşdur. Bu 

sahədə ansamblın bədii rəhbəri respublikanın Əməkdar artisti 

Fikrət Verdiyevin zəhməti və axtarışları diqqətə layiqdir. Bu gün 

ansambla şöhrət qazandıran musiqi nömrələrinin çəkilməsində, az 

qala yaddan çıxan qədim xalq mahnılarının yeri aşkar edilib 

musiqisevərlərə qaytarılmasında onun narahat günləri çox olub. 

Artıq bizi indi əvvəlki kimi maliyyə çətinliyi də narahat etmir. 8 

ildir ki, planlar artıqlaması ilə, özü də vaxtından əvvəl yerinə 

yetirilir. 

–Bizə yaxşı məlumdur ki, “Göygöl” Dövlət Mahnı və 

Rəqs Ansamblı təkcə respublikada deyil başqa şəhərlərdə, 

hətta xarici ölkələrdə də çoxlu musiqi pərəstişkarı qazanıb. 

Yaxşı olar ki, ansamblın ifasında səslənən milli musiqimizin 

başqa millətlər tərəfindən necə qarşılandığı və onların bizim 

xalq mahnılarına verdikləri qiymət haqqında danışasınız. 

–Türkiyə, Bolqarstan və Çexoslovakiya səfərləri ansamblın 

həyatında silinməz izlər buraxıb.Bu qastrollardan aldığımız 

təəssüratdan biz hələ də ayrıla bilməmişik. Qeyd edim ki, 

ansambl Türkiyəyə SSRİ Xalq artisti Zeynəb Xanlarova ilə 

getmişdir. Türk televiziyası onların səfərləri ilə əlaqədar maraqlı 

verilişlər təşkil etmişdi. Qəzet və jurnallarda bir-birindən səmimi 

və yadda qalan məqalələr dərc edilmişdi. O vaxt Rövşən 

Behcətin, Almaz Əlirzayevanın ifa etdikləri xalq mahnıları, 

təsniflər və deyişmələr, rəqqaslarımızın nümayiş etdirdiyi milli 

rəqslər tamaşaçılar tərəfindən hərarətlə qarşılanmışdır. Bolqarstan 

və Çexoslovakiyada isə ən xoşa gələn “Gəncə toyu” vokal 

xoreoqrafik kompozisiyası oldu. Bu kompozisiyada toy 

adətlərimiz çox qabarıq şəkildə və incəliklə verilmişdir. 

Ümumiyyətlə, tamaşaçı Gəncə toyları haqqında kompozisiyadan 

istədiyi məlumatı ala bilirdi. 

–Gəlin, bir qədər qarşıya çıxan çətinliklərdən, həlli 

vacib olan ancaq nədənsə həll edilməyən problemlərdən 

danışaq. O problemlərdən ki, onu həll etmədən həvəskarların, 

musiqisevərlərin mənəvi ehtiyacını ödəmək  mümkün deyil. 

–Tamamilə haqlısınız. Bu gün bizi ən çox düşündürən 

şəhərimizə qonaq gələn  musiqi kollektivlərinin yerlə təmin 

olunmasıdır. İnanın, gələn qonaqlara yer almaq üçün ayaq 

döymədiyimiz təşkilat qalmır. Mehmanxanalarda yer almaq əsl 

problemə çevrilib. Bunun üçün neçə-neçə adamı işindən ayırıb 

zəng etdirməli olurduq. Yaxşı olar ki, bizim binamızın yanında 

əlavə bir korpus tikilsin. Heç olmasa orada 25-30 adamı rahat 

yerləşdirə bilək. 

–Bİr neçə kəlmə də gələcək planlarınız və səfərləriniz 

haqqında deyin. 

–Etiraf edim ki, xalq musiqisini inkişaf etdirmək üçün bu 

gün bizdən daha böyük işlər tələb edilir. Qərara almışıq ki, iki 

hissəli tamaşa-konsertlər təşkil edək. Burada biz ən çox rejissor 

əməyindən istifadə edəcəyik. Musiqini həm sadə, həm də bütün 

incəlikləri ilə tamaşaçıya çatdıracağıq. Bu zaman 

folklorumuzdan, milli sənət incilərimizdən daha çox 

bəhrələnəcəyik. Zəhmət adamlarının da tez-tez qonağı olacağıq. 

Əsas işimiz isə xalq mahnılarını inkişaf etdirmək, səsini uzaq-

uzaq ellərə yaymaq olacaq. Bundan başqa bizi qarşıda çox 

məsuliyyətli bir səfər– Meksika səfəri gözləyir. Bütün 

bacarığımızı da bu səfəri uğurla başa vurmağa, Azərbaycan 

musiqisini olduğu kimi təbliğ etməyə, xoşniyyətli avazımızı 

qardaş xalqlara çatdırmağa yönəltmişik. Hazırda bu məqsədlə 

qızğın və gərgin məşqlər gedir. İnanıram ki, müğənni və 

rəqqaslardan Rövşən Behcət, Almaz Əlirzayeva, Alim Rzayev, 

Məzahir Əliyev, Ayna Heydərova, Namiq və Svetlana Rzayevlər, 

İsmayıl Məmmədov öz istedad və bacarıqlarını ustalıqla nümayiş 

etdirəcək, milli qaynaqlarımızı meksikalılara tanıtdıra biləcəklər 

 

28 sentyabr, 1988-ci il  

ÖMRÜN QAYĞILI ÇAĞLARI  

 

Söhbət yetişdirilmiş məhsulu bütünlüklə qorumaqdan, 

dövlətə daha çox üzüm satmaqdan gedirdi. Sovxozun direktoru 

dedi: 

–Şakirin briqadasında məhsul boldur. Çalışmaq lazımdır ki, 

heç bir itkiyə yol verilməsin. 

Şakir bir daha yəqinləşdirdi ki, bol məhsul yetişdirmək hələ 

işin hamısı demək deyil. Əsl müvəffəqiyyət sonra qazanılacaq. 

Elə bu fikirlə  sovxozun idarə binasından çıxdı. Sərin dağ mehini 

sinəsinə çəkdi. Əvvəlcə sahəyə baş çəkmək, gözətçilərlə söhbət 

etmək istədi. Ancaq yadına düşəndə ki, səhərdən evə dönməyib 

fikrindən daşındı. Evə tərəf addımlamağa başladı. Bəyaz kənd 

gecəsinin aylı-ulduzlu səmasını özünün ən yaxın həmdəmi bildi. 

Xəyal onu bir anlıq ötən illərə – hərbi xidmətə yola 

düşdüyü vaxta qaytardı. Onda da belə idi. Gecədən xeyli keçənə 

qədər kənd cavanları ilə söhbət edib gələcək arzularından 

danışardı. 

Budur, o hərbi xidməti başa vurub, yenidən doğma kəndinə 

qayıdıb, təsərrüfatda işləyir. Hələ təhsilini də davam etdirmək 

fikrindədir. 

Bu fikirlə o, bir də gördü ki, həyətə daxil olub. Atasını 

eyvanda gördü. Hələ yatmamışdı. Onu gözləyirdi: 

–Niyə bu qədər gec gəldin, oğul? 

Başını qaldırıb atasının üzünə baxdı. Onun məğrur görkəmi, 

qırışmış sifəti, ağarmış saçları sanki Şakiri ovsunlamışdı. “Atam 

yaman qocalıb” deyə öz-özünə düşündü. Nə vaxtdan - nə vaxta: 

–Iclasımız vardı, ata. Dərimə hazırlıq barədə məsələ 

müzakirə edirdik. Axı bir azdan dərim başlayır. Gərək hamımız 

bir nəfər kimi bu mühüm işə hazır olaq.  Bu il məhsulumuz 

çoxdur. Havalar imkan versə, vaxtında yığa biləcəyik. 

Ata-oğul beləcə xeyli söhbət etdilər. Sonra Şakir 

xudahafisləşib yataq otağına keçdi. Yatağa uzandı. Yenə də şirin 

gənclik xəyalı aldı onu öz qanadına. Düşündü ki, yenə də səhər 

açılacaq. Yenə də yaşıldonlu bağları onu öz qoynuna səsləyəcək. 

Şakir də iti addımlarla bu gözəlliyin qoynuna tələsəcək. Bir azdan 

briqadanın üzümçü qızları gələcək. Şakiri dövrəyə alıb hərəsi bir 

söz soruşacaq. Sonra da nəğmə oxuya-oxuya işə başlayacaqlar. 

Bu nəğmənin səsində isə onların hünəri, qələbəsi yaşayacaq. Dilə 

gəlib briqadanın ötən ilki uğurlarından danışacaq. 45 hektar 

sahədən 75 ton əvəzinə 92 ton büllur salxım dərib plana 136 faiz 

əməl etdiklərini söyləyəcək. Hələ onu da deyəcək ki, bu nəğməni 

yaradan Gülazər Əsgərova, Xanımnaz Balışova, Fənarə 

Cəbiyeva, Səfurə Cəbiyeva isə dincliyin nə olduğunu bilmir, bol 

məhsul yetişdirmək üçün əllərindən gələni edirlər. Sovxoz 

rəhbərliyinin və briqadirin bütün tapşırıqlarını vicdanla yerinə 

yetirirlər. 

Şakir heç özü də bilmədi ki, xəyal aləmindən nə vaxt 

ayrılıb, yuxuya gedib. 

Yenə də Şakirin istədiyi həmin səhərdir. Briqada üzvlərinin 

hamısı sahədədir. Onunla iş üstündə görüşürəm. Öyrənirəm ki, iki 

ildir Lenin adına sovxozda  briqadir işləyir. Torpağa əsl övlad 

kimi can yandırır. Qabaqcıllıq göstərir. Onun briqadasında 

çalışanların əksəriyyəti gənclərdir. Buna görə də həmin briqadaya 

komsomolçu-gənclər briqadası da deyirlər. Briqada ötən ili 7 min 

manat xalis gəlirlə başa vurub. Bu yüksək qələbənin nəticəsində 

briqada üzvlərinin hamısı pul mükafatına layiq görülüb. Bu il isə 

briqada üzvləri 81.5 ton əvəzinə 100 min tondan çox üzüm 

toplamağa söz veriblər. Bağlardakı məhsul bu rəqəmin asanlıqla 

əldə ediləcəyindən xəbər verir. Doğrudan da, Şakirin sahəsində 

ürəkaçan bir səliqə var. Hiss edirsən ki, bütün aqrotexniki 

tədbirlərə vaxtında və keyfiyyətlə əməl edilib. 

Dərimə necə hazırlaşdıqları ilə maraqlandım. Briqadir dedi: 

–Konteynerlərimiz hazırdır. Vedrə, qayçı və əlcək də 

almışıq. Dərimə isə bax bu gördüyün sahədən başlamağı nəzərdə 

tutmuşuq. Çalışacağıq ki, gərgin əməyin hesabına yetişdirilən 

məhsulun bir giləsinin itkisinə belə yol verməyək. Həm də dərimi 

vaxtından əvvəl başa çatdıraq. 

Briqadir onu da dedi ki, bol məhsulun yetişdirilməsində 

mexanizatorlardan Hamil Yaqubov və Mirələm Quliyev bizə 

yaxından kömək edirlər. Onlar becərmə işlərinin hamısını 

vaxtında və keyfiyyətlə aparmışlar. Baş aqronom Elmiyar 

Canalıyevin qayğısını həmişə üzərimizdə hiss etmişik. 

Gələcək arzuları ilə maraqlandım: – Oxuyub ali təhsil 

almaq ən böyük arzumdur. Bir də mümkünsə qəzetinizin şer 

güşəsinə geniş yer verin, – dedi. 

Onun cavabı həyəcanlı və səmimi səsləndi. Bir daha yəqin 

etdim ki, illər ötdükcə onun danışığı püxtələşib işi ilə 

qoşalaşacaq. Onda Şakirin həyatı da dəyişəcək, arzuları da. 

 

 22 avqust, 1985-ci il 

 

                                 



  

 220 

Qalib Rəhimli 

 

KİM Kİ, ZƏHMƏTİNƏ HƏYATIM DEDİ... 

 Oçerk 

 

İclas qurtarsa da o, oturduğu yerdə başını əlləri ilə tutaraq 

fikir aləminə qərq olmuşdu. Rəisin bayaq dediyi sözlərin 

təsirindən ayrıla bilmirdi. Söhbət yeni iqtisadi islahatın 

tətbiqindən, onun səmərəsindən, zəhmət adamlarına verəcəyi 

xeyirdən gedirdi. Eyni zamanda durğunluq illərinin vurduğu 

iqtisadi ziyanlardan yaxa qurtarmaq üçün konkret yollar 

axtarılırdı. Belə bir dövrdə işçilərin əmək intizamına ciddi əməl 

etməsi, ehtiyat hissələrini və yanacağı qənaətlə işlətməsi, tam 

təsərrüfathesabı və öz xərcini ödəmə prinsipi ilə işləməsi xüsusi 

deyilir və ona meydan verilməsi tələb edilirdi. Birdən rəis 

nəzərlərini müəssisənin sürücüsü Məmməd Nəsirova dikib dedi: 

–Bİz səni kontorun qabaqcıl sürücüsü kimi tanıyırıq, 

Məmməd. Necə olub ki, tikintiyə apardığın materialları 

gecikdirmisən? Axı, indi itirilən vaxtı heç nə ilə əvəz etmək 

olmur. Zaman bizdən daha diqqətli olmağı, işə son dərəcə 

məsuliyyətl yanaşmağı tələb edir. Unutma ki, bu gün sənin 

gecikdirdiyin materiallar hansı bir tikintininsə vaxtında istifadəyə 

verilməsini ləngidir. Hardasa bir ailənin mənzil almaq arzusu gec 

yerinə yetirilir. Özünü həmin vətəndaşların yerində təsəvvür etsən 

belə laqeydliyə yol verməzsən. 

Ayağa qalxıb ağır addımlarla həyətə çıxdı. Ətrafına nəzər 

saldı. Artıq hava qaralmış, şəhərin başı üstündə sayrışan ulduzlar 

görünməyə başlamışdı. Bir anlıq ayaq saxladı. Öz ömrünü də bax, 

beləcə sayrışan ulduzlara bənzətdi. Taleyinə yazılan uğurlu 

günlərlə ulduzların şöləsi arasında bir oxşarlıq gördü. 

Məmməd bayaq rəisə deyə bilərdi ki, həmin gecikmə 

maşının nasazlığı ucbatından baş verib. Ancaq heç nə demədi. 

Çünki həmin nasazlığı aradan qaldıra bilməməsi üçün əzab 

çəkirdi. Axı o, az-çox texnikanın “dilini” bilir, yeri gələndə 

onunla rəftar etməyi bacarırdı. Bu dəfə  nədənsə işləri düz 

gətirməmişdi. Nəticədə bu cür vəziyyət yaranmışdı. Ürəyində 

rəisin iradına haqq qazandırırdı. Bir daha yəqin etdi ki, sürücü 

heç kimə arxayın olmamalı, idarə etdiyi maşının bütün 

hissələrindən baş çıxarmalıdır. Elə bu düşüncələr içərisində 

qayıdıb idarə etdiyi “Kamaz A3-5410” markalı maşının yanına 

gəldi. Fikirli-fikirli yan-yörəsinə hərləndi, əyilib maşının altına 

baxdı. Sonra lazım olan alətləri götürüb şübhələndiyi hissələri 

sökməyə başladı. Başı işə möhkəm qarışdığından ikinci növbədə 

işləyən yoldaşlarının yanına gəldiyini belə hiss etmədi. Kömək 

etmək istəyənlərə etiraz etdi. ”Özüm düzəldəcəyəm” – dedi. 

Yoldaşları da çox dərinə getmədilər. Onun inadkarlığına yaxşı 

bələd idilər. 

Maşının altından çıxanda yorulduğunu hiss etdi. Kabinəni 

açıb sükanın arxasına keçdi, mühərriki işə saldı. Səsə diqqətlə 

qulaq asdı. Hər şey onun ürəyincə idi. İşindən razı qaldı. Rahat 

nəfəs alıb başını sükana söykədi. Xəyal bir andaca onu 

qanadlarına alıb gənclik illərinə apardı. Kövrək xatirələrlə üz-üzə 

gəldi. 

Bığ yeri yenicə tərləyirdi. Hələ həyatın bərkinə-boşuna 

düşməmişdi.  Azad səma altında rahatca nəfəs alırdı. Ürəyində isə 

bir-birindən şirin arzular yuva salırdı. Özünü gah mexanizator, 

gah aqronom, gah da sürücü kimi təsəvvür edirdi. Elə bil arzu 

yollarında ilişib qalmışdı. Səmimi məsləhətə, ağsaqqal sözünə 

böyük ehtiyacı vardı. Günlərin birində ürək öz sözünü qəti dedi. 

”Sürücü olmalıyam,vəssalam”! 

Yaxşı deyiblər, yollar da arzular kimidir. Uzandıqca hey 

uzanır. Üzü gələcəyə, xoş  günlərə baş alıb gedən bu yolların 

“köksündən” də nəsil-nəsil insanlar keçir. Hərə də bir niyyətlə, 

bir istəklə çıxır bu yollara. Əzabına, çətin dolaylarına duruş 

gətirənlər də olur, gətirməyənlər də. Bu yolun əzəli məlum olsa 

da sonu bilinmir. Elə ki, bu yolda atdığın addımların səsi 

ürəyində əks-səda verir, bax, onda qarşıya qoyduğun məqsədə 

çatmaq üçün bütün maneələr gözündə bir heçə dönür. 

4 nömrəli ərazi-nəqliyyat kontorunun sürücüsü Məmməd 

Nəsirov da arzu yollarına elə bu istəklə, bu dəyanətlə çıxmışdı. 

Qonşu Qasım İsmayılov ( Goranboy ) rayonundan baş alan bu yol 

kontorun qaynar həyatı ilə qoşalaşdı. İlk dəfə onu 1 nömrəli 

texniki xidmət sahəsinə yağlayıcı qəbul etdilər. Az vaxtdan sonra 

birincidərəcəli çilingər kimi işini davam etdirdi. Yavaş-yavaş  

texnikanın “dilini” öyrənməyə başladı. 

1969-cu ildən əmək fəaliyyətini sürücü kimi davam etdirdi. 

”MAZ-504” markalı maşının sükanı arxasına keçəndə özünə də 

məlum olmayan qəribə hisslər keçirdi. Yaxşı başa düşdü ki, indi 

onun üçün daha uzun, daha məsuliyyətli yollar açılıb. Əsl hünər 

isə bax, bu  yolda dözümlü olmaq, uzaq səfərləri təhlükəsiz başa 

vurmaq idi. 

-Doğrusu heç inanmağım gəlmirdi ki, mən bu texnikanı 

özümə tabe edə biləcəyəm–deyə Məmməd Nəsirov söhbətə 

başlayır. Axı, sükan arxasında əyləşib maşını idarə etməklə iş 

bitmir. Gərək qayda-qanuna düzgün əməl edəsən. Özünə və 

əhatəsində olduğun insanlara qarşı diqqətli olasan. Çünki xırda 

bir diqqətsizlik böyük faciələrə səbəb ola bilər. Mənə elə gəlir ki, 

sürücü idarə etdiyi maşının bütün hissələrinə bələd deyilsə, iş 

zamanı ortaya çıxan çətinliyi aradan qaldıra bilmirsə, hər xırda-

para nasazlıq üçün kontordan kömək umursa ondan sürücü 

olmaz. Bizim işimiz təkcə şəhərimizin tikinti obyektlərinə, ayrı-

ayrı müəssisələrinə yük daşımaqla bitmir. Tez-tez uzaq səfərlərə 

çıxırıq. Bir də görürsən maşının harasındasa bir nasazlıq var. 

Özün də kontordan çox uzaqdasan. Bilirsən ki, köməyə gələnin 

olmayacaq. Bax bu yerdə sənəti kamil bilməyin sənin əlindən 

tutacaq. Sənə verilən tapşırığı şərəflə yerinə yetirəcəksən. Mənim 

fikrimcə sürücü belə olmalıdır. Həm də gərək o, idarə etdiyi 

maşına daim qayğı göstərsin. Axı texnika da insan kimi qayğıya 

möhtacdır. Gərək ona elə baxasan ki, o səni yarı yolda qoymaya. 

Gecədən xeyli keçmişdi. Körpələr çoxdan şirin yuxuda 

idilər. Məmmədin ömür-gün yoldaşının yuxusu isə elə bil ərşə 

çəkilmişdi. Heç yerdə özünə rahatlıq tapa bilmirdi. Tez-tez 

pəncərədən həyətə boylanır, ümidsiz-ümidsiz köks ötürürdü. 

”Görəsən, niyə gecikib? Axı, demişdi ki, bu gün tez gələcək”. Elə 

bu vaxt qapının zəngi çalındı. Gələn Məmməd idi. Yoldaşının 

yuxusuzluqdan qızarmış gözlərinə baxıb-niyə indiyəcən 

yatmamısan–dedi. 

–Gözümə yuxu getmirdi, Məmməd. Axı, bu gün tez gəlməli 

idin. 

–Nahaq narahat olmusan.Həm iclasımız var idi, həm də 

maşında xırda-para işlər. Dedim onları da düzəldim, sonra gəlim. 

Yoxsa, sabah işə çıxa bilməzdim. Özün bilirsən ki, bu saat 

tikintidə işlərin qızğın çağıdır. Əsas iş də bizdən asılıdır. Gərək 

elə edək ki, inşaatçılar materialdan korluq çəkməsinlər. 

Onlar beləcə xeyli söhbət etdilər. Məmməd çörək yeyib 

yataq otağına keçdi. Qayğı dolu fikirlərlə yuxuya getdi. 

Adəti üzrə onu yuxudan yenə də böyük oğlu oyatdı. 

Yuyunub əl-üzünü qurulayandan sonra mətbəxdə oğlu ilə üzbəüz 

oturdu. İsti çaydan həvəslə içdi.  Xudahafizləşib qapıya tərəf 

getdi. Bu an oğlunun cingiltili səsini eşitdi. 

–Ehtiyatlı ol ata! Biz sənin yolunu gözləyirik. 

Elə bil güclü bir qüvvə Məmmədi yerindəcə saxladı. Geri 

dönüb oğlunun alnından öpdü. 

–Qorxma, mənim balam. Sən həmişə gözümün qabağında-

san. 

Tələsik pilləkəndən düşüb yaxınlıqdakı dayanacağa üz 

tutdu. 

Məmməd Nəsirovun qazandığı əmək göstəriciləri də 

sevindiricidir. Doqquz aylıq plana artıqlaması ilə əməl edib. 

Rəqəmlərin dili ilə desək 15.525 ton əvəzinə 17.591 ton yük 

daşıyıb. Bu isə plana 113,3 faiz əməl etmək deməkdir. Yük 

dövriyyəsini isə 167,8 faiz yerinə yetirib. Doqquz ayda 9013 

manat xalis gəlir əldə edib. 1009 manat mükafat alıb. Ehtiyat 

hissələrə və yanacağa da həmişə qənaət edib. Sinəsinin III 

dərəcəli “Əmək Şöhrəti”ordeni bəzəyir. Müəssisədə ad-san 

qazanıb. İlham İsmayılov, Eldar Əsgərov, Müzəffər Hüseynov 

kimi yetirmələri var. 

20 il sükan arxasında əyləşmək, müxtəlif ünvanlı yolları 

zəfərlə başa vurmaq, əlbəttə, çətin işdir. Ancaq Məmmədin 

köksündə döyünən ürəyi həmişə sənətə məhəbbət hissi ilə nəfəs 

almış, sahibini uzaq-uzaq səfərlərdən alnıaçıq, üzüağ 

qaytarmışdır. Məmmədin ömür kitabından səhifələr açqıdca 

yadıma hörmətli şairimiz Bəxtiyar Vahabzadənin ölməz misraları 

düşür. Özümdən ixtiyarsız dodaqlarımda həmin misralar dolaşır. 

 

Kim ki, zəhmətinə həyatım dedi, 

Hər axşam sevincdən aşıb-daşdı o. 

Yaşının üstünə bir yaş gəlmədi, 

Deyərdim bir yaş da cavanlaşdı o. 

 

4 noyabr, 1988-ci il  

HƏMYERLİMİZİN YARADICILIQ MERİDİANLARI  

 

Folklorşünas alim Sədnik Paşayevi təkcə şəhərimizdə deyil, 

respublikamızda, eləcə də onun sərhədlərindən çox-çox 

kənarlarda yaxşı tanıyırlar. Qəlbən xalq yaradıcılığına, qədim 

mədəniyyət tariximizə bağlı olan bu alimin indiyə qədər 15 kitabı 

çap olunmuşdur ki, bu da 100 çap vərəqindən yuxarıdır. Onun 

kitablarından bir neçəsinin adını çəkmək yerinə düşər.  “Nizami 

və xalq əfsanənələri”, “Azərbaycan folkloru və aşıq yaradıcılığı”, 

“Azərbaycan xalq əfsanələri”, “Aşıq Bəsti”, “Xəstə Qasım” və 

başqa kitabları əsl xalq ruhu, milli qaynaqlarımıza bağlılıq hissi 

ilə yazılmışdır. Onu da demək yerinə düşər ki, Azərbaycan 

folklorunda əfsanələri ilk dəfə toplayan, tədqiq edən Sədnik 

Paşayev olmuşdur. O, ədəbiyyata şair kimi gəlmiş, aşıq şeiri 

səpkisində yazmışdır. Jurnalist kimi fəaliyyət göstərmişdir.   

Bütün bunları deməklə istəyirik ki, xalqın keçmişi, 

yaratdığı nəğmələr və sənət inciləri ilə nəfəs alan bu insanın 

yaradıcılıq meridianları haqqında oxucularımıza məlumat verək. 

Bu günlərdə Sədnik Paşayev Qazaxıstandan qayıtmışdır. O, 

burada Qazaxıstan əfsanələri haqqında zəngin məlumat əldə 

etmiş, bu əfsanələrin Azərbaycan xalqı ilə genetik bağlılığına aid 

faktlar toplamışdır. Təəssüratı o qədər zəngin və maraqlıdır ki, 

gələcəkdə Azərbaycan–Qazaxıstan əfsanə yaradıcılığının 

əlaqələrinə aid gənc tədqiqatçılardan birinə namizədlik işi 

yazmağı məsləhət bilib. Buna görə də indidən tipoloji və 

müqayisəli tədqiqatlar aparır. Azərbaycanda olduğu kimi, 

Qazaxıstanda da “Maral gölü”, “Qırx qız” və başqa oxşar 

əfsanələr vardır. Bir faktı da demək maraqlıdır. Qazaxlar aşığa 

akın, dastana jır, dastançıya isə jırçı deyirlər. Onunla söhbətimiz 

qısa olsa da maraqlı keçdi. 

–Qazaxıstanda qaldığım 15 gün ərzində Kaskalen 

rayonunda məşhur Canbulun nəvəsi Alimkul və başqa 

folklorşünaslarla, həmçinin akın və jırçılarla tanış oldum. 

Qazaxıstanın ən məşhur jırçısı Almas Almatovun zənginliyi, 

dünyagörüşü, folklora dərindən bələd olması mənim çox xoşuma 

gəldi. Biz onunla və folklorşünas Anarbay Buldubayevlə birlikdə 

Kaskalendəki mədəniyyət evində akın və jırçıların seminarını 

keçirdik. Həmin seminarda mən də çıxış etdim.  Azərbaycan 

aşıqlarının ifaçılıq və məclis keçirmə qaydalarından, adət-

ənənələrimizdən danışdım. Onların Novruz bayramında da iştirak 

etdim. Sonra bizim Novruz bayramı ilə onların bayramı 

arasındakı oxşar və fərqli cəhətlərindən söhbət açdım. Onları ən 

çox maraqlandıran bayram ərəfəsində bizim gənc oğlan və 

qızlarımızla bağlı tədbirlər oldu. 

“Almatı” qəzetinin əməkdaşı ilə Sədnik Paşayevin 

müsahibəsi qarşımızdadır. Həmin müsahibədə azərbaycanlı 

folklorşünasın gəlişinin məqsədindən, bir alim kimi aşıq 

yaradıcılığına bağlılığından geniş söhbət açılır. Müsahibənin 

axırında isə həmyerlimizin “”Mən onu görməyə gəldim” adlı 

gəraylısı da çap edilmişdir. “Biz nəhəng bir ağacın budaqlarıyıq” 

adlı həmin müsahibədə Sədnik Paşayev Qorqud atanın 

Qazaxıstandakı qəbri ilə bağlı, oradakı Oğuz dağı haqqındakı 

fikri də Qazaxıstan oxucuları ilə bölüşmüşdür. 

Sədnik Paşayev bu fikirdədir ki, Qazaxıstan və Azərbaycan 

aşıq–akın yaradıcılığı əlaqələri adlı tədqiqat işləri aparsın. 

Səfərdə olan folklorşünas S. Paşayevi özündən xəbərsiz 

doğma yurdda, Gəncə şəhərində sevincli xəbərlər gözləyirdi. 

Həmin ərəfədə onun ünvanına Türkiyədən bir bağlama gəlmişdi. 

Bağlamanı məşhur türk folklorşünası İrfan Nəsrəddinoğlu 

göndərmişdir. Həmin bağlamada “Sizə” adlı İstanbulda çıxan 

jurnal var idi. “Biz və dünya” rubrikası altında “Gəncəli folklor 

bilicisi, şair Sədnik Pirsultanlı” adlı məqalə çap olunmuşdur. 

Həmin məqalə ilə birlikdə onunla həyat yoldaşının qoşa şəkli 

verilmişdir. Məqalədə S.Paşayevin haqqında hərtərəfli məlumat 

verilmiş, onun xidmətləri türk oxucularının nəzərinə 

çatdırılmışdır. Bununla yanaşı, övladları və nəvələri haqqında, 

Pirsultan təxəllüsünün haradan götürülməsi barədə də geniş 

söhbət açılmışdır. 

Daha bir sevindirici xəbər isə onun qapısını Almaniyada 

çap olunan “Qaynarca” qəzeti vasitəsilə döymüşdür. Qəzet 

Azərbaycan dilində ərəb əlifbası ilə çap edilib. Həmin qəzetdə 

onun “Azərbaycan xalq əfsanələri” kitabının müqəddiməsindən 

sətirlər verilmişdir, həmçinin “Kəklik” əfsanəsi də qəzetin 

səhifəsində öz əksini tapmışdır. Azərbaycan kultur qaynağının 

mərkəzi orqanı olan “qaynarca” qəzetinin  üçüncü səhifəsində çap 

olunan həmin yazı “Mənəvi sərvətimiz” adlanır. “Kəklik” 

əfsanəsindən götürülmüş bir bayatı isə orijinallığı və xalq ruhuna 

yaxınlığı ilə seçilir: 

Allah məni quş elə, 

Qanadı gümüş elə, 

Eldə rüsvay eləmə 

Dağda günüm xoş eylə,  

Quşlara yoldaş eylə. 

Qazaxıstan səfərindən qayıdarkən həmyerlimiz onların akın 

və jırçıları ilə bağlı maraqlı eksponatlar gətirmişdir. Bu 

eksponatlar isə artıq şəhərimizdə fəaliyyət göstərən Ozan-aşıq 

muzeyinin Qazaxıstan akın və jırçıları adlı bölməsində əksini 

tapıb. 

Bunlar hamısı sevindiricidir. Daim axtarışda olan, 

indiyəcən mindən artıq kəndi, Azərbaycanın, Dağıstanın, 

Ermənistanın, Türkmənistanın kəndlərini qarış-qarış gəzən bir 

alimin xidmətləridir.  

 

                                                                      Aprel, 1990 

VƏZİYYƏT ƏMƏLİ İŞ TƏLƏB EDİR  
 

İndi hamı anlayır ki, ötən 73 il ərzində biz istədiyimizə nail 

ola bilməmişik. Nə elə güclü iqtisadiyyatımız olub, nə də 

inandırıcı siyasətimiz. Elə buna görə də son illər ölkənin 

böhrandan çıxarılması üçün çıxış yolları axtarılır. Gec də olsa 

başa düşmüşük ki, vəziyyətdən çıxmaq, ölkənin iqtisadi 

imkanlarını artırmaq üçün bu gün bizə xarici bazara, daha dəqiq 

desək, tənzimlənən bazara çıxış lazımdır. Təbiidir ki, bu da asan 

başa gəlməyəcək, bir sıra problemlərlə qarşılaşacağıq. 

İndi müəssisələr, fabrik və zavodlar, eləcə də kooperativlər 

vəziyyəti daha dəqiq təhlil edib əməli işlər görməlidirlər. Birinci 

növbədə istehsalın keyfiyyətinə  diqqət artırılmalı, onun xarici 

bazara çıxması üçün əsaslı zəmin yaradılmalıdır. 

Bu sahədə şəhərimizdə də müəyyən işlər görülür. Ən çox 

ümid verən isə xalça kombinatının nəzdində olan “Xalça” 

kooperatividir. Bu günlərdə kooperativin sədri Nəsrəddin 

Əliyevlə görüşüb işlərin gedişi barədə məlumatlar əldə etdim.   

–Açığını desək, bu gün şəhərdə hamı sizin gördüyünüz 

işlərdən danışır. Həmin işi müsbət qiymətləndirənlər də var, 

ağız büzüb müxtəlif məna verənlər də. Necə oldu ki, siz belə 

bir fikrə düşdünüz. Kooperativinizin məqsəd və vəzifələri 

nədən ibarətdir? 

–Mənə elə gəlir ki, kooperativ hərəkatına biz çox gec 

başladıq. Bu iş çox-çox əvvəllərdən görülməli idi, həm də indiki 

kooperativlər birtərəfli və məhdud dairədə fəaliyyət göstərməmə-

liydi. İş elə qurulmalıydı ki, açılan hər hansı bir kooperativ uzun 

müddət yaşasın, təkmilləşsin, nəhayət, bazar imkanlarını 

genişləndirib mənsub olduğu xalqın büdcəsinə xeyir gətirə bilsin. 

Fikir verin, şəhərimizdə istənilən qədər kooperativ var.  Gəlin, 

görək bunların hansının bazara çıxmaq imkanı genişdir. Bütün 

bunları fikirləşəndən sonra 1988-ci ilin sentyabrında köhnə 

mahud fabrikinin binasında, 6 min kvadrat metrlik sahədə 

“Xalça” kooperativi yaratmağı qərara aldıq. Məqsədimiz 

toxuculuğu, əyiriciliyi, ipəkçiliyi, tikişçiliyi və əl xalçalarını 

inkişaf etdirmək, xalqımıza məxsus olan qədim və həmişəyaşar 

sənətlərimiz vasitəsilə dünya bazarlarına çıxmaq, valyuta əldə 

etməkdir. 

–Dediniz ki, 1988-ci ilin sentyabrından işə başlamısınız. 

Bu müddət ərzində hansı işlər görülüb. Sexlərdən hazır olanı 

varmı? 

–İki ilə yaxındır ki,əsaslı təmirlə məşğuluq. Təmir deyəndə 

sizə elə gəlməsin ki, hazır binanın nəsə bir əyər-əsgiyinə əl 

gəzdiririk. Gördüyünüz bu korpus hər il olduğu kimi bu il 

sökülüb yenidən bərpa edilir. İndiyə qədər boş qalmış və 

hamımızın yanından laqeydilklə ötüb keçdiyimiz bu ərazidə 

bütün işləri özümüz görmüşük. Sahə isə xalça kombinatına 

məxsusdur. Artıq toxucu sexi hazır olmaq üzrədir. Dəzgahlar 

quraşdırılıb, sex istehsal gücünə gətirilib. Kooperativin ilk 

məhsulu da bu sexdən çıxacaq. Biz ayna və qapı pərdələri 

toxuyacağıq. Sonra isə hissə-hissə o biri sexlərin istifadəsinə 

başlayacağıq. 

–Siz xalça kombinatının nəzdində fəaliyyət göstərirsiniz. 

Kombinatın, eləcə də şəhərin rəhbər təşkilatlarının işinizə 

köməyi varmı, varsa hansılardır? 

–Varını verən utanmaz, deyiblər. Xalça kombinatının 

imkanı nəyə çatırsa köməyini əsirgəmir.Avadanlıqların 

alınmasında, tikintinin və təmirin sürətlə aparılmasında əllərindən 

gələni edirlər. Bir də, öz aramızdır elə bu sahənin bizə verilməsi 

böyük kömək deyilmi? Şəhər təşkilatlarına gəldikdə deməliyəm 

ki, işimizə mane olmadıqları üçün çox sağ olsunlar. Maliyyə 

işindən başqa heç bir sahəyə ehtiyacımız yoxdur. Bu da olmaya 

bilərdi. Əgər bank müqavilədə göstərilən məbləğin hamısını 

versəydi. İndiyə kimi cəmi 500 min ssuda götürmüşük. 2 milyonu 

isə hələlik almaq mümkün deyil. 

–Təbiidir ki, dünya bazarlarına çıxan məhsulun 

keyfiyyəti də dünya standartlarına uyğun gəlməlidir. Siz buna 

nail ola biləcəksiniz? 

–İnanıram ki, məhsullarımızın keyfiyyəti yüksək olacaq. 

Həm də biz bu məhsulları istədiyimiz dövlətə sata biləcəyik. Bu 

inam ondan irəli gəlir ki, gördüyümüz işlərə barmaqarası 

baxmırıq. Kiminsə cibindən kəsib öz cibimizi doldurmaq fikrində 

deyilik. İstəyirik ki, öz zəhmətimizin gəliri ilə varlanaq. 

Gücümüzü də bu sahəyə istiqamətləndirmişik. Əsas məsələ isə 

müasir tələblərə cavab verən dəzgah və avadanlıqlar əldə 

etməkdir. 

–Bayaq qeyd etdiniz ki, ipəkçiliyə və əl xalçalarının 

toxunuşa xüsusi diqqət yetirəcəksiz. Bu sizin üçün çətin 

olmayacaq ki? 

–İpəkçilik və əl xalçaları xalqımızın milli mədəniyyət 

tarixində xüsusi rol oynayıb. Bu sahəyə qayıdışın özü böyük iş 

deməkdir. Vaxtı ilə dünya bazarlarında özünə geniş şöhrət tapmış 

Azərbaycan ipəkçiliyi, demək olar ki, son zamanlar nədənsə 

unudulub. Həmin sahəyə əvvəlki kimi münasibət göstərilmir. 

İpəkçiliyi inkişaf etdirmək üçün bizə bircə şey lazımdır. 1000-

1500 hektar torpaq sahəsi. Həmin sahədə çəkillik salmaq və bu 

işə möhkəm bünövrə yaratmaq istəyirik. Bunun üçün mənə elə 

gəlir ki, yol kənarlarında olan boş sahələrdə çəkillik salmaq iki 

tərəfli xeyir gətirər. Birincisi biz öz məqsədimizə çatmış olarıq, 

ikincisi isə yaşıllığı qoruyarıq, təbiətin gözəlliyini artırarıq. 

Yadda saxlamaq lazımdır ki, valyuta üçün birinci yol ipəkçilik və 

xalçaçılıqdır. Xalçaları isə biz dəzgahların gücü ilə 

toxumayacağıq. Onları öz sifarişimizlə dəzgahlar qurdurub 

evlərdə toxutduracağıq. 

–Kooperativin daxilində daha hansı işləri görmək 

fikrindəsiniz? Bir də kooperativ tam gücü ilə işləyəndən sonra 

nə qədər adamı işlə təmin edə biləcəksiniz? 

–Suala cavab verməzdən əvvəl diqqətinizi bir məsələyə 

cəlb etmək istəyirəm. Kooperativlər özünü doğrultmamış onun 

başının üstünü kəsdirirlər ki, vergini niyə gecikdirmisən? Əlbəttə, 

bu lazımdır. Ancaq baxır nə vaxt. Olmazmı ki, kooperativ özünü 

doğrultsun, proqramını  həyata keçirsin, işçiləri üçün müəyyən 

şərait yaratsın, sonra vergi söhbəti ortaya atılsın. Əgər bizi 10 il 

müddətinə vergidən azad etsələr həmin verginin əlavə 50 

faizindən çox vəsait qoyub yüksək elmi səviyyəli məktəb 

açardım. Həmin məktəbə 7-ci sinfi bitirən uşaqları cəlb edib sırf 

öz sahəmizə uyğun mütəxəssis kimi hazırlayardıq. Sonra isə 

kursumuzu bitirənlərə təhsilini davam etdirmək üçün xaricdə 

şərait yaradardıq. Bu o deməkdir ki, biz kooerativimizdə 

yaradılan bu məktəbdə biznesmenliyin əsasın qoyuruq.  Şübhəsiz 

ki, təhsil pullu olacaq. Lakin burada bir güzəşt də nəzərdə 

tutulub. Əgər ailədə 4 nəfərdən artıq uşaq varsa, həmin ailədən 

təhsilə cəlb edilən uşaqdan pul alınmayacaq. Daha sonra öz 

maddi imkanlarımız hesabına kooperativ daxilində 200 nəfərlik, 

müasir şəraitə tam cavab verən doğum evi tikəcəyik.  

Respublikamızda, o cümlədən, şəhərimizdə doğum evlərinin 

bərbadlığı hamımıza yaxşı məlumdur. Kooperativ tam işə 

düşəndən sonra min nəfər müəssisəmizdə, 10 min nəfə isə evlərdə 

işlə təmin olunacaqdır. 

–Çətinlikləriniz, qayğı və problemləriniz haqqında nə 

deyərdiniz? 

–Elə bir narahatlıq yaradan çətinliyimiz yoxdur. Ancaq 

bununla belə yüksək sənətkarlıq qabiliyyətinə  malik adamlara 

ehtiyacımız var. Bir də bayaq qeyd etdiyim kimi maliyyə 

məsələsi də həll edilsəydi yaxşı olardı. Bu həm də bizə 

yaratdığımız kooperativi gələcəkdə birlik etmək işinə də kömək 

edəcəkdir. 

23 may, 1990-cı il  

İLLƏR ÖTÜR, ZAMAN DƏYİŞİR  

  

1952-ci ildə Qazax rayonunun Şıxlı kəndində dünyaya bir 

körpə göz açdı. Gəlişi ilə ailənin sevincini artırdı. Adını 

Güləbatın qoydular onun. Qayğılı uşaq dünyası, ata-ana nəvazişi, 

böyük bacıların istəyi elə bil onu vaxtından əvvəl pərvazlandırdı. 

Aylar, illər ötdü. Əvvəlcə, dizi üstə sürünən uşaq sonra ayaq açdı. 

İlk kövrək addımlarını atdı. Yıxılmasın deyə kiminsə ətəyindən, 

divarlardan yapışdı. Beləcə də zaman ötdükcə addımlar bərkidi, 

yaşın üstünə yaş gəldi.   

 Uşaqlıq xatirələri onun yaddaşından heç vaxt silinməyib. 

O, həmişə ötən illəri xatırlayır. Ana Kürün sahilində keçirdiyi 

günləri, ayaqyalın, başıaçıq onun qumsaqlıqlarında gəzdiyini, 

Dəli Kürün özünəxas və öz dilində oxuduğu nəğmələri heç vaxt 

unuda bilmədi. Nədənsə çayın səsi onun üçün daha cəlbedici 

olurdu. Sonralar, böyüyəndə ona aydın oldu ki, ulu Türk 

torpağından baş alıb gələn bu çay doğma Azərbaycanın belinə 

gümüş kəmər tək dolanıb, torpağımıza bərəkət gətirir. 

 Bax bu qayğılarla, bu istəklə böyüyüb, Güləbatın. İlk dərs 

günləri də yaddaşından silinməyib. O, hər şeyə maraq göstərər, 

özünə aid olmayan işlərə qarışardı. Onun dilavərliyi, ətrafında baş 

verənlərə qarşı həssaslığı müəllimlərin diqqətindən 

yayınmamışdı. Elmə, öyrənməyə marağı çox güclü olmuşdur.  

 Azərbaycan Politexnik İnstitutunun texnologiya toxuculuq 

fakültəsini bitirəndə artıq onun 23 yaşı var idi.  Həyatın ən gözəl 

çağlarını yaşayırdı. Balaca ürəyində o qədər arzular var idi ki...  

O da başqa tələbə yoldaşları kimi öyrəndiklərini 

istehsalatda tətbiq etməyə, nəzəri biliklərini təcrübə ilə 

əlaqələndirməyə tələsirdi. İnstitutu bitirən kimi təyinatını 

şəhərimizdəki toxuculuq kombinatına verdilər. Kombinatda ilk 

dəfə növbə ustası kimi işə başladı. Az müddət ərzində gəncliyin 

qaynarlığının, nəyə qadir olduğunu əməlləri ilə deyə bildi. 

Yoldaşlarına münasibətində də çox səmimi idi. Qısa vaxt 

keçəndən sonra onu hazır mallar sexinə rəis təyin etdilər. Burada 

da üz ağartdı, yaxşı işi ilə hörmət qazandı. Onun əmək kitabına 

daha bir neçə vəzifənin adı yazıldı. Texniki nəzarət şöbəsinin 

rəisi, kombinat həmkarlar ittifaqı komitəsinin sədri kimi məsul 

işlərdə çalışdı. Harada işləməyindən, hansı vəzifəni tutmağından 

asılı olmayaraq həmişə işinə qayğı göstərdi, tələbkarlıqla yanaşdı. 

Bununla yanaşı adamların iş şəraitinin yaxşılaşmasına, sosial 

həyat tərzlərinin inkişafına da az əmək sərf etmədi. Yaxşı başa 

düşdü ki, insan qayğıya möhtacdır. Əgər ona istənilən şəraiti 

yaratmasan, keyfiyyətli və səmərəli iş tələb etməyə üzün gəlməz. 

Gərək fəhlənin müəssisəyə verdiyi xeyrin heç olmasa bir hissəsini 

özünə qaytarasan. Onun iş amalı belə idi. 

 1986-cı ildə kombinat partiya komitəsinin katibi seçildi. 

Çətin günlər idi. Ölkədə yenidənqurma, sürətləndirmə, aşkarlıq 

və demokratiya kimi fikirlər yayılmışdı. Əlbəttə, adamlara bu 

fikirləri başa salmaq, mahiyyətini açmaq, onları bu işlərin 

arxasınca aparmaq asan iş deyildi. Axı, uzun illəri daim qorxu və 

həyəcan içərisində yaşayan adam bugünkü aşkarlığı, 

demokratiyanı asanlıqla qəbul etmirdi. İlk çətinliyi də bu fikirləri 

kombinatın işçilərinə çatdırmaqla yaşadı. Sonralar adamlar bu işə 

uyğunlaşdı. Bu gün onlar aşkarlığın, demokratiyanın, yenidənqur-

manın yaratdığı dəyişikliklərin şahidi oldular. 

 Beləcə də illər ötür, zaman dəyişir, insanlar dünənkindən 

daha cəsarətli, daha ayıq olurdular. Bu məqamda partiyanın işini 

canlandırmaq çox vacib idi. Qarşısına qoyduğu bu vəzifələrin 

öhdəsindən gəlmək üçün var qüvvə ilə çalışırdı. Son iki ildə isə 

başçılıq etdiyi kommunistlərlə daha gərgin işlədi. Çəkdiyimiz 

ağrılı-əzablı günlər bir kommunist, vətəndaş kimi onu da narahat 

etməyə başladı. Torpağımıza olan quldur basqınları, ərazi 

iddiaları, qətllər, yandırılıb-dağıdılan evlər kollektivin etirazına 

səbəb  oldu. Bu haqsızlığı görən insanların əlləri işdən soyudu. 

Kombinatın iqtisadi göstəricilərində gerilik yarandı. Əlbəttə, 

adamların Moskvadan umub-küsməyə haqları var idi. Çünki, 

mərkəz bu işə obyektiv yanaşmır, kütləvi informasiya vasitələri 

hadisələri düzgün işıqlandırmır, erməni mafiyasına qol-qanad 

verirdi. Belə bir məqamda, hadisələrin gərginləşdiyi vaxtda–

1990-cı ildə onu Azərbaycan Kommunist Partiyasının XXXII 

qurultayına nümayəndə seçdilər. Kommunistlər inanırdılar ki, 

Güləbatın Əhmədovaya qurultayda çıxış etmək imkanı verilsə o, 

mütləq bu dərdlərimizdən danışacaq, öz fikirlərini deyəcəkdir. 

 Qurultaydan qayıtdıqdan sonra biz onunla yenidən 

görüşdük. Söhbətimiz xeyli çəkdi. Müxtəlif fikirlər, rəylər bir-

birini əvəz etdi. Razılaşmadığımız, bizi qane eləməyən bəzi 

məsələlərdən də danışdıq. Nəhayət, fikirlərini üst-üstə yığıb dedi:  

–Mən bu qurultaya çox həvəslə getmişdim. Elə bilirdim nə 

varsa hamısı açıq deyiləcək.  Maraqlı diskussiyalar, rəylər və 

təkliflər olacaqdır. Doğrudur, qurultayın siyasi məruzəsində bizi 

narahat edən məsələlərdən ətraflı söhbət açıldı. Lakin çıxışlar 

bunun təsirini artırmadı. Əvvəlki illərdə olduğu kimi, yenə də 

laqeydlik, biganəlik hiss edilirdi. Bir də məni bir kommunist kimi 

razı salmayan qurultayın rus dilində aparılması oldu. Əgər bu 

Moskvadan gələn nümayəndələr üçün idisə, onun çox sadə həlli 

var idi. Onsuz da qurultay keçirilən salonda tərcümə aparatları 

qoyulmuşdu. Mərkəzdən gələn qonaqlar bizi həmin tərcümə 

cihazları ilə çox asanca başa düşə bilərdilər. Qəribə məntiqdir. 

Biz bir tərəfdən Azərbaycan dilinin qorunmasına, idarə və 

müəssisələrdə, yığıncaqlarda bu dilin işlədilməsinə çalışırıq, bu 

yandan da öz ali məclisimizi rus dilində aparırıq. Çıxışa hazır 

idim. Əgər söz verilsəydi, bu iradımı mütləq deyəcəkdim. Hələ 

ümidimi itirməmişəm. Axı qurultay öz işini tam başa 

çatdırmayıb. Ola bilsin mənə sonrakı iclaslarda çıxış etmək 

imkanı verilsin. Təbii ki, onda hamımızı narahat edən 

məsələlərdən, dünənimizdən, bu günümüzdən və sabahımızdan 

ətraflı danışacağam. 

 Güləbatın Əhmədova qurultaydan qayıdan kimi 

kombinatın əməkçiləri onun ətrafına yığıldı. Hamı ondan qurultay 

haqqında ekranda görə bilmədiklərini, daha doğrusu, kadr 

arxasında qalan hissəni danışmağı xahiş edirdi. O, hamını 

diqqətlə dinləyir, suallara ətraflı cavab verirdi.  

İndi kombinat partiya komitəsini iqtisadi göstəricilərin 

artırılması, işçilərin yaxşı əməkhaqqı alması, yeni avadanlıqların 

quraşdırılması çox maraqlandırır. Qurultaydan qayıtdıqdan sonra 

bu haqda ətraflı söhbətlər olub. Deyilib ki, iqtisadiyyat olmayan 

yerdə gücdən danışmaq olmaz. İqtisadi bazamızın möhkəmlən-

məsi isə birinci növbədə avadanlıqların təzələnməsindən asılıdır. 

1927-ci ildən bu günə kimi kombinatın istilik-nəmlik sistemi necə 

varsa, elə də qalıb. Belə olan halda bir sıra çətinliklər baş verir. 

 Bu və digər problemlərin aradan qaldırılması bizim bir 

ölkə olaraq daha da güclənməyimiz demək olardı.  

 

                                                             İyul, 1993 

ÇƏKİŞDİK, SONRA DOST, QARDAŞ OLDUQ  

  

İnsan ilk olaraq nəsil-nəcabəti ilə tanınır. Onun kimliyinə 

bələd olmaq, xarakterini anlamaq üçün bineyi-qədimdən həmişə 

hansı nəsildən olması ilə maraqlanıblar. Beləcə də tanımaq 

istədiyi adamın necə  olması haqqında fikir formalaşdırıblar.  Bu 

da demək olar çox zaman özünü doğruldub. İndi belə sorğular 

unudulsa da, bizim nəsil hələ də adam tanımaq üçün bu yola baş 

vurub ilk araşdırmaları belə aparır. 

 Rasim Niftiyevi  tanımaq, necə bir insan  olduğunu 

anlamaq üçün yenə bu üsul köməyimə çatdı. Böyükləri, soy-kökü 

ilə maraqlandım. Eşitdiklərim və əldə etdiyim məlumatlar sözün 

həqiqi mənasında məni heytrətləndirdi. Çox müdrik, el-oba 

sevdalısı, hamıya əl tutan ailədə dünyaya gəlib Rasim Niftiyev.  

Cəmiyyət üçün hərtərəfli insan yetişdirməyin birinci yolu 

ailədən keçir. Sonra orta məktəb, ali təhsil müəssisəsi ilə 

qoşalaşır bu yol. Beləcə insan pillə-pillə kamilləşib, el-obaya 

yararlı olmağa başlayır. 

Rasim Niftiyev 1949-cu ildə Yardımlı rayonunun Bərcan 

kəndində Canəli Nifiyevin ocağında dünyaya gəlib. Amma böyük 

əmisi Qurban Niftiyevin yanında böyüyüb. Həyata baxışı, ədəb-

ərkanı, böyük-kiçik yerini bilməyi, dəyərlərimizə hörmət və 

inamı, təhsilin olduqca vacib olduğunu bu müdrik kişidən 

öyrənib. Qurban dədə nəslin ağsaqqalı, yol göstərəni olub. Atası 

Yusif baba 54 yaşında rəhmətə gedib, ailənin bütün ağırlığı onun 

üzərinə düşüb və o, bu çətin işi vicdanla, ləyaqətlə yerinə yetirib. 

Özündən çox ona əmanət olan övladları–qardaşlarını düşünüb. 

Ömrünü onların böyüməsinə, həyatda bir mövqe sahibi olmasına 

həsr edib. Qurban dədədən kiçik qardaş Dövlət Niftiyev 1939-cu 

ildə hərbi xidmətə gedib və rus-fin müharibəsində itkin düşüb, 

qalan üç qardaşına isə təhsil almaq üçün hər şərait yaradıb.  

Rasim Niftiyevlə uzun-uzun danışırıq. Yaddaşını silkələyib 

ona doğma olan dəyərli kişilərin sanki sözlə portretini yaradır. 

Hər kəs haqqında ən xırda detalları belə xatırlamağa çalışır. Ən 



  

 

 237 

 Dedim bəlkə sözüm qala...  

əsası da doğmalarından elin gözü, elin sözü ilə danışır. Artıq heç 

bir söz işlətmir. Nə varsa olduğu kimi demək istəyir.  

Deyir ki, atam Canəli Niftiyevdən böyük qardaşı Xanəli 

Niftiyev həkimdən də savadlı, təcrübəli baytar feldşeri olub. 

Həmişə elin köməyinə çatan  həkim kimi ad-san qazanıb.  

Sonbeşik Şirinəli Niftiyev də ailə ənənələrinə sadiq qalıb. Yüksək 

insani keyfiyyətləri ilə sayılıb-seçilib. Əvvəlcə Lənkəranda tibb 

texnikumunu bitirib.  Sonra təhsilini Tibb İnstitutunda davam 

etdirib, peşəkar həkim kimi insanların yanında olub. Şirinəli 

əmim uzun illər Yardımlıda baş həkim, sonralar rayonun müxtəlif 

kənd xəstəxanalarında baş həkim işləyib. Səmimiyyəti, insanlara 

qayğısı ilə seçilib. Ən ağır xəstə ona ümid yeri kimi baxıb. Bir 

gün də  tale onu  Sumqayıt şəhərinə aparıb çıxarıb. Burda da 

onun dərin biliyi, həkimlik təcrübəsi köməyinə çatıb, insanlara 

kömək edib, xəstələrə şəfa verib. Uzun zaman peşəsindən ayrılsa 

da sonradan yenidən Bakı şəhərində öz işini davam etdirərək 

insanların hörmət və sevgisini qazanıb.  Sumqayıta gəlməyinin 

başilica səbəbi isə qızlarının ali təhsi alması ilə bağlı olub. Həmin 

dövrdə Yardımlıda qızların ali təhsil alması birmənalı 

qarşılanmırdı. Evin böyük oğlu Nizaməddin çox istiqanlı, müdrik, 

sanballı bir kişidir. Qızları isə  milli-mənəvi  dəyərlərimizə sadiq 

hörmətli xanımlardı. Tanıdığın Gülnarə Azərbaycan poeziyasında 

öz dəst-xətti olan şairədir. Atam Canəli Niftiyev isə Azərbaycan 

Kənd Təsərrüfat İnstitutunun Zootexniklik  fakültəsini 1948-ci 

ildə bitirib, Yardımlı Rayonunda ilk ali təhsilli yerli kadr olub. 

Əmək fəaliyyətinə  kənd təsərrüfatı idarəsində zootexnik kimi 

başlayıb və sonrlar Yardımlı rayon XDS İcraiyyə komitəsinin 

sədri, tədarük müfəttişi, məhəlli kənd təsərrüfatı idarəsinin baş 

zootexniki  (Lənkəran şəhərində yerləşirdi və cənub bölgəsinin 5 

rayonuna nəzarət edirdi) olub. Həmişə də üzərinə düşən işin  

öhdəsindən layiqincə gəlib. Masallıda da həmin vəzifədə çalışıb, 

Yardımlı Rayon Partiya Komitəsində təlimatçı, Lenin adına 

kolxozda sədr  və  1970-ci ildən Lənkəran rayonunda sovxozda 

zootexnik və son 16 il Lənkəran Aqrar Birliyində heyvandarlıq 

şöbəsinin müdiri  işləyib. Əməkdar zootexnik idi. “Qırmızı Əmək 

Bayrağı” və “Şərəf nişanı” ordenləri ilə təltif edilmişdi.  

Rasim müəllimin dediyi bu məlumatlar əslində onun necə 

bir ailədə formalaşmasını izahlandırmaqla yanaşı, həm də böyük 

bir təcrübə məktəbi keçdiyini isbatlayır. Sağlam ailədə təbii ki, 

sağlam övladlar yetişir.  

O, 1956-cı ildə Yardımlı rayonu  M.F.Axundov adına 

məktəbin birinci sinfinə gedib və 1966-cı ildə həmin  məktəbi 

bitirib. Atasının işi ilə əlaqədar iki il Lənkəran 1 nömrəli 

məktəbdə (7-8-ci sinifləri) oxuyub. 1967–72-ci illərdə 

Azərbaycan Kənd Təsərrüfatı İnstitutunun baytarlıq 

fakültəsinində oxuyub. 10 il ixtisası üzrə işləyib. Sonra Bərcanda 

kənd XDS-nin sədri, Lenin adına sovxozun direktoru, Bərcanda 

ərazi nümayəndəsi və nəhayət, 2006-cı ildən 2013-cü ilə kimi 

Yardımlı Rayon Baytarlıq İdarəsinin rəisi işləyib. 2012-ci ildə 

təqaüdə çıxıb. Bir oğlu, səkkiz qızı var. Hamısı ailəlidir və Rasim 

Niftiyev xöşbəxt ata, müdrik babadır. 

Rasim müəllimlə tanışlığımızın çox maraqlı bir tarixi var. 

Yardımlı rayon qəzetində təyinatla işlədiyim vaxtlar idi. Yeganə 

tanıdığım ailə rəhmətlik Naib Mahmudovun ailəsi, bir də onun 

kürəkəni  ziyalı həkim Hacı Himayət Mahmudov idi. 

İşlədiyim “Yeni kənd” qəzetində planlaşdırmanın birində 

redaktor Sahib Əliyevə Bərcan kəndində olmaq istəyimi və 

kəndin sosial həyatından bir yazı hazırlamaq təklifimi söylədim. 

Bir az duruxdu Sahib müəllim. Yol çox uzaqdır.  Həm də narahat. 

Amma get, bu cür yazılar çox lazımdır, –dedi. Elə həmən 

sürücünü otağına çağırdı.  

–Sabah səhər 7-də Qalibi evdən götür, Bərcana 

gedəcəksiniz. Gecikməyin. Tez gedin ki, iş başlayanda orda 

olasınız. 

Ən azı 2 saatlıq yol gedəcəkdik. 

Sübh tezdən sürücü Musa məni evdən götürdü və biz yola 

çıxdıq. Sırıq kəndinə qədər rahat getdik. Buradan solda, boz 

təpələrin arası ilə uzanan yolda isə hərəkət çətinləşdi.  “UAZ” 

kələ-kötür yolda ləngər vurur, ağır-ağır irəliləyirdi. Musa isə 

keçdiyimiz kəndlər haqqında mənə məlumat verirdi. 

Saat yarımdan sonra biz mənzil başına çatdıq. Kənd XDS-

nin binasını soruşduq. Binanın qarşısına çatdıq və maşından 

düşdük. Artıq iş başlamışdı. Həyətdə olan adamlardan sovet 

sədrini soruşdum. Hələ gəlməyib, – dedilər. Müsa isə rayona 

qayıtmalı idi. O, sağollaşıb məndən ayrıldı. Mən bir az da 

gözləyəndən sonra. yaxınlıqdakı kənd kitabxanasına üz tutdum. 

Qapı açıq idi. İçəri daxil olub ətrafa baxdım. Hər tərəf səliqə-

sahmanlıydı. Ortadakı mizin arxasında isə bir xanım oturmuşdu. 

Öyrəndim ki, bu xanım kitabxananın müdiridir. İş rejimi, kitab 

fondu, oxucu sayı ilə maraqlandım. Jurnalist olduğumu, rayon 

qəzetindən gəldiyimi bilən xanım, mənim qardaşım da jurnalist 

olacaq, – dedi. İndi sonuncu kursda oxuyur. 

–Kimdir deyə soruşdum. 

–Əyyardır–dedi. Cəfərov. 

–Gülümsədim. Tanıyıram, – dedim. 

Kəndin ümumi vəziyyəti, sosial obyektlərin durumu ilə 

maraqlandım. Xanım bildiklərindən danışdı. 

Sonra poçt binasına, kluba, tibb məntəqəsinə baş çəkdim. 

Artıq təəssüratlarım beynimdə cümlələrə düzülürdü. Bu vaxt bir 

yaşlı kişi yaxınlaşdı mənə, xoş gəlmisən, oğul, –dedi. 

–Sağ olun. 

–Mən Əyyarın atasıyam. 

 Heç demə, kitabxanaçı xanım zəng edib atasına qardaşının 

tələbə dostunun kəndə gəldiyini deyibmiş. Əl tutub görüşdük. 

Kəndin sosial durumundan danışdıq, təsərrüfat qayğılarını dilə 

gətirdik.  Məlum oldu ki, tələbə dostumun atası əvvəllər sovet 

sədri olub. Elə o üzdən də burada fəaliyyət göstərən obyeklər, 

hətta həmin obyektlərdəki stat vahidləri haqqında məlumatlı idi… 

Günortadan xeyli keçmişdi. Sərin kənd havası 

yorğunluğumu belə unutdurmuşdu. 

–Burdan maşın tapa bilərikmi, məni payona aparsın, – deyə 

soruşdum. 

–Nə maşın.. Qonağım olacaqsan, –dedi. Əyyar bilsə ki, 

gəlib kənddə mənimlə görüşmüsən, bir stəkan çayımızı içmədən 

getmisən, səndən də inciyər, məndən də. 

Razılaşdıq. Onların evinə tərəf getdik… 

Səhər tezdən Hüseyn əmidən xahiş etdim ki, rayona gedən 

maşınlardan olsa məni də aparsın. Daha kəndin sovet sədri Rasim 

Niftiyevi axtarmadım.  

Günortaya yaxın redaksiyaya çatdım. Redaktorla görüşüb 

təəssüratlarımı danışdım. Diqqətlə dinləyib, əgər çatdırsaydın, 

sabahkı nömrəyə verərdik yazını. 

–Çatdıraram, – dedim. 

Yazını hazırlayıb redaktora verdim. Az sonra yazı 

mətbəəyə göndərildi. 

Məqalə tənqidi ruhdaydı və kəndin qayğılarından bəhs 

etmişdim. 

Təbii ki, məqalə rayonda birmənalı qarşılanmadı. Kənddəki 

obyektlərin tabe olduğu rayon təşkilat rəhbərlərinin hamısı 

narahat oldu. Ən çox da sovet sədri. Əgər həkim Himayət 

Mahmudov olmasaydı bəlkə məsələ daha da qəlizləşərdi. 

Belə oldu əyani tanışlığımız Rasim Niftiyevlə. Xeyli 

müddət gərginlik davam etdi. Sağ olsun Himayət həkimi. Bizi 

barışdırdı. Himayət həkimlə Rasim Niftiyev çox qədim dost idi. 

Bu dostluq ailəcə bu gün də davam edir.  

Zaman keçdikcə mən Rasim müəllimi daha yaxından 

tanımağa başladım. Sanbalına, idarəetmə qabiliyyətinə bələd 

oldum. Ən əsası əsl insan olaraq tanıdım. Ürəyi yuxa, könlü yurd 

sevdalı bir kişinin nəsli ilə doğmalaşdım. Qurban dədə məni də 

Himayət həkimdən, Rasim müəllimdən seçmədi. Həmişə xoş 

qarşıladı, qayğılarımla maraqlandı. Dədənin bulağından o qədər 

su içmişəm ki, bu gün də o bulaq üçün burnumun ucu göynəyir. 

Yolum hər Bərcana düşəndə halal çörəyindən yedirtmədən 

buraxmazdı. 

Rasim Niftiyev çox vəzifələrdə işləyib. Amma vəzifə 

xəstəsi olmayıb. Hansı sahədə çalışıbsa, üz ağardıb, hörmət 

qazanıb. Onun üçün tək bir vəzifə olub. İnsanlıq. Genindən gələn 

halallıq onu həmişə hörmətli edib. İşinə də son dərəcə 

məsuliyyətlə yanaşıb. Heç vaxt rəhbər qurumlar tərəfindən tənbeh 

edilməyib. Əksinə təşəkkürlər qazanıb. 

1985-ci ilin soyuq qış günündə Yardımlıda toyum olanda 

yanımda 2 qardaşım–Hacı Himayətlə, Rasim Niftiyev 

dayanmışdı. Toyun şən keçməsi, qonaqların narazı olmaması 

üçün nə gərəkirdisə bu iki insan, sadiq dostlarım etmişdi. 

Bu gün də Rasim müəllimlə əlaqəm var. Bir-birimizi 

axtarırıq, hal-əhval tuturuq. Amma hər dəfə onunla danışanda 

özümdən ixtiyarsız  o vaxt yazdığım yazını xatırlayıram.  

Bəlkə  o yazı yazılmamalıydı… Rasim Niftiyevin atasının, 

əmilərinin tikdirib xalqın istifadəsinə verdiyi ictimai binalar 

ancaq bu cür xatırlanmalıydı. 

Bəlkə də həmin yazı yazılmalıydı… 

Yazılmasaydı, mən Rasim Niftiyev soyadlı qardaşı necə 

qazanardım?!  

Bir də sən sağ ol, Hacı Himayət qardaşım. Rasim Niftiyevin 

soyadını könül sirdaşlarımın, qardaşlarımın sırasına yazdığın 

üçün. 

 

                                                                      Avqust, 2023 

XOŞBƏXTLƏRİN XOŞBƏXTİ  

 

Hələ lap körpəliyindən o da başqa uşaqlar kimi anasının 

gördüyü işlərə diqqət yetirər, səliqə sahmanda ona oxşamağa 

çalışardı. Ən çox marağına səbəb olan isə ananın ağ parçalar 

üzərinə rəngli saplardan vurduğu naxışlar idi. Həmin vaxt onun 

üçün bu naxışlardan maraqlı heç nə yox idi. Anasından gizli tez-

tez o da ağ parça tapar, iynəni götürüb müxtəlif naxışlar vurmağa 

çalışardı. Tərslikdən iynə də onun balaca əllərinə tabe olmazdı. 

Gah əlinə batar, gah da sivrişib sapdan çıxardı. Lakin balaca 

Firəngiz həvəsdən düşməz, iynəni saplayıb parçanı yenidən əlinə 

alardı.  

İllər bir-birini əvəz etdi. Firəngiz böyüdü. Əvvəllər sözünə 

baxmayan iynə-sap da onun ən yaxın sirdaşına çevrildi. Indi o 

nəinki xırda naxışlar vurur, həm də anaya evin başqa işlərində də 

kömək edirdi. Onun əli ilə bəzədilən ağ parçalar evin divarlarında 

ən gözəl bəzəyə çevrilmişdi. Övladının bu fərasəti ananı daha da 

sevindirir, çalışırdı ki, onun marağı da özü ilə bərabər böyüsün, 

həyat yollarının bələdçisinə çevrilsin... 

Bir də görərdin Firəngizin səsi rayonun  yaxın kəndində 

yaşayan nənəsinin yanından gəlir. Onu bura çəkib gətirən 

nənəsinin ağ ərişlər üzərində toxuduğu milli kilimlər idi. O da 

beləcə nə vaxtsa müstəqil kilim qurub-toxumağı arzulayırdı. Belə 

də oldu. Firəngiz səkkizinci sinfi bitirdi. Əlvan naxışlar 

dünyasının möcüzəsi də özü ilə bərabər böyüdü. Bunun üçün çox 

da fikirləşmədi. Sənədlərini Yardımlıdakı 186 nömrəli kənd 

texniki peşə məktəbinin toxuculuq şöbəsinə təqdim etdi. Sənətin 

ona qaranlıq qalan sirlərinə isə burada yiyələndi. İstehsalat 

saatlarında təcrübəli toxuculardan çox öyrəndi. Ərişlərdən qopan 

nəğmə dolu səslər onun arzusunu daha da artırdı. Ömrünün 

nəğməli, rəngli dünyasına daha tez qovuşmağa tələsdi.  

 Xoşbəxt o adamdır ki, arzusu arzu olaraq qalmır. Arzu 

həqiqət olanda xoşbəxtlik çeşməsi daha da aşıb-daşır. Firəngizin 

xoşbəxtliyi də Yardımlı rayonundakı xalça sexinə toxucu kimi 

gəldiyi gündən başladı. Ona dəzgah etibar ediləndə isə sevincinin 

həddi-hüdudu olmadı... 

Firəngizlə iş yerində görüşdüm. Yeni kilim qururdu. 

Əllərini görmək belə mümkün deyildi. Bu qarabəniz, bəstəboy 

qızın diqqəti ancaq yeni qurduğu kilimin ərişlərində idi. Onu 

işdən sexin keyfiyyətçisi Zakir Ağayevin səsi ayırdı.  

Düzü, bu təvazökar qızdan müsahibə almaq bir o qədər də 

asan olmadı. Cidd-cəhdimizi görüb dedi:  

–Altı ildir bu sexdə işləyirəm. Bu illər ərzində ən çox 

yadımda qalan kollektivin bir-birinə qarşı səmimi və mehriban 

münasibəti olub. Mehribanlıq olan yerdə isə uğur asan qazanılır. 

Mən planı həmişə artıqlaması ilə yerinə yetirmişəm. Ötən il 

toxuduğum kilimlər yüksək keyfiyyətə layiq görülüb. Bu il də 

həmçinin. Bu il həm də kvartal planına 133 faiz əməl etmişəm. 

Firəngiz Ağayeva inamla danışırdı. Hiss edirdim ki, öz 

gücünə və işinə arxayındır. Verdiyi vədi artıqlaması ilə yerinə 

yetirəcək.  O, bir ictimaiyyətçi kimi də fəal və çalışqandır. Yaxşı 

ictimaiyyətçilər isə sözübütöv olurlar.  

 Firəngiz Ağayevadan bu duyğularla ayrılıram. 

Gözlərindəki qaynarlığı, işindəki vüsəti isə unuda bilmirəm. 

 

                                                                      Aprel, 1985 

VƏTƏN HƏSRƏTLİ TARİX POZULMAYACAQ  
 

İnsan yaddaşlara bir də onunla həkk olunur ki, tutduğu 

vəzifədən və mövqedən asılı olmayaraq sözün həqiqi mənasında 

yurdunu düşünür, dar gündə həmvətənlərinə dayaq olur, bütün 

məqamlarda dövlətin mənfeyini hər şeydən üstün tutur. Bu cür 

adamlar unudulmur, zaman-zaman gördüyü işlərlə xatırlanır. 

Haqqında söz açacağım Musa Musayev də, məhz belə 

insanlardandır. Sadədir, lakin çox tələbkardır. Savadlıdır, bu 

savadı əhatəsində olan adamlara da aşılayandır. Təşkilatçıdır, ən 

ağır məqamlarda insanları bir amal uğrunda mübarizəyə 

səsləməyi bacarandır. 

1988-ci ildən Musa Musayevi tanıyıram. Bu vaxt ərzində 

“Musayevin qarajı” kimi tanıdığım 4 nömrəli Ərazi Nəqliyyat 

Kontorunun uğurlarından dəfələrlə yazmışam. Nümunəvi 

müəssisə yaratdığı, iqtisadi uğurlar zirvəsinə qalxdığı, gördüyü 

hər bir işdən zövq almağı da həmin yazılarda əksini tapıb. 

Tanıdığım müddət ərzində çox görüşlərimiz olub. 90-cı illər 

ölkəmiz üçün çox acınacaqlı keçib. Ölkədaxili çəkişmələr, 

ermənilərin ərazilərimizə silahlı  basqınları demək olar böyük bir 

boşluq yaratmışdı. Azərbaycan hər tərəfdən hücumlara və 

təzyiqlərə məruz qalmışdı. Belə bir məqamda bütün varlığı ilə 

yurda bağlı Musa Musayev biganə qala bilməzdi. Bir tərəfdən 

Qarabağdan gələn qanlı xəbərlər, bir tərəfdən Kəlbəcər, Tovuz, 

Qazax tərəfdə baş verən hadisələr, digər tərəfdən isə doğulduğu 

Naxçıvandakı gərgin vəziyyət onu rahat buraxmırdı. Demək olar 

ki, 91–92-ci illərdə onun yuxusu ərşə çəkilmişdi.  

Gərginlik Heydər Əliyevin Naxçıvan məclisinə sədrlik 

etdiyi müddətdə daha da artdı. Daxili qüvvələr ona sərbəst 

fəaliyyət göstərməyə imkan vermirdi. Bir yandan ermənilərin 

Naxçıvana amansız hücumları, bir yandan isə daxildən baş 

qaldıran məkrli insanlar Naxçıvan əhalisini sözün həqiqi 

mənasında böyük gərginlik içərisində saxlayırdı. Həmin dövrdə 

Azərbaycana rəhbərlik edənlərin Naxçıvana ögey münasibəti də 

vəziyyəti ağırlaşdırırdı.  Azərbaycan tarixində şərəfli yer tutan bu 

qədim diyar sanki bilərəkdən unudulmuşdu və ya insanların 

yaddaşından bu yurdu silməyə cəhd göstərilirdi. Hətta, iş o yerə 

çatmışdı ki, Naxçıvandan kənarda yaşayan naxçıvanlılar belə, öz 

yurdlarından, qohum-əqrəbalarından xəbər tuta bilmirdi. Hər 

tərəfdən güllə yağışı altında olan Naxçıvana isə dövlət 

səviyyəsində heç bir kömək göstərilmirdi. Təbii ki, xalq hərəkatı 

adı altında hakimiyyəti zəbt edənlər ilk növbədə Heydər Əliyevə 

qısqanclıq zəminində Naxçıvanı özləri blokada vəziyyətində 

saxlamağa üstünlük verirdilər. Bunlar hamısı dar düşüncənin, 

səriştəsiz siyasətin və ölçüyə gəlməyən şəxsi ambisiyanın nəticəsi 

idi. Lakin tək Naxçıvanın deyil, bütöv Azərbaycan sakinlərinin 

Heydər Əliyevə məhəbbəti və naxçıvanlılara hörməti ən güclü 

silah olaraq yaranmış blokadanı dağıtdı, Naxçıvanı erməni 

basqınlarından və daxili təzyiqlərdən qurtara bildi. Məhz, belə bir 

vaxtda Musa Musayev bütün təşkilatlara müracit etdi. 

Naxçıvandan xəbər bilmək üçün hər yana soraq saldı. Yurddan 

xəbər bilmək istəyi həmin vaxtlar Gəncədə yaşayan naxçıvanlı 

ziyalıları, sadə insanları bir yerə toplaşmaq məcburiyyətində 

qoydu. Ünvan isə Gəncə Alimlər evi seçildi. Maraqlı burası idi 

ki, bu ünvana təkcə naxçıvanlılar yox, gəncəlilər, eləcə də ətraf 

bölgələrin sakinləri də toplaşırdı. Hamı eşitdiklərini burada bir-

birinə deyir və nə etmək lazım olduğunu da burda 

qərarlaşdırırdılar. Beləcə də günün birində bura yığılan insanların 

arzusu nəzərə alınaraq, Naxçıvana yardım adlı bir hüquqi 

cəmiyyətin formalaşması təklifi də səsləndi. Yəni, az sonra 

“Naxçıvana Yardım Xeyriyyə Cəmiyyəti” yaradıldı. Hamı bir 

nəfər kimi Musa Musayevi sözügedən cəmiyyətdə sədr görmək 

istəyirdi. Lakin bu təvazökar insan bundan imtina etdi və 

müavinliklə kifayətləndi. Çünki onu daha gərgin işlər gözləyirdi. 

Gəncə bütün döyüş bölgələrinin ümid yeri olduğundan hərbi 

texnika, eyni zamanda zirehli texnikalar, məhz Musayevin 

qarajında təmir edilir, yenidən cəbhəyə göndərilirdi. Başı pozuq 

və avtomat silahlarla silahlanmış bir qrup adam nə qədər bu işə 

əngəl olmaq istəsə belə, Musayev “hər şey cəbhə üçün” devizini 



  

 246 

Qalib Rəhimli 

əldə rəhbər tutaraq heç nəyə məhəl qoymadan hərbi texnikanı 

təcili təmir etdirir, sıradan çıxan ehtiyat hissələrini yenisi ilə əvəz 

edib cəbhəyə göndərirdi.  Ətrafına kifayət qədər ziyalı yığışan 

cəmiyyət üzvləri isə ölkənin ayrı-ayrı bölgələrini təmsil edirdi. 

Məqsəd isə darda olan vətən torpağının müdafiəsinə kömək 

göstərmək idi. Belə ülvi niyyətlə fəaliyyətə başlayan cəmiyyət 

başqa cəbhə bölgələri ilə yanaşı Naxçıvanla da əlaqələri qurmağa 

başladı. Naxçıvanla Gəncə arasında əlaqələri qurmaq missiyasını 

isə cəngavər döyüşçü–Urfulla Qurbanov yerinə yetirdi. O həm də 

Heydər Əliyevin inam göstərdiyi səlahiyyətli nümayəndə idi. 

Həmin günləri Urfulla Qurbanov belə xatırlayır: 

–Musa Musayev “Cəmiyyətin” sədri olmasa da, ən aparıcı 

qüvvəsi idi. Müxtəlif yerlərdən, müxtəlif yollarla əldə edilən 

silah-sursatı, geyim ləvazimatını və ərzaq məhsullarını yalnız bu 

qorxmaz insanın rəhbərlik etdiyi nəqliyyat müəssisəsinin 

avtomaşınları ilə Gəncə hava limanına daşıyırdıq. Yol boyu 

ortaya çıxan maneələri də bu adamın gücü ilə dəf edirdik. O, 

şəxsi nüfuzundan bu işlər üçün gen-bol istifadə edirdi. Ərklə 

şəhər rəhbərliyində sözünü deyir və yolda saxlanan maşınların 

hava limanına çatmasını təmin edirdi. Əgər Musa dayının 

təşkilatçılığı və qorxmazlığı olmasaydı, biz bu işləri gerçəkləşdirə 

bilməzdik. Sürücülər ona hədsiz hörmət göstərdiyindən hər hansı 

gərginliyi də dəf etməyi bacarırdı. Bir sözlə, əldə edilən və 

Naxçıvan üçün son dərəcə gərəkli olan nə varsa, hamısı Musa 

dayının rəhbərlik etdiyi sürücülərin vasitəsilə hava limanına 

çatdırıldı. 

Bu qısa, lakin dəyərli fikirlər bir daha sübut edir ki, Musa 

Musayev nə tutduğu vəzifəni itirmək, nə də kiminsə qəzəbinə 

gəlmək qorxusu yaşamayıb. Yaşadığı tək bir istək isə, Vətənə dar 

gündə kömək olmaq, gündən-günə nüfuzu artan Heydər Əliyevə 

dəstək vermək olub. Bunu da layiqincə bacarıb. Xidmətləri tək 

bununla da bitmir. Həmin cəmiyyətin möhkəmlənməsi, Gəncə ilə 

Naxçıvanın dar gündə bir-birinə dayaq olması, bu insanın tarix 

boyu yaşayacaq xidmətidir və təmənnasız göstərilən bu xidmət 

isə 82 yaşlı bir insanın ömür yolunun ən parlaq səhifəsidir. 

Bu gün ətrafında 120 nəfərdən artıq qeyrətli vətənpərvər 

toplayan cəmiyyətin kifayət qədər maneələri dəf etməsi də məhz 

bu insanın gərgin zəhmətinin məhsuludur. İndinin özündə də 

Musa Musayev dövlətə sədaqətini, insanlara münasibətini 

birmənalı şəkildə göstərir. Ətrafında yığışan adamlara öz 

nəsihətlərini verməkdın yorulmur. Min bir zəhmət bahasına 

qurulan dövlətimizin bu gününə çox sevinir. Hər an uğurlarımızı 

təhlil edir və dövlətin daha da qüdrətlənməsi üçün təklif və 

arzularını bildirir. Elə YAP Gəncə şəhər  təşkilatının 

yaranmasında da Musayev sinəsini qabağa verənlərdən oldu. 

Partiyanın təsis yığıncağında idarə heyətinin və şuranın üzvü 

seçilən ağsaqqal siyasi savadı, qazandığı nüfuz və təşkilatçılğı 

hesabına bu siyası təşkilatın möhkəmlənməsi üçün ciddi addımlar 

da atdı. Bu gün kifayət qədər böyük gücə malik partiyanın şəhər 

təşkilatında onun adı hörmətlə çəkilir, zəhməti minnətdarlıqla yad 

eilir. 

Bu məqamda tarixə nəzər salmaq yerinə düşər. 1993-cü ilin 

narahat mart günləri idi. Vətəndaş müharibəsinin işartıları 

görünməyə başlayrdı. Surət Hüseynovun silahlı dəstəsi ilə 

mövcud hakimiyyət qarşı-qarşıya dayanmışdı. Cəbhə bölgəsində 

isə uğursuzluq çoxalırdı. Rəhim Qazıyev də Surət Hüseynovun 

tərəfinə keçmişdi. O vaxtkı Baş Nazir Pənah Hüseynovun şəhər 

fəalları ilə keçirdiyi yığıncaq, hədə-qorxu dolu çıxışlar da nəticə 

vermirdi. Belə olan halda Musa Musayev təklif edir ki, şəhər 

ağsaqqalları Surət Hüseynovla görüşsünlər. Qardaş qırğınına yol 

verməmək üçün ağsaqqallar nüfuzlarından istifadə etsinlər. Təklif 

qəbul edilir, Musayev başda olmaqla bir qrup ağsaqqal Surət 

Hüseynovla görüşür. Həmin görüşün nəticəsi olaraq 4 ay bu 

mövzuya qayıdılmır və şəhərdə əmin-amanlıq hökm sürür. 

Onu da demək istəyirəm ki, sadəlik insanın böyüklüyü, 

savad dünya görüşünün zənginliyi, təşkilatçılıq isə onun yaşından 

asılı olmayaraq ağsaqqallığı deməkdir. Cəmiyyədə bu cür 

insanlar nə qədər çox olsa, problem də bir o qədər azalar. Bütün 

bunların hamısı Musa Musayev də var idi. 

  Musa Musayevin daha bir tarixi qəhrəmanlığı isə, Talış-

Muğan respublikası xülyasına düşən Əlikram Hümmətovu 

Gəncədən qovmasıdır. Həmin məqam tarix olaraq Gəncədə 

hamının yaddaşına əbədi hopub. O zamankı baş nazir Surət 

Hüseynovun iştirak etdiyi yığıncaqda Musa Musayev çox böyük 

cəsarətlə Əlikram Hümbətovun xəyanətkar çıxışını yarımçıq 

kəsərək onu tribunadan düşməyə məcbur edib. Hamıya məlum 

olan bu hadisəni təfsilatı ilə danışmağa ehtiyac duymasam da tək 

onu deməyi borc bilirəm ki, elə o yığıncaqda Musa  Musayev hər 

cür faciə ilə qarşılaşa bilərdi. Vətənin bütövlüyünə sevgi, Heydər 

Əliyevə və onun qurduğu dövlətə sonsuz sayğı, onu bu addımı 

atmağa vadar etdi. Deməli, bu hərəkət Musa Musayevin içindən 

gəldi. İçəridə qaynayan sözü isə heç kimin boğmağa cəsarəti 

çatmadı.  

Musa Musayev özünü dərk edəndən bu günədək xeyirxah 

işlər görüb. Əkib becərib, tikib-qurub. Haram tikə yeməyib. 

Mayası halallıqdan yoğrulan bu adam halallığa doğru getdiyi 

yolda da büdrəməyib. Çətin aşırımları, daşlı-kəsəkli yolları böyük 

əziyyətlər bahasına olsa da keçib. Təkcə 1950-ci ildən təyinatla 

gəldiyi Gəncədəki ilk iş günündən bu günədək keçdiyi ömür 

yoluna nəzər salmaq bəs edər ki, onun necə insan oduğu hamı 

üçün aydınlaşsın. Ölkəmizdə, o cümlədən onun işlədiyi ən çətin 

kollektivlərdə ermənilər çoxluq təşkil etsə də,  məkrli 

niyyətlərindən əl çəkməsələr də bu ayıq-sayıq adamı çaşdıra 

bilməyiblər.  

Ən önəmli faktlardan biri də Musa Musayevin yarım əsrdən 

artıq tək bir məssisəyə, 4 saylı Ərazi Nəqliyyat Kontoruna 

rəhbərlik etməsidir. Bu müəssisədə fəaliyyətinin ilk günündən 

tikib-qurub, idarəni gülə-gülüstana döndərib. İlk növbədə işçilərə 

normal iş şəraiti yaradıb. Qocaya övlad, cavanlara qardaş, 

gənclərə isə ata məhəbbətini heç vaxt əsirgəməyib. Beləcə də 

işini düzgün qura bildiyi üçün uğur qazanmaq ona çətin olmayıb. 

İqtisadi uğurların hamısı nizam-intizamdan qaynaqlanıb. Elə bu 

səbəbdən də müəssisənin gətirdiyi gəlir dillər əzbərinə çevrilib. 

Musa Musayevin yaşadığı və işlədiyi dövrdə zəhməti də layiqincə 

qiymətləndirilib. Respublik Ali Sovetinin fəxrifərmanı, “Şərəf 

nişanı” və iki dəfə “Qırmızı Əmək Bayrağı” ordeni ilə təltif 

edilib. 

Əslində 82 yaşlı bu insanın hər günü bir tarixdir. 

Sadəlikdən, səmimiyyətdən bir də Vətənə əbədi sevgidən yazılan 

tarix isə həmişə yaşayacaq.  

 

6 sentyabr, 2007-ci il 

YETƏR 

  

Orta məktəbi bitirmək haqqında attestat almaq növbəsi 

Yetər Mustafayevaya çatanda məktəb direktoru onun 

qiymətlərinə ötəri nəzər saldı. Hamısı yüksək idi. Yetər ona 

yaxınlaşanda isə: 

–Təbrik edirəm, – dedi.  

–Fikrin nədi, qızım? Hansı ali məktəbə daxil olmaq 

istəyirsən? 

Yetər bu sualdan diksinən kimi oldu.  Hətta bir az tutuldu 

da. “Bu nədir, elə bil hamı bir söz əzbərləyib, hamı eyni şeyi 

soruşur”. O qətiyyətlə: 

–Hələ bilmirəm, müəllim, – dedi.– Bəlkə, qalıb sovxozda 

işlədim. 

–Yaxşı fikirdir, qızım. Torpağa ümid aparan heç vaxt 

naümid qalmaz. Bir qat zəhmətə on qat əvəz verib bu torpaq. 

Sənə uğurlar arzulayıram. 

Bu söhbət 1977-ci ildə olub, Yetər onuncu sinfi bitirəndə. 

İlk baxımdan adama yovuşmaz təsiri bağışlayan bu qıza, onun 

iradəsinə həsəd aparmaya bilməzdim. 

Bu dəfə isə biz sahədə, iş üstündə görüşdük. Həyatından 

neçə səhifə açdıq. Gözlərindən ömrünə yazılan neçə mənalı illəri 

oxuduq. Günəşin istisindən yanıb, qışın şaxtasında donan əlləri 

ömrünə silinməz naxışlar həkk edib. Ötən lki məhsul dərimində 

Yetər ən yüksək göstəriciyə nail olub. Öhdəsində olan bir hektar 

bağın məhsul verən hissəsindən 3 ton 70 kiloqram əvəzinə 10 ton 

160 kiloqram keyfiyyətli üzüm dərib. 

Yetərin yarış dostu  Solmaz Məmmədova öz ürək sözlərini 

belə ifadə etdi: 

–İki ildir ki, onunla yarışıram. Hər il də qalib kimi öndə 

gedir. Bu, məni kədərləndirmir, əksinə işimə olan tələbkarlığımı 

daha da artırır. Yetər qayğıkeş və mehribandır. Mən çəkinmədən 

onu “od parçası” adlandırardım. Axı o, dincliyin nə olduğunu 

bilmir. Öz sahəsində becərmə işləri başa çatıb. İndi isə, 

gördüyünüz kimi, başqa yoldaşlarına kömək edir. 

Qazax rayonundakı Dimitrov adına sovxozun komsomol 

komitəsinin katibi Səhrəd Carçalov da ondan razılığını bildirdi: 

–Yetər kollektivin sevimlisidir. Onun mayası zəhmətlə 

yoğrulub. Qəlbindəki bu odun hərarəti onu daha işgüzar, daha 

çalışqan edib. Komsomol təşkilatının büro üzvü kimi də öz işinin 

öhdəsindən bacarıqla gəlir. 

Axşam toranlığı düşür. Bağların arasından qız-gəlinlərin 

şən gülüş sədaları gəlir. Zəhmət ətirli, zəhmət soraqlı nəğmələr 

eşidilir. Biz söhbətimizi yol boyu davam etdirirdik. Təhsili ilə 

maraqlanıram. Bir an baxışları uzaqlara dikilir. Handan-hana 

dillənir: “Oxuyuram. Özü də qiyabi. M. A. Əliyev adına 

Azərbaycan Dövlət İncəsənət İnstitutunda, mədəni-maarif 

fakültəsinin IV kurs tələbəsiyəm”. 

Artıq evlərinə çatmışdıq. Həyət qapısında atası Kamil əmi 

ilə rastlaşdıq. Səmimi və mehriban adamdır. Sovxozda sürücü 

işləyir. İşindən razıdır. Bir azdan anası Lətifə xala da işdən gəldi. 

O da üzümçüdür. Mən Lətifə xala ilə, Kamil əmi ilə qızları 

barədə söhbət etdim.  Ata qürur hissi ilə dedi: 

–Həyatda hər şey ola bilər. Yetərin bu günü məni ata kimi 

çox sevindirir. O öz ağlı, öz hökmü ilə hərəkət etdi. İndi bilirəm 

ki, qızım uğurlu bir yolun yolçusudur. 

Yetərin əməyə,  torpağa olan hədsiz məhəbbəti layiqincə 

qiymətləndirilib. Rayon partiya və komsomol komitələrinin Fəxri 

fərmanları ilə təltif edilib. Dəfələrlə pul mükafatına və qiymətli 

hədiyyələrə layiq görülüb. 

Bunlar onu arxayınlaşdırmayıb. Əksinə, işə, zəhmətə olan 

bağlılığını daha da artırıb. Yetərdən ayrılsam da öz-özümə 

pıçıldayıram: “Yetər, doğrudan da, xoşbəxtdir O öz istəyinin 

arxasınca gedib, ömrün uğur hekayəsini torpaqdan başlayıb.” 

 

                                                           İyul, 1984 

O DA KÖMƏYİNİ ƏSİRGƏMƏDİ  
 

Qazax rayonunun Kəmərli kəndi artıq beşinci ildir ki, 

gərgin və çətin günlərini yaşayır. Zamanın kənd camaatının 

alnına yazdığı iqtisadi çətinlik bir tərəfdən, torpaqlarına dikilmiş 

düşmən gözlər isə digər tərəfdən onların şirin və qayğısız 

həyatlarına güclü narahatlıq gətirmişdir. Bu gün imkanı çatan, 

hardasa sözü eşidilən və ya ürəyində vətən eşqi, toraq 

müqəddəsliyi olanların hamısı üç tərəfdən ermənilərin əhatəsində 

yerləşmiş Kəmərli kəndinə bacardıqları qədər kömək edir, 

döyüşçülərin əhvali-ruhiyyəsinin yüksək olması üçün əllərindən 

gələni əsirgəmirlər. Belə işlərdən birini isə ötən günlərdə Gəncə 

Avtomobil zavodunun avtokrançısı Aydın Qafarov gördü. 

Kimdir Aydın Qafarov? Öz halal zəhməti ilə dolanan, orta 

yaşlı adi sürücü. Üç ildən artıqdır ki, Avtomobil zavodunun 

nəqliyyat sexində işləyir. İşgüzarlığı, duzlu-məzəli zarafatları ilə 

yoldaşlarının da sevimlisinə çevrilib. O qədər sadə və təmiz ürəyi 

var ki, iş yoldaşlarından yaş fərqinə varmadan hamı onunla açıq 

danışır, özlərinə xas zarafatlarını belə etməkdən çəkinmirlər. 

Yaxşı işinə, öhdəsinə düşən hər hansı tapşırığı vaxtından tez 

yerinə yetirməsinə görə də həmişə fərqlənib. Onun iki oğlu isə 

Goranboy rayonunda milli ordu sıralarında xidmət edir. Hər iki 

oğul da qarşısına bircə məqsəd qoyub. Vətən torpağının bir 

qarışını belə yırtıcılara verməmək. Aydın kişi oğullarının xidmət 

etdiyi batalyondan xoş söz eşidəndə qəlbi sevincdən dağa dönür. 

Başa düşür ki, yayılan bu xəbərdə onun balalarının da zəhməti az 

olmur. 

Məhz elə bu keyfiyyətlərinə görə də milli ordunun Kəmərli 

kəndindəki bölməsinin ehtiyaclarını ödəmək üçün müdiriyyət 

onun idarə etdiyi 77-26 AFH nömrəli “ZİL” avtokranı həmin 

kəndə ezam etdi. Bu tapşırığa da  Aydın kişi özünə məxsus 

səmimilik və sadəliklə yanaşdı. Səhər saat 10-da yola düşən 

maşın 2 saat yarımdan sonra döyüşçülərin yanında oldu. 150 

kilometrlik yolu yorğunluq və narahatlıq hiss emədən başa vuran 

Aydın kişinin gəlişi  bölmə komandiri Zəlimxan Mustafayevin, 

komandirin müavini Nizami Bəbirovun, eləcə də bütün bölmə 

əməkdaşlarının hamısının sevincinə və razılığına səbəb oldu. 

Aydın kişi burada da vaxt itirmədən üzərinə düşən vəzifəni yerinə 

yetirdi. İş başa çatanda isə onun sifətindəki sevinc işartıları daha 

qabarıq göründü. Çünki o, həmin gün özünü oğulları ilə bir 

cəbhədə hiss etmişdi. Böyüdüb ərsəyə çatdırdığı balaları sinəsinə 

sıxdığı silahla, özü isə sükanının arxasında həmişə sayıq əyləşdiyi 

avtokranı ilə torpaq uğrunda döyüşənlərin köməyinə, müdafiəsinə 

gəlmişdi. 

Yeri gəlmişkən onu da deyim ki Avtomobil zavodunun 

texnikalarının əksəriyyəti milli ordunun sərhəd rayonlarındakı 

bölmələrinin sərəncamındadır. Necə deyərlər, varını verən 

utanmaz. İstər ağır qoşqu maşınları, istərsə də yüngül minik 

maşınları, həmçinin döyüşçülərə lazım olan geyİm ləvazimatları 

ilə də lazım olan məqamlarda kömək göstərə bilirlər. Əgər 

şəhərimizin bütün sənaye müəssisələri öz imkanları çatan işlə 

təzəcə yaranmaqda olan milli ordumuza kömək edə biləslər, 

şübhəsiz, qələbəmiz bir o qədər də tezləşir. 

Redaksiyadan: Aydın kişinin haqqında bu yazını təzəcə 

hazırlamışdım ki, qəfil bir xəbər hamımızı sarsıtdı. Onun Gəncə 

batalyonunda xidmət edən balası ordunun gücləndiriilməsi 

naminə razılaşdırılaraq keçirilən əməliyyatda faciəli surətdə həlak 

olmuşdur.  Balalarının milli orduda xidmətləri ilə öyünən və öz 

halal zəhmətindən başqa ayrı gəlir mənbəyi tanımayan Aydın 

kişinin keçirdiyi sarsıntı, sinəsinə çəkilən oğul dağı redaksiyanın 

kollektivini də məyus etdi.  

Sənin oğlun da Vətənin azadlığı naminə həlak olan qeyrətli 

şəhidlərimizdən biridir, Aydın kişi. Ulu Tanrı onun yerdə qalan 

üç əkiz körpəsini pənahında saxlasın. Atalarının keçdiyi şərəfli 

ömür yolu balalar üçün örnək olsun. Başını dik tut, Aydın kişi. 

Torpağımız uğrunda şəhid olan igid oğlunun qəbri nurla dolsun. 

O, tək sənin yox, vətənin axırıncı şəhidi olsun. 

 

29 aprel, 1992-ci il 

XEYİRXAHLIQ ONUN HƏYAT DEVİZİDİR  

  

Bu gün cəmiyyət elə bir mərhələdədir ki, yaxşı adamlara, 

xeyirxah insanlara doğrudan da böyük ehtiyac duyulur. İqtisadi 

çətinliklər, respublikamıza qarşı aparılan işğalçı müharibənin 

gətirdiyi fəlakətlər, günbəgün tariximizə yazılan cavan şəhid 

adları, sözün həqiqi mənasında, elə bir çətinlik yaradıb ki, adam 

özünə heç cür çıxış yolu tapa bilmir. 

 Nə yaxşı ki, cəmiyyətimiz yaxşılardan xali deyil. 

Çətinliklə üzləşən adamlarımıza qayğı göstərmək, onlara qarşı 

mərhəmətli və səxavətli olmaq artıq bir adət şəklini alıb. Bax, 

belə olan halda adamın yaşamaq eşqi də güclənir, qələbəyə inamı 

da. Hiss edirsən ki, düşdüyün böhranlı vəziyyətdə sən tək 

deyilsən. Millətinin qeyrətli oğul və qızları səni dərk edir, 

şəraitini yaxşılaşdırmağa çalışır. Bu baxımdan şəhərimizdəki 

Xalça icarə kombinatına rəhbərlik edən Vaqif Məhərrəmovun 

əziyyəti sözün həqiqi mənasında, ölçüyə gəlməzdir. Bu həmin 

Vaqif müəllimdir ki, bütün zamanlarda xeyirxahlığı ilə ad 

qazanıb. Ünvanına üz tutanın heç birinin vəzifəsindən, 

səviyyəsindən, dolanışıq şəraitindən asılı olmayaraq narazı yola 

salmayıb.  

İndinin özündə də o, xeyirxah əməllərindən usanmayıb. 

Yaxşı başa düşüb ki, əgər qeyrətli oğullarımız, qızlarımız silaha 

sarılıb ön cəbhələrdə azğın düşmənlə ölüm-dirim müharibəsinə 

giribsə, bizim arxa cəbhədə dayanıb nəyisə gözləməyə haqqımız 

yoxdur. Elə bu səbəbdən də rəhbərlik etdiyi kombinatın 

nümayəndələri tez-tez ön cəbhəyə gedir, əsgərlərimizə dadlı-ləziz 

ev xörəkləri, meyvə və sair ərzaq məhsulları apararaq bir növ 

onlara dayaq olduqlarInı bildirirlər.  

Məqsədim Vaqif Məhərrəmovun bütün xeyirxahlıq 

əməllərini sadalamaq deyil. Onsuz da onun çəkdiyi zəhmət 

qədirbilən Gəncə ictimaiyyətinə yaxşı məlumdur. İstəyirik bu 

yazıda 21 yaşlı Lətafət Həsənzadəyə göstərdiyi qayğıdan söhbət 

açaq.  

Lətafət xalça kombinarında fəhlə işləyirdi. Müəssisənin 

qabaqcıl və intizamlı işçilərindən idi. Tale elə gətirdi ki, iş 

zamanı ağır zərbədən bel sümüyü zədələndi. Bir il iki ay xəstə 

yatdı. Kombinat maddi cəhətdən ona nə qədər kömək etsə də 

səhhətində heç bir irəliləyiş hiss edilmədi. Sağlamlığını itirmiş bu 

qız haqqında “Tomris” analar və bacılar cəmiyyətinə də məlumat 

daxil oldu. Elə həmin an cəmiyyətin yığıncağı çağırılır və və bu 

gənc qıza necə olur-olsun kömək etmək lazım gəldiyi bildirilir. 

Dərhal həkimlərlə məsləhətləşmələr aparılır. Məlum olur ki, 

Lətafət müalicə olunub bu bəladan qurtara bilər. Elə bu xəbərin 

sevinci ilə də cəmiyyətin üzvləri Vaqif Məhərrəmova müraciət 

edir. Vaqif müəllim həmin müraciəti səmim qəbul edərək deyir 

ki, əgər doğrudan da Lətafətin səhətində yaxşılığa doğru bir 

dönüş yaranacaqsa ona nəinki kombinatın hesabından, öz şəxsi 

vəsaitimdən də kömək etməyə hazıram. Bu sözdən sonra o, 

“Tomris” analar və bacılar cəmiyyətinin nümayəndələrinin 

yanındaca Moskvaya Burdenko adına xəstəxananın baş həkiminə 

zəng vurur. Həkim xəstəliyə aid bütün sənədlərin göndərilməsinin 

zəruriliyini bildirir. Vaxt itirilmədən Lətafətin bütün sənədləri 

kombinatın işçilərindən biri ilə Moskvaya göndərilir. Xəbər gələn 

kimi Lətafətin Moskvaya yola düşməsinə hazırlıq görülməyə 

başlayır. Kombinat 280 min manat onun müalicəsi üçün, 50 min 

manat isə yolda xərcləmək üçün pul ayırır.  

İndi Lətafət Moskvada bel və beyin əsəbləri xəstəxanasının 

neyrocərrahiyyə şöbəsində müalicə olunur. Artıq birinci 

cərrahiyyə əməliyyatından uğurla çıxıb. 

Vaqif Məhərrəmov özü bir neçə dəfə Moskvaya Lətafətin 

yanına gedib. Həkimlərlə ətraflı söhbət eləyib. Bir daha inanıb ki, 

özünün və kombinatın bütün işçilərinin elədiyi xeyirxahlıq hədər 

deyil. Xəstənin yanına da heç vaxt əliboş getməyib. Necə 

lazımsa, bazarlıq edib, əlavə pulla kömək göstərib. 

Bu gün Lətafət kimi imkansız, çətin vəziyyətdə olan, hər 

hansı bir problemin həll edilməsində çıxılmaz vəziyyətdə qalan 

adamlarımız çoxdur. Onların hər birinə qayğı göstərmək, kömək 

olmaq lazımdır. Bəs bunu vəziyyətimizin son dərəcə ağır olduğu, 

iqtisadiyyatımızın böhran keçirdiyi vaxtda kim etməlidir? 

Əlbəttə,  Vaqif Məhərrəmov kimi xeyirxah adamlar. Çox arzu 

edərdik ki, bu cür xeyirxah hisslərlə yaşayan adamlarımızın sayı 

çox olsun. Elin, obanın dar günündə öz millətinin balalarına 

kömək olmağı bacarsınlar. 

 

                                                                    Fevral, 1993 

YOL POLİSİ:  

BU GÜNÜN GERÇƏKLİYİ  
 

Çapay Əhmədov 1956-cı ildə Gəncədə anadan olub. 5 

nömrəli orta məktəbi bitirib. Bir müddət Rusiyanın ayrı-ayrı 

şəhərlərində milis nəfəri kimi çalışıb. 1984-cü ildə Krasnodar 

şəhərindəki Dövlət yol polisi məktəbinin əyani şöbəsini bitirib. 

Həmin il leytenant rütbəsi alaraq Gəncədə dövlət yol polisi 

şöbəsində baş müfəttiş vəzifəsinə işə düzəlb. Bölük komandirinin 

müavini, bölük komandiri, baş dövlət yol polisi müfəttişi kimi 

vəzifələrdə çalışıb. 

1991-ci ildə Volqoqrad Polis Akademiyasının üçüncü 

kursuna qəbul olub. indi axırıncı kursun dinləyicisidir. Hazırda 

isə Gəncə Şəhər Dövlət Yol Polisi şöbəsinin rəisi vəzifəsində  

işləyir. Polis kapitanıdır. Ailəlidir, 3 uşaq atasıdr. 

–Çapay müəllim, gəlin şərtləşək ki, çox səmimi və təbii 

danışacağıq, Yəni düzü-düz, əyrini-əyri deyəcəyik. Etirazınız 

yoxdursa söhbətə başlayaq. 

–Buyurun 

–Çapay müəllim, bu gün, doğrudan da, xalqımız 

hərtərəfli gərginlik içərisində yaşayır. Müharibə qayğıları, 

iqtisadi çətinlik, daxili sabitliyin tez-tez pozulması onsuz da 

çox olan problemlərin sayını artırıb. Gəncədə isə gərginlik 

daha çox hiss edilir. Belə şəraitdə şübhəsiz ki, sizin də 

problem və qayğılarınz yox deyildir. 

–Ötən illərə baxanda bu gün doğrudan da dediyiniz kimi 

gərginlik həddən artıqdır və bütün sahələrdə lazımi səviyyədə iş 

aparmaq çətindir. Əvvəllər şəxsi heyətimiz az olsa da şəxsən 

bizim sahədə işlər rəvan gedirdi. Demək istəyirəm ki, qanunun 

ciddiliyini və aliliyini rəhbər tuturdular. İndi isə necə deyərlər 

pərakəndəlikdir. Əhali, o cümlədən sürücülər də çox narahatdır. 

Onların hər biri ilə dil tapmaq, ünsiyyət yaratmaq, etdiyi qanun 

pozuntusunu anlaşıqlı formada izah etmək lazım gəlir. Açığını 

deyim ki, son dərəcə ağır cəza tədbirləri görmək mümkün deyil. 

Məni düz başa düşün, hamınız bilirsiniz ki, qiymətlər sürətlə 

qalxır. Nəqliyyatı lazımi qaydada saxlamaq sürücülər üçün 

müəyyən çətinliklər yaradır. Təkərlər, ehtiyat hissələri bahadır. 

Belə olan halda sürücüdən maşını niyə nasaz vəziyyətdə idarə 

edirsən  sualına cavab istəyə bilmirik. 

–Etiraf edək ki, bu gün yol polisinin işləri də artır. 

Nəqliyyatın ahəngdar hərəkətinin tənzimlənməsi üçün sizin 

tərəfinizdən nə kimi tədbirlər həyata keçirilir? 

–Əvvəlcə onu deyim ki, 8-9 ay ərzində Gəncə şəhərində 4-5 

yol yenidən təmir edilib. Hamımız da yaxşı bilirik ki, təzə yol 

rahatlıq deməkdir. Həmin yolların lazım olan hərəkət nişanları ilə 

tənzimlənməsi də diqqət mərkəzində olmalıdır. Bu yol nişanlarını 

isə biz çox çətinliklə əldə edirik. Əvvəllər onları Rusiyanın ayrı-

ayrı şəhərlərindən alırdıq. İndi isə məlum olduğu kimi Rusiya 

bizə hərəkət nişanlarını, eləcə də lazım olan nizamlayıcıların heç 

birini göndərmir. Nişanları özümüz tapırıq. Məsələn, giriş 

qadağandır nişanı respublikada yoxdur. Vəziyyətdən çıxmaq 

üçün köhnə nişanların üzünə üzlük çəkilir və rənglənir. Yol 

nişanları həm yol polisinin işinin güzgüsü, həm də onların ən 

yaxın köməkçisidir. Əgər yol nişanları vaxtında və lazım olan 

yerlərdə qoyulsa, yol hərəkəti qaydalarının pozulması halları da  

bir o qədər az olar . 

–Respublikanın ikinci böyük şəhəri olan Gəncədə yol 

polisinin rəisi işləmək çətin deyil ki?  Xahis edirəm bugünkü 

şəraiti nəzərə alasınız. 

–Açığı bu gün Gəncə şəhərində yol polisinin rəisi işləmək 

çox çətindir. Əvvəla şəhərimiz gündən-günə böyüyür. Əhali və 

nəqliyyat çoxalır. Bir yandan da xidmət maşınlarımız çatışmır. 

Digər bir çətinlik isə onda yaranır ki, şəhərimizdə qaçqın 

sürücülər də çoxdur. Maşını saxlayıb sürücülük vəsiqəsini 

soruşduqda qəti və konkret cavab alırıq, vəsiqəm Kəlbəcərdə 

qalıb. Söz yox ki, həmin adamların qaçqınlığını nəzərə alıb 

müəyyən güzəştlər edirik. 

–Sizə hardansa xahiş, hədə-qorxu xarakterli zənglər 

olurmu? Axı bunlar da işə mane törədən səbəblərdir. 

–Bilirsiniz, bayaq dediyiniz kimi çox səmimi deyirəm, 

şəhərdə hamı məni yaxşı tanıyır. Mən də insani hissərdən uzaq 

deyiləm. Lakin hədə-qorxu gəlmək özünü kiminsə adamı, oğlu 

kimi qələmə vermək, bunlarla barışmıram. 

–Açıq deyək ki, bu gün şəhərdə nömrəsiz maşın yaman 

çoxalııb. Üstəlik maşınlara qanunun yol vermədiyi əlavə 

bəzəklər, rəngli şüşələr vurulur. Bununla əlaqədar görülən 

tədbirlər haqqında nə deyə bilərsiniz? 

–Bu mənim ürəyimdən xəbər verən sualdır. Çünki bizim 

işimizin mahiyyəti məhz bu sualla görünür. Faktlara müraciət 

edək. 1993-cü ilin 3 ayı ərzində 6 min 250 müxtəlif yol hərəkəti 

qaydalarının pozulması faktı qeydə alınıb. 1994-cü ildə isə bu 

rəqəm 7403 olub. 154 nəfər sərxoş sürücü olub. Bu rəqəm keçən 

ilə nisbətən xeyl artıb. Nömrəsiz avtomaşından söhbət saldınız. 

Nömrəsiz nəqliyyat idarə edən sürücülərdən 140 nəfər saxlanılıb. 

Onların 120-si sürücülük hüququndan məhrum edilib. Yerdə 

qalanlar isə 1800 manat cərimələnib. Rəngli şüşə məsələsinə 

gəldikdə isə əvvəllər Gəncə şəhərində bu hal çox idi. 3 ay ərzində 

174 sürücü rəngli şüşəyə görə saxlanılıb protokol tərtib edilib, 

inzibati qaydada hər biri cərimə edilib. Çox sürücülər bunu başa 

düşmür. Qəza vəziyyəti şəhərimizdə həddindən artıq çoxdur. 

Xətti kəsənlər 450 manat, qəza vəziyyəti yaradanlar isə 900 

manat cərimə olunurdular və yaxud qəza vəziyyətinə görə sürücü 

6 ay sürücülük hüququndan məhrum edilirdi. 

–Sərxoş halda avtomobili idarə edən, işıqforları 

gözləməyən, şəhərdaxili sürət qaydalarına əməl etməyən 

sürücülər haqqında nə qədər ciddi tədbirlər görülsə də bu 

haqda mətbuatda çıxış etsəniz də belə hallar azalmır.  Sizcə 

bu niyə belədir. Günah kimdədir?   

–Əlbəttə, sürücülərdə. Sərxoş sürücülər şəhərdə niyə artır? 

Bir fikir verin, axşamlar görün kababxanaların qabağında, şənlik 

evlərinin həyətində nə qədər maşın dayanır. Bunlar, şübhəsiz ki, 

imkanlı adamlardır. Gözünü məvacibə dikən fəhlə və yaxud 

ziyalı kababxanada 30-40 min manat hesab verə bilməz.  Yeyib-

içib vəziyyətlərini yaxşı eyləyəndən sonra da düşürlər şəhərin 



  

 260 

Qalib Rəhimli 

canına. Deməli, adamın özünün qabiliyyəti, abır-həyası da bu 

məsələlərdə az rol oynamır. Bunu başa düşmək çoxmu çətindir 

ki, içib sükan arxasında əyləşmək özünü də bədbəxt etməkdir,  

başqasını da. Lakin bunların da qarşısını alırıq. Dövlət yol 

polisinin əsas göstəricisi qəza hadisələrinin olmamasıdır. Bu il 

ötən ilə nisbətən 13 yol nəqliyyat hadisəsi azalıb. 

–Bəzən əməkdaşlarınız tərəfindən küçə hərəkəti 

qaydalarını pozan sürücülərə gözyumma halları da olur. Belə 

siqnallar sizə çatanda rəis hansı mövqedən çıxış edir? 

–Məhz belə hallara görə 9 ay ərzində 6 nəfər dövlət yol 

polisi şöbəsindən kənarlaşdırılıb, başqa işlərə keçirilib. Bu hallar 

bundan sonra da davam edərsə mövqeyim belə əməkdaşlara qarşı 

barışmaz olacaq. 

–Yol polisi və müharibə. Bu barədə nə deyərdiniz. 

Həmçinin gördüyünüz işlər nədən ibarətdir? 

–Bu günə qədər biz müxtəlif cəbhə bölgələrində istər fiziki 

qüvvə ilə, istərsə də müəyyən köməkliklərlə yaxından iştirak 

etmişik. Vaxtaşırı döyüşən hissələrin nəqliyyatla təmin olunması, 

xarab olanların təmir edilməsi, sırf bizim öhdəmizə düşür. Biz 

vətən torpağının azadlığı üçün nə etsək də  azdır. Əgər lazım 

gələrsə başda mən olmaqla sıravi əsgər kimi döyüşə belə hazırıq. 

–Deyirəm, bəlkə, elə bir sahə var ki, ona toxunmadıq. 

–Mənə elə gəlir ki, biz hər şeydən danışdıq. Deyiləsi 

sözlərimiz, fikirlərimiz isə çoxdur. Sağlıq olsun, növbəti 

görüşlərimizdə bir az da ətraflı danışarıq. 

 

28 aprel, 1994-cü il 

ON BEŞ İL KEÇDİ  

(Büllur zavodunda nə dəyişib?)  
 

Son zamanlara qədər şəhərimizdə yerləşən, əzəmətli və 

yaraşığı ilə diqqəti cəlb edən, adını dilimizə belə gətirə 

bilmədiyimiz Büllur zavodunun işindən, istehsal sahələrindən, 

adamların sosial-həyat şəraitlərindən yazmaq mümkün deyildi. 

Nə yaxşı ki, bu gün əvvəlki qadağalar yoxdur və hamı kimi 

jurnalistlər də müəssisənin daxili strukturuna bələd olmaqda 

çətinlik çəkmir. Bu, bir tərəfdən demokratiya deyilən fikirdən 

yaranmış zərurət idisə, digər tərəfdən də zamanın özünün həll 

etməyə qadir olduğu məsələ idi. Dəfələrlə Büllur zavodu 

haqqında yazmaq, onun istehsal sahələri ilə tanış olmaq istəsəm 

də buna nə bayaq dediyim səbəblər imkan verirdi, nə də zamanın 

qoyduğu köhnə qayda-qanunlar. Belə bir imkan bu günlərdə 

əlimə düşdü və  həmin imkanı itirmədən zavod haqqında daha 

ətraflı öyrənməyə çalışdım.  Yeri gəlmişkən deyim ki, bu 

günlərdə zavod özünün 15 illik yubileyini keçirdi.  

Azərbaycanda bu tipli zavodlardan ikincisi olan Büllur 

zavodunun kollektivinə şadlıq da yaraşırdı, sevinc də. Onların 

indiyə qədər qazandığı uğurlar çöhrələrində dolaşan sevinc 

işartılarında daha aydın əks olunurdu. Yubiley  şənliyinə, 

müəssisənin sevincinə şərik olmaqla şəhərin ayrı-ayrı 

təşkilatlarından da qonaqlar dəvət edilmişdi. Şadlığın ən yaxşı və 

yaddaqalan cəhətlərindən biri də o idi ki, artıq adamlar boğazdan 

yuxarı, rəsmi sözlərlə, haylı-küylü şüarlarla danışmır, öz səmimi 

və ürəkdən gələn sözlərini deyirdilər. Bir də o yaxşı idi ki 

zavodun işçiləri də, dəvət olunmuş qonaqlar da nə rəyasət 

heyətində əyləşən iclasçılara, nə də salona toplanıb müəyyən 

məqamlarda əl çalmağa borclu olan tamaşaçılara bənzəmirdi. Bu 

dəfə yubiley iştirakçılarının hamısı yüz cür naz-nemətlə bəzənmiş 

və milli adət-ənənələrimizə tam uyğun olan banket stolu 

arxasında toplaşmışdılar. 

Budur, ilk sözü “Evin” ağsaqqalı–müəssisənin direktoru 

Davud Verdiyev deyir. Həyəcanlıdır. Bu həyəcan onun sözlərini 

kəsik-kəsik eşidilməsində daha aydın hiss edilirdi. O, əsl ev 

sahibinə xas danışıqla yubileyə toplaşanların hamısına xoş gəldin 

dedi. Daha sonra müəssisənin 15 il ərzində keçdiyi yoldan, 

qarşılaşdığı çətinliklərdən yüngülvari söhbət açdı. 

Nəhayət, hamıya hədsiz sevinc və yaxşı əhvali-ruhiyyə 

arzuladı. Sonra söz şəhər icraiyyə komitəsinin sədr müavini Tahir 

Əliyevə verildi. O da öz növbəsində 15 yaşı qeyd olunan 

müəssisənin işçilərinin hamısını ürəkdən təbrik etdi və üzərində 

Nizaminin portreti olan suvenir  xalçanı yubilyarlara bağışladı. 

Bu dəfə isə Nizami Rayon Sovetinin sədri F. Həsənov söz 

demək, təbriklərini müəssisənin kollektivinə çatdırmaq niyyəti ilə 

mikrofona yaxınlaşır. Qeyd edir ki, zavodun bugünkü inkişafı, 

iqtisadi vəziyyətinin sabit saxlanılması, işçilərin yaxşı əməkhaqqı 

alması və gözəl, təmiz, iş şəraitinə malik olması rayon sovetinin 

sədri kimi onu çox sevindirir. Bundan sonra da kollektivin 

işlərinin büllur kimi saf olmasını arzuladı. 

Rəngarəng musiqi nömrələri sanki təbrik edənlərin deyə 

bilmədiyi sözləri tamamlayırdı. Avtomobil zavodunun  kollektivi 

adından zavodun direktor müavini Roman Qurbanovun təbriki isə 

səmimiliyi və təsirliliyi ilə seçildi. Axı, təbrikçinin özünün, eləcə 

də avtomobil zavodunun işçilərinin çoxunun  vaxtı ilə zavodun 

tikintisində, onun istehsal sahələrinin və məhsul çeşidinin 

genişləndirilməsində əziyyətləri çox olmuşdu. Necə deyərlər, 

onlar ilk addımın şirinliyini də, acısını da dadanlardan idi. Bax 

elə buna görə də Roman Qurbanovun hər sözü yüksək maraq və 

həyəcanla qarşılandı. Öz hədiyyələrini təqdim edəndən sonra 

musiqiçilər də, Büllur zavodunun işçiləri də onu rəqsə dəvət 

etdilər. Bəlkə də, deyə bilmədiyi təbrikini o öz rəqsi ilə 

tamamladı. 

Daha sonra Moskvadan dəvət olunmuş Muxail Abrusski və 

digər qonaqlar öz sözlərini, təbriklərini dedilər. Müəssisənin 

qabaqacıl işçilərinə verilən pul mükafatları və “Əmək veteranı” 

döş nişanlarının təqdimi də alqışlarla qarşılandı. İmkandan 

istifadə edib zavodla bir az da ətraflı tanışlıq məqsədi ilə zavodun 

direktoru Davud Verdiyevə bir neçə sualla müraciət etdim: 

–Davud müəllim, mümkünsə, deyin: uzun müddət 

Büllur zavodunun başqa adla çağırılması, onun qapılarının 

jurnalistlərin üzünə bağlı olması nə ilə əlaqədar idi? 

–Bu ötən dövrün özünəməxsus tələbindən doğan zərurət idi, 

həm də zavod hərbi sahəyə də xidmət edir, bu sahədə müxtəlif 

işlər görürdü. Gördüyünüz kimi bu gün artıq qapalı və gizli 

saxlanılası heç nəyimiz qalmayıb, heç buna ehtiyac da yoxdur. 

Bax bu səbəbdən də biz uzun müddət müxtəlif adlarla 

çağırılmışıq. Son vaxta qədər dövrü mətbuata zavod haqqında bir 

kəlmə də olsun söz deyilə bilməzdi. 

–Bu gün zavodun 15 illiyini qeyd edirsinz. Ötən 15 il 

ərzində zavodun itirdiyi nədir, qazandığı nə? 

–Bircə faktı demək kifayətdir ki, çox böyük çətinliklər 

hesabına  şəhərimizdə tikilən zavodun  ilk istehsalı o dövr üçün 

böyük iş hesab edilirdi. Biz onda kiçikölçülü elektron hesablama 

maşınlarının ancaq içərisini yığırdıq. Sonrakı əməliyyatlar isə 

Moskva zavodlarında başa çatdırılırdı. Onu da deməyi özümə 

borc bilirəm ki, bu müddət ərzində kadr hazırlığı sahəsində  də 

böyük nailiyyətlərimiz olub. Şübhəsiz, yüksək hazırlıqlı kadrların 

vasitəsi ilə biz məhsulun çeşidini də artıra bilərik, istehsal 

göstəricilərini də. Artıq dörd-beş adda elektron hesablama 

maşınları və digər məhsullar istehsal edirik. Bununla yanaşı 

deməliyəm ki, zavodun ittifaq tabeliyindən çıxıb respublika 

tabeliyinə keçirilməsi məsələsi də ürəyimizdəndir. Axı nə qədər 

zəhmətimizi, əziyyətimizi su qiymətinə kənarlara satmalıyıq. 

–Şübhəsiz ki, zamanın tələbi, bazar iqtisadiyyatına 

keçid bu gün adamların qarşısında bir sıra həlli vacib olan 

məsələlər qoyur. Bəs zavod buna necə hazırlaşır? Hardasa 

indiki istehsalınıza ehtiyac duyulmazsa, daha hansı məhsul 

növlərinin istehsalı haqda fikirləşmisiniz? 

–Bu bizi düşündürən məsələdir və bununla əlaqədar 

təkliflərimiz, qəti fikirlərimiz yox deyil. İstəyirik ki, bu gün 

əhalinin artmaqda olan tələbatına cavab məqsədilə telefon 

aparatlarının istehsalına nail olaq. Özü də müasir formada. Yəni 

bütün göstəriciləri olmaq şərti ilə artıq bu sahədə işlərin xeyli 

hissəsi görülüb. Fikrimizcə, üzümüzə gələn ilin mart ayından 

sonra biz həmin istehsal nümunəsi ilə şəhər əhalisini sevindirə 

biləcəyik. 

–İşçilərin əmək şəraitinin yaxşı olması siz deməsəniz də 

bizə məlumdur. Bunu sexlərdə olan səliqə-sahman bir daha 

subut edir. Bəs onların aldıqları əməkhaqqı barədə nə demək 

mümkündür? 

–Nə deyim, hər kəs çəkdiyi zəhmətin dəyərini alır. Sözsüz 

ki, çəkilən zəhməti tam qiymətləndirmək mümkün deyil. Ancaq, 

hardasa, şəhərin başqa sənaye obyektləri ilə müqayisədə bizim 

kollektivdə əmək haqqından gileylənənlər yoxdur. Sexlərimizdə 

işləyən işçilərdən min manatdan yuxarı əmək haqqı alanlar var ki, 

bu da onun çəkdiyi zəhmətin bəhrəsidir. Bununla yanaşı 

gələcəkdə artmaqda olan əməkhaqqı fondumuzun hesabına bu işi 

bir az da yaxşılaşdıra biləcəyik. İşlərin əvvəlcədən təhlili göstərir 

ki, buna bizim imkanımız var. Bu gün bizi düşündürən başlıca 

məsələ ondan ibarətdir ki, çətin iqtisadi şərait vəziyyətində biz 

ancaq istehsalımızı artırmaqla öz işçilərimizin taleyini düşünək. 

Elə etməliyik ki, od tutub yanan bazar qiymətlərinə onların 

aldıqları əmək haqqı təsir göstərə bilsin. 

 

10 oktyabr, 1991-ci il 

Kaviz Abdullayev: 

 

“GƏNCƏ AVTOMOBİLİNİ YARATMALIYIQ”  
 

Kaviz Hidayət oğlu Abdullayev Gəncə şəhərində anadan 

olub. Moskva Dəmiryol Nəqliyyatı Mühəndisləri İnstitutunu 

bitirib. Fizika-riyaziyyat elmləri namizədidir. Evlidir, dörd uşağı 

var. 

Əmək fəaliyyətinə 1969-cu ildə Azərbaycan EA Fizika 

İnstitutunun xüsusi konstruktor bürosunda mühəndis vəzifəsi ilə 

başlayıb. Sonralar böyük mühəndis, qrup rəhbəri və elektronika 

şöbəsinin rəisi olub. Bir müddət Gəncə şəhərində tikilməkdə olan 

elektron sənayesi zavodunda direktor işləyib. 1985-ci ilin iyun 

ayından tikilməkdə olan Avtomobil zavodunun direktorudur. 

“Şərəf nişanı” ordeni ilə təltif olunub. Respublika Lenin 

komsomolu mükafatı laureatı, Azərbaycan xalq deputatıdır. Seçki 

qabağı platformasının əsas müddəalarından biri başı bəlalar 

çəkmiş Gəncə Avtomobil zavodunun inşasının uğurla başa 

çatdırılmasına nail olmaqdan ibarətdir. Vədə necə əməl olunur? 

Millət vəkili ilə söhbətim elə bu barədədir. 

–Gəncə avtomobil zavodunun taleyi barədə çoxlu söz-

söhbət  gedir. Ona görə də mən bu mühüm obyektin tarixi 

haqqında bir qədər ətraflı söhbət açmaq istəyiəm. Aztonnajlı 

maşınlara maraq niyə belə böyükdür? Statistika göstərir ki, iki 

tona qədər yük götürmə qabiliyyəti olan avtomobillər Qərbi 

Avropada, ümumən avtomaşınların 70 faizini təşkil edir.Bu 

nisbət ABŞ-da 80 faiz, SSRİ-də isə vur-tut  8 faizdir. 

Belə dözülməz vəziyyət kimin günahı üzündən yaranıb? 

İndi bunu demək çətindir. Məşhur “tonyarımlıq”ların buraxılışı 

dayandırılandan sonra 1956-cı ildə ölkədə hamıya məlum olan 

formula əsasında belə bir yürüş başlandı: ”Amerikanı ötüb 

keçək!”. Əslində isə ağır sənaye, o cümlədən maşınqayırma 

tamamilə unuduldu. Əsassız şüarlara baş qarışdı. Amerika kimi 

nəhəngi ötüb keçmək bir yana qalsın. Bir də ayılıb gördük ki, 

“cırtdan” dövlətlər də çox sahədə bizi üstələyib. 

Otuz ildən sonra mütəxəssislər belə qərara gəldilər ki, 

aztonnajlı avtomobillərin istehsalı olduqca zəruridir. Sov.İKP 

MK və SSRİ Nazirlər Soveti işin nizamlanması üçün  konkret 

göstərişlər verdilər. Amma avtomobil zavodunun tikiləcəyi yer 

müəyyən olunmadı. Uzun sürən mübahisələrdən sonra 1983-cü 

ildə SSRİ Dövlət Plan Komitəsinin Şurasında təzə zavodların 

Rusiyanın Qaratorpaq zonasında və Qazaxıstanın iqtisadi 

rayonlarından birində yerləşdirilməsi qərara alındı. Bəs niyə 

Azərbaycanda yox?  Sən demə, bu işdə başda duran erməni 

lobbisinin barmağı varmış. 

Respublikamızda avtomobil zavodunun tikilməsinə ona 

görə etiraz edirdilər ki, guya Gəncədə və onun ətrafında intensiv 

olaraq üzümçülüklə məşğul olurlar. Burada maşınqayırma üçün 

ixtisaslı işçi qüvvəsi yoxdur. Bu məkrli uydurmaya inananlar da 

tapıldı. 

Əlbəttə, respublika rəhbərliyi SSRİ Dövlət Plan Komitəsi 

şurasının qərarı ilə razılaşmadı. Mübahisə, münaqişə başlandı. 

Böyük çətinliklər hesabına məsələ bizim xeyrimizə həll olundu. 

İttifaq hökuməti, axır ki, SSRİ Avtomobil Sənayesi Nazirliyinə 

belə bir tapşırıq verdi: XII beşillikdə Gəncə şəhərində tonyarımlıq 

avtomobil istehsal edən zavod yaradılsın. Həmin qərarla əlaqədar 

tikinti İttifaq orqanlarının sərəncamına verildi. 

1985-ci ilin iyul ayından həm zavodun özünün, həm də 

istehsal obyektinin-avtomobillərin layihələşdirilməsinə başlanıldı. 

İlkin planda nəzərdə tutulmuşdu ki, zavodun tikintisi  48 aya-yəni 

1989-cu ilin dekabrınadək başa çatdırılsın. Növbəti ildə avadanlıq 

quraşdırılaraq ilk sınaq dəsti istehsal edilsin.1991-ci ildən isə 

Gəncə avtomobillərinin kütləvi buraxılışına başlanılmalı idi. 

Qeyd edək ki, bütün bu işlərin ümumi smeta dəyəri 300 milyon 

manata çatırdı. Onda yadınızda varsa, bütün respublika ayağa 

qalxdı. Operativ qərargah yaradıldı. Mühüm obyektin lazım 

material və işçi qüvvəsi ilə təmin olunması üçün hər cür tədbirlər 

görüldü. Bircə faktı deyim ki, respublikanın xalq deputatı Nazim 

Əsgərovun rəhbərlik etdiyi üç nömrəli sənaye tikintisi trestinin 

gücü ilə 27 ay ərzində tikinti-quraşdrma işləri üzrə ümumi smeta 

dəyərinin 54 faizi yerinə yetirildi. 

Sən demə, bu sürət, bu münasibət çoxlarını narahat etməyə 

başlayıbmış. Mərkəzdən ekspert qrupu gəldi. Baxdılar, ölçüb-

biçdilər, bir əngəl tapa bilmədilər. Onda qəribə bəhanə tapdılar. 

Dedilər yox, texnoloji layihə köhnəlir, avtomobilin özü isə xarici 

maşınlardan 10-14 il geridə qalır. Sonra “qəflətən” məlum olur 

ki, sovet dəzgahqayırma sahəsində bizim zavodu lazımi 

avadanlıqla təchiz edə biləcək heç bir müəssisə yoxdur. Beləcə 

İttifaq orqanları böyük bir kollektivin nəhəng əməyini heçə 

endirərək obyektin inşasını dayandırdılar. 

Belə olduqda biz çıxış yolunu axtarmağa, əcnəbi ortaqları, 

xarici kapitalı bu işə cəlb etməyə başladıq. Az vaxtda Gəncəyə əl 

uzatmağa hazır olan xeyli bank, firma tapıldı. Gərgin danışıqlar 

sayəsində iki ingilis firmasının daxil olduğu konsorsium yarandı. 

Veriləcək kreditin ümumi həcmi 200 milyon funt sterlinqə 

bərabər idi. 

Mərkəzin laqeyd münasibəti işə ciddi zərbə vurmuşdu. 

Təchizat dayanmış, işin ahəngi pozulmuş, çoxu ruhdan 

düşmüşdü. 1988-ci ilin may ayından etibarən planlar axsamağa 

başladı. Çoxsaylı işçi qüvvəsi başqa obyektlərə səpələndi. SSRİ 

Nazirlər Soveti 1989-cu ilin fevral ayında qəribə göstəriş verdi: 

”Regionda siyasi vəziyyətin gərgin olması ilə əlaqədar xarici 

banklar Gəncə avtomobilinin layihəsində iştirakdan imtina 

etdikləri üçün bütün müqavilələr qovluğu  Bryansk zavoduna 

verilsin.” 

Bir millət üçün çox mühüm iş beləcə alt-altda, üst-üstdə 

qaldı. İki il keçdi. Mərkəzin sərt, amansız laqeydliyi hamını 

sarsıtdı. Odur ki, görüşlərdə, söhbətlərdə seçicilər məndən ən çox 

Gəncə zavodunun gələcəyi haqqında böhranın aradan qaldırılması 

üçün görülən tədbirlər barədə soruşurlar. İndi yavaş-yavaş 

zavodun taleyinə günəş doğmaqdadır. Bizim respublika 

hökumətinə, Nazirlər Kabinetinin isə İttifaq orqanlarına olan 

müraciət və tələbləri nəticə verməkdədir. Ən fərəhli yenilik budur 

ki, cari ilin iyun ayında Gəncə avtomobil zavodu barədə müqavilə 

İttifaq nazirliyi və respublika Nazirlər Kabinetinin birgə qərarı ilə 

imzalanıb. Bu mühüm sənəddə aydın şəkildə göstərilir ki, 

Gəncədə modernləşdirilmiş “UAZ” markalı aztonnajlı avtomo-

bilin istehsalına başlanılsın. Bizim çalışdığımız əsas məsələ bu idi 

ki, obyektin inşası XIII beşillikdə də davam etdirilsin. Çox 

təəssüf ki, bu ərəfədə nə beşillik plan təsdiq olundu nə də bu 

haqda fikirləşən oldu. İttifaq büdcəsi getdikcə zəifləməyə başladı. 

Bu isə əksini bizim tikintidə də göstərdi. Hazırda İttifaq üzrə 50 

milyard manatlıqdan artıq yarımçıq qalan inşaat obyekti vardır. 

Əl-ələ verib həmin kəsiri aradan qaldırmaq əvəzinə respublikalar 

müstəqil iqtisadi siyasət yeritmək fikrinə düşdü. Bu, bir tərəfdən 

demokratiyadan doğan həqiqət idisə, digər tərəfdən iqtisadi 

bütövlüyün parçalanmasına doğru yönələn meyil idi. Böhrandan 

cıxmaq üçün yerlərdə istehsal edilən xammalın qiymətini 

qaldırmaq məcburiyyətində qalırlar. Bu sahədə bizdə də müəyyən 

addımların atılması vacibdir. İstərdik ki, bu hesaba əldə olunan 

gəlirin bir hissəsi yeni texnologiya yaradılması və son məhsul 

buraxılışının təşkili üçün respublikada saxlanılsın. Bu, həm 

işsizliyin qarşısını alar, həm də öz məhsulumuzla xarici bazara 

çıxmağımıza, valyuta əldə etməyimizə imkan yaradar. Bax bu 

mənada Azərbaycan milli bankının yaradılması zəruridir. 

Deyəsən, mətləbən uzaqlaşdım. Demək istəyirəm ki, obyektlərin 

başa çatdırılması üçün kənardan kömək ummağa ehtiyac yoxdur. 

Bu işi özümüz öz sərvətlərimiz hesabına həll edə bilərik. Qaldı ki, 

zavodumuzun taleyi məsələsinə. Uzun-uzadı get-gəldən, yazı-

pozudan sonra, axır ki, İttifaq büdcəsindən 19 milyon 800 min 

manat kapital qoyuluşu ayrılmasına nail olmuşuq. Bu barədə 

SSRİ Nazirlər Kabinetinin 19 may 1991-ci il tarixli sərəncamı 

artıq əlimizin altındadır. Bu günlərdə üç nömrəli trestin rəisi, 

respublikanın xalq deputatı Nazim Əsgərovla birlikdə mövcud 

imkanları təhlil etdik. Konkret fəaliyyət proqramı hazırladıq. 

Nazim Həsən oğlu ciddi adamdır. Otuz ildir, tikintidə işləyir. 

Səriştəli inşaatçı, gözəl təşkilatçıdır. Xalq elçisi kimi onun da 

fəaliyyət proqramında avtomobil zavodu əsas yer tutur. Bir sözlə, 

əl-ələ verib çalışırıq ki, həmin vəsait vaxtında və bütövlükdə həm 

sənaye obyekti tikintisinin uğurla başa çatdırılmasına, həm də 

sosial, mədəni-məişət şəraitinin yaxşılaşdırılmasına sərf olunsun. 

Bu sahədə xalq deputatı kimi hər ikimiz xalqa verdiyimiz vədə 

can-başla əməl edirik. 

Zavodun taleyi ilə maraqlananlara bir məsələni də 

xatırlatmaq istəyirəm ki, ayrılmış vəsait dövlət büdcəsindən və 

iqtisadiyyatı sabitləşdirmə fondundandır. Həmin fondlar məlum 

olduğu kimi, respublikaların milli gəlirlərindən toplanan vergilər 

hesabına yaradılır. Respublikaların heç biri fonda hələlik vergi 

vermir. Eləcə də bizim respublika. Bəs nə etməli? Mənə elə gəlir 

ki, bizim respublika həmin fonda verəcəyi vəsaiti razılaşma yolu 

ilə özündə saxlamalıdır. Yalnız bu yolla istəyimizə nail ola 

bilərik. Pul vəsaitinin ayrılmasına baxmayaraq, biz hələ də 

narahatıq. Çünki ona müvafiq iş görə bilməyəcək, yenə də bütün 

yollarımız bağlanacaq, yəni 1992-ci il üçün lazımi vəsaiti ala 

bilməyəcəyik. Odur ki, işləmək, yalnız və yalnız qolumuzu 

çirmələyib ürəklə, həvəslə işləmək lazımdır.  

Nəhayət, bir məsələ barədə bizdən tez-tez xəbər alırlar, 

zavod “Köhnə” məhsulun–yəni “UAZ” avtomobilinin buraxılışı 

iləmi fəaliyyətə başlayacaq? Bir də soruşurlar ki, nə üçün 

zavodun xarici firmalarla əlaqəsi yoxdur? Hələlik heç bir xarici 

müəssisə yarımçıq obyektin taleyi dəqiq aydınlaşdırmayan 

layihəsində iştirak etmək istəmir. Tam yəqinlik hasil olanda isə 

başqa məsələ. Həvəskar çoxdur. Onu deyə bilərəm ki, ilk 

avtomobillər illərlə işlənib hazırlanmış texnologiya əsasında 

istehsal ediləcəkdir. Hər halda bu özü də bizim üçün xeyirlidir. 

“Köhnə” modelin buraxılışını mənimsəməklə biz həm möhkəm 

baza yaradar, həm də səriştəli, sabit kollektiv formalaşdırmaqla 

gələcəkdə daha müasir məhsul istehsalına yol aça bilərik. Bütün 

bunlar üçün respublikaya tam iqtisadi müstəqillik verilməli, 

məhsulun satış qaydası üzərindəki bütün qadağalar 

götürülməlidir. Başqa sözlə desək, hər hansı məhsula dünya 

səviyyəsində qiymət müəyyən edilməli, göndərilmə və gətirilmə 

həcmlərinin uyğunlaşdırılmasına ciddi səy göstərilməlidir. Elə 

buna görə də Azərbaycanın vahid dövlət bankı yaradılmalıdır ki, 

investisiya işlərini həyata keçirsin. Parlamentimiz isə öz 

növbəsində torpaq, mülkiyyət və xarici investorlar haqqındakı 

qanunların təkmilləşdirilməsinə çalışmalıdır. Bu, həyatın 

tələbidir. Son olaraq onu deyə bilərəm ki, Gəncə avtomobili 

mənim ülvi arzumdur. Həyatımın ən gözəl illərini bu müqəddəs 

işə sərf etmişəm, nəyin bahasına olursa olsun, Gəncə 

avtomobilini yaratmalıyıq. Bu bizim qeyrət işimiz, vətəndaşlıq, 

insanlıq borcumuzdur. 

 

                                                                 Avqust, 1991 

SÖZLƏ ƏMƏLİN VƏHDƏTİ  

 

Xarakterin bütövlüyü, daxili aləmin saflığı və zənginliyi, 

sözlə işin üst-üstə düşməsi insanın ən başlıca keyfiyyətlərin-

dəndir. Nədənsə bu gün biz həmin keyfiyyətləri çoxlarında, daha 

doğrusu, hamıda görmək istəyirik. Son üç ilin “acı dərsləri” bizə 

bir həqiqəti açıqlayıb ki, xalqın öz tarixini və torpaqları qoruya 

bilməsi, yadlara, yağılara mərdliklə sinə gərməsi, uzun illərdən 

bəri iqtisadiyyatımızda yaranmış böhranlı vəziyyətin aradan 

qaldırılması üçün onun oğullarının damarlarından axan qanın 

qaynaqları, eyni zamanda təmizliyi çox vacibdir. Belə olanda 

insan ölməzləşir. Vətənin və xalqın sevimli övladı olur. Deməli, 

bu zaman bizim hamımızdan hissə qapılmamaq, heç olmasa, bir 

neçə il irəlini görmək, ağlın gücünə arxalanıb qeyrətliləri 

qiymətləndirmək kimi böyük məsuliyyət tələb olunur. Bəs biz 

necə, həmişə bu məsuliyyətin yükünü daşıya bilmişikmi? 

Tarix göstərir ki, heç kimin bizim qarşımızda vəzifə kimi 

qoymadığı, lakin daxili dünyamızla baş-başa qalanda bundan 

müqəddəs vəzifə tanımadığımız hallarda belə ona dırnaqarası 

baxmışıq. Yaxşını pisdən, oğrunu düzdən ayırıb qiymətləndir-

məkdə haqsızlığa, lap elə insafsızlığa yol vermişik. 

Nə yaxşı ki, bu gün az da olsa, silkələnib qəflət yuxusundan 

ayılmaq, ağır məqamlarımızda qeyrətlilərə və iş bacaranlara üz 

tutmaq istəyirik. Bəli, biz ürəyimizdən keçənləri əməli işdə tətbiq 

edə bilmirik, yenə də gözümüzü kimlərinsə dirijor çubuğuna 

zilləyirik. İçərimizdən qabağa düşüb açıq fikir deyənlərə, 

bürokratik aparatın iç üzünü göstərənlərə, nə  gizlədək  

xalqımızın söz qatarında olmayan  hansı bir yad dildənsə 

danışığımıza qarışan “ekstremist” və sair kimi adlar qoşuruq. 

Azərbaycan SSR xalq deputatlığına namizədlər göstəriləndə 

də biz iki hissin arasında, həqiqətlə yalanlar dünyasının 

qovşağında dayanmışdıq. Hansı dünyaya yol alacağımızı 

fikirləşirik. Gah qruplar yaradıb namizədlik yığıncaqlarını baykot 

etməyə, gah dəstə  bağlayıb namizəd göstərilməyə, gah da ağır və 

həyəcanlı günlərimizi, minlərlə şəhid olan oğul və qızlarımızın 

al-qanını göz önünə gətirib iş bilənləri, söz deməyi bacaranları, 

torpağımızda aparılan işğalçı müharibənin ağrı və acısını ürəyinə 

dərd  edib çıxış yollaını tapmaqda çətinlik çəkməyənləri 

deputatlığa namizəd vermək istəyirik. Deməli, fikir ayrılğı, şan-

şöhrət xəstəliyi, mənəmlik hissləri yenə də bizdən ayrılmadı. Nə 

qədər ki, belə olacaq, dərd də, əzab da başımızdan aşacaq. Çox 

olsaq da xırrdalana-xırdalan məhv olacağıq. 

Kaviz Hidayət oğlu Abdullayev da belə bir məqamda, 

həqiqətlə yalanın əlbəyaxa olduğu, aşkarlıqla anarxiyanın qarışıq 

düşdüyü bir vaxtda, 94 nömrəli Gəncə-Gülüstan seçki dairəsindən 

Azərbaycan SSR xalq deputatlığına namizəd göstərildi. Həmin 

yığıncağın gedişi mənim də yadımda çox yaxşı qalıb. Başqaları 

kimi onun namizədliyinin irəli sürülməsi və həmin təklifin qəbul 

edilməsi asan başa gəlmədi. Bir neçə adamın namizədliyi eyni 

iclasda onunla birlikdə irəli sürülmüşdü. Tərəddüdlər olsa da, 

kollektiv yanılmadı. Yaxşı tanıdıqları, iş qabiliyyətinə  və daxili 

zənginiyinə tam bələd olduqları Kaviz Abdullayevin 

namizədliyini müdafiə etdi. Bundan “hiddətlənib” iclası baykot 

etmək məqsədilə çıxıb gedənlər də oldu. Ancaq həqiqətin mayası 

saflıqdan yoğrulduğu üçün anarxiya qarşısında əyilib yerini 

anarxistlərə vermədi. Kollektiv bir həqiqəti çox gözəl başa düşdü 

ki, zavodun indiyəcən ögey baxışlardan qorunması, işlərin 

müəyyən mənada dirçəldilməsi, işçilərin sosial və məişət 

şəraitlərinin yaxşılaşması ancaq onunla bağlıdır. Bu yolda əlindən 

gələni əsirgəmədiyi kimi, qarşıya qoyulmuş vəzifələrin də 

öhdəsindən layiqincə gələcəkdir. O, həm də Gəncənin digər 

problemlərinin həllində, respublikanın iqtisadi müstəqillik 

qazanmasında da fəal iştirak edəcəkdir. 

Kaviz Abdullayevin həyat yolu keşməkeşli olmuş, müxtəlif 

sahələrdə bacarıq və təcrübəsini zənginləşdirmişdir. İndi qayğıları 

birə-beş artıb. 1985-ci ildən tikintisinə başlanmış özü də min 

əzab-əziyyətlə Gəncədə yerləşdirilmiş avtomobil zavodunun 

tikinti-quraşdırma işlərinə mərkəz tərəfindən olan ögeylik, 

müəssisənin və orada işləyən gənclərin gələcək taleyi onu çox 

düşündürür. Yaxşı xüsusiyyətlərindən biri də odur ki, ən çətin 

məqamlarda belə ruhdan düşmür. Ümumi işin xeyrinə, 

iqtisadiyyatımızda əsaslı dönüş yaratmaq naminə çətinliklərə 

mərdliklə sinə gərməyi bacarır. Konkret bir fakt. 1989-cu ildə 

mərkəzin göstərişi və respublika təşkilatlarının acizliyi ucundan 

xaricdən gələn texnologiya və avadanlıqlar dayandırılıb Bryansk 

avtomobil zavoduna göndərildi. Buna etiraz etmək, iqtisadi və 

mədəni həyatımızda, elmi-texniki potensialımızın inkişafında 

əsaslı rol oynaya biləcək avtomobil zavodunun alnına hansı bir 

namərd əli ilə yazılmış qara yazını silmək, tikintini 

sürətləndirmək əvəzinə, respublika partiya təşkilatının keçmiş 

birinci katibi Ə. Vəzirov “avtomobil bizim nəyimizə gərəkdir, 

hamam yox, səhiyyə pis vəziyyətdədir, biz yalnız bunlarla məşğul 

olmalıyıq” –deyə ona müraciət edən zavod rəhbərliyinin 

narahatlığına əhəmiyyət verməmişdi. Bəli, mərkəzin məkrli 

niyyəti respublika rəhbərlərinin əli və düşüncəsi ilə həyata 

keçirilmişdir. Belə olan halda Kaviz Abdullayev ehtiyat yollar 

axtarmaq, tikintini başa çatdırmaq və texnoloji avadanlıqlar 

almaq qərarına gəlir. Bu məqsədlə o, avtomobil sənayesi yüksək 

inkişaf etmiş xarici ölkələrə üz tutur. İngiltərəyə, Almaniyaya, 

Türkiyəyə və başqa ölkələrə işgüzar səfərə yollanır. Bu işdə onun 

köməkçisi yenə də daxili inamı, işlərinin sonuna olan ümidi idi. 

Hər  səfərdən də zəngin təəssüratla, işin xeyrinə olan bir fikirlə 

qayıdırdı. 

12 sentyabr, 1990-cı il 

TÜRKİYƏ SƏFƏRİ ÜMİD VERİR  
  

Bazar iqtisadiyyatına keçidlə əlaqədar indi fabrik və 

zavodlar qarşısında geniş imkanlar açılmışdır. Keyfiyyətli və 

dünya standartlarına uyğun gələn məhsul istehsalına nail olmaq 

bilavasitə müəssisənin işçi qüvvəsindən, onun rəhbərliyindən 

asılıdır. İstehsal müəssisələrinin rəhbərlərinə imkan verilmişdir 

ki, öz daxili qüvvələri hesabına xarici firmalarla müqavilə 

bağlayıb məhsul istehsal etsin və ya zavodun, sexin 

genişləndirilməsi, yarımçıq tikintilərin başa çatdırılması üçün 

müştərək fəaliyyət göstərsinlər.  

 Bu günlərdə tikilməkdə olan Gəncə Avtomobil zavodunun  

direktoru, Azərbaycanın millət vəkili, SSR Ali Sovetinin deputatı 

Kaviz Abdullayev Türkiyədən işgüzar səfərdən qayıtmışdır. 

Onunla bu barədə  söhbətləşdik.  

–Siz Türkiyədən işgüzar səfərdən yenicə qayıtmısınız. 

Səfərdə məqsəd nədən ibarət idi? 

–1989-cu ilin oktyabr ayında Moskvada beynəlxalq ticarət 

mərkəzində təşkil edilmiş sərgidə Türkiyənin avtomobil 

zavodlarının birinin işini təmsil edən bölmə də var idi. Həmin 

sərgidə  Azərbaycan Politexnik İnstitutunun müəllimləri iştirak 

edirdilər. Onlar Türkiyə bölməsinin ekspozisiyaları ilə tanış 

olduqdan sonra belə qənaətə gəliblər ki, bu şirkətlə birlikdə 

aztonnajlı maşınları Gəncə avtomobil zavodunda da istehsal 

etmək olar. Həmin şirkətin meneceri bizim mütəxəssislərə 

hərtərəfli məlumat vermiş, onlarla maraqlı fikir mübadiləsi 

aparmış, Gəncə Avtomobil zavoduna marağı olduğunu 

bildirmişdir. Biz dekabr ayında bu məlumatı alandan sonra 

Türkiyə ilə əlaqə yaratdıq. Qərara aldıq ki, 1990-cı ilin yanvar 

ayının axırında Moskva sərgisində iştirak edən avtomobil 

şirkətinin nümayəndələrini Gəncəyə dəvət edək. Yəni 

gördüyümüz işlərlə, zavodun bu günü ilə onları hərtərəfli tanış 

edək. Sonra onlar təəssüratlarını qayıdıb şirkətin rəhbərliyinə 

bildirməli, müsbət cavab alınarsa, bizə məlumat verməli idilər. 

Əgər razılaşma baş tutarsa, bizim nümayəndə heyətimiz 

Türkiyədə olmalı, şirkətin iş üsulu ilə tanışlıq yaratmalı idi. Lakin 

bu baş tutmadı. Məlum yanvar hadisələri ilə bağlı türkləri 

müəssisəmizə dəvət edə bilmədik. Vaxt uzandığı üçün onlar bizi 

öz şirkətlərinin işi ilə tanış olmağa dəvət etdi. Getməmişdən əvvəl 

xüsusi proqram tərtib edilmişdi. Əsas məqsəd isə avtomobil 

istehsalını zavodumuzda tətbiq etmək üçün müştərək bir müəssisə 

təşkil etmək idi. 

 Siz yaxşı bilirsiniz ki, bizim müəssisənin valyutası 

yoxdur. Belə olan halda ikinci alternativ ortaya çıxır. Yəni xarici 

banklardan borc alınır və iş bu yolla aparılır. Mayın 3-dən 8-dək 

Türkiyədə olduq. Adını çəkdiyimiz avtomobil zavodunun işi ilə 

yaxından tanışlıq yarada bildik. Bundan sonra birgə rəsmi 

memorandum tərtib etdik. Qərara alındı ki, həmin zavodda 

istehsal olunan avtomobillərdən biri bizə verilir. Biz isə onu öz 

yollarımızda sınaqdan çıxardıqdan sonra texnoloji dəyişikliklər 

olmadan istehsalına başlayırıq. Əgər avtomobil sınaq zamanı 

özünü doğrultmasa onda müəyyən dəyişikliklər edilməklə öz 

şəraitimizə uyğunlaşdırıb sonra istehsalına başlayırıq. Onu da 

demək maraqlıdır ki, Türkiyədəki “Çukurova-Xoldinq” qrup 

şirkətinə 68 firma daxildir ki, onların biri ilə də biz danışıqlar 

apardıq. İndi Türkiyə nümayəndələrini gəlişini gözləyirik. 

Məlumat üçün onu da deyim ki, danışıqlar apardığımız zavodda 

avtomobillərin istehsalı Qərbi Avropanın məşhur avtomobil 

şirkətlərinin lisenziyası ilə başlanmışdır.  

–İnanırsınızmı avtomobil zavodu ilə bağlı və bizim üçün 

problemə çevrilən bəzi məsələlər bu danışıqlardan sonra öz 

axarına düşəcək? 

–Buna hökm verməyə hələ tələsməyək. Son qərar türklərin 

bizim zavodla hərtərəfli tanışlığından sonra veriləcək. Bununla 

yanaşı onların bizə qarşı olan marağını hiss etmək o qədər də 

çətin deyil. Bir fakta diqqət yetirək. Türkiyədə neft və qaz 

yoxdur. Dəmir məmulatı isə həddindən artıq bahadır. İstəyirlər ki, 

biz nefti birbaşa onların özlərinə sataq. Daha əziyyət çəkib xarici 

dövlətlərə satılan nefti ikiqat artıq qiymətə almasınlar. Bunları 

deməkdə məqsədim odur ki, Türkiyənin avtomobil şirkətlərinin 

bizimlə birlikdə iş görməyə maraqları var.  

–Türkiyə işgüzar dairəsinin Gəncə avtomobil zavodu 

haqqında təəssüratı varmı, varsa necədir? 

–İlk təəssürat bizim tərəfimizdən yaradıldı. Özümüzlə xeyli 

fotoşəkil aparmışdıq. Həmin şəkillərdə zavodun müxtəlif sahələri, 

ərazisi və gördüyümüz işlər əks olunmuşdu. Bununla yanaşı 

videolent də götürmüşdük. Onlara verəcəyimiz məlumat ancaq 

bunlar idi.  Lakin bir şeyi yaddan çıxarmaq lazım deyil ki, əsas 

təəssürat da, birgə qərar da onların gəlişindən, xalqımızın mədəni 

səviyyəsi ilə tanışlıqdan sonra veriləcək. Sual olunur, bəs biz 

burada nə qazanırıq? Hər şeydən əvvəl müasir texnologiya. 

Onlardan aldığımız kreditin hesabına avadanlıqlar. Bir də 

mühəndis-texniki  işçilərin dil çətinliyi çəkmədən onların iş 

təcrübələrinə sərbəst yiyələnə bilmək imkanı qazanırıq.  

–Avtomobil zavodunun yaxın gələcəkdə işə düşəcəyinə 

inanırsınızmı? 

–Avtomobil zavodunun yaxın gələcəkdə işə düşməsi üçün 

respublika inşaat kompleksi öz işində əsaslı dönüş yaratmalıdır. 

1990-cı ilin kapital qoyuluşu bizi narazı salmayıb. Lakin bunun 

müqabilində tikinti-quraşdırma işlərinin hansı səviyyədə 

aparılacağı bizi çox düşündürür. Əgər tikinti-quraşdırma işləri 

tam başa çatdırılsa, istilik sistemi istifadəyə verilsə, bir sözlə, 

zavod hazır vəziyyətə gətirilsə, 1991-ci ildə ilk məhsulların 

istehsalına nail olacağıq. Bunun üçün işçi qüvvəmiz də var, 

texnoloji avadanlıqlarımız da. Deməli, bayaq dediyim kimi əsas 

məsələ tikinti quraşdırma işlərinə qayğı və diqqətin 

artırılmasından asılıdır.  

–Ümumiyyətlə, Türkiyənin iqtisadiyyatı, xalqın həyat 

səviyyəsi haqqında fikriniz nədir? 

–Türkiyə hökumətinin çox işgüzar və uğurlu iqtisadi 

siyasəti var. Kimliyindən asılı olmayaraq hamı kredit götürüb 

müəyyən bir iş görə bilər. Əgər özünə inamın varsa və şirkət 

sahibinin müqavilə şərtləri ilə razılaşırsansa, onda tərəddüd 

etmədən kredit götürüb işə başlaya bilərsən. Orada hamı səhər 



  

 278 

Qalib Rəhimli 

saat 6-dan işlə məşğul olur. Adamların bir-birinə hörməti də 

gördüyü işin müqabilindən asılıdır. Ən yaxşı cəhət isə odur ki, 

Türkiyə vətəndaşları özlərinin nəyə qadir olduğunu yaxşı anlayır, 

imkanları çatmayan işi tələb etmirlər. Bir də adamların hamısı 

istehsal edilən məhsulun keyfiyyətinin yüksək olması üçün 

çalışır. Yaxşı başa düşürlər ki, iqtisadi güc birinci növbədə 

keyfiyyətli məhsuldan başlayır. Bax, Türkyə iqtisadiyyatının 

özəyini təşkil edən də elə bunlardır. Xalqın həyat səviyyəsinə 

gəldikdə isə deməliyəm ki, Türkiyədə həm bolluqdur, həm də 

bahalıq.  Bahalığı mən özümüzlə müqayisəyə görə deyirəm. 

Orada təminat o qədər yüksəkdir ki, bahalıq adamları narahat 

etmir. Bir sözlə, Türkiyədə pulun qədri bilinir. Yeri gəlmişkən 

onu da deyim ki, Türkiyə iqtisadiyyatının güclənməsində xarici 

firmaların lisenziyası əsasında istehsal olunan məhsulların rolu 

böyükdür. Biz orada avtomobil sənayesində istifadə olunan 

rəngləri istehsal edən firma ilə tanış olduq. Onlar ABŞ-ın, 

Yaponiyanın və digər iqtisadi cəhətdən inkişaf etmiş ölkələrin 

lisenziyası əsasında fəaliyyət göstərirlər.  

–Bəs respublika rəhbərliyinin, həmçinin İttifaq 

nazirliklərinin avtomobil zavoduna münasibəti haqqında nə 

deyə bilərsiniz? Əvvəlki stereotiplər qalıb, yoxsa yaxşılığa 

doğru bir dönüş var? 

–Açıq deməliyəm ki, respublikanın rəhbərliyi son zamanlar 

avtomobil zavodunun tikintisinin başa çatdırılması ilə ciddi 

məşğul olur, müəssisənin gələcəyini, onun verə biləcəyi iqtisadi 

səmərəni düşünürlər. Təkcə onu demək kifayətdir ki, respublika 

Nazirlər Sovetinin sədri bu məsələ ilə əlaqədar bir neçə dəfə 

SSRİ Nazirlər Sovetinin sədri N.İ.Rıjkovun yanında olmuş, 

zavodun taleyi haqqında ciddi söhbət etmişlər. Bu haqda SSRİ 

Nazirlər Sovetinin xüsusi qərarı verilib. Qərarda avtomobil 

zavodunun, eləcə də respublikamızda yarımçıq qalmış və 

iqtisadiyyatımızda əsaslı dönüş yarada biləcək müəssisələrin 

tikintisinin tezliklə başa çatdırılması açıq-aydın göstərilmişdir. 

Lakin bu hələ müvəffəqiyyət demək deyil. Elə bir əsaslı dönüş də 

hiss edilmir. Sizin dediyiniz kimi, köhnə stereotiplər yenə də hiss 

edilməkdədir. Avtomobil zavodunun Gəncədə hansı çətinliklər 

hesabına yerləşdirilməsi haqqında mən Azərbaycan SSR Ali 

Sovetinin dekabr ayında keçirilən sessiyasında ətraflı  danışdım. 

Açıq demək lazımdır ki, son iki ildə zavodda diqqəti cəlb edən bir 

yenilik olmamışdır. Çox yaxşı ki, indi bizi həvəsləndirirlər, 

işimizdə dönüş etmək üçün kömək edirlər. 

 

                                                                    İyun, 1990 

DÜYÜNLƏR AÇILIR  

 

Respublika hökuməti kömək etməsə, sevincimiz yarım- 

çıq qalacaq  

Gəncə Avtomobil zavodunun tikintisinin gedişindən, onun 

taleyində baş verən hadisələrdən və tikinti prosesinin başa 

çatdırılmasına əngəl törədən səbəblərdən istənilən qədər yazılıb. 

Hətta bu məsələlər dövlət səviyyəsinə qaldırılaraq həllinin 

vacibliyi dəfələrlə sübut olunub. Göstərilib ki, respublikanın 

ikinci sənaye mərkəzi adlandırdığımız Gəncədə avtomobil 

istehsalına başlanılması birinci növbədə regionda olan işsizliyin 

qarşısını alacaq. Digər tərəfdən isə avtomobil istehsalına nail 

olmaq xalqın mədəni potensialının yüksəlməsi deməkdir.  

Bu məsələlər zavodun müdiriyyətini daim narahat edir, yeni 

yollar axtarmağa səsləyir. Ancaq bu günə kimi çəkilən 

zəhmətlərin, xarici dövlətlərə istiqamətlənən işgüzar səfərlərin elə 

diqqəti cəlb edən real nəticəsi olmayıb. Heç şübhəsiz ki, bunun 

günahını biz xarici avtomobil şirkətlərində yox, özümüzdə 

axtarmalıyıq. O mənada özümüzdə axtarmalıyıq ki, bağlanmış 

müqavilələrə nədənsə reaksiya vermirik. Bütün işlərə sanki 

dırnaqarası yanaşmağa adət eləmişik. Əgər belə olmasaydı 

Türkiyə kimi inkişaf etmiş, iqtisadi və mədəni cəhətdən çox güclü 

olan bir dövlətin təkliflərindən yan keçməzdik.  Hər dəfə də 

nəzərdə tutulan şərtlərin yerinə yetirilməsi üçün bizə edilən 

güzəştlərdən elə bil ki, vahiməyə düşürük. Yəni respublikanın bu 

günə kimi kənarlara axıb tökülən yeraltı və yerüstü sərvətlərinin 

bu sahəyə yönəldilməsinə qıymırıq. 

Məqsədimi ötən illərin ağrı-acılarını açıb göstərmək, 

problemlərin həll edilməməsində kimlərisə günahlandırmaq deyil. 

Demək istəyirəm ki, bazar iqtisadiyyatına keçid dövründə bütün 

müəssisələr kimi bu zavodun da xeyli problemi yaranmışdır.  

Belə ki, qiymətlərin ağılasığmaz dərəcədə artırılması onsuz da 

ləng gedən və vəsait baxımdan ləng gedən tikintinin işlərini bir az 

da çətinləşdirmişdir. Əvvəlki illərdə tələb olunan vəsaitin xeyli 

hissəsi alındığı halda bu il respublika büdcəsindən çox cüzi vəsait 

ayrılmışdır ki, indiki qiymətlər yarışında bununla nəzərdə tutulan 

işlərin çox az hissəsini görmək mümkündür. 

Bu günlərdə isə avtomobil zavodundan xoş bir xəbər 

eşitdik. Artıq zavod öz istehsalının ilk nümunəsinə nail olub. Bu 

məqsədlə zavodun direktoru, respublikanın xalq deputatı Kaviz 

Abdullayevlə  görüşüb söhbət etdik. Bildirdi ki, 1992-ci ilin 

fevralında Azərbaycan əlvan metallar konserni ilə sıx əlaqə 

nəticəsində Gəncə Avtomobil zavodunda ilk avtomobilinin 

yığılıb istehsal edilməsinin təşkilinə imkan yarandı. Demək 

istəyirəm ki, həmin işin əsası 1989-cu ilin noyabrında 

qoyulmuşdu. O zaman respublika hökuməti  alüminium istehsal 

edən zavodlarla əlaqə yaradaraq “UAZ” markalı 

modernləşdirilmiş yük avtomobillərinin buraxılışının təşkili ilə 

əlaqədar təklifimizi bəyənmişdi. Ötən dövr ərzində zavodumuzun 

konstruktor-texnoloji xidmət şöbələrində istehsalı nəzərdə tutulan 

avtomobillərin yükgötürmə qabiliyyətinin artırılması, yəni çəkisi 

bir tona qədər olan xalq təsərrüfatı yüklərinin həm şəhər, həm də 

kənd yerlərində daşınmasına imkan yaradan yeni metal platforma 

konstruksiyaları işlənib hazırlanmışdır.  

Bütün bu işlərin işlənib həyata keçirilməsi Gəncə Gil-

torpaq kombinatı və Karad əlvan metallar istehsal edən Sınaq-

təcrübə zavodunun mühəndis-texniki işçilərinin bizim zavoda 

göstərdik-ləri kömək nəticəsində mümkün olmuşdur. Çox az bir 

müddət ərzində – 2 ay yarıma bizi xüsusi metalla təchiz edəcək 

müəssisələr alüminiumdan xüsusi profilli metalın istehsalını 

qaydaya saldılar. 1992-ci il fevral ayının 15-i Gəncə avtomobil 

zavodunun tarixində ilk yubiley-ilk avtomobilin yığıldığı gündür. 

İmkandan istifadə edərək mühəndislərimizdən Ç. Mehdixanovun, 

A. Zamanovun, fəhlələrdən T. Qəmbərovun,  A. Musayevin, Z. 

Əhmədovun xüsusi əməyini və işə son dərəcə bağlılığını qeyd 

etmək istəyirəm. Beləliklə, buzlar əriməyə, düyünlər açılmağa 

başladı və müəssisəmizin kollektivi bütün çətinliklərə 

baxmayaraq bu ildən həmin avtomobilləri kiçik seriyada 

buraxılması üçün səfərbər edildi.  

Bu kiçik söhbətdən yəqin ki, oxucularımıza çox incəliklər 

aydınlaşdı. Yeri gəlmişkən onu da deyək ki, avtomobil 

zavodunun hazırladığı yeni modelin yükgötürmə qabiliyyəti 

əvvəlkilərdən artıq olacaq. Ona çəkilən xərc isə nisbətən ucuz 

başa gələcəkdir. 

Bütün bunlar üçün hamımızın sevinməyə haqqı var. Lakin 

bu həqiqəti də deməliyik ki, respublika hökuməti bu işə kömək 

etməsə, təkan verməsə, zavodun ortaya çıxan problemlərinə 

seyrçi gözü ilə baxsa, sevincimiz yarımçıq qalacaq. İstədiyimiz 

nəticəni  əldə etmək bizim üçün əl çatmaz olacaqdır.  

 

                                                                    Fevral, 1992 

GƏNCƏDƏ AVTOMOBİL İSTEHSALI BAŞ TUTACAQ  
  

Nəyahət, uzun illərin əzab-əziyyəti, çəkilən zəhmət, 

axtarışlar, uzaq-uzaq ölkələrə səfərlər öz bəhrəsini verdi. Bir daha 

qəlbimizdə inam yarandı ki, təmiz məqsədli, şəxsi mənafe 

güdmədən, yalnız dövlətin xeyrini, millətin mədəni inkişaf 

potensialını nəzərə alanda və bunu əldə bayraq kimi tutanda 

qarşıya qoyulan məqsədə çatmaq, problemləri həll etmək 

mümkün olur. Biz bunun Gəncə avtomobil zavodunun taleyində 

bir daha şahidi olduq. Bu başı bəlalı zavodun ən xırda 

yeniliklərindən tutmuş yüksək sevinclərinə qədər (başqa mətbuat 

orqanlarını deyə bilmərəm) “Gəncənin səsi” qəzeti heç vaxt yan 

keçməyib.  Sevinclərini sevincimiz bilmişik, çətinliklərini 

çətinliklərimiz. Burda da elə bir qəribəlik, məntiqsizlik yoxdur. 

Yəni, Gəncədə avtomobilin istehsalı, bu sahədə aparılan işlərin 

səviyyəsi, çətinliklər və problemlər ilk növbədə bizim 

tərəfimizdən təhlil edilib şəhər ictimaiyyətinə çatdırılıb.  

Zavodun direktoru, respublikanın millət vəkili Kaviz 

Abdullayevin Gəncədə avtomobilin reallaşması naminə atdığı 

addımlar, axtarışlar, uzaq-uzaq ölkələrə səfərlər, yuxusuz gecələr 

və narahat aylar da bu gün çoxlarına yaxşı məlumdur. Yalnız 

qəlbində xalqına təmənnasız xidmət olanlar bu cür əziyyətlərə 

qatlaşa bilərlər.  

Axır ki, Gəncə Avtomobil zavodunun Türkiyənin “Koç 

holdinq”  şirkətinin nümayəndələri ilə danışıqları baş tutdu. Bunu 

da ona görə deyirik ki, şirkətin “Otokar” firmasında istehsal 

olunan Lendrover “Defender – 110” markalı minik avtomobili və 

ərazi avtomobili adlandırılan 14+1 sərnişin götürən “Otokar 80-

C-5” tipli maşınlar artıq Gəncə Avtomobil zavoduna gətiril-

mişdir. Bu avtomobillərin zavoda gətirilməsində yeganə məqsəd 

həmin nəqliyyat vasitələrinin bizim yollara, şəraitimizə 

davamlılığını yoxlamaqdır. Şübhəsiz, görünüşündən və texniki 

göstəricilərindən aldığımız məlumata əsaslanaraq deyə bilərik ki,  

həmin nəqliyyat vasitələri bizim sıldırımlı dağ yolları və 

şəhərdaxili yollarda tam əlverişli və məqsədəuyğundur. 

Bəs zavod niyə Avropa dövlətlərinin avtomobil şirkətlərinə 

deyil, məhz Türkiyəyə üz tutdu? Hər şeydən əvvəl yadda 

saxlamaq lazımdır ki, Azərbaycandakı müharibə vəziyyətinə görə 

heç bir xarici sahibkar bura sərmayə qoymaq istəmirdi. Yalnız 

türklər heç bir siyasi durumu nəzərə almadan müəssisə ilə 

müqavilə bağlamağa razılıq verdi. Özü də çəkilən xərclərin 35 

faizini türklərin, 65 faizini isə respublikamızın büdcəsindən 

maliyyələşdirilmək hesabına. Burada isə söhbət xarici valyutadan 

gedir. 

Yeri gəlmişkən deyim ki, Türkiyənin avtomobil və traktor 

bazarının 55 faizini “Koç-holdinq” şirkətinin avtomobilləri təşkil 

edir. İngiltərə və Almaniyanın lisenziyası əsasında Türkiyədə 

istehsal olunan bu avtomobillərin 8-9 növü mövcuddur. 

Gələcəkdə “Lendroverin” növlərini artırmaq, aztonnajlı 

yükdaşıyan maşınların istehsalını da təşkil etmək mümkündür. 

Yəni bu gün əldə edilən nümunələr təkcə bir istiqamətə deyil, 

müxtəlif istiqamətlərə yönələ bilər. İstər xəstəxana maşınlarına 

olan ehtiyacı, istər aztonnajlı yükün tələbatını, istərsə də digər 

daha mühüm və bu günümüz üçün son dərəcə vacib olan 

tələbatların ödənilməsində də bu avtomobillərdən istifadə etmək 

mümkündür. 

 Bir faktı da oxucuların diqqətinə çatdırmaq maraqlı olar. 

Yanvar ayının 15-nə olan məlumata görə “Lendrover”in bir 

partiyası 54 min dollara satılıb. Özü də Moskva bazarında. 

Avtomobillərin texniki göstəricilərindən bəzilərini də göstərmək 

istərdik. Hər iki avtomobil dizellə işləyir. Hər 100 kilometr 

məsafəyə şəhər daxilində “Lendrover” 13 litr, sürət yolunda isə 

11 litr, “Otakar 80 S-5” tipli avtobus isə şəhər daxilində 17 litr, 

sürətli yollarda isə 15 litr yanacaq işlədir.  

 Digər məsələ isə ondan ibarətdir ki, bu günlərdə 

müəssisənin kollektivi hər iki avtomobili dövlətimizin paytaxt 

şəhəri Bakıya aparmış və səlahiyyətli yoldaşlar tərəfindən həmin 

nəqliyyat vasitələrinə baxış keçirilmişdir. Ümumi rəy müsbət 

olmuş və avtomobilin istehsalının tezləşdirilməsi üçün tələb 

olunan vəsaitin–xarici valyutanın ayrılmasına söz verilmişdir. 

 Şükür Tanrının bu gününə. Deyəsən, Gəncə avtomobil 

zavodunda hazır məhsul çıxacağının şahidi olacağıq. Doğrudan 

da, Gəncədə düşmən gözünə ox olub sancıla biləcək və 

xalqımızın mədəni potensialına, zəngin tarixinə uyğun olan, hər 

sahədə tələbatlarımızı ödəyən avtomobil istehsal olunacaqdır.  

 

                                                                    Avqust, 1992 

MÜASİR SƏNAYEMİZDƏ GƏNCƏ 

AVTOMOBİLÇİLƏRİNİN İZİ VƏ SÖZÜ  

 

Gəncə Avtomobil zavodunun tikinti tarixindən və bununla 

parallel istehsala nail olmaq üçün görülən işlərdən, aparılan 

danışıqlardan, xarici ölkələrə işgüzar səfərlərdən silsilə yazılarla 

və zavodun direktoru, dəfələrlə Azərbaycanın Gəncədən millət 

vəkili seçilən rəhmətlik Kaviz Abdullayevdən müsahibələrlə həm 

çalışdığım şəhər qəzetində, həm də respublikamiqyaslı digər 

aparıcı mətbu orqanlarda  ciddi çıxışlarım olub. Təbii ki, mən bu 

yazıları ömrümün şərəfli keçmişi kimi zaman-zaman 

xatırlayıram. Ulu Öndərin çox çətinliklə Gəncədə tikintsinə nail 

olduğu bu zavodun keçmişinin hər günü yadımdadır desəm 

səmimiyyətimə şübhə etməyin. Həmin illərdə hətta məni zavodun 

fəxri işçisi hesab edirdilər. Hər tədbirlərində onlarla idim. Uğurlu 

müqavilələrə birgə sevinmişik. Problemləri mətbuatın gücü ilə 

birlikdə aradan qaldırmağa çalışmışıq. Çox zaman da 

məqsədimizə çatmışıq. 

Fikrim bu yazıda ötən illəri yenidən xatırlamaq deyil. 

Zavodun dünənindən kifayət qədər araşdırmalarım olub və onları 

bu kitaba qürurla daxil etmişəm. İstəyirəm zavodun bu günündən 

də danışım. Yazılar tam olsun deyə. Yenə  yalnız yaddaşımın 

gücünə və internet resurslarında olan mənbələrə istinadən bu 

gündən danışacam. Yenə uğurlara sevinəcəm, ruhən bu fədəkar 

kollektivlə birlikdə olacam. 

İlk olaraq onu deyim ki, 1 ildən sonra zavodun istehsal yaşı  

20  olacaq və bu yuvarlaq rəqəmlə dəyərləndiriləcək. Bəs bu 

müddət ərzində nələr baş verib, zavod rəhbərliyi və kollektiv 

Azərbaycan sənayesinə hansı töhfələr verib? 

Məlumdur ki, ölkədə gedən sənayeləşmə prosesinə “Gəncə 

Avtomobil Zavodu” İstehsalat Birliyi də mühüm töhfələr verir.  

Az öncə dediyim kimi, əsası Ümummilli Llıider Heydər Əliyev 

tərəfindən qoyulan zavod 2004-cü ilin dekabrında fəaliyyətə 

başlayıb. İnkişaf tempini sürətlə artıran zavod fəaliyyəti boyu 

istehsal sahələrini genişləndirməkdə davam edib. Fəaliyyətinə 

OKA, UAZ, ÇAN-QAN avtomobillərinin yığımı ilə başlayan 

müəssisə hazırda 35 çeşiddə texnika istehsal edir. 2007-ci ilin 

mart ayından burada “Belarus” markalı traktorların yığımına 

başlanılıb. Traktorların yerüstü yığım xətti 8 postdan ibarətdir. 

Burada 3 minədək dəstləşdiricinin yığımı aparılır. Həmin ildən 

bəri zavodda 7 modeldə 10 mindən artıq “Belarus” markalı 

traktor istehsal edilib. Təkcə bu rəqəm onu deyir ki, 

Azərbaycanda aqrar sahəyə texnika tələbatın ödənilməsində çox 

böyük addımlar atılıb. Zavodda Almaniyanın “MAHA” şirkətinin 

müasir standartlara cavab verən əyləc sisteminin sınaq stendi 

quraşdırılıb. Burada istehsal edilən bütün texnika – traktor və 

avtomobillər tam şəkildə sınaqdan keçirilir. 2015-ci ildə zavod 

fəaliyyəti dövründə ən yüksək göstəricisinə nail olub. Həmin il 

müəssisə 86 milyon 583 min manatlıq məhsul istehsal edib. 

Qonşu Gürcüstana 358 min manat dəyərində texnika ixrac 

olunub. Elə həmin  ildən zavodda “KaMAZ” və “URAL” markalı 

avtomobillərin də yığımına başlanılıb. 

 Göründüyü kimi, ölkəmizdə aparılan genişmiqyaslı tikinti-

quruculuq işlərində, həmçinin kənd təsərrüfatında istifadə edilən 

maşın və texnikalara olan ehtiyacın ödənilməsində bu müəssisə-

nin fəaliyyəti önəmli rol oynayır. Xarici tərəfdaşlarla səmərəli 

əlaqələr qurulması nəticəsində zavod istehsal olunan maşın və 

texnikaların çeşidini ildən-ilə artırır. Müəssisə Minsk təkərli 

dartıcılar zavodu ilə əməkdaşlıq çərçivəsində ağır yük daşıyan 

qoşqu da istehsal edir. Daha çox istifadə olunan “MAZ” markalı 

avtomobillərin istehsalı ildən-ilə artır. İstehsala başladığı gündən  

8 il müddətinə 20 modeldə “MAZ” markalı avtomobilin yığılması 

böyük hünərdir. Bu avtomobillərin yığımının 35-40 faizini isə 

yerli istehsal təşkil edir. Bu da olduqca önəmlidir. Yəni, yerli 

istehsaldan istifadə həm də digər sahələrin inkişafını, iqtisadi 

gücünü tənzimləyir. Zavodda müasir tələblərə cavab verən 

qaynaq və boyama, sudaşıyan avtomobillər üçün çənlər 

hazırlayan sahələr də fəaliyyət göstərir. Avtomobil qoşquları 

əsasən yerli istehsaldır. 

Artıq istehsal xətlərinin sıxlığı nəzərə alınaraq, 30 min 

kvadratmetr sahəsi olan yeni istehsalat sahəsi yaradılıb. Burada 

ən müasir avadanlıqla təchiz olunan texnoloji xətlər quraşdırılıb. 

Yeni istehsal sahəsində “MAZ” markalı avtobusların 

quraşdırılması nəzərdə tutulub. Bu, həm də əlavə iş yerinin 

açılmasına imkan verəcək. Hazırda müəssisədə çalışan işçilər 

pulsuz yemək və nəqliyyatla təmin olunublar. 

Bundan əlavə, İtaliya və Almaniyadan gətirilən şassi 

üzərində müxtəlif markalı avtobusların karkas və salonunun 

istehsalını təşkil etmək mümkündür. Yerli istehsal avtobusların 

maya dəyərinin 25-30 faizədək aşağı düşməsinə təsir göstərəcək. 

Zavodun mütəxəssisləri Almaniyanın “HALLER” kommunal 

avadanlığının “MAZ” şassinin üzərində quraşdırılması üçün 

konstruktiv dəyişiklik edib. 

Zavodun Gürcüstanda nümayəndəliyi fəaliyyət göstərir. Bu 

da Azərbaycanda avtomobil sənayesinin köklü formada inkişafı 

deməkdir. Müəssisə istehsal etdiyi texnika ilə bağlı tenderlərdə də 

iştirak edir. Hazırda zavodda Türkiyə və Qazaxıstan bazarına 

çıxmaq üçün ciddi işlər görülür. 

–Bütün bunları hamısı da mövcud olan çətinliklərə 

baxmayaraq Prezident İlham Əliyevin xüsusi diqqət və qayğısı 

nəticəsində yarandı. 2004-cü ilin dekabrında Gəncə Avtomobil 

zavodu işə salındı.  

 Qısa zamanda Rusiya zavodları ilə təmasa keçən zavod 

rəhbərliyi VAZ 11113 «OKA» markalı avtomobillərin yığımını 

həyata keçirdi. Zavodun özəlliyi isə ondan ibarətdir ki, burada 

yığılan maşınlar məhz torpaqlarımızın müdafiəsi üğrunda 

sağlamlığını itirərək əlillik statusu alanlara verilir. Zavodda 314 

"OKA” yığılaraq Qarabağ əlili və Böyük Vətən müharibəsi 

iştirakçılarına verilib. 

İşlər getdikcə daha geniş miqyasda aparılmağa başladı 

Gəncə avtomobil zavodunda 2005-ci ildə Rusiyanın «UAZ» ASC 

ilə imzalanan razılaşmasına əsasən UAZ avtomobillərin 10 

modelinin yığımı təşkil olundu. Bir il müddətində 243 ədəd 

"UAZ” avtomobili yığılaraq istifadəyə verildi. İstehsal sahəsində 

qətiyyətli addımlar atan Gəncə Avtomobil Zavodunun rəhbərliyi 

2005-ci ilin oktyabr ayında Çinin «Can Qan» şirkəti ilə müqavilə 

imzaladı. Bu sənədə əsasən müəssisədə 7 modeldə ortatonnajlı 

yük maşınların yığımı təşkil olunub. Bir il müddətində 

ümumilikdə 68 "Can Qan” markalı avtomobil yığılaraq istifadəyə 

verildi. 

 Beləliklə, Gəncə Avtomobil Zavodu İstehsalat B irliyinin 

hər ili bir uğur salnaməsinə çevrildi. Kollektiv istehsal tarixini ən 

sanballı töhfələrlə zənginləşdirdi.  

2008-ci ildə Türkiyənin Aqrional və Pirtizion şirkətləri ilə 

bağlanmış müqaviləyə əsasən müəssisədə traktor qoşqularının və 

asma avadanlıqlarının yığımı həyata keçirilir. Qısa zamanda 138 

traktor qoşqusu və 3160 asma avadanlığın yığılması uğurlu 

göstərici kimi kollektivin özünə olan inamını qat-qat artırıb. 

Əslində müəssisədə istehsal olan texnikalar ölkədə kənd 

təsərrüfatının inkişafında bir yeni mərhələ açıb.  

Gəncə Avtomobil Zavodu İB-nin fəaliyyəti həm iqtisadı 

göstəricilər baxımından, həm də işçilərin sosial şəraiti 

baxımından həmişə yüksək qiymətləndirilib.  Zavodda işçilər 

üçün yeni yeməkxana istifadəyə verilib. Sexlərdə işçilərin əmək 

şəraitinin yaxşılaşdırılması üçün əl əməyi maksimum 

avtomatlaşdırılıb. 

İstehsalat Birliyi fəaliyyətini günü-gündən genişləndirir. 

Yeni layihələr və müqavilələr üzərində işlər davam etdirilir. 

Müəssisə marketinq araşdırmalarının nəticələrindən asılı olaraq 

yeni model texnikaların yığımını nəzərdə tutur. 

Bu gün fəxr və qürurla demək olar ki, Gəncə Avtomobil 

Zavodu İstehsalat Birliyinin Azərbaycan avtomobil sənayesinin 

inkişafında özünəməxsus xüsusi yeri var. Burda çalışan 

avtomobilçilərin istehsal tarixinə yazdığı uğurlar təbii ki, zaman-

zaman artacaq, kollektiv iqtisadi qüdrətimizin daha da 

güclənməsi üçün bundan sonra da bir nəfər kimi çalışacaq, 

qüvvələrin səfərbərliyi hesabına avtomobil istehsalı 

mədəniyyətimizi daha geniş miqyasda nümayiş etdirəcək.  

                                                                          Avqust, 2023 

BEŞİNCİ FƏSİ 
 

Aqrar sahənin inkişafı aqrar təhsildən keçir 

Ölkə prezidenti bu sahəyə xüsusi diqqət ayırıb 

AQRAR UNİVERSİTET HƏM DƏ TORPAĞIN 

“DİLİNİ ÖYRƏDİR ” 
 

Torpaq da canlıdır. Onun da “dili” var və qayğıya 

möhtacdır. Əgər torpağı öz dilində danışdıra bilsək, nazını çəkib 

qayğıya bürüsək, onda istədiyimizi zəhmətimizin qarşılığında ən 

keyfiyyətli formada əldə edə bilərik. Qürurumuz və bərəkət 

çeşməmiz olan torpağı əkib becərməsək, qorumağa, qorumasaq 

əkib becərməyə dəyməz. Üzü Dədə Qorquddan günümüzədək 

səslənən və şüurlara hakim kəsilən bu fikir uzun əsrlər heç 

dəyərini itirmədi. Hər zaman aktual oldu, insanları əkməyə, 

becərməyə və qorumağa səslədi. 

Torpaq təkcə yadellilərin işğalından qorunmamalıdır. O 

həm də əkilib becərilməli və insanları saf, ekoloji sağlam 

məhsulları ilə sevindirməli, yaşam tərzini yaxşılaşdırmalıdır. 

Bunun üçün də hər fəslin özünə uyğun sinəsi üstündə gəzdiyimiz 

torpaq dilləndirilməli, tələb olunan qayğı ilə əhatə olunmalıdır. 

Amma etiraf edək ki, qlobal iqlim dəyişiklikləri indi 

torpağa qayğını daha çox tələb edir. Mənşəyi bilinməyən 

xəstəliklər, gözlənilməz istilər və ya qəfil tufanlar tez-tez baş 

verir. Bəzən illərin zəhməti bir necə dəqiqə və ya saatda məhv 

olub gedir. Deməli, 40-50 il bundan əvvəlki normal iqlimin 

olmaması torpağa elmi yanaşmanı daha operativ formada 

gündəmə gətirib. Təbii ki, əvvəllər də torpağa elmi yanaşma olub, 

yeniliklər ilbəil məhsuldarlığı artırıb. İnsan çəkdiyi zəhməti 

əvəzini birə beş qazananda sevinci də bol olub, əldə etdiyi 

nemətlər də. 

Hər dəfə bu fikirləri yaşayanda gözlərim önündən ilk olaraq 

Aqrar Universitet keçir. O Aqrar Universitet ki tək Azərbaycan 

iqtisadiyyatının deyil, keçmiş İttifaq iqtisadiyyatının güclənməsi-

nə, bütövlükdə kənd təsərrüfatının inkişafına böyük töhfələr 

verib. Adı tarixin bütün dönəmlərində fəxrlə çəkilən bu təhsil 

müəssisəsinin yetirdiyi kadrlar bacarığı və biliyi ilə hətta ən ali 

idarəetmə orqanlarında üz ağardıb, yüksək nüfuz qazanıb. Kənd 

təsərrüfatının bütün sahələri üçün kadr hazırlayan ali təhsil ocağı 

indi daha sürətli inkişaf ömrü yaşayır, maddi-texniki bazası 

güclənir, yeni və ən müasir laboratoriyalar qurulur, kənd 

təssərrüfatın bütün sahələri üçün kadr hazırlığı tələb və təlabata 

uyğun həyata keçirilir. Ən əsası isə Azərbaycan Dövlət Aqrar 

Universitetinin daha mükəmməl inkişafına dövlətin qayğısı artıb 

və təhsilin keyfiyyətli formada aparılması üçün geniş imkanlar 

açılıb. Aqrar bölmənin inkişafı ölkə Prezidenti İlham Əliyevin 

daim diqqət mərkəzində olub. Aqrar sahənin inkişafı isə təbii ki, 

bir başa Aqrar Universitetdən keçir. Elə bu baxımdan da 

universitetdə son 3 ildə dövlət tərəfindən ayrılan maliyyə vəsaiti 

hesabına ciddi işlər görülüb və bu iş sürətli formada indi də 

davam etdirilir. Aqrar Universitet sözün həqiqi mənasında 

çiçəklənmə və dinamik inkişaf ömrü yaşayır. 

Universitetin əsas bazası hesab edilən Aqronomluq 

fakültəsi kifayət qədər hazırlıqlı və təcrübə vərdişlərinə yiyələnən 

kadrlar hazırlayır. Torpağın dilini bilən, əkinçiliyin elmi 

inkişafını tətbiq etməyə üstünlük verən, bitkiləri mühafizə edib 

ona aqrotexniki qulluğu bacaran çox sayda kadr hazırlanıb ki, 

onlar istənilən fermer təsərrüfatında işləyə bilər və özünü ən 

bacarıqlı kadr kimi təsdiqləyər. Bitkiçilik və bitki mühafizəsi, 

Ekologiya mühəndisliyi və meşəçilik, Ümumi əkinçilik, genetika 

və seleksiya, Bağçılıq, Torpaqşünaslıq və aqrokimiya, Biologiya 

laboratoriyaları imkan verir ki, tələbə bütün təcrübələrini burda 

keçsin, əldə etdiyi bilikləri sınaqdan çıxarsın. Sözügedən bu 

laboratoriyaların hamısı ən müasir avadanlıqlarla təchiz edilib və 

ətraf rayonların fermerləri üçün də dəyərli bir araşdırma 

mərkəzinə çevrilib. Bu cür texniki təcrübə bazası universitetin 7 

fakültəsinin hər birində yaradılıb. 

Baytarlıq təbabəti və zoomühəndislik fakültəsi də 

hazırladığı kadrlarla heyvandarlığın, balıqçılığın və quşçuluğun 

inkişafına töhfə vermək imkanındadır. Qapalı və açıq balıq 

yetişdirmə, quşçuluq, arıçılıq mərkəzləri bu gün tələbələrin ən 

dəyərli təcrübə məkanıdır. Önəmlisi odur ki, bu mərkəzlərdə 

işləyənlərin hamısı bakalavr pilləsinin yuxarı kurs və magistr 

tələbələridir. Onlar əldə etdikləri nəzəriyyəni burada asanlıqla 

təcrübəyə çevirir, mükəmməl kadr kimi formalaşırlar. 

Son zamanlar ADAU-da təcrübə saatlarına daha çox yer 

verilməsi də bir yenilik və əslində zamanın tələbidir. Təbii ki, 

aqronom, baytar, zootexnik, aqromühəndis auditoriyalarda deyil, 

sahələrdə, təsərrüfatlarda  hazırlanmalıdır. Təcrübə əldə edilən 

biliyin sınaq meydanıdır. Bu sınağı dəf edənlər heç şübhəsiz ən 

dəyərli kadrlar olurlar. Elə bu səbəbdən də Goranboy rayonu 

ərazisində fermer təssərrüfatı ilə müqavilə bağlanıb. Müqaviləyə 

uyğun 25 hektar sahədə tələbələr il boyu təcrübədə olurlar. Bu il 

Aqronomluq fakültəsinin tələbələri torpağın əkinə 

hazırlanmasından indiyədək bütün aqrotexniki proseslərdə özləri 

iştirak edib, 10 hektar sahədə dənli bitkilər, 10 hektarda pambıq, 

5 hektarda isə “ADAU qarğdalı sortu” əkiblər. Becərmə 

tədbirlərini də məhz tələbələr həyata keçiriblər. Hazırda onlar 

pambığın və qarğıdalının vegetasiya becərməsi ilə məşğuldur. 

Bütün bunlar isə nəzəriyyə ilə təcrübənin qoşalaşdırılması, daha 

bacarıqlı kadr hazırlığı deməkdir. Bu cür tədris forması bütün 

ixtisaslarda tətbiq olunur, eyni zamanda universitetdə ustad 

dərslərinin keçirilməsi ənənə şəklini alıb. Tədrisin müasir 

standartlara uyğun qurulması, tələbələrin daha keyfiyyətli bilik 

əldə etməsi məqsədilə universitetdə tam şərait yaradılıb. Məqsəd 

mütəxəssis hazırlığının keyfiyyətini daha da yaxşılaşdırmaq, 

tədris prosesini təkmilləşdirmək, innovasiyalı təhsilə keçməklə 

universitetin reytinqini yüksəltməkdir. Bütün bunların təmin 

edilməsində zəngin maddi-texniki baza, zəruri tədris 

avadanlıqları ilə təminat, pedaqoji heyətin peşəkarlığı və 

tələbələrin fəal təhsilə cəlb edilməsi böyük əhəmiyyət kəsb edir. 

Bu fikirləri isə universitetin tədris şöbəsinin müdiri Nüsrət 

Hüseynov söyləyib. Eyni zamanda deyib ki, Aqrar Universitetin 

hazırkı zəngin maddi-texniki bazası ölkəmizdə fəaliyyət göstərən 

ali təhsil müəssisələrinin çoxundan fərqlidir. Son illərdə tədris 

korpuslarının müasir standartlara uyğun təmiri, yüksək zövqlə 

inşa edilib istifadəyə verilən 520 yerlik tələbə yataqxanası– 

“Tələbə evi” bütün standartlara tam cavab verir. Binada 

qeydiyyat şöbəsi, zəngin kitabxana, stomatoloji kabinet, müayinə 

otağı, fotoatelye fəaliyyət göstərir. Burada akt və fitnes zalları, 

ticarət, iaşə və məişət xidməti obyektləri də var. Yataqxanadakı 

257 otağın 251-i ikinəfərlik, altısı isə üçnəfərlikdir. Bütün 

mərtəbələrdə istirahət guşəsi və mətbəx var. Dam örtüyünün 2000 

kvadratmetr sahəsi yataqxanada yaşayanların gəzintisi üçün 

nəzərdə tutulub. Yataqxananın elektrik enerjisi ilə təminatı üçün 

1000 kilovoltluq güc transformatoru, isti və soyuq su ilə təminatı 

üçün qazanxana quraşdırılıb, su və yanğın hovuzları inşa edilib. 

Kompleksdə yaradılan şərait müxtəlif şəhər və rayonlardan olan 

tələbələrə özlərini evdəki kimi, bəlkə də ondan yaxşı hiss etməyə 

imkan verir. Eyni layihə üzrə daha bir yataqxananın tikintisi isə 

davam edir. Bu işlər başa çatandan sonra universitetin yataqxana 

problemi tamamilə həll ediləcək. 

Nüsrət Hüseynov onu da bildirib ki, Azərbaycan 

Respublikası Prezidenti Administrasiyasının rəhbərinin 24 may 

2013-cü il tarixli 63 nömrəli Sərəncamı ilə 2013/2014-cü tədris 

ilindən başlayaraq ADAU-nun bakalavriat səviyyəsinə 11 ixtisas, 

o cümlədən torpaqşünaslıq və aqrokimya, aqronomluq, meşəçilik, 

ekologiya, su bioehtiyatları və akvabitkilər, zootexniklik, 

baytarlıq, aqromühəndislik və s. ixtisaslar üzrə tələbə qəbulu 

yalnız dövlət sifarişi əsasında müəyyən edilib. Həmin ixtisaslara 

abituriyentlərin peşə yönümü üzrə maarifləndirilməsi məqsədilə 

alimlərimiz Gəncənin və kənd rayonlarının orta məktəblərində 

pedaqoji heyət və yuxarı sinif şagirdləri ilə mütəmadi görüşlər 

keçirir, onlara universitet haqqında ətraflı məlumatlar verir, 

şagirdlər öz müəllimləri ilə birlikdə ADAU-ya məxsus 

avtobuslarla tədris korpuslarını, laboratoriyaları, müzeyi, 

kitabxananı, elektron kitabxananı ziyarət edirlər. Bütün bunlar da 

şagirdlərdə, onların müəllim və valideynlərində universitet 

haqqında xoş təəssürat yaradır, əhatəli məlumat bazası zənginləşir 

və formalaşır. Son illərdə bu ixtisaslara tələbə qəbulu planı 

əvvəlki illərə nisbətən daha çox, bəzilərində isə 100 faiz yerinə 

yetirilib. 

Universitetin bakalavriat və magistratura səviyyələrində 30-

dan çox ixtisas üzrə mütəxəssis hazırlığı aparılır. 7 fakültənin 

əyani və qiyabi təhsil formalarında 5 minə yaxın tələbə təhsil alır. 

Onların da tədrisi ilə 480-dək professor-müəllim heyəti məşğul 

olur. Pedaqoji heyətin tərkibində 1 nəfər Azərbaycan Milli Elmlər 

Akademiyasının müxbir üzvü, 20 nəfər elmlər doktoru, professor, 

200-dən artıq fəlsəfə doktoru, dosent var. Universitetdə tələbələrə 

diqqət və qayğı yüksək səviyyədədir. Sessiya imtahanları 

komüuter vasitəsilə test formasında qəbul edilir. Bu da şəffaflığın 

və obyektivliyin tam təmin olunması ilə nəticələnir. 

Son illərdə tələbələrin təhsilə marağının artırılması 

məqsədilə xeyli sayda kompüter alınıb. Bu gün universitetin hər 

dörd tələbəsinə bir kompyuter düşür. Bu da respublikanın ali 

təhsil müəssisələrində olan orta göstəricidən dəfələrlə çoxdur. 

Bununla yanaşı xeyli sayda smart-lövhə, nootbuk, proyektor, 

mikroskop, plotter, elektron tərəzi və s. alınaraq tələbələrin 

istifadəsinə verilib. 

Tələbələrin intellektual səviyyəsinin artırılması və asudə 

vaxtlarının səmərəli təşkili məqsədilə son 3 ildə tələbələr üçün 

ödənişsiz ingilis dili, kompüter və dizayn üzrə kurslar yaradılıb. 

Bunlarla yanaşı müxtəlif növ oyunlar, olimpiadalar, inşa 

müsabiqələri keçirilir, nəticələrinə görə fərqlənənlərə mükafatlar 

verilir. 

Universitetin idman salonu əsaslı təmir edilib, trenajorlarla 

təchiz olunub və tələbələrin istifadəsinə verilib. Tələbələr üçün 

idman geyim formaları alınıb. 

Təhsil Nazirliyi Kollegiyasının 6 noyabr 2014-cü il tarixli 

qərarına uyğun olaraq tələbələrin akademik borcu qalan fənləri 

götürmələrinə görə təhsil haqlarının (yay semestri istisna 

olmaqla) büdcədənkənar vəsait hesabına ödənilməsi haqqında 

universitetiin elmi şurasının qərarı ölkənin ali təhsil müəssisələri 

sırasında ilk olmaqla tələbə və valideynlər tərəfindən çox böyük 

razılıqla qarşılanıb. 

ADAU-da fərqli bir məsələ də var. Büdcədənkənar vəsait 

hesabına qəbul imtahanlarında 600-dən çox bal toplamaqla 

universitetə qəbul olunan və növbəti sessiyada yüksək qiymətlər 

alan tələbənin aylıq təqaüdünə ikinci semestrdə 100 manat, 500-

dən çox bal toplamaqla qəbul olunan və sessiyada yüksək 

qiymətlər alan tələbənin aylıq təqaüdünə ikinci semestrdə 50 

manat əlavə edilib, 250-dən çox bal toplayaraq “aqronomluq “ və 

“zootexniklik” ixtisaslarına qəbul olunan tələbənin sessiyada 

yüksək qiymətlər aldıqları və universitetin ictimai həyatında fəal 

iştirak etdikləri nəzərə alınmaqla aylıq təqaüdünə ikinci 

semestrdə ayda 100 manat, sessiyada 5 fəndən 100, 1 fəndən 91-

100 bal toplayan  tələbələrə aldıqları təqaüddən əlavə ikinci 

semestrdə ayda 100 manat, 4 fəndən 100, 2 fənndən 91-100 bal 

toplayan  tələbələrə aldıqları təqaüddən əlavə ikinci semestrdə 

ayda 80 manat ödənilməsi, 1,2 və ya 3 fəndən 100, digər 

fənlərdən 91-100 bal toplayan tələbələrin hər birinə 100 manat, 1 

və ya 2 fəndən 100, digər fənlərdən 71-100 bal toplayan 

tələbələrnin hər birinə 70 manat məbləğındə birdəfəlik 

stimullaşdırıcı təqaüd verilməsi təsbit olunub. Belə stimullaşdırıcı 

tədbirlər tələbələri daha yaxşı oxumağa, universitetin ictimai 

həyatında fəal iştirak etməyə ruhlandırır. 

Tələbələrin nəzəri biliklərinin möhkəmləndirilməsi, 

dərinləşdirilməsi və sonrakı əmək fəaliyyətində istifadəsinin 

təmin edilməsində istehsalat təcrübələrinin rolu danılmazdır. Bu 

baxımdan universitet qabaqcıl şirkət, müəssisə və təsərrüfatlarla 

işgüzar əlaqələr yaradıb, müqavilələr bağlayıb. Ağcabədi rayonu 

“AQAT-AQRO” MMC, “Tovuz-Baltiya” şirkəti, Kənd 

Təsərrüfatı Nazirliyinin nəzdində “Aqrolizinq” ASC, Samux 

rayonunun aqroservis filialı, Gəncə Telekommunikasiya idarəsi, 

Samux rayonu “Suliddinoğlu” kəndli fermer təsərrüfatı, Şəmkir 

rayonu “Bayramlı” kəndli fermer təsərrüfatı, Şəmkir rayonu 

“Azaqro-MMC”, Şabran rayonu “Səba quşçuluq kompleksi”, 

BMS keçicilik şirkəti, Qarabağ taxılçılıq MMC, Qarabağ 

toxumçuluq MMC və başqa şirkətləri misal göstərmək olar. 

“Tovuz-Baltiya”, Şəmkir “Vətən-Az”, Samux rayonu “Azər-Rus 

Dostluq”, Qəbələ quşçuluq aqrokompleks şirkətləri, Oğuz rayonu 

Beytulla kəndli fermer təsərrüfatlarında tələbələr pulsuz yemək, 

yataqxana, həmçinin aylıq maaşla təmin olunublar. 

İstehsalat təcrübəsinin daha səmərəli təşkili məqsədilə 

“Əczaçılıq” ixtisası üzrə əyani təhsil formasının üçüncü kurs 

tələbələri ADAU ilə Türkiyənin Ondokuz Mayıs Universiteti 

arasında bağlanan müqaviləyə əsasən Türkiyədə olublar. 

“Əczaçılıq” ixtisasının 17 tələbəsi Türkiyənin Samsun 

şəhərindəki Ondokuz Mayıs universitetində, “menecment” 

(alman proqramı) ixtisasının 4 tələbəsi təcrübə keçmək üçün 

Almaniyada olub, mühəndislik fakültəsinin 5 tələbəsi Belçikanın 

və Türkiyədə yerləşən New-Holland texnikaları zavodunda 

təlimlərdə iştirak ediblər. 

Professor-müəllim heyəti arasında yaşlı və fiziki cəhətdən 

zəif olanların cavan və perspektivli gənclər hesabına 

möhkəmləndiriliməsi bu gün universitet rəhbərliyinin qarşısında 

duran vacib məsələlərdəndir. Son illər magistraturanı və 

doktoranturanı müvəffəqiyyətlə bitirən, müasir innovativ düşüncə 

tərzinə malik, xarici dil bilikləri olan gənclərin pedaqoji işə cəlb 

olunması da bu istiqamətdə görülən işlərdir. 

Bu gün Azərbaycan Dövlət Aqrar Universitetində bərəkət 

mənbəyi olan torpağın elmi sirlərini öyrənmək uğurların açarıdır 

düşüncəsi hökm sürürür. 

Heç şübhəsiz ki, zəngin tarixi ənənələrə malik olan 

Azərbaycan Dövlət Aqrar Universiteti bu missiyanı sonacan 

şərəflə yerinə yetirəcək, müqəddəs bildiyimiz torpağı öz dilində 

danışdırmağı bacaran kadrların sayını daha da artıracaq. 

                                                                               

                                                                          May, 2016 

 

                                  



  

 298 

Qalib Rəhimli 

 

ADAU:  İNKİŞAFIN ZİRVƏ ÖMRÜ 

 

Bir əsrdən çox yaşı olan Azərbaycan Dövlət Aqrar 

Universitetinin özünəməxsus inkişaf tarixi var və bu ali təhsil 

müəssisəsi həmişə diqqətdə saxlanılıb. Görkəmli dövlət 

xadimlərinin bir qismi buranın məzunu olub. Üstəlik ölkənin 

kənd təsərrüfatının inkişafı da məhz burada hazırlanan kadrlar 

hesabına ildən-ilə daha inandırıcı nəticələrin əldə edilməsini 

təmin edib. Son 8 ildə isə bu təhsil müəssisəsi daha dinamik 

inkişaf ömrü yaşayıb, hətta Avropa universitetləri ilə müqayisə 

ediləcək səviyyəyə çatıb. 

Ölkə Prezidenti cənab İlham Əliyevin xüsusi qayğısı və 

diqqəti sayəsində bu illərdə universitetin maddi-texniki bazasının 

dünya standartlarına uyğun yenidən qurulması tədrisin 

keyfiyyətinin yüksəldilməsinə əlverişli zəmin yaradıb, aqrar 

mütəxəssis hazırlığına böyük töhfələr verib. Təkcə 2016 və 2017-

ci illərdə iki böyük tələbə evi kompleksinin tikilib istifadəyə 

verilməsi aqrar təhsilə, aqrar elmə göstərilən qayğının tam 

göstəricisidir. Yaxın vaxtlarda isə daha bir möhtəşəm, az qala bir 

universitet səviyyəsində tədris binasının istifadəyə verilməsi də 

aqrar təhsilin inkişafı məqsədilə tikilib. Bazar rəqabətli kadr 

hazırlığı üçün tam şəraitli bu binanın da açılışını cənab Prezident 

İlham Əliyev edib. Aqrar sahə üçün ixtisaslı fəhlə kadrları 

hazırlayan texniki peşə məktəbinin tikintisi isə başa çatmaq 

üzrədir. Təbii ki, bu uğurların hamısının mərkəzində Azərbaycan 

Respublikasının Prezidenti İlham Əliyevin aqrar təhsilin 

mükəmməl və dünya standartları səviyyəsində qurulmasına 

qayğısı, diqqəti və tələbkarlığı dayanır. Cənab Prezidentin son 4 

il yarımda 3 dəfə bu təhsil müəssisəsində olması ondan xəbər 

verir ki, sürətli inkişaf birbaşa ölkənin birinci şəxsinin 

diqqətindədir. 

Kənd təsərrüfatı naziri İnam Kərimovun dəfələrlə təhsil 

müəssisəsində olması, tələbə-müəllim heyəti ilə görüşləri, təklif 

və təşəbbüsləri dinləməsi, mövcud duruma səmimi münasibəti də 

əldə edilən uğurlara təkan verib. Bu illərdə maddi-texniki baza 

əsaslı şəkildə möhkəmləndirilib, tədris prosesinin daha da 

yaxşılaşdırılması üçün əlverişli şərait yaradılıb. Professor-

müəllim heyətinin işə məsuliyyəti çox-çox yüksəlib. Perspektivli, 

innovativ gənclər hesabına kollektivdə–müəllimlər arasında 

uğurlu gəncləşmə siyasəti aparılıb. Çoxsaylı tədris-təcrübə 

sahələri, istixanalar, açıq və qapalı balıqyetişdirmə, quşçuluq 

mərkəzi, bitkiçilik və baytarlıq klinikaları, cins mal-qara, 4 baş atı 

olan heyvandarlıq kompleksi, böyük tədris-təcrübə təsərrüfatı və 

digər müasir laboratoriyalar yaradılıb. Tələbə-müəllim 

münasibəti ən şəffaf həddə çatıb. 

Təhsil müəssisəsinin kollektivi yaxşı başa düşür ki, həllini 

gözləyən daha ciddi məsələlər var. Ən önəmlisi Azərbaycan 

Respublikası Prezidentinin 2016-cı il 6 dekabr tarixli Fərmanı ilə 

təsdiq edilən “Azərbaycan Respublikasında kənd təsərrüfatı 

məhsullarının istehsalına və emalına dair Strateji Yol 

Xəritəsi”ndə göstərildiyi kimi, kənd təsərrüfatı sahəsində ölkənin 

kadr hazırlığının mərkəzi məhz Azərbaycan Dövlət Aqrar 

Universitetidir. Burada bütün laboratoriyalar tamamilə yenilənib, 

müasir avadanlıqlarla təchiz edilib, tədrisin plan və proqramları, 

mühazirə mətnləri təkmilləşdirilib. Deməli, bazar rəqabətli kadr 

hazırlığı üçün hər şərait yaradılıb. Hazırda bütün diqqət məhz bu 

sahəyə yönəlib və keyfiyyətli kadr hazırlığı hədəf götürülüb. 

Reallaşdırılan ən önəmli işlərdən biri də aqraryönümlü 

ixtisasların hamısının dövlət sifarişli olması və həmin ixtisaslarda 

təhsil alan tələbələrin təqaüdlə təmin edilməsidir. Yəni tələbə 

təhsil haqqı ödəmir, əksinə dövlətdən təqaüd alır. Beləcə də sözü 

gedən ixtisalara gənclər arasında böyük maraq yaranıb və ölkə 

başçısı ən mötəbər görüşlərdə bu faktı bir neçə dəfə dilə gətirib. 

Söz yox ki, pandemiya dövrü bir çox sahələrdə olduğu kimi bu 

təhsil müəssisəsində də bir sıra çətinliklər yaratdı. Lakin 

pandemiyanın tüğyan etdiyi dövrdə də müəllim və professorlar 

boş dayanmadı. 2 yaşlı ADAU TV vasitəsilə 1000 onlayn dərs 

keçilib, tədris proqramına uyğun mühazirələr söylənilib. Həmin 

dərslərin hamısı da YouTube sosial şəbəkəsinə yüklənib ki, tələbə 

istədiyi vaxt bu mühazirələri təkrar-təkrar dinləyə bilər. Bununla 

yanaşı televiziya ilə fermer saatları təşkil edilib, torpaq 

mülkiyyətçilərini maraqlandıran suallar cavablandırılıb, günün 

aktual məsələlərindən ətraflı söhbət açılıb. 

Sadaladığım bu qısa faktlar, möhtəşəm uğurlar bir daha 

göstərir ki, aqrar təhsilin inkişafında, uğurların qazanılmasında, 

ən müasir şəraitin yaradılmasında təşəkkürün və minnətdarlığın 

yalnız bir ünvanı var, o da cənab Prezident İlham Əliyevdir. 

Atılan hər addım, reallaşan hər iş sabahımız, ərzaq 

bolluğumuz və bu bolluğu yaradacaq bazar rəqabətli kadr 

hazırlığı üçündür. 

 

                                                                             Iyul, 2021 

MƏSULİYYƏT DƏRK EDİLƏNDƏ  

UĞUR ASAN QAZANILIR 

                   

İlin başa çatmasına bir neçə gün qalıb. Qürurla demək olar 

ki, 2021-cil bütövlükdə ölkəmiz üçün tarixi və əlamətdar 

hadisələrlə zəngin olub. İlk olaraq demək istəyirəm ki, biz 

torpaqlarımızın işğaldan azad olmasının sevincini və qürurunu 

yaşadıq. Zəfər və qələbə həsrətimizə son qoyuldu, bir dövlət 

olaraq ilk dəfə itirilən torpaqlarımızın yenidən sahibi olduq. Vaxt 

itirmədən erməni vandalizminin dəhşətləri ilə üzləşən 

rayonlarımızın bərpasına başlanıldı. Ölkə Prezidenti, müzəffər 

Ali Baş Komandan İlham Əliyevin qətiyyəti və cəsarəti, bununla 

yanaşı çevik siyasəti ilə həm Soçidə, həm də Avropa İttifaqının 

ən mötəbər məclislərində qələbəmiz qəbul edildi. Təbii ki, qürur 

duyulası işlər çoxdur və bu barədə kifayət qədər fikir söyləmək, 

söz demək mümkündür. 

Mən təqdim edəcəyim bu yazıda dövlətimizin tərkib 

hissəsi olan yalnız bir sahədən, aqrar bölmənin davamlı inkişafı 

üçün bazarrəqabətli kadrlar hazırlayan Azərbaycan Dövlət Aqrar 

Universitetinin (ADAU) ötən il əldə etdiyi uğurlardan danışacam, 

bəzi məqamları qısaca nəzərə çatdıracam. 

Sözügedən təhsil müəssisəsində hər müəllim işinə 

məsuliyyətlə yanaşdığından uğurlu nəticə əldə etmək çətin 

olmadı. Ən başlıcası hər kəsi dövlətin və Kənd Təsərrüfatı 

nazirliyinin diqqəti və qayğısı ruhlandırırdı. Bu isə o demək idi 

ki, burada yalnız bir məqsəd var. Qeyri  neft sektorundan sonra 

ən zəngin xəzinə olan aqrar sahə üçün tələb olunan səviyyədə 

kadr hazırlamaq. Elə bu üzdən də ADAU əməkdaşlarıi ötən ildə 

qarşıya qoyulan məsələlərin öhdəsindən layiqincə gələ bildi. 

Dövlətimizin aqrar təhsilə davamlı qayğısı çərçivəsində 

Aqrar Universitetdə aparılan işlər, onun infrastrukturunun 

tamamilə yenidən qurulması, rəqabətədavamlı mütəxəssis 

hazırlığı, beynəlxalq əlaqələrin genişlənməsi özünü digər 

göstəricilərlə yanaşı təhsil müəssisəsinin beynəlxalq reytinq 

cədvəllərində yer alması uğurun təməlini qoydu və işlər bu 

ardıcıllıqla davam etdirildi. 

Aqrar Universitetdən ölkəmizin ərazi bütövlüyü uğrunda 

2-ci Qarabağ müharibəsində iştirak edənlər  tam qayğı ilə əhatə 

olunub. 6 nəfər əməkdaşla müxtəlif görüşlər keçirilib.  Silahlı 

Qüvvələrin Ali Baş Komandanı cənab İlham Əliyevin rəhbərliyi 

ilə 44 günlük Vətən müharibəsində qazanılan şanlı Qələbə 

münasibətilə müharibə iştirakçıları təbrik edilib. Tarixi qələbənin 

əldə olunmasında Azərbaycan xalqının fədakarlığından söz açılıb, 

ölkəmizdə ordu quruculuğu istiqamətində görülən işlərdən, İkinci 

Qarabağ döyüşlərində əsgərlərimizin göstərdiyi şücaətdən bəhs 

edilib. Müharibə iştirakçılarından Daxili nəzarət şöbəsinin 

müdiri  Namiq Cəfərov, Mətbuat və ictimaiyyətlə əlaqələr 

şöbəsinin müdiri Elcan Məmmədov, İnformasiya texnologiyaları 

kafedrasının dosenti Zaman Zeynalov, Kənd təsərrüfatı texnikası 

kafedrasının baş müəlimi Qurban Qurbanov, Aqrar sahənin 

iqtisadiyyatı kafedrasının baş müəllimi Fariz Süleymanov və 2 

nömrəli tələbə evinin nəzarətçisi Asif Hacızadə onlara göstərilən 

diqqət və qayğı üçün Ölkə Prezidentinə minnətdarlıqlarını ifadə 

edərək, Ali Baş Komandanın hər an tapşırıq və çağrışını yerinə 

yetirəcəklərinə hazır olduqlarını bildiriblər. Universitetin Elmi 

Şurasının 2021-ci il 5 yanvar tarixli qərarına əsasən döyüşlərdə 

iştirak edən 6 əməkdaşın vəzifə maaşlarına 200 manat əlavə 

olunub, 2 nəfər-Qurban Qurbanov və Fariz Süleymanov 

assistenlikdən baş müəllim vəzifəsinə keçiriliblər. Bununla yanaşı 

Universitetin Həmkarlar İttifaqı Komitəsinin qərarı ilə 6 nəfərə 

ümumilikdə 2700 manat məbləğində maddi yardım edilib. 

Bundan əlavə Vətən müharibəsində şəhid olan Canlar Cavadovun 

5 azyaşlı uşağı 2020-ci ilin oktyabr ayından himayəyə götürülüb, 

ailəyə 3 il müddətində hər ay 300 manat məbləğində maddi 

yardım ödənilir. Bu bir daha ondan xəbər verir ki, vətən yolunda 

canlarını fəda edənlər, bu yola baş qoyanlar unudulmur, daim 

dövlət tərəfindən diqqətdə saxlanılır. 

ADAU-un uğur hekayəsində kənd təsərrüfatı naziri İnam 

Kərimovun daim bu təhsil müəssisəsi ilə maraqlanması, tələbə və 

müəllimlərlə müxtəlif görüşlərin keçirilməsi də mühüm rol 

oynayıb. Hər yeni tədris ilində özü şəxsən hazırlıq işləri ilə tanış 

olur. Bu dərs ilində isə fəaliyyətə başlayan Biotexnologiya 

Mərkəzinə baş çəkib, ADAU-nun yeni saytının təqdimat 

mərasimində iştirak edib, peşə liseyində son tamamlama işləri ilə 

maraqlanıb, universitetin müəllim-tələbə heyəti ilə görüş keçirib. 

Tələbə Parkında müəllimlərlə keçirilən görüşdə aqrar sahə üzrə 

mütəxəssis hazırlığı, bu sahədə elmi araşdırmalar, təhsilin 

keyfiyyətinin artırılması, tələbə və müəllimlərin mübadilə 

proqramları çərçivəsində xarici ölkələrdə təhsil alması, xarici 

mütəxəssislərin təhsil prosesinə cəlb edilməsi təcrübəsinin ildən-

ilə genişləndirilməsi ətrafında fikir mübadiləsi aparılıb. Görüşdə 

səsləndirilən təkliflər qeydə alınıb, müraciətlərin icrası üçün 

müvafiq tapşırıqlar verilib. 

Mühəndislik korpusunun arxasında yerləşən Tələbə 

parkının əsaslı şəkildə yenidən qurulması, burada müxtəlif 

fiqurlardan kompozisiyaların yaradılması, parkın mərkəzində 

şəhidlərimizin xatirəsinə ucaldılan abidə həm şəhid ruhuna 

hörmət, həm də istirahət üçün ən əlverişli məkandır. Yeni layihə 

əsasında qurulan parkda tələbələrin daha rahat və səmərəli 

istirahətinin təşkil olunması məqsədilə velosiped nəqliyyatının 

təşviqi, park ərazisində velosiped yolu ilə bağlı infrastrukturun 

qurulması istiqamətində də işlər görülüb. 

Uğur hekayəsindən biri də Tədris-təcrübə təsərrüfatında 

16 tonluq soyuducu anbarın tikilməsidir. USAID, Özəl Sektorun 

İnkişafı layihəsinin dəstəyi ilə meyvə-tərəvəzlərin keyfiyyətli 

saxlanması məqsədilə soyuducu anbarın mövcudluğu həm 

sahibkarlar, həm də tələbə və müəllimlər üçün yenilikdir, 

imkakanların daha da genişlənməsidir. 16 ton meyvə saxlama 

qabiliyyətinə malik olan anbarda məhsulların keyfiyyətini 

qorumaqla yanaşı onları 2-3 ay müddətinə olduğu kimi saxlamaq 

mümkündür.  Soyuducu anbar məhsulların təcili satışını 

minimuma endirir. Fermerlərin bazarlardan asılılığı azalır, qiymət 

dəyişiklikləri kimi amillərdən faydalanmağa imkan yaradır. Qeyd 

edək ki, USAID, Özəl Sektorun İnkişafı layihəsi Aqrar 

Universitet ilə sıx əməkdaşlıq edir. Bu əməkdaşlıq çərçivəsində 

Aqrar Universitetin Tədris-təcrübə təsərrüfatında soyuducu 

anbarı ilə yanaşı intensiv bağın yaradılması ilə əlaqədar layihələr 

həyata keçirilməkdədir.  

Bunlarla yanaşı Aqrar Universitetin professor-müəllim 

heyəti bir neçə dəfə işğaldan azad olunan ərazilərdə elmi əsaslı 

monitorinq keçiriblər. Məqsəd işğaldan azad edilən 

ərazilərimizdə ermənilər tərəfindən törədilən ekoloji fəlakətin 

elmi əsaslı monitorinqi, bioloji müxtəlifliyin, kənd təsərrüfatının 

işğaldan əvvəlki və mövcud vəziyyətinin müqayisəli təhlili, 

qiymətləndirilməsi, mühafizəsi, bərpası və səmərəli istifadəsi 

üzrə tədqiqatlar aparmaqdan ibarətdir.  

Bu il Aqrar Universitetdə magistratura səviyyəsi üzrə 

qəbul planı 94% dolub. Universitetin magistratura səviyyəsinə 

qəbul 28 ixtisas olmaqla 77 ixtisaslaşmanı əhatə edib. Təsdiq 

olunan qəbul planında bu pillədə təhsil almaq üçün 330 yer 

nəzərdə tutulub. Magistratura səviyyəsinə keçirilən qəbul 

imtahanın nəticələrinə əsasən 311 tələbə dövlət sifarişli və 

ödənişli əsaslarla ADAU-ya qəbul olunub. Qəbul olunanların 

sayına əsasən qəbul planı 94,2 % olub. 

Ən böyük uğurlardan biri də Aqrar Universitetlə Ege 

Universiteti arasında ikili diplom proqramının imzalanması və 

bunu icrasına başlanılması olub. Onlayn təşkil edilən mərasimdə 

iştirak edən təhsil naziri Emin Əmrullayev ikili diplom 

proqramının əhəmiyyətinə toxunub və bu cür əməkdaşlıqların iki 

ölkə arasında təhsil sahəsində münasibətlərin daha da 

dərinləşməsinə öz töhfəsini verəcəyini vurğulayıb. Mərasimdə 

bildirilib ki, sözügedən proqram bakalavr səviyyəsində 4 ixtisas 

üzrə (bitki mühafizəsi, aqronomluq, aqromühəndislik və 

iqtisadiyyat) nəzərdə tutulub. Proqram çərçivəsində 2021-ci ildən 

başlayaraq hər il 120 tələbə 3 il ADAU-da, 1 il isə Ege 

universitetində ödənişsiz təhsil alacaq. Daha sonra iki universitet 

arasında onlayn şəkildə ikili diplom proqramı üzrə müqavilə 

imzalanıb. İmzalanma mərasimindən sonra media 

nümayəndələrinin sualları cavablandırılıb. 

Bu gün ADAU-nun Biotexnologiya mərkəzinin maddi-

texniki bazası kifayət qədər gücləndirilib. Mərkəzdə elmi-

tədqiqat istiqamətlərinin genişləndirilməsi məqsədilə qida 

mühitinin hazırlanması və sterilizasiya otağı, iqlim otağı, əkin 

otağı və laboratoriyalarla yanaşı adaptasiya otaqlarının da 

hazırlanmasına başlanılıb. Burda alınacaq sağlam və virusa 

davamlı bitki sortları adaptasiya dövrünü başa vurduqdan sonra 

sahələrə köçürüləcək. 

Hazırda universitetin 560-dan çox professor-müəllim 

heyəti 6000-dən çox tələbəyə aqrar elmin dərinliklərini öyrədir. 

Son illər kənd təsərrüfatı ixtisaslarına qəbulda və keçid ballarının 

səviyyəsində artım qeydə alınıb. Azərbaycan Dövlət Aqrar 

Universitetinin tarixində ilk dəfə olaraq bu il tələbə qəbulu ən 

yüksək həddə–1347 nəfərə çatıb ki, bu da aqrar sahədə təhsilə 

marağın artdığını göstərir. ADAU dünyanın 26-dan çox ölkəsinin 

60-dan artıq universiteti ilə əməkdaşlıq edir. Cari tədris ilindən 

etibarən Ege Universitetinin aparıcı alimləri universitetdə tədris 

prosesinə cəlb olunublar.  

Son illər ADAU-nun beynəlxalq əlaqələrinin genişlənməsi 

nəticəsində universitetdə təhsil alan əcnəbi tələbələrin sayı 

əhəmiyyətli dərəcədə artıb. Cari tədris ilində universitetə 171 

əcnəbi tələbə qəbul olub. 

ADAU-nun bir ildə qazandığı uğurlardan qismən söhbət 

açdım.  Əvvəldən də dediyim kimi qazanılan hər uğurun 

bazasında dövlətin böyük qayğısı, Kənd Təsərrüfatı Nazirliyinin 

operativ yanaşması, məntiqli tapşırıq və tövsiyyələri dayanır. Bu 

isə o deməkdir ki, aqrar təhsil daim diqqətdədir, bu sahədə 

dinamik inkişafı təmin etmək üçün bütün güclər səfərbər edilib. 

Sadalanan faktlardan bir daha aydın olur ki, ADAU-da qarşıya 

qoyulan məsələlərin həlli istiqamətində çox ciddi işlər görülür. 

 

                                                                      Dekabr, 2021 

“AQROKİMİYA”:  

                  ADAU-nun ALİMLƏRİ YENİ KİTAB YAZIB  

 

Azərbaycan Dövlət Aqrar Universitetinin Torpaqşünaslıq 

və aqrokimya kafedrasının müdiri, dosent Arif Hüsynovun, 

həmin kafedranın dosentləri Namiq Hüseynovun və Kəmalə 

Məmmədovanın birlikdə yazıb ərsəyə gətirdiyi “Aqrokimya” 

dərsliyi çapdan çıxıb. Ali məktəblər üçün dərslik kimi Təhsil 

Nazirliyinin F-50 saylı əmri ilə təsdiq edilən kitab bir sıra yeniliyi 

və səciyyəvi xüsusiyyəti ilə diqqəti cəlb edir. Kitab həm də 

ADAU-nun 90 illiyinə həsr edilib. İlk olaraq onu deyim ki, 

dərslik olduqca sadə və anlaşılan dildə yazılıb və aqrokimyanın 

hədəfləri bütün incəliklərinə qədər açılıb. Sadə dillə yazılan kitab 

isə tələbələr, eləcə də bu sahə ilə məşğul olanlar tərəfindən tam 

mənasında qavranılandır. 

Məlumdur ki, bu gün dövlət tərəfindən aqrar sahənin 

inkişafına xüsusi qayğı göstərilir və dinamik inkişafı təmin etmək 

üçün ölkə prezidenti tərəfindən hər cür şərait yaradılıb. Belə olan 

halda ADAU-nun alimləri də tədrisin daha keyfiyyətli olması 

üçün elmi bacarıqlarını ortaya qoyub, ən mühüm sahə üçün 

dərslik yazıb və çap etdiriblər. Kitabın müəlliflərindən biri, 

kafedra müdiri, dosent Arif Hüseynovla söhbətimiz olduqca 

maraqlı alındı. Alim necə düşünürsə eləcə də danışır. Onun 

torpaq, qidalar, gübrələr və ondan istifadə qaydaları haqqında 

dediklərİ oldquca inandırıcı səsləndi. Əslində bitkiçilikdə uğur 

torpağın tərkibinin öyrənilməsindən başlayır. Əgər iş bu istqamət 

üzrə aparılarsa onda torpaqdan istənilən nəticəni almaq olar. Yəni 

torpağın tərkibi əkinçiyə deyir ki, sən bu il nəzərdə tutduğun 

sahədə nə əkməlisən, onun yetişdirilməsi üçün hansı üsulları 

tətbiq etməlisən və gübrələrdən istifadə qaydalarını necə həyata 

keçirməlisən. Bütün bunlar və digər vacib məsələlər kitabda tam 

aydınlığı ilə verilib. Dosent Hacı Ariflə onun iş otağında 

görüşdüm. Söhbətdə gənc müəllim, dosent əvəzi Vüqar Bəşirov 

da iştirak edirdi və bu gənc oğlanın, xaricdə təhsilini artırıb 

yenidən doğma kollektivinə gələn mütəxəssisin də kitabla bağlı 

maraqlı fikirləri oldu ki, onu az sonra diqqətə çatdıracam. İndi isə 

Hacı Ariflə qısa söhbətimi təqdim edirəm. 

–Hacı, necə oldu bu kitabı yazmaq qərarına gəldiniz və 

kitab bütövlükdə aqrokimyanı əhatə edirmi? 

–Əvvəlcə onu deyim ki, hazırda respublikamızda ekoloji 

mühitin pozulması, kənd təsərrüfatına yararlı torpaqların 

azalması, bəzi yerlərdə tamamilə sıradan çıxması, aqrokimyəvi 

vasitələrdən düzgün istifadə olunmamasının tələbi “Aqrokimya” 

dərsliyinin yazılmasının vacibliyini ortaya qoydu. Dərslik 

torpaqşünaslıq və aqrokimya, aqronomluq, ekologiya, biologiya 

və başqa ixtisaslarda tədris olunan ali məktəb tələbələri, 

magistrantları, doktorantlar, həmçinin kənd təsərrüfatı ilə məşğul 

olan mütəxəssislər üçün nəzərdə tutulub. Dərsliyin aqrokimyanı 

tam əhatə etməsinə gəldikdə isə onu deyə bilərəm ki, burada 

aqrokimya elminin aqroekosistemdə maddələr dövranının 

nizamlanmasını genişləndirərək, Yer kürəsində insanları 

yüksəkkeyfiyyətli qida ilə təmin etmək kimi çox mühüm 

funksiyaları açıqlanır. Geniş şəkildə kimyəvi meliorantların və 

gübrələrin düzgün istehsalı və tətbiqindən, torpaqda olan zəhərli 

maddələrin, radionuklidlərin immobilizasiyasından və biosferin 

çirklənməsinin qarşısının alınma yollarında bəhs edilir. Həmçinin 

kitabda bitkilərin qidalanmasının nizamlanmasına, məhsuldar-

lığının və keyfiyyətinin yüksəldilməsində aqrokimya elminin 

roluna xüsusi diqqət verilib. Torpaqda münbitliyin bərpası, qida 

balansının və maddələrin bioloji dövranının yaxşılaşdırılması 

kifayət qədər əhatə olunub. Bütün bu məsələlərə respublikamızın 

torpaq-iqlim şəraiti nəzərə alınmaqla baxılıb və kitab aqro-

kimyanı tam əhatə edir. 

–Arif müəllim, indiyə kimi aqrokimyaya aid dərslik 

olubmu? Olubsa siz alimlərin yazdığı bu kitab hansı 

yeniliklərlə daha qiymətlidir? 

–Xüsusi qeyd etmək istəyirəm ki, 1966-cı ildə “Maarif” 

nəşriyyatı tərəfindən V. M. Keleçkovski və A. V. Peterburqskinin 

“Aqrokimya” dərsliyinin tərcüməsi istisna olmaqla, ölkəmizdə 

aqrokimyanın problemlərini özündə tam əks etdirən dərslik 

indiyə kimi yazılmayıb və nəşr olunmayıb. Bu, əslində milli bir 

kitabdır və bu kitabda torpağın münbitliyindən tutmuş 

aqrokimyəvi vasitələrdən səmərəli istifadənin qiymətləndirilmə-

sinə qədər olan bütün problemlər müasir aqrokimyanın əsas 

məzmunu kimi götürülüb. 

–Kitabı vərəqlədikcə maraqlı bir tərtibat diqqətimi 

çəkdi. 11 fəslin hər birindən əvvəl məşhurlardan sitat 

gətirilib. Hətta Azərbaycan klassik ədəbiyyatının 

dahilərindən biri Mirzə Ələkbər Sabirin misralarından 

nümunələr var. Bu barədə fikriniz maraqlı olardı... 

–Doğru müşahidə etmisiniz. Bəli, hər fəslin əvvəlində 

dahilərdən sitat var. Bu nə deməkdir? Gətirilən sitatla yazılan 

fəslin bir oxşarlığı var. Yəni, sitat yazılan fəslin sanki qısa bir 

təqdimatıdır. Bir misal çəkim. İkinci fəsildə Əcəmi Naxçıvanıdən 

bir sitat var: 

“Biz gedirik, yalnız qalır ruzigar, 

Biz ölürük, əsər qalır yadigar.” 

Biz müəlliflər bu misralarla məsuliyyətimizi bir daha dərk 

etmişik. Elə elmi əsər ərsəyə gətirməliyik ki, o doğrudan yadigar 

qalsın və qiymətli bir xəzinə kimi hər zaman bu sahənin 

mütəxəssislərinin gərəyi olsun. Bax, gətirilən sitatlar yalnız buna 

xidmət edib və mən onlardan birini dedim. 

Bu arada Vüqar müəllimi–hansı ki, bir az əvvəl haqqında 

demişdim-söhbətə dəvət edirəm, onun kitab haqqında 

düşündüklərini soruşuram. 

–Vüqar müəllim, gənc kadr və xaricdə təhsil alan 

mütəxəssis kimi bu kitab haqqında siz nə deyərdiniz? 

–Kifayət qədər əhatəli bir dərslikdir. Qısaca onu deyərdim 

ki, “Aqrokimya” dərsliyi həm müasir dünyada qəbul edilən 

fundamental bilikləri özündə birləşdirir, həm də respublikamız 

üçün spesifik olan iqlim-torpaq şəraitində gübrələrin tətbiqi 

haqqında qiymətli məlumatlarla zəngindir. 

–Hacı, kitab 3 alimin müəllifliyi ilə ərsəyə gəlib. Sizi 

şəxsən, mən çox səmimi insan, əqidəsi dəyişməyən ziyalı, hətta 

minnətli adlardan imtina edən halal kişi kimi tanıyıram. 

Mümkünsə deyin: kitabda kimin zəhməti nə qədər olub? 

–Bu kitab 11 fəsildən və 438 səhifədən ibarətdir. Çəkilən 

zəhmət tən yarıdır və üçümüzün də zəhməti eynidir. Kimsə 

kimdənsə nəyə görəsə fərqli deyil. Hamımız eyni hüquqlu 

müəllifik. Namiq müəllimin də, Kəmalə xanımın da kitabın 

yazılmasında böyük xidmətləri var. Onların hər biri yeni dərsliyin 

uzunömürlü olması və tanınması üçün elmi potensialından 

maksimum istifadə edib. Qısası, çəkilən zəhmət 3 nəfər arasında 

tən bölgülüdür. 

–Son olaraq özünüz haqqında bilgi verməyinizi xahiş 

edirəm. Neçə elmi əsərin müəllifisiniz və nə vaxtdan kafedra 

müdirisiniz? 

–1981-ci ildən bu kafedrada işləyirəm və 3 ildir kafedranın 

müdiriyəm. 2 dərsliyin, 3 dərs vəsaitinin və 200-dən artıq elmi 

əsərin müəllifiyəm ki, onun da 50-si xarici ölkələrdə nəşr edilib. 

 

                                                               Fevral, 2018 

GÜLNARƏ CƏMALƏDDİNİN  

KÖNÜLLƏRƏ HAKİM SÖZÜ... 

 

Söz də sərvətdir. Dəyərini bütün zamanlarda qoruyub 

saxlayan, nəsilbənəsil zəngiləşdirən, çəkisini və sanmbalını qat-

qat artıran sərvət. Üzü klassiklərdən ta müasir dövrümüzədək söz 

qazandığı hörməti, qədir-qiymətini saxlaya bilib. Təbii ki, 

sevilən, şüurlara hakim kəsilən söz. Yaddaşlara ömürlük həkk 

olan, gecəli-gündüzlü səni arxasınca dartıb aparan söz. İllah da bu 

söz insanın daxili dünyasında olan gizlinləri oyada, yuxulu 

dünyanı ayılda. O zaman söz söz olaraq əbədi yaşamaq haqqı 

qazanır, üstündə tufanlar qopsa, bədxahların gözünə ox olsa belə 

sevilir, oxunur və müəllifinə böyük və heç nə ilə ölçülməyən 

sayğı və məhəbbət qazandırır. 

Bu fikirlər Gülnarə Cəmaləddinin sosial şəbəkələrdə 

yayılan və mənim əlimdə, həm də stolüstü kitabım olan “Qəhvə 

rəngi” kitabını oxuyandan sonra yaranıb. Sözün sehri həqiqi 

mənada məni bu xanımın yaradıcılığına bağlayıb. Ara-sıra sosial 

şəbəkələrdə şeirlərinə fikir bildirib yaradıcılığına olan səmimi 

hisslərimi ifadə etməyə çalışmışam. Amma bu qısa fikirlər bir də 

baxıb görmüşəm  kü, balaca bir ürəyə dünya boyda sevgi 

yerləşdirən Gülnarə xanım üçün mən tərəfdən ədalətsizlikdir. Elə 

bu səbəbdən, həm də sözünün işığında dünənimi, bu günümü, 

sevgimi, həsrətimi, kədər və acımı gördüyüm Gülnarə 

Cəmaləddin yaradıcılığı haqqında düşündüklərimi bir az geniş 

formada demək istədim. Nə dərəcə də nail olacam bilmirəm, 

amma, bu addımı ağıllı və məntiqli sözün divanəsi, sözün 

misralarda dünya yaratdığını dərk edən insan kimi deməyi 

boynumun haqqı bildim. Yenidən həmin kitabı vərəqləyirəm. 

Fəlsəfi dəyərin, az sözlə böyük məna ifadə etməyin, çevrənə 

özünə məxsus, həm də düşünərək baxmağın tilsiminə yenidən 

düşürəm. Azadlığa öz baxışı olan şairə xanımın dediyi hər kəlmə 

məna yükü ilə yüklənir beynimə. Burda müqayisə olduqca sadə, 

bir o qədər də məntiqlidir. 

Azadlıq! Nə biçim şey bu?! 

bir içim su. 

Dəxi içmək nə çətin, ya Rəbb! 

Nə çətin şey. 

İçdikcə içilməz. 

Bu azadlığın dəyər və mahiyyətidir. Şairənin söz 

dünyasından süzülüb gələn misralarda bir içim su qədər yaxın 

olan azadlığın qan qoxusu, mavi dumana bükülüb keçilməz, 

durulduqca bal kimi olması, içildikcə zəhər tək acılığı o qədər 

səmimi deyilib ki, bunu hər kəs asanlıqla, ruhunun süzgəcindən 

keçirib yaddaşına yaza bilər. Gülnarə Cəmaləddinin 

yaradıcılığında Vətən sevgisi də təbiidir və duyumla deyim 

arasında isti bir sevgi var. Duyduğunu elə deyir ki, söz gözündə 

daha da müqəddəsləşir. Yəni Günarənin ruhundan qopan söz 

ruhları silkələyir. 

“Bu ocaq” şeirində isə nisgil qarışıq məhəbbət döyür 

adamın könül qapısını. 

Bu ocaqda əlim daha isinməz, 

Kül olası baxtımmıdı bu ocaq ?! 

Səngiyəndə qar üzünə bələnən, 

Çevriləsi taxdımmıdımı bu ocaq?” 

Baxtın kül olması, səngiyəndə qara bənzər külə dönməsi və 

bu paraleldə ocaqda daha əlin isinməməsi və ya çevriləsi taxta 

bənzədilməsi əslində inqilabdır. Ocağa, yurda məhəbbətlə 

yoğrulan, məhəbbətin hasil olmadığı anların üsyanıdır. Şairə 

sonunda dedikləri ilə əslində mövzuya öz möhrünü vurur. 

Keçir məni ağrıların gözündən, 

Dərdlərimi daşa desəm daş ağlar! 

Bu dünyanın ocaq daşı satılıb, 

Bağla daha ürəyinə daş, ağla! 

Ağrıların gözündən keçən, dərdlərini dediyi daş ağlayan 

ocaq, indi hardasan harayı bütün qəlbləri silkələyir. Və bilirik ki, 

axtardığımız ocağın daşı belə satılıb. Elə bu üzdən də ürəyimizə 

daş bağlayıb ağlamalıyıq. Yaxın illərin ən acı həqiqətini bu 

misralarla tarix edib  Gülnarə xanım. Bilinən  tarixin acı 

səhifələrinə bir şair duyumundan yaranan həqiqət qatıb. 

Kitabda oxunan, oxunduqca düşüncələrlə baş-başa qaldığım 

şeirlər çoxdu. Bu çoxluqda dünənimi yaşadan, elə bil  bilərəkdən 

məni və ya mənləri  yazdığı bir şeirdən də demək istəyirəm. “ Sən 

elə oynayırsan” adlı şeir bir ruh dünyasıdı sanki. Oynayan adam, 

sən elə oyna ki, boyundan yuxarı olmasın oynamağın. Elə boyun 

boyda oyna. 

Sən elə oynayırsan, 

Dərdi, qəmi yox kimi. 

Oyna başına dönüm 

Gözü, könlü tox kimi. 

 

Başına dönüm, oyna, 

Oyna, doyunca oyna. 

Boynundan yuxarı yox, 

Oyna boyunca, oyna. 

 

Bu nə havadı belə, 

Səni başdan elədi. 

Üzünü gör görmüşün 

İşi başdan belədi. 

 

Oyna, başına dönüm, 

Nə göyçək oynayırsan. 

Ya sən dəli olubsan, 

Ya gerçək oynayırsan. 

Çox böyük məna yatır bu misraların altında. Daha doğrusu, 

bu mənalar bir şair ürəyinin fəryadı, harayıdı. Sadəcə elə 

oynayaq, elə düşünüb danışaq ki, boyumuzdan yuxarı olmasın. 

Eyhamlar nə sərrastdır, İlahi. Baxın, Gülnarə Cəmaləddin 

yaradıcılığının dühasına və böyüklüyünə. Bunu hamımız düşünə 

bilərik. Amma etiraf edək ki,  hamımız düşündüyümüzü bu cür 

ifadə edə bilmərik. Deyə bildiyi, qəlblərə hakim kəsildiyi üçün 

Gülnarə xanım  özünü təsdiq zirvəsindədir. Onun zirvə ömrü isə 

hələ çox şeir divanələrinin ömrünə işıq paylayacaq, könüllərini 

ovsunlayacaq və bu misraları yaradanı zirvədən-zirvəyə 

aparacaqdı. 

Həmişə dünya gözəl dünyadı deyiblər və ya özümüz də belə 

demişik. Amma gözəlliyi gözdən salmağa çalışmaq əslində 

xəbislik, xəyanət və ən azı insafsızlıqdır.  Gözəllik öz üzünə, öz 

sözünə qalsa həmişə könüllərin şahı olar. Gülnarə xanımın dediyi 

kimi yalan  başa keçməsə, düz düzdə qalmasa, saflığı ilə həyat 

verən su dibə çəkilib lim üzə çıxmasa, dünya gözəl dünya kimi 

qalardı dünyaya baxanların gözündə. 

Dünya gözəl idi üzünə qalsa, 

Dünya nağıl idi sözünə qalsa, 

Onunla dost idim, düzünə qalsa, 

Adamlar dünyanı saldı gözümdən. 

 

Yalan başa keçdi, düz düzdə qaldı, 

Su dibə çəkildi, lim üzdə qaldı, 

Yaxşı nə gördümsə o üzdə qaldı, 

Adamlar dünyanı saldı gözümdən. 

 

Hər şeyin yaxşısın bilirdim onda, 

Ağrıya, acıya dözürdüm onda, 

Ölürdüm dərdindən, ölürdüm onda, 

Adamlar dünyanı saldı gözümdən. 

Gülnarə Cəmaləddinin bütün şeirləri məna tutumuna, fəlsəfi 

yükünə, fikrin obrazlı və ictimai auditoriyaya çatırılmasına görə 

fərqlidir, sadədir, sadə olduğu qədər də ürəyəyatandır. Onun 

yaradıcılığı  tək bir istiqamətdə görünmür. Vətən, ana, təbiət, 

insani hisslərin ilahiliyi, sevgi ruhlu şeirləri oxunaqlıdır, 

seviləndir. “Bir ovuc torpaq”, “Üzü atama yazılan şeirlər” və 

“Mənə yalan danış” bölmələrində toplanan şerlər bir-birindən 

gözəl, sadə və ürəklərə yol tapandır. “İnanma mən sənə dönəm 

təzədən” şeirində saflğı ilə sevgi dünyasına inanan bir insanın 

aldadılan obrazı canlanır göz önündə. Özü də çox təbii və 

inandırıcı təqdim olunur bu insan. 

Çevirmə adətə göz yaşlarını, 

Ağlama könlümü ovutmaq üçün. 

Min dona, min cildə salma özünü, 

Yenidən ömrümə qayıtmaq üçün. 

Şeir o zaman sevilən olur ki, şairin ürək döyüntüləri olan 

misralar tək özünü deyil, cəmiyyəti ifadə edir və oxuyan hər kəs 

yazılan poetik yaradıcılıqda özünü görür. Baxın, biz də olsaq, 

saxta sevgidən sızlayaraq belə deyərdik. Təbii deyə bilsəydik... 

Ayrıldıq üz-üzə, səssiz-səmirsiz, 

Yolun başında sən, ayağında mən. 

Yeriş öyrənirəm yerimək üçün, 

İnanma mən sənə dönəm təzədən. 

Gülnarə Cəmaləddin Azərbaycanın ən dilbər guşəsində, 

dinin, imanın halallığını saxladığı Yardımlı rayonunda doğulub. 

Qol-qola çatılan dağların ətəyində, bütün obanın Dədə Qurban 

dediyi müdrik bir insanın ocağında,  bu nurani kişinin nəsihəti, 

tərbiyəsi ilə böyüyüb. Dədə Qurban bulağından su içib, paklaşıb, 

durulub, suların şırıltısında, çiçəklərin pıçıltısında, quşların cəh-

cəhində addım-addım üzü gələcəyə yol alıb. Böyüdükcə içində 

aşıb-daşan sözlərin harayını eşidib. Bəzən heç dinləmək 

istəməyib bu harayı. Amma illər Gülnarənin ömründə tarixə 

çevrildikcə o, bu haraya boyun əymək, içinin söz yükünü çevrəsi 

ilə paylaşmaq məcburiyyətində qalıb və bunları geniş 

auditoriyaya çatdırmaq istəyib. Və beləcə günlərin birində daxili 

dünyasından qopan misraları qələmə alıb, söz səltənətində ilk 

addımlarını atıb. Bu ağrılı, daşlı-kəsəkli yolda isə Gülnarə 

xanımın qolundan ustad şairimiz Sabir Sarvan tutub. O Sabir 

Sarvan ki, qəlbində istedada həmişə sevgi, əməllərində onlara 

qayğı olub. Gülnarənin ömür salnaməsinin ən dəyərli illəri də 

məhz bu insanla işlədiyi, təzəcə yazdığı şeirlərin birgə müzakirəsi 

zamanı yazılıb. Sədaqət, səmimiyyət, əsl insani hisslərlə şair 

yaddaşına yazılanlar isə heç vaxt unudulmur, zaman-zaman 

xatırlanır, xoş duyğularla yad edilir. 

Gülnarə Cəmaləddinin kövrək addımları zaman keçdikcə 

püxtələşib, püxtələşdikcə mətinləşib, şeir dünyasına yeni nəfəs 

gətirib və bu dünyada öz dəst-xəttini, izini qoyub. İndi o, sevilir, 

çünki oxunur. Oxunan, sevilən hər kəs də yazmağa, yaratmağa 

daha haqlı olur. 

Sözü sərvət bilib söz dünyasında sevilənlər təbii hamı 

tərəfindən bir mənalı qarşılanmır. Ona daş atanlar, hər 

misrasında  qüsur tapmağa çalışanlar çox olur. Bir şair qəlbini 

bulandırmaq, ilhamının qabağına daş dığırlamaq istəyənlər  

hardan biləydilər istedad qaynayan və çağlayan bulaqdır. Ha 

qabağını almağa cəhd eləsən də, o dönüb başqa yerdən çıxacaq. 

Necə ki Dədə Qurban bulağı əsrlərin o tayından üzü bəri çağlayır, 

elin obanın imdadına yetir. Həmin bulaqdan su içən xanım 

şairəimizin də istedadı çağladıqca çağlayacaq və minləri, 

milyonları öz sehri ilə ovsunlayacaq, poeziya atəşi ilə 

qovrulanların məlhəminə çevriləcək. 

 

                                                                      İyu, 2018 

DƏRDİN-QƏMİN ÖMRÜNÜ YAŞAYAN  

GÜLNARƏ CƏMALƏDDİN  

 

                              “Şair olan öz ömrününü yaşamır,  

                               Dərdin-qəmin bol ömrünü yaşayır.”  

Ruhun şad olsun, Zəlimxan Yaqub. Nə gözəl demisən. 

Sanki ürəyimi oxuyub qələmə almısan bu misraları. Xeyli 

vaxt idi məhz bu mövzuda, şeirlərini sevə-sevə oxuduğum, sosial 

mediada, dövrü mətbuatda ardıcıl izlədiyim  AYB Sumqayıt 

bölməsinin sədri, könlümün, ruhumun şairi Gülnarə Cəmaləddin 

haqqında, onun yaradıcılığının  özünəməxsusluğu barədə yazmaq 

istəyirdim. Bir neçə dəfə onun şeirləri haqqında yazmışam. Hətta 

“Qəhvə rəngi” adlı ilk kitabı barədə  geniş rəy də hazırlamışdım. 

Çox xoşuma gəlir onun şeirləri. Tamam fərqli yanaşması 

var poeziyaya. Poeziya onun üçün dəyərlərin ən alisi, düşüncənin 

ən safı, yaşadığı həyatın rəngsiz, boyasız tərəfidir. Qısası poeziya 

onun ruhunun aynasıdır. Söz düşəndə özü də deyir ki, “poeziya 

ruhun qidasıdır. Yaradıcı insanın aldığı nəfəsdir. Baxır o nəfəs 

kimə nə qədər verilib. Poeziya insanın ömrünü alır, amma 

əvəzində çox az şey verir. Həmin o insanlar da dünyanın ən 

xoşbəxti olur. Poeziya ilə sözün alt qatına enə bilirsən. 

Poeziyanın, şeirin dilində Allahla danışa bilirsən, onunla təmasda 

olursan. Poeziya gerçək şairlərin ümumi dilidir” . 

Baxın, nə qədər təbii yanaşma, nə qədər dolğun və məntiqli 

bir baxışı var poeziyaya. Bu fikirlərdən həm də İlahilik görünür. 

Bu fikirlərdə radana çox böyük məhəbbət, doğmalıq, yaxınlıq 

var. Təsadüfdən deyilməyib ki, şairlər Allaha ən yaxın 

bəndələrdi. Çünki onlar da yaradırlar, cansız sözə nəfəs verib 

əsrlərlə yaşadırlar. Xanım şairənin yaradıcılığını vərəqlədikcə 

açıq görünür ki, o, insan ömrünü  şair ömrünə qurban verib, 

əvvəldə dediyim kimi, “dərdin-qəmin bol ömrünü yaşayıb”. 

Gülnarə xanım sözə çox həssas yanaşır. Onu incitməkdən 

qorxur. Sözün  nazını çəkməyi bacarır. Bu naz onu heç vaxt 

hövsələdən cıxarmır.  Həmişə urvatlı olmasına çalışır. O üzdən də 

zorla heç nə demir. Ruhunu dolaşan söz onun daxili dünyasını 

oyatmasa, arxasınca çəkib aparmasa, onu ondan alıb uzaqlara 

daşımasa qələmə almır demək istədiyi sözləri. Bu da təbii ki, ona 

həmişə sevgi gətirib, oxucularının sayını artırıb. 

Bu yaxınlarda onun bir şeirini oxudum. Ani bir görüntüdən 

bu qədər təsirləndiyindən heyrətləndim. İlahi, bu insanın 

duyğuları nə qədər pakdır. Bu şeir necə yaranmışdı? Qazax 

rayonundan şəhid anası toyda həmişə şəhid balasının oynadığı 

“Misri” havası sifariş verir və oynayır. Bu görüntülər məni elə 

tutmuşdu ki, gözüm yaşla dolu paylaşmışdım və qısaca 

yazmışdım: “Bu ana oynamadı. Düşmənə də, ölümə də meydan 

oxudu. Baxın, şəhidlərimizi  belə analar doğub. Bu millət heç 

vaxt məğlub olmaz.” Paylaşımdan az sonra Gülnarə xanım 

yazdığı rəylə kifayətlənmədi. Ürəyimi göynədən, içimi yandıran 

və həmən yaranan şeiri ilə bu mərd ananın yanında oldu, 

yazdığını da  göndərdi mənə. 

O nə Misri idi oynadın,qadın, 

Yandı ürəyimin başı, göynədi. 

Yer qaçdı ayağım altından,qadın. 

Bu yurdun torpağı, daşı göynədi. 

İllərdi bu yurdun qızı, gəlini, 

Cəngi havasına oynayır, qadın. 

Sənin çəkdiyini nə bilsin naşı, 

Qanın niyə coşub, qaynayır,qadın?! 

Oyna,Misri deyən dilinə qurban, 

Bircə qatlanmasın dizlərin,qadın. 

Bax belə,başını dik tut əyilmə, 

Qoyma yaşla dolsun gözlərin, qadın. 

Misri havasına qolun götürüb, 

Şəhid balasını ağlayan qadın. 

Yerlərə, göylərə meydan oxuyub 

Dərdiylə dünyanı dağlayan, qadın. 

Sağ ol, sınmaz yerim, fəxrim, qürurum, 

Tarixi tarixə bağlayan, qadın. 

Qaldırıb bayraq tək Ana adını 

Daim ucalarda saxlayan, qadın! 

Budur Gülnarə xanımın həssaslığı, acılara köklənib ictimai 

şüura yazılması. O bu ananın acısını, sözün həqiqi mənasında, 

özünün şəxsi acısı kimi yaşadı. Bu acını istedadını gücü ilə tarixə 

döndərdi, ananın məğrurluğunu dünya ilə bir elədi. 

Gülnarə xanım indi təkcə Azərbaycanda tanınmır. 

Dünyanın bir çox ölkələrində çap edilir və oxunur. Təkcə onun 

Türkiyə ilə ədəbi əlaqələrinin tarixinə və inkişafına nəzər salsaq 

bu söz fədaisinin nə qədər şərəfli  yol tutduğunu görərik. Bu gün 

Sumqayıt ədəbi mühiti ilə Türkiyə ədəbi mühiti arasında elə bir 

körpü qurub ki, uzun illər söz-sənət adamları bu körpüdən 

rahatlıqla keçəcək, qardaş ürəklərindən qopan sözlərə birlikdə 

köklənəcəklər. Özünün dediyi kimi, qardaş Türkiyənin Mersin, 

Kayseri yazarları ilə sıx ədəbi əlaqələri var. Oradakı yazarların 

əsərlərini Azərbaycan ədəbi dilinə uyğunlayıb səhifələrində yayır. 

Bölmə üzvlərinin şeirlərini isə Türkiyə ləhcəsinə uyğunlayıb 

oradakı “Kanal 2000” televiziyasına göndərir, dəyərli xanım şair 

Mübrra Gönen də “Damla-damla şeir” proqramında səsləndirir. 

Eləcə də “Anamur sedr”, “Makı” dərgilərində sumqayıtlı şairlərin 

şeirləri çap olunur. İstedadlı yazıçı, Azərbaycan sevdalısı Çinar 

Arıkan və çox gözəl şair Mustafa Doğanın vasitəsilə. Türkiyə ilə 

Azərbaycan arasında ədəbi əlaqələrin yaranmasında şair Fethi 

Akının çox böyük zəhməti var. Gülnarə xanım araşdırmaçı, yazıçı 

İsa Kocakaplanın “ Türkü söyləyən şəhərlər”, Abdullah Ayatanın 

“Son erməni” əsərlərini də Azərbaycan türkcəsinə uyğunlaşdırıb. 

Bunlardan əlavə tanınan türk bəstəkarı Ayzer Büyüker istedadlı   

şair Sabir Sarvanın “Qarabağlı uşaq” və  “Çaldıran ağrısı” 

şeirlərinə mahnı bəstələyib, klip çəkilib və televiziyalarda 

nümayiş etdirilib. Bu mahnı sözün həqiqi mənasında dinləyicilər 

tərəfindən çox sevilib və böyük uğur qazanıb. Görülən bu işlər isə 

Türkiyə mətbuatında böyük rezonansa səbəb olub. 

Dediyinə görə, uşaqlıqdan şeirə, sənətə böyük maraq 

göstərib. Onun doğulduğu Yardımlıda isə o dövrdə  qızların şeir 

yazmağı qəbul edilə bilməzdi. Hərə bir cür düşünərdi. Hər 

“ağzıgöyçək” bir söz danışardı. Amma Gülnarə xanımın bəxti 

onda gətirib ki, rayon üzrə ilk alitəhsilli insan onun əmisi Canəli 

Niftiyev olub.  Özü də ziyalı ailədə doğulub. Ailəsi həmişə təhsilə 

önəm verib. Elə atasının, anasının elmə, təhsilə ciddi yanaşması 

sayəsində də ali təhsil alıb və yaradıcılığa başlayıb. Ona 

ədəbiyyatı anası sevdirib. Evlərində olan böyük kitabxanada nə 

qədər kitab var idisə anası onun hamısını oxuyb və məzmununu 

uşaqlarına başa salıb. Əzbərdən şeirlər söyləyib. 

Mən onun doğulduğu mühitə, böyüdüyü ocağa yaxşı 

bələdəm. Düz 4 il o rayonda işlədim, Yardımlı qəzetində müxtəlif 

vəzifələrdə çalışdım. Rayonun mənəvi dəyərlərinə hörmətlə 

yanaşdım. Əslində bu 4 ildə daha bir universitet bitirdim. 

İnsanlıq, halallıq və bütün dəyərlərin qorunub saxlanıldığı bir 

universitet. Ən sadiq dostlarım da bu gün həmin rayondandır. 

Gülnarə xanımın əmisi Qurban dədənin, əmisi oğlu Rasim 

müəllimin çörəyini yedim. Halal bir dostluq, qardaşlıq elədim 

onunla. Ocaqlarını ocağım, övladlarını qardaşım-bacım bildim. 

Yardımlının ən səfalı, ən ziyalı potensiallı kəndi olan Bərcan 

onların hesabına mənə də doğma oldu. Sevdim, ürəkdən 

bağlandım bu kəndə. Günlərin birində də Gülnarə xanımın da bu 

kəndin, bu ocağın qızı olduğunu öyrəndim. Uşaq kimi sevindim. 

Onun ilahi istedadı isə mənə tanıdığım ocağın həm də 

tanımadığım tərəflərini tanıtdı. Poeziya, ilahidən gələn istedad, 

sözün çəkisinə qədir-qiymət vermək dəyərini yaddaşıma 

birdəfəlik həkk elədi. Önəmlisi də odur ki, Gülnarə Cəmaləddin 

bu gün həm də Yardımlının tanınan ilk şair xanımıdır. Əslində 

bunun özü də tarixi bir dəyərdir və o da bu xanımın taleyinə 

yazılıb. 

Gülnarə yaşadığı, fəaliyyət göstərdiyi Sumqayıtın ictimai-

siyasi həyatında da çox fəaldır. Ədəbi fəaliyyəti ilə yanaşı, o həm 

də vətəndaş mövqeyindən də çxış edir və şəhərinin, ölkəsinin 

uğurlarına sevinir, onları tərənnüm edir. 

Prezident İlham Əliyev “Sumqayıt şəhərinin sosial-iqtisadi 

inkişafında xidmətləri olan şəxslərin təltif edilməsi haqqında” 

imzaladığı sərəncamda onun adının olması dediklərimin sübutu, 

fikirlərimin  təsdiqidir.  Sərəncamla Sumqayıt şəhərinin 70 illiyi 

münasibəti ilə və şəhərin sosial-iqtisadi inkişafında xidmətlərinə 

görə təltif olunanlar arasında AYB Sumqayıt bölməsinin sədri 

Gülnarə Cəmaləddin də ( Niftiyeva Gülnarə Şirinəli qızı ) var idi 

və  xanım şair “Tərəqqi” medalı ilə təltif edilmişdi. Bir daha 

deyim ki, öz istedadı və yaradıcılığı ilə seçilən şairlərdəndir 

Gülnarə Cəmaləddin. Onun yaradıcılığında diqqət çəkən çox 

məqamlar var və ən önəmlisi isə o, oxucusunu sözün sehrinə sala 

bilir, könlünü asanlıqla fəth edir. Sözə böyük dəyər verən bu 

xanım sözlə birgə ucalır. Onu duymaq, dərk eləmək olduqca 

asandır. Çünki o, çox sadə yazır, yaratdığı poeziya incilərinin 

vasitəsi ilə fikrini asanlıqla oxucuya çatdıra bilir, yazdıqlarına 

çox böyük məsuliyyətlə yanaşır. Sanki o, öxucusu ilə üz-üzə 

dayanıb danışır. 

Azərbaycan ədəbiyyatınının cəfakeşlərindən biri, sözün 

qədrini düşündüyümdən də artıq dəyərləndirən, hər misrasında 

böyük bir dünya yaşadan, sözü də özü kimi səmimi və saf olan 

Gülnarə Cəmaləddinin bu mükafatı təkcə ona aid deyildi ki... Bu 

mükafat onu sevən çoxsaylı oxucularının, əslində ədəbiyyatı-

mızın idi. Gülnarə xanım sözlə doğulub, sözlə yaşayıb, sözlə də 

yaddaşlara hopub. O sevilib, sevdiyi Vətənin həqiqi mənada 

övladına çevrilib. Elə o üzdən də sevilən və ürəklərə köçən 

şairlərin mükafatı həm də sevənlərinindir. 

Poeziya fədaisi olan Gülnarə xanımın bir neçə şerinə diqqət 

yetirsək, fikirlərimi oxucu daha aydın anlaya bilər. 

Sən payız rüzgarları kimi 

gəlib keçdin ağlımdan. 

Taladın yarpaq- yarpaq, 

sındırdın budaq- budaq, 

əkdin torpaqlara cismimi, 

mən təzədən göyərən deyildim axı… 

Hikmətə baxın, sözün bədii cilasından yaranan fəlsəfəyə 

diqqət edin. Çox orijinal bir deyimdir, elə deyilmi? 

Başqa bir şeirində isə şair ölümünə fikrini bildirir. 4 

misrada həyatın şair adlı övladının fəlsəfəsini qoyur oxucusunun 

qarşısında. Bir şair ömrünü bu cür açmaq məncə çox 

inandırıcıdır. 

Tanrının ən yaxın bəndələridi, 

Özü təklənəndə bilir şairlər. 

Şairçün ən böyük varlıq sözdü, söz 

Sözə yüklənəndə ölür şairlər. 

Gülnarə Cəmaləddinin həyata baxışı da tam təbii, eyni 

zamanda olduqca maraqlı və fərqlidir. Görün o həyatı kimlərə və 

nəyə bənzədir. 

Sən atamın dərdi qədər kübar, 

Anamın göz yaşları qədər zalım. 

Bir uşaq oyuncağı qədər aldadıcı, 

Bir sevda qədər məsum. 

Bir ölüm qədər amansız, 

Daşlara adlar yazacaq qədər vəfasız… 

Biz ziyalı kimi həyatın bu cür olduğunu anlayırıq. Amma 

hamımız belə poetik yanaşmada həyatın təsvirini verə bilirikmi? 

 Əlbəttə ki, yox. Bax şairlik budur, uca Allahın lütf etdiyi istedad 

budur. 

Gülnarə Cəmaləddin ölümə də çox maraqlı münasibət 

göstərir. Çoxlarının qaçıb gizləndiyi ölümə elə incəliklə yanaşır, 

sanki onu incitmək istəmir. 

Hamı səndən gizlədib, 

Daldaladı özünü. 

Sən can alan gözəlsən, 

Kim gördü ki, üzünü? 

Gülnarə xanımın atası Şirinəli Niftiyev adlı-sanlı həkim 

olub, anası evdar qadın. Ailədə 8 uşaq olublar. 5 qız,  3 oğlan. 

Oğlanlardan biri 19 yaşında dünyasını dəyişib. Bu vaxtsız itki 

Gülnarənin bütün dünyasını tar-mar edib. Uzun illər özünü ələ ala 

bilməyib. Elə indinin özündə də hara baxsa, onu görür. 

Qalx... keçim bəzəkli tabutun altdan, 

Yanıram odun da bal dadır,qardaş. 

Sevgidə,insafda bu naqis dünya 

Gör necə adamı aldadır,qardaş. 

Müddətsiz olmaz ki, küsülülük də, 

Gəlmişəm...qolunu dola boynuma. 

Əyilib qamətim, bükülüb qəddim, 

Hələ də dünyanın matam oynuna. 

 

O, nə yuxudu ki, yatırsan elə, 

Oyan daş yatışlım, səbrinə qurban. 

Yasəmən, bənövşə çiçəkləyibdi, 

Boyuna biçilən qəbrinə qurban. 

Son vaxtlar isə Gülnarə xanım daha bir əzizini itirib. Hələ 

ili belə tamam olmayıb. Canı qədər sevdiyi bacısını-Gülafətini 

torpağa tapşırıb. Bu da onu çox göynədib. 

Dağı duman alar,könlümü qübar, 

Baharmı göndərdi ölümü nübar? 

Mənim ümidimə hər gün qar yağar, 

Nə sən qayıdarsan, nə bahar gələr. 

 

Əlimi üzmərəm son günə kimi, 

Gəmirir ruhumu qəm güvə kimi, 

Gözlərəm Allahdan möcüzə kimi, 

Nə sən qayıdarsan, nə bahar gələr. 

 

Daha nə səbir var, nə ayrılıq var, 

Arada qəbir var, qarşıda ölüm. 

Adını zikr edər hər gün göz yaşım. 

Nə sən qayıdarsan, nə bahar gələr. 

Ata-ana, qardaş-bacı itkiləri nə qədər üzücü olsa da, 

Gülnarə dözüb. Yazıb, yaradıb, kədərin qanadlarında şairliyin ali 

mərtəbəsinədək ucalıb. Bir ailə kədərini ictimai şüura ötürə bilib. 

Oxucusu da onunla bərabər ağlayıb, sızlayıb və özünün dediyi 

kimi ölüm adlı can alana gözəl kimi baxıb. 

Uşaqlığı isə daha çox  nənəsinin yanında keçib Gülnarə 

xanımın. Nənəsi o taylı qızıydı. O da sinəsi bayatı, ağı doluydu. 

Ayrılığın əsl üzünü də hələ uşaq yaşlarından nənəsi tanıdıb ona. 

Son olaraq demək istəyirəm ki, dərdi bol olanın yaratdığı 

söz həmişə qiymətlidir. Təqdim etdiyi hər şeiri yadda qalan və 

uğurludur. Elə ən böyük söz ustadları da dahiliyə acıların 

gözündən keçib yüksəlib. 

Dərd bir də qapını döyməsin, Gülnarə xanım. İstedadın 

tükənməsin, təbin həmişə aşıb-daşan, çağlayan  olsun. 

 

                                                                  Yanvar, 2023 

SEVİNC YUNUSLUNUN SÖZ DÜNYASI 
 

Sevinc Yunuslunun şeirləri mənə çox doğma gəlir. Sadə və 

lakonik deyim tərzi, dilin saflığına hörmət, canlı olan təbiətə, 

fəsillərə, ən əsası insanlığa məhəbbət onun şeirlərinin əsas 

qayəsini təşkil edir. Şeirlərində qarşı tərəfi də insani duyğularla 

ittiham edir. Və ən başlıcası şerlərində ilahilik var. Tanrıya 

sədaqət, haqqa, haqq dünyasına inamdan yaranan ehtiyac 

canlanır. Bütün bunları və digər sehrli tərəfləri nəzərə alaraq gənc 

xanım şairənin şeirləri barədə bir neçə kəlmə qələmə aldım. Bunu 

özümə borc bildim. İndi onu sizlərlə, əziz oxucularla paylaşıram. 

Qədim və zəngin yaradıcılıq ənənələrinə malik Azərbaycan 

ədəbiyyatı zaman-zaman gəncliyin gətirdiyi yeni nəfəslə ucalıb, 

inkişaf edib, özünə əbədi yaşam qazanıb. İstər qədim dövr, istər 

hər hansı bir rejim, istərsə də sözə azad meydan olsun-fərq etməz 

- yaradıcı insan özünü tanıdıb, təsdiq edib. İçində gəzdirdiyi 

fikirləri misra çələnginə çevirib, düşüncə və məntiqi ilə mənəvi 

qida boşluğunu doldurub. Beləcə həm ədəbiyyatımızın poeziya 

qolu güclənib, həm də oxucu bədii sözün sehri ilə qaynayıb-

qarışıb. Bu gün isə həqiqi mənada böyük istedadlar yetişir. 

Sərbəst düşünür, ürəyinin hökmünə qulaq asır və söz dünyasının 

möcüzəsini zərrə-zərrə insanların qanına hopdurur. O söz, o şeir 

sevilən olur ki, o doğrudan yazan insanın daxilindən qaynayıb 

gəlir. Təbii ki, boğazdan yuxarı deyilən heç nə yaşamaq üçün 

vəsiqə qazana bilməyib. 

Sevinc Yunuslu da məhz söz dünyasının sehrinə düşən gənc 

şairlərdəndir və sözünün çəkisini, qədir-qiymətini bilənlərdəndir. 

Mən onunla hələ üz-üzə, göz-gözə gəlməmişəm. Sadəcə 

yaradıcılıq dünyasına dövrü mətbuatla yaxınlaşmağa çalışmışam. 

25 yaşlı bir gəncin özünəməxsus poetik aləmi məni elə tutub ki, 

uzun zaman oxuduğumun təsirində qalmışam. Bir onu deyə 

bilmişəm ki, dünyaya meydan oxuyan Azərbaycan klassiklərinin 

davamı gəlməkdədir. Diqqət edək; 

Ötən qış ötdü şaxtalı, 

Dedim, dedim ki, yaz gələ. 

Unut məni, çıxım gedim, 

Gedim, gedim ki, yaz gələ. 

 

Göz yaşımdı yağan yağış, 

Sevgim bəzək, sevgim naxış. 

Gərək sevdiyimə bu qış, 

Yetim, yetim ki, yaz gələ. 

 

Qışdan qışı dərib bahar, 

Ömrümə göndərib bahar, 

Bu qışı döndərib bahar, 

Edim, edim ki, yaz gələ, 

Gedim, gedim ki, yaz gələ. 

 

Nə qədər şirin, nə qədər sadə və bunların cəmində də böyük 

məna tutumu və mənəvi dəyər yaşadan bu balaca şeir mahiyyəti 

ilə oxucunu necə ovsunlamaya bilər? Burda fəsillərin müqayisəli 

gözəlliyi ilə insan duyğularının gözəlliyi üst-üstə düşür və elə 

poetik möcüzə də bundan yaranır. Təbii ki, hamı baharı gözləyir 

və bununla bağlı fikirlər söyləyə bilir.  Amma heç kim Sevinc 

Yunuslu qədər poetik düşüncə ilə söz meydanına girə bilmir və 

müdrik fikirlərin gənc yaşlarında daşıyıcısına çevriləmmir. Bax 

özünəməxsusluq elə budur. Sevinc ürəyindəki ilahi sevgiyə 

qovuşmalıdı ki, yaz gələ. Həm onun qışın şaxtasından üşüyən 

ürəyi isinə, həm də məmləkətin ruzi çeşməsi olan təbiət oyana. 

Mən buna sadə, hamının başa düşdüyü fəlsəfi dəyər deyərəm. 

 

Tufanlı havada, boranlı qışda, 

Şehlənsə bilinər gülün sevinci. 

Kiçicik namədə, böyük ümidlə, 

Necə sevindirdiz, bilin, Sevinci. 

Bu nümunə isə başqa şeirindəndi. Amma Sevincin 

yaradıcılığında məntiqi ardıcıllıq olduğundan xəbər verir. Gülün 

sevincinin şehlə yaranması da olduqca inandırıcı və təbiidir. 

Tufanlı hava, boranlı qış və qəfil gülün şehlənməsi. Yenə təbiət, 

yenə ilahilik. Daha bir şeirinə də diqqət çəkmək istərdim. 

 

Payızın kölgəsində 

Qış olub gizlənmişəm. 

Yarpaqlar arasında 

Quş olub gizlənmişəm. 

 

Gəlmişəm ki, qəm yeyəm, 

Nə bilmişəm cəm deyəm? 

Qara gözlərindəyəm, 

Yaş olub gizlənmişəm. 

 

Göz yaşıyam bulaqda, 

Solmuşam bir budaqda. 

Mən burdayam, bu dağda 

Daş olub gizlənmişəm. 

 

Yenə də fəsillər və sevdalı şair dünyası baş-başadır. Ən 

önəmlisi odur ki, Sevinc Yunuslu dili çox təmiz və sadədir. Onu 

hamı oxuya bilir, hamı duya bilir və ixtiyarsız yaddaşlara hopur. 

Elə əsil şeir də özündən ixtiyarsız yaddaşına hopandır. 

 

Yanıb külə dönüb içim, 

Çölüm, yalvarar olmuşam. 

Vaxtınnan tez apar məni- 

Ölüm, yalvarar olmuşam 

 

Bu şeirdə isə bir gəncin nədənsə bezib ölümə yalvarar 

olması görünmür. Burda haqqa tələsən, gəncliyindən haqq 

sevdasına tutulanın istəyinə qovuşma üsyanı görünür. İnsanın 

böyüklüyü də ondadır ki, yaşaya-yaşaya ölümünü, haqqını 

düşünür, sanki bir növ ona can atmaqla söz, poeziya dünyasının 

daha dərinliklərinə enir. Sevincin dünyaya göz açdığı yurdun ab-

havası, sinəsi üstündə ayaq açdığı müqəddəs İncə dərəsi də onun 

yaradıcılığına təsirsiz qalmayıb. 

Əsrlər boyu insanların inanc yeri olan əfəndilər, onların 

uyuduğu türbələr, şırıl-şırıl axan İncə çayı, bir də el məclislərinin 

yaraşığı olan saz Sevinc Yunuslunun söz dünyasına güc gətirir, 

sevgi, inam gətirir. Daha dəqiqi 25 yaşın müdrikliyi ilə baş-başa 

qoyur oxucusunu. 

 

Hönkürüb dənizlərə 

Axıb unutdum səni. 

Gözündəki gözlərə 

Baxıb unutdum səni. 

 

Baş götür, baş götür qaç, 

Unut, çiçəklən, gül aç. 

Kədəri başıma tac 

Taxıb unutdum səni... 

 

Alışdı köz içimdə, 

Qaldı bir söz içimdə. 

Özümü öz içimdə 

Yaxıb unutdum səni. 

 

Kədəri başa tac edib unutmaq ilk baxışdan adi görünə bilər. 

Amma onu yaşayanda bu adilikdən çıxır və düşüncə mərkəzinə 

çevrilir. Və ya "Özümü öz içimdə, Yaxıb unutdum səni". Gözəldir. 

Sadəcə sevgi dolu misra yükünün təntənəsidir. 

Sevincin yaradıcılıq uğurlarının sirrinə gəlincə deyərdim ki, 

onun yumruq boyda ürəyində dünya boyda ilahi eşq, təmənnasız 

söz və yurd sevgisi başlıca yer tutur. Bu isə hər adamda, hər 

yazarda olmur. Sevgisi olanın sözü, sözü olanın sevgisi olmayıb. 

Amma Sevincdə bunların ikisi də var olduğundan onun şeiləri 

adamı çəkir, özünə bağlayır. 

Bilirəm günahım çoxdu, 

Cəzamı çəkməyə gəldim. 

Könlümün günahlarını 

Gözümdən tökməyə gəldim. 

 

Yara gəldi yar yerinə, 

Gül ağlayar xar yerinə. 

Qayıdım məzar yerimə 

Bu dünyaya niyə gəldim?.. 

 

Hə, Sevinc Yunuslu, bu dünyaya gəldin ki, ustadlarının söz 

dünyasına yeni ruh, nəfəs verəsən. Sizi sevənlərin mənəvi 

boşluğuna şirin-şəkər misralarınla zənginlik gətirəsən. Bir də İncə 

ədəbi məktəbinin ən layiqli yazarlarından Ağamalı Sadiq 

Əfəndinin, Akif Səmədin ruhuna hörmət və ehtiramını, Məmməd 

İlqarın və Məmməd Dəmirçioğlunun dəst-xəttinə sadiqliyini 

təsdiqləyəsən. Digər yazarlarımız inciməsin. Əslində İncə 

dərəsinin poeziyası tam fərqli bir çeşmədi. Bu çeşmədən içənlərə 

salam, sənə uğurlar olsun. 

 

İyul, 2015 

SÖZDƏN SEVGİYƏ GEDƏN YOL  

 
Zaman-zaman Aybəniz Əliyarın dövrü mətbuatda, 

facebook səhifəsində yeni şeirləri ilə qarşılaşıram. Hər şeirini 

də diqqətlə oxuyuram. Açığını deyim ki, onun şeirlərindəki 

cəsarət məni ovsunlayıb. Hamının gündəlik həyatda 

qarşılaşdığı məqamları Aybəniz xanım sözün sehri ilə elə 

cilalayır ki, ovsunlanmaya bilmirsən. Balaca bir ürəyə bu qədər 

sözün və sözdən doğan sevginin necə yerləşdiyi düşündürür 

adamı. Onun həyata və həyata xüsusi rəng verən sevgiyə 
münasibəti tam fərqlidir. İstər ilahi eşq yolunda, istər vətən, 

təbiət sevgisində çox səmimidir. Yazdıqları boğazdan yuxarı 

deyil, ən başlıcası sözü zorlamır. Çox aydın görünür kü, söz bu 

xanımın içindən qaynayıb dilinə gəlir. Belə olan halda da 

qələmə aldığı fikir və düşüncələr sevilə-sevilə oxunur. Əslində 

şairlik özü bir ilahilikdir, haqdan gələn vergidir. Poeziya isə bu 

ilahilikdən su içib zənginləşən mənəvi bir qidadır. 

Aybəniz xanımın şeirləri məni elə cəlb etmişdi ki, bir gün 
də ondan mənə kitab göndərməsini xahiş etdim. Sağ olsun, 

qırmadı məni və sonuncu- “Qürubda günəş” kitabını göndərdi. 

Fikrim Aybəniz xanımın şeirləri barədə sadə bir oxucu 

fikirlərini bölüşmək idi. Aradan bir xeyli keçsə də, mən 

fikirlərimi indi qələmə aldım. Amma istədim söz dünyasının 

fatehi olan bu xanımın sonuncu kitabına onu hansı şeirləri ilə 

gəlməyimdən qısaca deyim. 
Hər şair yaradıcılığında öz ömrünü yaşayır. Sevinci, 

kədəri, vüsalı, sevdalı günlərini, zamanını, tarixini, gələcəyini 

yazır. Aybəniz xanım da belədir. Şeirləri onun ömrüdür, 

dəyəridir. Həm də bu xanımda Yaradanın ömrünə 

gətirdiklərinə bir şükür demək cəsarəti də var. Alnına 

yazılanlarla barışmağı bacarır.  

 

Vallah, qəmdi hər tərəfim, 
Ömrü qəm edənə şükür. 

Qəmləri qəlbdə yoğurub, 

Gözdə nəm edənə şükür. 
 

Şükür dedim milyon kərə, 

Şükür etsin bir cür hərə. 

Ürəyimi bu qəmlərə, 

Verib yem edənə şükür. 

 

Gözlərim göz qaydasında, 

Sözlərim söz qaydasında. 
Hər şeyi öz qaydasında, 

Eşqi kəm edənə şükür. 

 

Yapıb intizar dağımı, 

Bitirib gənclik çağımı, 

Həyatda axtardığımı, 

Səndə cəm edənə şükür. 

 
Aybəniz xanımın yaradıcılıq miqyası təkcə eşqin aliliyi, 

bu yolda yaşanan iztirablar, göz yaşları ilə məhdudlaşmır. 

Çoxşaxəli yaradıcılıq dünyasında yer tutan hər şeri 

oxunaqlıdır, sevilən və yaddaşlarda yaşayandır. 

Yaradıcılığında təbiətlə sevginin bir arada təsviri çox 

inandırıcıdır. “Qürubda günəş” kitabını çox vərəqlədim. Elə 

şerləri oldu ki, onu dönə-dönə oxudum. Hər oxuduqca yeni bir 
məna, yeni bir nəfəs gördüm. Onun böyüklüyü bir də ondadır 

ki, tək özünü yazmayır. Onu oxuyanların hər biri bu şeirlərdə 

özünü görə bilir. Bu isə şeirin dünyəviliyi, yaradıcılığın sərhəd 

tanımamasıdır. Mənə elə gəldi ki, Aybəniz xanım sözdən 

sevgiyə, sevgidən isə qürubda günəşə gəlib çata bilib. Gecəni 

yatıb səhər yenidən doğan günəşin hərarətini, sevgiləri 

isitməyini, bumbuz qəlbləri oyatmağını çox dəqiq və dürüst 

qələmə alıb. Bu yol asan deyil və olduqca çətin, iztirablı, səsli-
küylüdür. Bütün bunları Tanrının verdiyi istedadla elə gözəl 

adlayıb ki, adam ona heyran qalmaya bilmir. Xanımın 

yaradıcılığında bir də bu hikməti və ardıcıllığı gördüm. 
Gerçəklik təbii ki, ictimailəşəndə təsirli olur. İctimai fikir isə 

yalnız cəsarəti olan, düşüncə və məntiqi real həyatla səsləşən 

insanlar tərəfindən formalaşır. Aybəniz Əliyar kimi. “Yenə 

bax” şeirində reallıq daha qabarıq görünür. Bu şeir dəyəri ilə 

ilk diqqətimi çəkənlərdəndir. 

 

Ağlayan qadını sevmir kişilər, 

Çətin bu ürəklə gələm xoşuna. 
Yenə bax, gəlmişəm, bir qədəh gətir, 

Süzüm göz yaşımı, al çək başına. 

Bir də bax,  

sən mənə baxanda, canım, 

İlk eşqin düşürmü yadına sənin? 

Süzüm göz yaşımı, al çək başına, 

Qoy sərxoş desinlər adına sənin. 

Ümid ağır yükdür, sən də güclüsən, 
Nəbadə darıxma, gələcəm yenə. 

Hələ axşama var, gözlə ağlayım, 

Yarım deməsinlər qədəhlərinə. 

Xəyalın dolaşır yarıyuxulu, 

Mənim taleyimin küçələrində. 

Kaş bir də görəydim necə olursan, 

O sərxoş olduğun gecələrində. 
 

Fikrimcə, bu şeir yalnız sevən və duyan könüllərin 

harayıdır. Harayı isə Aybəniz Əliyar qaldırıb. Özünün saf 

qəlbinin, düşüncə tərzinin məhsulu kimi. Həm də çox 

inandırıcı formada sözdən sərxoş bir sevgi dünyası yaradıb. 

Meydən yox, göz yaşlarında sərxoş bir dünya. 

 

Açdın ürəyini, bildim, anladım, 
Bu ürək özgənin, bu bədən yadın, 

Axı mən deyiləm dediyin qadın, 

Nəyimi sevirsən, nəyimi mənim? 
 

Baxın, nə gözəl deyib Aybəniz xanım. Açılan ürəyin 

sevgi yükünə səmimi və dəyərli bir cavab. Bu cavab ürəyini 

açanı sındırmır məncə. Ürəyin və bədənin özgəyə məxsusluğu 

sadə və səmimi formada deyilib. Əslində həqiqi sevginin 

axtarışına ümid verilib, ünvanın o olmadığı elə sevgi notları ilə 

çatdırılıb. 

 
Bir siqaret yandır, 

ikimiz çəkək… 

Qoyma ki, sönsün… 

Heç olmasa, dodaqlarım, 

dodaqlarının yerinə toxunsun… 

 

Yandırılan və iki nəfərin çəkdiyi siqaretin sönməsini 

istəməyən müəllif əl çatmayan sevgisinin ətrinə, dodaqların 
bir-birinmə toxunma yoluna necə səmimi yanaşıb. Sanki bu 

siqaret sönsə, qönçə sevgi puç olacaq və dodaqlar bir də heç 

zaman birləşməyəcək. 

Aybəniz Əliyar şeirlərində bəzən ağrılı qadın, sevgidən 

əzaba gedən yolun yolçusu kimi də görünür və hətta əl açıb 

Allahdan canının elə-belə alınmasını yox, iztirab və acı ilə 

alınmasını, çəkdiyi ağrıların heç kimin bilməməsini istəyir. Bu 
şairin ağrılarla baş-başa qala biləcəyindən, hətta onu çəkmək 

gücünə malik olmasından xəbər versə də, misraların içində 

gizlənən nikbinliyi də sezməmək mümkün deyil. “Məni” 

şeirinin ilk bəndi dediyim ağrı yükü ilə, Allahdan daha kəskin 

ağrı istəməsi ilə təqdim olunur. 

 

Allah, elə-belə alma bu canı, 

Bir soyuq baxışa tuş eylə məni. 
Qara gecələri sevən gözəlin, 

Gözündə bir damla yaş eylə məni. 

Elə ağrı ver ki, bilməsin heç kim, 
Əqlimi məhkum et, ruhumu küskün. 

Əvvəl göyümü qur: buludlu, çiskin, 

Sonra bir havalı quş eylə məni. 

 

Baxın misra-misranın təsdiqi və açılmasıdır elə bil. 

Allahdan canının elə-belə alınmasını istəməyən şair soyuq 

baxışa tuş gəlməyini, qara gecələri sevən gözəlin gözlərində 

yaş olmağı, sərhədsiz göylərdə havalı quş olmağı da istəyir. 
Deməli, Aybəniz xanım yenə sevgiyə doğru qaçır, ona sığınır, 

bütün ağrı yükünün məhz göy üzünün dərinliklərində bir havalı 

quşa dönüb yox etmək, sevdalanan günlərini yaşamaq istəyir. 

Bu isə olduqca gözəldir. Ziddiyyətlər içində şirin bir ömürdür 

və Aybəniz Əliyar deyilən ömrü həqiqi mənada yaşaya bilib. 

Onun “Mən burda ağlayanda” şeiri də bu mənada diqqət 

çəkəndir. 

 
Mən burda ağlayanda kim duyar ki, səsimi? 

Baxıram pəncərədən, ağaclar sapsarıdır, 

Mənim hıçqırıqlarım mənim səsim deyil ki, 

Küsüb ağacdan düşən payız yarpaqlarıdır. 

 

Bəli, hıçqırıqlar Aybəniz xanımın səsi deyil. Saralan bir 

payız yarpağıdır və budağından qopub düşüb. Amma bu faciə 
də deyil. Bu ağac hələ çox yarpaqlar gətirəcək. Demək ki, göz 

yaşı da onu ömrünün sonuna kimi yoldaşı və sirdaşı 

olmayacaq. Bir yaz günündə ağaclar yenidən yarpaqlayanda 

onun da sevgi dünyası nurlanacaq. Aybəniz xanımın özü də 

bunu görür. 

Sən orda baxışınla saçlarımı oxşama, 

Keçməz ki, bu həsrətim, bitməz ki, bu göynəyim. 

Mən burda ağlayanda gecələr xısın-xısın, 
Orda yatdığın yerdə islanırmı köynəyin? 

Burda qarşı tərəfə etiraz var. Amma kəskin deyil. 

Yumşaqdır. Sanki qayıdacaq sevgiyə hələ də ürəyinin qapısını 
açıq qoyub. Bu iradların, xısın-xısın ağlamağın, yaranan 

sualların özündə də vüsala ümid yaşayır. Şerlərdəki kədər, ağrı 

və iztirab hələ hər şeyin sonu olduğu anlamına gəlmir. Hələ 

yaşanmalı illər var, hələ qapını döyən saf məhəbbət və insanı 

ilahiləşdirən eşq var. “Sən çıxırsan ” şeiri ilə Aybəniz xanım 

elə bil mən duyanlara möhürünü vurur. 

 

Bu sevginin ürək yeri, 
Qazılır, sən çıxırsan. 

Yuxlayıram, kipriklərim 

Asılır, sən çıxırsan. 

Bilmirəm ki, bu sirr nədir, 

Məni hər gecə lal edir. 

Bütün şifrələr birəbir, 

Açılır, sən çıxırsan. 

Bu ürək quyudur, quyu, 
Suyu dumduru, dumduru. 

O təmiz, o şəffaf suyu 

İçilir, sən çıxırsan. 

 

Yaradıcılıq birtərəfli olsaydı təbii sevilməzdi. Hər şeir 

seginin, yaşamın təsdiqi və təsviri kimi təqdim edilsəydi 

inandırıcı olmazdı. Böyüklük ondadır ki, müxtəlif acıları duya 
bilirsən, onu ictimailəşdirirsən və nəhayət, dərd yüklü anlara 

üsyan da edə bilirsən. 

 

Qanımın faizi çox aşağıdır, 

Sənin gözlərindən yerə qan sızar. 

İçərəm qanını, dodaqlarından, 

Ağzım dada gələr, otağım qızar. 

Nə gözəl üsyan. Həmişə belə olub. Bütün münasibətlərin 

darmadağın olduğu məqamda dodaqlar bir-birinə yapışıb qanı 
çıxana, içilənə qədər məhəbbət yaranırsa, barışığa yol beləcə 

gedirsə, bütün gileylər unudulur, həyat yenidən başlanır. Şair 

bir onda yaddaşlara köçür ki, o, mövzunu real həyatdan 

götürür. Ya özü yaşadığını, ya da həssas bir insan kimi onu 

düşündürənləri qələmə alır. 

Sevgidən kəm necə olur, 

Baxtı qadının, bilirəm. 

Hələ başını qatmağa, 
Çoxdu qadının, bilirəm… 

Əvvəlin iki misrası ilə sonun iki misrasının ziddiyyətli 

formada bir-birini gücləndirdiyini gördünüzmü? Sevgidən kəm 

qadının bəxti və hələ başını qatmağa qadının çoxluğu. Həyat 

budur. Bunu təbii yaşayanlar və duyanlar bilir. 

 

Nə mən saçlarını sığallayıram, 

Nə sən dizlərimdə yata bilirsən. 
Bu da bir xəyaldır, sevin ki, hələ, 

Mənim işığıma çata bilirsən. 

 

Artıq burda qürurlu bir xanım obrazı var. Saçı sığallaya, 

dizinin üstündə yatırda bilmir, amma bunu xəyal edərək 

işığıma indi çata bilirsən deməsi qürurun, mənəviyyatın 

təntənəsidir. 
 

Bir sevda düşə başına, 

Qanında qaynaya keçə. 

Bir qadının qız xəyalı, 

Gözündə oynaya keçə. 

 

Burda artıq yeni bir tapıntı var. Eşqin aliliyini yaşayan 

insanın gözündən ömrün yarı yaşında qadınının qız xəyalı 

keçir. Çox təbiidir. Amma heç kimi demədiyi məqamdır. 

Saflıqdır, dünənə qayıdış, həyata bağlılıqdır bu misralar. 
“Qürubda günəş” kitabı kifayət qədər əhatəli, əksər 

mövzularda şair qələminin uğuru ilə dolu şeirlərlə yüklənib. 

Özünün dediyi kimi, şerləri həyat eşqli, sevgi yüklüdür. Yaxşı 

ki, yükümüz də ancaq sevgi yüküdür. Bu yükü daşıya 

bilənlərin sevda dünyasıdır. 

Hələ ömrün gənclik illərinin ağuşundadır Aybəniz 

Əliyar. Hələ müdrikliyə gedən yolun başlanğıcındadır. Onun 

Şabran sevgisi, bütöv Vətən məhəbbəti, Bayrağa hörməti, 
Xocalımızın faciəsinə hönkürtüsü qələminin gücündə, sözünün 

sehrində hamı üçün doğmadır. İlki belə başlayan yolun sonu 

təbii sənət zirvəsində yer tutmaqdır. Sizi gözləyən zirvə yeriniz 

mübarək, Aybəniz xanım. Əgər sizi duyub nəsə deyə bildimsə 

nə xoş mənə. Deyə bilmədimsə bu artıq sizin həyat eşqinizin, 

ilahi təfəkkürünüzün məndən çox-çox qabağa getməsidir. 

Amma sadə bir oxucu olaraq bunları bölüşməyi vacib bildim. 

 

                                                            Dekabr, 2015 

SÜDABƏ İRƏVANLININ SÖZ SƏRVƏTİ 

 

Söz  dəyərini zaman-zaman qoruyan, bu gün də qiymətdən 

düşməyən sərvətdir. Ululardan üzü bu yana deyilən və yaddaşlara 

hopan sözün çəkisi, onun məna tutumu, könüllərə hakim 

kəsilməyi ilk baxışdan əfsanə kimi görünsə də, bu reallıqdır. 

Əslində söz xalqın müdrikliyini, onun sanbalını göstərir və 

hikmətinin zirvəsini təsdiq edir. İllah da cilasını xalqın 

yaşamından, duyğu və istəklərindən alan söz ola. Bu təbii ki,   ən 

çox sözün bədii yükündə özünü göstərir. Sözün ömür kitabını isə 

heç şübhəsiz ədəbiyyat adamları yazır. İstər nəsrdə, istər nəzmdə, 

istərsə də publisistikada qələminin gücü ilə tarix olanlar söz adlı 

sərvətin qorunmasında bir fədai ömrü yaşayır. 

Südabə İrəvanlı da bax belə bir ömür yükü daşıyır, onun 

saflığına, dəyərinin bütövlüyünə, könüllərə məlhəm olmasına 

çalışır. Və buna da nail olur. Xanım şairə özünü yazır, içini açır, 

xalqının, bütöv türklüyün dəyərlərinə köklənir. Südabəni 

oxumaq, onunla baş-başa qalmaq çox sevindirici olsa da, 

misralarının yükünü yaşamaq və daşımaq böyük hünərdir, 

məsuliyyətdir. 

Südabə eşq adamıdır. O, təkcə hamımızın duya bildiyi   

məhəbbət, qovuşmaq istədiyinin yanında olmaq divanəsi deyil. O, 

sözün böyük mənasında Vətəninin aşiqi, 28 il əzabına yanıb için-

için qovrulduğu ciyərparasının, kədərimizin, ilahi eşqimizin 

Leylisidir. Südabə acıların içində qovrulub, sevgisini ümumiləş-

dirməyi bacaran, sözün sehri ilə qəlblərdə qala quran bir şairdir, 

söz adamıdır. Onu oxuduqca, bu insanın öz dünyası dünyamıza 

qaynayıb qarışdıqca böyüklüyünə heyran olmamaq mümkün 

deyil. 

Bir xoş təsadüfdən mən onunla virtual aləmdə tanış oldum. 

Hələ üz-üzə, göz-gözə olmamışıq. Amma hər misrasında tək 

mənimlə deyil, bütöv sevdalı insanların dünyası ilə birlikdə 

olduğunu dəfələrlə təsdiq etmişəm. Nə yazıbsa şirin yazıb, sadə 

yazıb. Əslində özünü, öz duyğulu dünyasını yazıb. Belə yazarlar 

isə sevilən olur, yaddaşlardan heç silinmir. Onun “Verdin” şeirinə 

diqqət yetirsək, məncə fikrimin möhürünü vurmuş olaram. 

 

Qəmi, karvan-karvan, qoşa gətirdin. 

Bağladın bəxtimi daşa, gətirdin. 

Baharı görməmiş qışa gətirdin. 

Hər gün qəm yedirtdin, zəhəri verdin. 

          

   İrəvan qızını duymayan fələk. 

Bircə yaxşı günü qıymayan fələk. 

Etdiyi sitəmdən doymayan fələk. 

Nə yaxşı qələmi, dəftəri verdin! 

 

Dediyi və mənim də duyğularımın səsi kimi yaxşı ki, ona 

dəftər və qələm verilib. Yaxşı ki, o dəftərə qələmi və ilahi 

istedadı ilə bizi yazır, yanımızda olur, könlümüzü oxuya bilir. 

 

Ağlımı başımdan aldı bu sevgi, 

Görənlər başını buladı, getdi. 

Əkdi gözlərimə məhəbbətini, 

Canımı odlara qaladı, getdi. 

 

   Telimdə gəzdirdi barmaqlarını, 

Tellərimə qoydu dodaqlarını. 

Qızartdı bir azca yanaqlarını, 

Qəlbimi qəlbinə caladı, getdi. 

 

Südabə, sən belə olmayaydın kaş... 

Oldun bir zalıma, dəliyə yoldaş... 

Görən harda öldü o ürəyi daş, 

Sevən ürəyimi taladı, getdi. 

 

Nə şirin, nə duyğulu misralardı. Heç bunun təhlilə, izaha 

belə ehtiyacı yoxdu. Çünki sadədi, fəlsəfidi və hər birimizin iç 

səsidir. 

Südabə İrəvanlı hər şeirində özüdür, yazdıqları  öz sözüdür. 

Eşqlidir, sözünə aşiqdir, əhdinə sadiqdir, dərdinə hakim, 

gələcəyinə ümüdlidir. 

 

Ömrün payızıdı, gedək son dəfə, 

Eşqimiz muraza yetişən yerə... 

Mənim ürəyimdən, sənin gözündən, 

Kəpəzin qoynunda od düşən yerə. 

 

Yadımdadı, biz vermişdik söz, gedək. 

Tutaq yenə o dağlara üz, gedək. 

O günkü tək, gül-çiçəyi, düz, gedək. 

Boynuma, dodağın sürüşən yerə. 

 

Mən təbii ki, onun şerlərinin bir neçəsindən nümunə dedim. 

Südabə xanımın - bir də deyirəm - mənə təqdim 

olunan”Kədərimin dili” adlı çapa hazırlanan yeni kitabının hər 

bəndi, hər misrası dəyərlidir, söz adlı sərvətimizə yeni ruhdur, 

əvəzsiz töhfədir. Südabə İrəvanlı yumruq boyda ürəyi ilə dünya 

boyda sevdadır. Onun Vətən həsrətli şerləri, itirilmiş yurd 

yerlərinə baxışı daha səmimidir, bədii sözün təsvirində olduqca 

inandırıcıdır. Şairə xanım həm də Vətənin əsgəridir. O, ordusu 

ilə, əsgəri, zabiti ilə nəfəs alır. Qələbə müjdəsini gözləyir və bu 

qəbildən olan şerləri oxucusunun ürəyində dərd bağlayan 

yaralarına sanki bir məlhəm olur. Qısası, Südabə İrəvanlı 

poeziyada hərtərəfli söz oynadan, qəlblərə köçən bir söz fədaisi, 

böyük sərvət sahibidir. 

Sevdan tükənməsin, sözün və təbin heç vaxt kökdən 

düşməsin, Südabə xanım. Sən bizimsən, içimiz, eşqimiz, bütün 

acılarımızın məlhəmi olan qocaman bir loğmansan. 

 

                                                         Noyabr, 2020 

 

 

  



  

 

 341 

 Dedim bəlkə sözüm qala...  

      

                                                   

                                 “VƏFALIM MƏNİM” 
 

Əlibala Hacızadə özünəməxsus dəst-xəttə malik bir 

yazıçıdır. Onun yaradıcılığında insan qəlbini ehtizaza gətirən pak 

və ülvü məhəbbət özünü daha qabarıq şəkildə göstərir. Bu 

cəhətdən “Gənclik” nəşriyyatı tərəfindən çap edilən  “Vəfalım 

mənim” romanı daha səciyyəvidir.  

“Təyyarə kölgəsi” əsərinin davamı olan bu əsər oxucunu 

düşündürən mənəvi-əxlaqi problemlərin, sosial-məişət mövzuları-

nın tərənnümünə həsr edilmişdir. Əsərin süjeti elmlər akade-

miyasının ədəbiyyat elmi-tədqiqat institutunda baş verən müxtəlif 

hadisə və problemlərdən alınmışdır.  Oxucu hiss edir ki, yazıçının 

özü hadisə və təfərrüatların bir növ iştirakçısı olmuşdur. Əsərin 

baş qəhrəmanı Sakit Aranlı yazıçı-alimdir, ədəbiyyat institutunda 

işləyir. Sanki kimsə rəsmi surətdə yox, elə-belə möhürsüz əmrsiz 

Sakiti bu kiçik kollektivin ağsaqqalı, böyüyü təyin etmişdi. 

Makinaçılardan tutmuş lap direktorun özünə qədər hamı üçün 

cavabdeh hiss edirdi özünü. Belə xislətli, belə qəlbli Sakit Aranlı 

dövrəsində baş verən hadisələrə biganə qala bilmir, onların hər 

biri haqqında düzgün, doğru məlumat verməyə qadirdir, lap 

“pərdə arxasındakı” müəmmalı həyatlarını belə söyləməyə, 

yazmağa özünü borclu bilir.  

Romanda qarşı-qarşıya duran iki surət var. İnstitutun 

keçmiş direktoru Aslan Aslanzadə, indiki direktor Nurəddin 

Osmanzadə. Yazıçı da bu iki obrazın fonunda təfərrüatların, bədii 

detalların daha geniş, daha məzmunlu olmasına çalışır. Müəllif 

Aslan Aslanzadənin təmiz, saf qəlbə malik, elmin daşlı-kəsəkli 

yollarında qətiyyətlə addımlayan, böyük mənsəb, yüksək mövqe 

qazandığı vaxt belə özünü insan dərdlərini, qayğılarını yaşayan 

və dadan insan kimi göstərir. Aslan Aslanzadə haqsızlığa dözmür, 

plagiatçılıq edib Mirzə Yanarın “Nəsimi sənətkarlığı” əsərini öz 

adına çıxan Salman Qurbanzadəni kəskin tənqid edir. Onun 

iclasdakı boşboğazlığına son qoyur. Ancaq qətiyyətsiz olur. 



  

 342 

Qalib Rəhimli 

Salman Qurbanzadəni kabinetinə buraxanda ehtiyatlı olmur. 

Bilmir ki, Salman kimilər bu həyatda hər şeyə qadirdir. Bu qəlbi 

olmayan, gündə bir dona girən mənfur xislətli “alimdən” hər şey 

gözləmək olar.  

Nurəddin Osmanzadə isə başıboş, lovğa, ikiüzlü, ailədə və 

cəmiyyətdə nüfuzsuz bir alimdir. Surətlərin elə qarşılıqlı 

müqayisəsi onların hər ikisinin daxili dünyasını çılpaqlığı ilə 

oxucuya göstərir.  

Əsərdəki qadın obrazları–Gülmirə və Nadirə timsalında 

yazıçı qəhrəmanların daxili dünyasını, könül aləmini canlı, 

dolğun, bədii dillə aça bilir. Müasir şəhər həyatının bir sıra 

xüsusiyyətlərini təsvir edir, şəhər həyatına xarakterik olan 

detalları qabarıq boyalarla göstərir. 

Romanda oxucunu düşündürən əsas fikir ondan ibarətdir ki, 

müsbət idealı ifadə edən qütblə onun əksi arasındakı ziddiyyət 

onların bilavasitə dramatik üzləşməsi, qarşılaşması, toqquşması 

şəklində yox, mövqelərinin mənəvi vəzifəyə və əxlaqi-sosial 

borca münasibətlərinin müqayisəsi və qarşılaşdırılması şəklində 

təzahür edir.  Əsərdəki obrazların hamısı məhz bu ədəbi üsulla 

oxucuya qəlbini açır, onu daim bu hissə sadiq qalmağa çağırır.  

Bütün bunlardan başqa, romanda ikinci bir xətt də var. 

Əsəd–Xəzangül xətti. Romanı oxuyanda oxucuya elə gəlir ki, bu 

“fövqəlbəşər” məhəbbət romana yeni hissə yazmaq üçün əlavə 

olunub. Həmin xətt isə romana yamaq kimi görünür. Əgər müəllif 

bu qeyri-adi məhəbbəti mərkəzi obrazların daxilində versəydi 

fikrimizcə, roman çox şey qazanardı.  

Lakin bütövlükdə götürdükdə roman müasir gəncliyin 

həyatında mühüm rol oynayan, onu mənəvi saflığa, elmi 

axtarışlara səsləyən bir çağırış simvoludur. İnanırıq ki, bu roman 

müəllifə daha bir şöhrət gətirəcək. 

 

8 iyul, 1986-cı il 

“MUROVUN QƏM KARVANI” 

  

Qarşımda “Azərbaycan” nəşriyyatının çap etdiyi bir kitab 

var. Abdulla Qurbaninin qələmə aldığı bu kitab “Murovun qəm 

karvanı” adlanır. Səhifələri çevirirəm. Hər səhifədə xalqımızın 

çətin günlərindən xəbər verən hadisələr, olmuş əhvalatlar dil açıb 

danışır adamla. Sinəsindən qarı, qırovu əskik olmayan, 

zirvəsindən tufanı-boranı çəkilməyən Murovda gedən döyüşlərin 

canlı ensiklopediyasına bənzəyir bu kitab.  

Nə idi bu xalqın günahı, İlahi? Niyə öz torpağında qaçqına 

çevrilməli, isti yurd-yuvasından uzaq düşməli idi? Niyə vaxtı ilə 

öz dədə-baba yurdunun barı-bərəkəti  ilə dolananlar indi ayrı-ayrı 

təşkilatların gətirdiyi yardımlara göz dikməliydilər? Toy gününə 

sevinməyi niyyət edən analar niyə şəhid dağı ilə 

qarşılaşmalıydılar? Görəsən, bunlar zamanınmı günahıdır, yoxsa 

bir para əqidəsizlərin, vətən, torpaq sevgisinə biganə qalanların? 

Bəli, nə qədər istəsən vəziyyətlə bağlı sual vermək olar. Bəs 

bu sualların cavabını kimdən alaq, kimin yaxasından tutub 

silkələyək? Ulu tarixə malik, zəngin mədəniyyəti olan 

Azərbaycan xalqını bu kökə salanları necə ittiham edək? Bax əsas 

çətinlik də bundadır. Cavabı tapılmayan sualların düyün nöqtəsi 

də buradan başlayır.  

Bunları niyə dedim? Axı mən Abdulla Qurbaninin  yana-

yana, ürək ağrısı ilə qələmə aldığı “Murovun qəm karvanı” kitabı 

haqqında danışmaq istəyirdim. İstəyirdim ki, qəzetimizin 

səhifəsində bu kitab barədə öz təəssüratımı deyim. Müəllifin 

qəhrəmanlığına onun soyuq səngərlərdə böyük məhəbbətlə 

qələmə aldığı tarixi reallıqdan yoğrulmuş bu  əsərinə ehtiramımı 

bildirim. Ancaq nə fərqi var, elə əvvəl dediklərimiz də, müəllifin 

qələmə aldığı kitabındakı hadisələr də eyni mənbədən, eyni 

kökdən qidalanıb. Əgər vaxtında ünvanımıza yol gələn  hadisənin 

qarşısını ala bilsəydik, onda bu faciələr də baş verməzdi. Hər 

səhifəsindən ölüm boylanan kitabların yazılmasına da ehtiyac 

olmazdı.  

Kimdir Abdulla Qurbani? Şair-publisist, “N” saylı hərbi 

hissəsinin zabiti və güclü mühakiməyə malik, hərbi texnikanın 

sirlərinə bələd olan zabit. Onu yaxından tanımırdım. Ancaq 

qələmə aldığı kitablardan bir neçəsini oxumuşdum. “Gültəkin 

qayası”, “Gedin, deyin xan çobana”, “Kərki həsrəti” kitablarından 

ona məhəbbətim var idi. Özü ilə tanışlıq isə mənə 1994-cü ilin 

payız günlərinin birində qismət oldu. Xanlar rayonunun mərkəzi 

stadionunda Azərbaycan ordusunun üçüncü ildönümünə həsr 

edilmiş geniş tədbir keçirilirdi. Bu tədbirin ssenarisi, əsgərlərin və 

sənət adamlarının maraqlı çıxışları ilk baxışdan diqqətimi cəlb 

elədi. Bir az keçməmiş məlum oldu ki, həmin tədbirin təşkilatçısı, 

eyni zamanda ssenari müəllifi məhz elə şair, publisist, döyüşçü 

Abdulla Qurbanidir. Elə bu  vaxtdan da onunla münasibətimiz 

tutdu. Yaxınlığımız isə hörmətli şairimiz Məmməd Arazın 

Murova səfəri zamanı oldu... 

Heç kimə gizli deyildir ki, 1994-cü ilin qışı Murov 

Kəlbəcər döyüşlərinin tarixinə qanla yazılıb. Bu döyüşlərdə neçə-

neçə igid oğlumuz düşmən gülləsinə tuş gəlib. Murovun hələ 

indiyə kimi adam ayağı dəyməyən aşırımlarında borana, uçquna 

düşüb. Bax belə çətin günlərin, ağır döyüş əməliyyatlarının 

məhsuludur bu kitab. Təmiz, ləkəsiz şair-publisist qələmindən 

çıxan hadisələrin təsviri adamda sözlə ifadəsi mümkün olmayan 

duyğular yaradır. Müəllifin qəhrəmanlığı ondadır ki, onun qələmə 

aldığı əsərləri bir nəfəsə oxuyursan. Düşünürsən ki, bir anlıq 

nəzərlərini bu kitabın sətirlərindən çəksən, sonu görünməyən bir 

uçuruma, boşluğa düşəcəksən. Yaxud səni ovsunlayan qəhrəma-

nını həmişəlik itirəcəksən. Real həyat həqiqətlərindən yoğrulmuş 

hər sətir belə Azərbaycan xalqının məğrurluğundan, onun 

böyüdüb tərbiyə etdiyi övladlarının yenilməzliyindən xəbər verir.  

Əgər həmin qışda əsgərlərimiz müəllifin qələmə aldığı kimi 

dəyanət və qəhrəmanlıq göstərirdisə, biz ordumuzun gücünə, 

yenilməzliyinə inanmaya bilmərik. Ən çətin şəraitdə belə neçə 

illərlə hazırlıq görmüş düşməni yerində oturdurlarsa, bu böyük 

hünərdir, qələbədir.  

Bu kitabda maraqlı cəhətlərdən biri də budur ki, müəllif 

özünün poetik fikir dünyasından da yerli-yerində istifadə edə 

bilmişdir. Kitaba ön söz yazan Dağbəyi İsmayılovun qələmə 

aldığı yazısında belə bir hissə var: “Elgünümün cəbhə həyatından 

yadigar sənədlərinin və əşyalarının içərisində bir cib dəftərçəsi 

var. Həmin dəftərçənin arasına Murovun boynu bükük bir cüt tər 

bənövşəsi qoyulmuş, qoşa vərəqində Abdulla Qurbaninin “Ana, 

Murovdan gəlirəm” şeiri yazılıb: 

  

Duman alıb dağlarımı,  

xəzan vurub bağlarımı,  

itirib xoş çağlarımı 

Ana, Murovdan gəlirəm 

Qardan, qırovdan gəlirəm. 

 

Kitabda Abdulla Qurbani təkcə döyüş anlarını qələmə 

almaqla kifayətlənməyib. Eyni zamanda Kəlbəcər əhalisinin 

hansı müsibətlərlə Murovu aşıb Xanlara gəlməsi də çox böyük 

söz ustalığı ilə təsvir edilib. Bu adamların dözümü, dəyanəti bir 

daha alovlu publisist qələmi vasitəsilə oxuculara çatdırılıb. 

Murovun çovğununa, boranına düşmüş, qar uçqunlarında həlak 

olmuş əsgərlərin cəsədlərinin axtarılıb tapılmasında da Abdulla 

Qurbaninin böyük zəhməti olub. Oğul dərdindən sinəsi para-para 

olan analara, qəddi vaxtından tez əyilən atalara şair-döyüşçü 

qardaşımız, publisist-jurnalist qardaşımız biganə qalmayıb. 

Kəşfiyyat dəstəsi düzəldərək cəsədləri tapıb ünvanlara göndərib. 

Hamısının dəfnində də şəxsən özü iştirak edib. Əlbəttə, bu 

dəhşətə dözməyin özü  qəhrəmanlıqdır. Bütün bunların hamısı da 

kitabda real həqiqətlər vasitəsilə əksini tapıb.  

Yekun olaraq onu demək istəyirəm ki, bu gün vətənin 

qanlı-qadalı müharibə illərindən yazılan hər bir əsər sabah tarixə 

çevriləcək. Gələcək nəslin dünya görüşünün formalaşmasında rol 

oynayacaqdır. Əgər indiki çətin vəziyyətdə, kağız qıtlığının, 

mətbəə problemlərinin, poliqrafiya xərclərinin baş alıb getdiyi 

məqamda Abdulla Qurbani belə bir nəcib və tarixi işi həyata 

keçirirsə, bütün müsəlman dünyasının sevimlisi Məmməd Arazla 

Murovun quşqonmaz zirvələrində döyüşçülərlə görüşməyə nail 

olursa, bu, Abdulla Qurbaninin qəhrəmanlığı, vətənpərvərliyi, 

elinə-obasına vurğunluğudur. Yaşının ixtiyar çağında sıldırım 

qayalara üz tutan, əsgərləri bir-bir bağrına basan Məmməd Arazın 

bu səfəri, bu görüşü mən deyərdim ki, onsuz da böyük 

şəxsiyyətinin bir daha təsdiqidir, zamanın yaratdığı ən böyük 

əsərdir. Bu əsərin də müəllifi Abdulla Qurbanidir. “Murovun qəm 

karvanı”nda həmin səfər böyük ustalıqla qələmə alınıb.  

Sağ ol, qardaşım, qələmin həmişə iti olsun. Gün o gün 

olsun ki, sənin növbəti kitabların qələbədən, xoş günlərdən soraq 

versin.  

 

                                                                Dekabr, 1993 

“ÜMİDİMİN İŞIĞINDA” 
 

İnsanın daxili zənginliyi o vaxt öz parlaq əksini tapır ki, 

onun nəyə qadir olduğu təkcə özü tərəfindən deyil, xalq 

tərəfindən qiymətləndirilir. Daha dəqiq desək, onu narahat edən 

ümumbəşəri duyğular yüzlərlə oxucu ürəyinin əziz həmdəminə 

çevrilir. Bax onda insan, sözün əsl mənasında, müqəddəsləşir, 

özünə və sözünə olan inamı bir qədər də çoxaldır. 

Bu gün ilk kitabını oxuduğumuz, poeziya dünyasında ilk 

kövrək addımının səsini eşitdiyimiz rayonumuzun Horavar 

kəndində böyüyüb, boya-başa çatmış Maşallah Məftunun da 

özünə və dediyi poetik fikirlərə  inamı güclüdür. Bunu biz 

“Yazıçı” nəşriyyatı tərəfindən çap edilən “Ümidimin işığında” 

şeirlər toplusunda daha aydın görürük.  

Dünyamızın bütün şıltaqlıqlarını öz fikir süzgəcində saf-

çürük edən Maşallahın dilindəki sadəlik və təmizlik şairin mövzu 

seçmə bacarığı elə ilk baxışdan oxucunun diqqətini cəlb edir. 

Sanki oxucu müəllifin uğurlu şeirlərinin işığında sabaha uzanan 

yolların yolçusuna çevrilir. Müəlliflə bərabər həm sevinir, həm də 

kədərlənir. 

Kitaba daxil edilən “Yuxu silsiləsindən”, “Üç karvan” şeiri 

bu cəhətdən çox səciyyəvidir. Bu şeirdə hamıya məlum olan bir 

hiss şair qəlbinin kövrək misraları ilə oxucunu ovsunlayır. Bir 

anlıq insanları ötən günlərə, öz əməllərinə diqqətlə baxmağa 

çağırır. Qəflət yuxusunda yatanları, “Dünya malından dördəlli 

yapışan hərisləri” ömrün son nöqtəsini yada salmaqla bugünkü 

qaynar həyata səsləyir: 

 

Yuxuma karvanlar gəlmişdi bu gecə, 

Dəvə karvanı ziyarətə gedirdilər. 

Maşın karvanı gəlin aparırdılar, 

İnsan karvanı ölüm aparırdılar. 

Şeirin qalan hissəsindən aydın olur ki, şairin qəhrəmanı bu 

karvanların arxasından həyəcanla qışqırır ki, məni də aparın. 

Karvanların heç birindən səs çıxmır. Təkcə insan karvanı dillənir. 

Qəhrəman bu səsdən çox sarsılır və həyatın sonunu bir daha dərk 

edir. Əməllərində bir yenilik axtarır. 

Maşallahın şeirləri bir də ona görə sevilir ki, şair üçün 

mövzu məhdudluğu yoxdur. Onun qələmə aldığı mövzular 

həyatdan gələn və hamını düşündürən, eyni zamanda düşüncələr 

içərisindən boylanan mövzulardır. Bu mövzularda isə onun qarış-

qarış gəzdiyi Yardımlı yolları, qol-qola çatılmış uca dağları, 

meşələri, əməksevər insanları oxucu ilə üz-üzə, göz-gözə dayanır, 

hətta şair şeirlərində öz yerlilərinin sevincindən və qəmindən, 

onlara təsəlli verən şair ürəyinin döyüntülərindən də söhbət açır. 

”Xatirə bacımın xatirəsinə” şeiri mən deyərdim ki, şair qələminin 

ən kövrək məhsuludur. 

 

Bu acı xəbərdən sümüyüm yandı. 

Ölümü axtardım mən bütün gün. 

İstədim həmin gün mən Allah olum. 

Dəyişim bir anda ölüm hökmünü. 

 

Son vaxtlar ədəbiyyatımızda özünə möhkəm yer tutan 

cənub mövzusu Maşallahın ilk kitabında da inandırıcı və təsirli 

verilib. ”Təbrizim” və “Şəhriyar” şeirləri bənzərsizliyi və orijinal 

deyim tərzi ilə şairin başqa şeirlərindən seçilir. Minlərlə 

Azərbaycan oxucusunun həsrətli dünyasını poetik dillə təsvir 

edir. Öz ayrılıq və parçalanmış vətən dərdini yüzlərin minlərin, 

dərdinə qatır. 

 

Günəşimiz, ayımız bir, 

Havamız bir, suyumuz bir. 

Kökümüz bir, soyumuz bir, 

Qəm eləmə, qəmli Təbriz! 

Olma gözü nəmli, Təbriz! 

Maşallahın ilk kitabında toplanmış “Arzuların 

qucağında”,”İki Rəsul tanıyıram”, “Qara zurna”, “Ölməzlər”, 

“Bir ocaq çatıldı”, “Ümidimin işığında”, “A kəndim”, “Karvan 

gedir”, “Nağıl – ölüm” və başqa şeirlər də oxucu zövqünü 

oxşayan, onu həyatda əsl insan kimi yaşamağa səsləyən, vətəni 

göz bəbəyi kimi sevməyi tövsiyə edən ədəbi poetik yüklü 

şeirlərdir. Ədəbi mühitdə ilk addımı uğurlu olan Maşallah 

Məftundan mənə elə gəlir ki, oxucuların yeni-yeni poetik ruhlu 

kitablar gözləməyə haqqı var. 

27 noyabr, 1986-cı il 

“AYLI GECƏ NAĞILI ” 
 

İllər ötdükcə ədəbiyyatımız, mədəniyyətimiz də nəsil-nəsil 

cavanlaşır, daha oxunaqlı, daha yaddaqalan olur. Bu bir 

həqiqətdir ki, insan özündən sonra bir iz qoymağa yaddaşlarda 

vərəqlənməyə çalışır. Kim bunu bacarıb, özündən sonrakı nəslə 

bir xatirə qoyub gedirsə, onun öz adı, işi ilə fəxr eləməyə haqqı 

var. Bu baxımdan ədəbiyyatın da üzərinə mühüm vəzifələr düşür. 

İstər nəsr, istərsə də poeziya o zaman yadda qalan maraqlı olur ki, 

oxuyub başa çatdıqdan sonra oxucu bir müddət onun təsirindən, 

əhatə dairəsindən ayrıla bilmir. İndi Azərbaycan poeziyasına 

qədəm qoyan gənclərin əksəriyyəti yaradıcılıq çeşməsinin 

qaynarlığı ilə oxucu qəlbinə yol tapır. Məqsədini dolaşıq fikirlərlə 

yox, sadə, asan yolla xalqa çatdıra bilir. Belə yazanlardan biri də 

Adil Cəmildir. 

Adil Cəmil bu gün ədəbiyyatımızda artıq özünə layiqli yer 

tutur, öz dəst-xətti ilə seçilir. Gənc şairin indiyəcən “İşıqlar, 

pərvanələr”, “Gündoğandan günbatana” kitabları nəşr olunub. 

”Gənclik” nəşriyyatı tərəfindən buraxılmış “Aylı gecə nağılı” isə 

müəllifin üçüncü kitabıdır. Hər şeydən əvvəl onu demək lazımdır 

ki, Adil Cəmilin şeir dili sadə, duyğuları doğmadır. Vətənin 

adına, şöhrətinə bağlılıq, qoynunda gəzdiyi torpağa məhəbbət 

onun şeirlərinin əsas qayəsini təşkil edir. Şair özünü “səngiməyən 

ocağa”, “nəğmə deyən dodağa”, “Bar gözləyən budağa” bənzədir. 

 

Varlığında var olmuşam, 

Malım, mülküm, varım Vətən! 

Günəşindən nur almışam, 

Odum, gözüm nurum, Vətən! 

 

Şairin lirik təsviri, özünün dediyi kimi, doğrudan da, 

“səngiməyən ocaq”dır. Çörəyini kəsib havasını udduğu Vətənə 

layiqli töhfəsidir. 

Adilin şeirlərini oxuyanda aydın başa düşürsən ki, gənc şair 

qəlbindəki sözləri ölçüb biçməmiş, fikir süzgəcindən keçirməmiş 

qələmə almır. Buna görə də, onun şeriləri elə o dəqiqə oxucunun 

qəlbinə yol tapır. 

”Sözümün canı var” şeirində Adil Cəmil şeirə olan 

ehtiyacını, şair qəlbinin qayəsini belə ifadə etmişdir. 

 

Şeir də varlıqdı bu yer üzündə, 

Sözün də canı var, söz də canlıdır. 

Bir iz qoymaq üçün nəğmə izində 

Şairlər həmişə həyəcanlıdır. 

 

Adil Cəmil poeziyasının mütərəqqi xüsusiyyətlərindən biri 

də şairin xalq ruhundan aşıq şeirindən, folklorlarından 

qidalanmasıdır. Buna görə də onun deyim tərzi sadə və rəvandır. 

Bəlkə də, bu Adilin uşaqlıqdan aşıq Şəmşir sazının hikmətinə, 

onun tilsimli fəryadına düşməsindən irəli gəlir. Sazın-zözün 

qədir-qiymətini yaxşı bilən Adil Cəmil “Göyçə gülü” şeirində 

ürəyinin bütün çırpıntılarını qabarıq şəkildə verə bilib: 

 

Ey anamın tək qardaşı, 

Ey dağların laçın oğlu. 

Bu havanı elə çalma 

Havalanar bacın oğlu. 

 

Gözəl deyimdir. Burda hər şeydən əvvəl, oxucunun 

diqqətini dilin sadəliyi cəlb edir. Həm də şair bir sözlə bir neçə 

mənanı verə bilir. Bu isə şeiri daha da gözəlləşdirir. Əgər oxucu 

şairin hər hansı bir şeirini bir neçə dəfə oxuyandan sonra 

yaddaşında saxlaya bilirsə, bu şairin yaradıcılıq yolu, düşüncə 

tərzi, dilinin zənginliyi haqqında onda gözəl duyğular yaradır. 

Bax elə əsl şeir də budur. Adilin də əsl məharəti sadə dillə oxucu 

yaddaşına silinməz şeir yazmasıdır. 

Şairin kitabında təbiətin gözəlliyinə, yaratdığı möcüzələrə 

də məzmunlu şeirlər həsr edilib. ”Bir də ya qismət”, “Dağ havalı 

düşüncələr”, “Tərtər çayı”, “Heyif”, “Lövhə” və başqa şeirlər 

onun təbiətin gözəlliyinə biganə qalmadığını göstərir. 

Adil Cəmil bu yeni kitabında özündən kiçik bacı-

qardaşlarını, bəşəriyyətin göz bəbəyi kimi qoruduğu körpələri də 

unutmayıb. ”Xəyalənin nəğmələri” fəslində çap edilən şeirlər 

buna aydın misaldır. Şair körpə qəlbini oxşamağı onun nəbzini 

tutmağı bacarır. Onun ”Yuxusunda gülən qız”, “Böyüyəndə 

bilərsən”, “Gül qızım” və s. kimi şeirləri uşaqlar üçün yazılmış ən 

layiqli nəğmədir. 

Kitabda şairin “Kölgəsiz şöhrət” adlı poeması da verilib. 

İnsanı duymaq, qayğı göstərmək dar gündə kömək əlini uzatmaq 

kimi humanist fikirlər bu poemanın əsasını təşkil edir. 

Səfalı dağların ətəyində böyüyüb boya-başa çatan Adil 

Cəmil poeziyasının şirinliyi getdikcə daha da artacaq. O, 

kitabdan-kitaba kamilləşəcəkdir. Axı qəlbində sənətə hörmət, 

xalqa məhəbbət yaşadanlar həmişə belə olur. 

Biz bu yolda gənc qələm dostumuza daha böyük yaradıcılıq 

uğurları arzulayırıq. 

 

15 noyabr, 1984-cü il 

“SİZDƏN NƏ GİZLƏDİM” 
 

    Hafiz Rüstəm rayonumuzun Bərcan kəndindəndir. Hazırda 

o, Bakıda “Maarif” nəşriyyatında işləyir. Tez-tez dövrü 

mətbuatda yeni şeirləri ilə çıxış edir. Bu gün isə “Yazıçı” 

nəşriyyatı onun “Sizdən nə gizlədim”  adlı şeirlər toplusunu 

çapdan buraxmışdır. 

İlk kitab, poeziya aləmində ilk addım atmaq, əlbəttə, böyük 

sevincdir. Artıq şair oxucu ilə nəyi varsa, bölə biləcək. Fikrini 

çatdırmaqda çətinlik çəkməyəcəkdir. 

Müəllifin ilk kitabında toplanmış şeirlərin əsas ruhunu 

dünyamızın müasirliyi, Vətən torpağına bağlılıq, gözəlliklərdən 

zövq almaq, bəşəri hiss olan sevgini qiymətləndirmək təşkil edir. 

Qarşıya qoyduğu məqsədə isə şair öz imkanı və fikir düzümü ilə 

cavab verir. “Əsgər məktubları” şeirində şair Vətəni göz bəbəyi 

kimi qoruyan gənclərimizin istək dolu məktublarından söhbət 

açır; 

 

Vətənin müqəddəs hüdudlarından 

Gətirər zəfərli xəbər məktublar. 

Yer üzünə bahar buludlarından, 

Leysan yağışları səpər məktublar. 

 

Şair bu şeirində məktubların, daha doğrusu, sətirlərin 

arxasından boylanan bir kəndin xoş niyyətlərindən yazılmış 

məktubun el-obaya gətirdiyi hədsiz sevincdən söhbət açır. Onun 

“Bağçası güllü” şeiri isə daha səmimidir. Bu şerdə şair ürəyinin 

parçalanmış Azərbaycana yox, bütöv Azərbaycana, əlləri bir-

birinə uzalı qalmış qan qardaşlarına olan məhəbbəti bizi 

düşündürməyə bilmir. Şeir belə başlayır. 

Düyməni bururam Anam Təbrizi, 

Orta dalğalarda tapıram yenə. 

Üzünü görməmiş sonam Təbrizin, 

Səsindən, sözündən öpürəm yenə. 

Əli həsrət əlinə çatmayan, tikanlı sərhədlərdən səsi o taya 

keçməyən şairin Təbrizlə efirdə görüşü, əlbəttə, ayrı düşmüş iki 

qardaşın faciəsidir. Şair isə bunları çox yaxşı duyur. Öz səsini də 

milyonların səsinə qatır. Bakı vaxtı ilə Təbrizin qovuşacağı günü 

ümidlə gözləyir. 

 

Oxuyur Təbrizim dinləyir onu 

Bakı-taleyimin xoşbəxt şəhəri. 

İkiyə bölünmüş odlar yurdunun 

Qovuşub bu iki paytaxt şəhəri. 

 

“Qaynaqçı”, “Vicdan” və “Neytron  bombası” şeirləri də 

oxucunu düşündürən şeirlərdir. Ən yaxşı cəhət odur ki, Hafiz 

Rüstəm qoynunda dünyaya göz açdığı Yardımlı dağlarını da öz 

poetik dünyasında məharətlə əks etdirib. Ona ilham verən təbiətin 

gözəlliyini, saf sulu meşələrin bərəkətini, qurub-yaradan zəhmət-

keşlərin firavan həyatını sadə və axıcı dillə bütün Azərbaycan 

xalqına çatdırıb. ”Yardımlı yollarında” və”Qonaq, ay qonaq” 

şeirləri bu baxımdan maraqlı və oxunaqlıdır. 

Hafiz Rüstəmin poetik yaradıcılığının əsas xüsusiyyət-

lərindən birini də təbiət lövhələrinin canlı və inandırıcı təsviri 

təşkil edir. Oxucu sanki bir anlıq öz dünyasından ayrılıb gözəlliyi 

ilə ürəkləri ovsunlayan ana təbiətin qoynuna düşür. Onun 

əsrarəngiz füsunkarlığı ilə qaynayıb-qarışır. 

“Lövhə”, “Payız”, “Dağlarda bahar”, “Zirvədə”, “Göl”, 

“Bərcan”, “Çinarlı bulaq” və başqa şeirləri təbiət gözəllikləri ilə 

cilalanmışdır. ”İşıqdan sürətli” bölməsində isə şairin dünyamızın 

ziddiyyətlərini qabarıq şəkildə göstərən şeirləri toplanmışdır. 

”Dünyada”, “İşıqdan sürətli”, “Sənə nə vermişəm” kimi 

şeirlərində dünyəvi hisslər ütünlük təşkil edir. 

Kitaba həmçinin, şairin “Fələstin” poeması da daxil 

edilmişdir. Poema Fələstin xalqının İsrail işğalçılarına qarşı 

apardığı qəhrəmanlıq mübarizəsinə həsr edilmişdir. Öz xalqının 

azadlığı uğrunda canından keçən qəhrəman oğulların poetik 

surətləri yaradılmışdır. 

İlk addımı, ilk kitabı uğurla qarşılanan Hafiz Rüstəmdən 

oxucuların yeni-yeni poetik ruhlu kitablar gözləməyə haqqı var. 

İnanırıq ki, şair oxucularını yeni yaradıcılıq uğurları ilə  ardıcıl 

olaraq sevindirəcək.  

 

24 iyun, 1986-cı il 

YEDDİNCİ FƏSİL 

MƏHƏBBƏT OLMAYANDA 

 

Fazil yenə də dərsdən tez çıxıb həyət qapısında Laləni 

gözləyirdi. Bir azdan dərslər qurtardı. Tələbələr deyə-gülə 

institutdan çıxdılar. Az sonra Lalə də göründü. 

Fazil özü-özünə  fikirləşirdi, ona yaxınlaşsam məni qovmaz 

ki? Birdən sevgimi rədd edər, bəs onda? Eh, mən də nəyi 

fikirləşirəm. Nə olur olsun məqsədimi ona çatdırmalıyam. Bu 

düşüncələrlə də qıza yaxınlaşdı. Nədən başlayacağını götür-qoy 

edirdi. 

Elə qız da Fazil haqqında düşünürdü. Düşünürdü ki, yad bir 

oğlana könül versə, el-oba, ata-ana onu qınamazmı? 

Bu vaxt olmuş bir hadisə onun gözləri önündə yenidən 

canlandı. Onda Lalənin on yeddi yaşı yenicə tamam olmuşdu. 

Arzularının qanadlandığı vaxt idi. Qonşularından Azər baba ilə 

Nabat nənə onlara tez-tez gəlirdi. Lalə də bu nurlu adamlara əsl 

övlad mehribanlığı göstərərdi. Azər babanın isə arzusu böyük idi. 

Lalə kimi mehriban, qayğıkeş, ev-eşiyin işini yaxşı bilən bir qız 

gəlini olsaydı, yaxşı olmazdımı? 

Bu gün Lalə məktəbdən qayıdanda Azər babanın atasıyla nə 

haqdasa danışdığını eşitdi. Onu görən kimi söhbəti kəsmişdilər. 

Azər babanın məyus baxışı, İlyas müəllimin istehzalı nəzərləri 

Laləyə dikilmişdi. Onda Lalə tezcə eşiyə çıxmışdı. İlyas müəllim 

isə gözünü qapıdan çəkmədən demişdi: 

–Azər kişi, adam gərək ayağını yorğanına görə uzatsın. 

Səninlə mənim qohumluğum baş tutmaz. Sən hara, mən hara. A 

kişi, bir özün fikirləş, gör düz demirəmmi? 

Azər kişi isə eşmə papirosundan bir qullab vuraraq: 

–Mən səni hələ tanımamışam, İlyas, – deyərək hirsli evinə 

qayıtmışdı. 

Bundan sonra Lalə nə etməliydi? Ürəyinin hökmünə qulaq 

asmalı, ya atasının istəyincə getməliydi? 

*** 

Səni sevirəm! Ürəyim sənin əsirindir. Nə müddətdir 

arxanca bir kölgə kimi sürünürəm. Heç bilirsən arzularımız 

qovuşsa, nə yaxşı olar. Hər ikimiz xoşbəxt olarıq, Lalə! 

Fazil yaylığını çıxarıb üzünün  tərini sildi və gözünü 

Lalənin sifətinə dikdi. Laləninsə gözlərində iri yaş damlaları 

gilələnib yanağı boyu süzülməyə başladı. 

 

*** 

Yay imtahanları sevgililər üçün uğurlu oldu. Fazil institutu 

bitirmək haqqında diplom aldı, Lalə də əla qiymətlərlə 4-cü kursa 

keçdi. Axırıncı dəfə Fazillə görüşəndə demişdi ki, kənddə hər 

şeyi açıb anama deyəcəm. Sonra sənə xəbər göndərərəm. 

Lalənin gəlişinin 4-cü günüydü. Günorta yeməyindən sonra 

anası qızını yanına çağırdı. Bilmirdi ki, söhbəti nədən başlasın. 

Yaxşı bilirdi ki, Lalə bu işə razılıq verməyəcək. Olsa da çox çətin 

başa gələcək. Onu da bilirdi ki, Lalənin Namiq ilə uşaq vaxtından 

arası yoxdur. Ana aram-aram sözə başladı: 

–Qızım, dayın səni oğluna almaq istəyir. Namiqin özünün 

varı-halı pis deyil. Dayısı da bu saat  rayonun “allahı” sayılır. Biz 

razılığını vermişik. Səni gözləyirdik. Dedik ki, bir səninlə də 

söhbət edək. Beş-on günə nişan gətirir. İndi sən nə deyirsən? 

Namiq atanın da çox xoşuna gəlib, deyir elə biz deyəndir.  

Lalə dəli kimi qışqırdı: 

–Sən nə danışırsan, ana, mən Namiqə gedim taleyimi 

onunla bağlayım? Məgər siz bilmirsiniz o artıq adamdır, həyatda 

ona yer yoxdur. Onun əli pulla oynayır. Pulu olmayanı da adam 

saymır. 

–Yaxşı edir də, qızım, pulsuz adam niyə kişi olur? 

–Necə?! Mən səndən belə söz gözləməzdim, ana. Doğrudan 

da, camaat düz deyirmiş, siz öz qızınızı pula satmaq istəyirsiniz. 

Yalvarıram ana, məni bədbəxt eləməyin. Var-dövlət, maşın 

hamısı müvəqqətidir. Ancaq səadət həmişəlikdir. 

–Yoxsa bizdən xəbərsiz orda könül vermisən? 

–Hə, ana, axı mən Namiqi sevmirəm. 

–Ehey, ay qız, bilirsən nə var, ağlını başına yığ. 

–Niyə başa düşmürsən, Namiq insanlığını itirib. 

–Ay qızım, niyə bizi qohum-əqrəba yanında biabır edirsən. 

Qonşular da bilir ki, səni Namiqə vermişik. 

–Yox, ana, yox... 

–Biz də səni xoşbəxt görmək istəyirik. Yad, kimsəsiz 

oğlanla bizim nə qohumluğumuz. Gəl inadından əl çək. Atanın 

xasiyyətini ki, çox yaxşı bilirsən... 

İlyasın gəlişi söhbəti yarımçıq kəsdi. Qızını gözü yaşlı 

gördü amma də heç nə demədi. Handan-hana mən gedirəm, 

arvad, məsələni bir az tez həll et, deyə dilləndi. 

İlyas evdən çıxıb məktəbə tərəf getdi. Lalənin gözü yaşlı 

olması onu narahat edirdi. Deyəsən qız razı deyil? Razıdırsa bəs 

niyə ağlayırdı? Bir də ki, niyə razı olmasın? Qıraq ha deyil, 

özümüzünküdür. Dolanmaları da lap yaxşı. Hələ dayısını 

demirəm. Maşallah hamı ondan çəkinir. 

Yazıq Lalənin fikirdən, dərd çəkməldən gözləri çuxura 

düşmüşdü. İndi o nə etməli idi. Özündən artıq sevdiyi insan onu 

başa düşməyəndən sonra kimə deyə bilərdi məni bədbəxt 

etməyin. Heç olmasa yazığınız gəlsin. Bəlkə, özümü öldürüm. 

Bəlkə Fazilə teleqram vurum, gəlib məni qaçırtsın, –  deyə gilə-

gilə yaş axıdırdı. 

Sabah ona nişan gələcəkdi. Fazilin şəkilləri ilə danışırdı dəli 

kimi. Qonşuların töhməti, ata-ananın inadkarlığı onu lap 

hövsələdən çıxarmışdı. İllah da Fatma xala. Gecə-gündüz onun 

beyin-başını yeyib  lap dəli etmişdi. Axır ki, Fatma xala öz yağlı 

dilləri ilə Laləni Bakıya qayıtmaq niyyətindən döndərdi. 

İlyas müəllimin və arvadının səbirsizliklə gözlədiyi gün 

gəlib çatdı. Kef məclisi başladı, nə  başladı. Sağlıqlar aramsız 

olaraq bir-birini əvəz edirdi... 

Lalənin barmağına nişan üzüyü göz yaşları ilə bərabər 

taxıldı. O, kağız-qələm götürüb Fazilə belə bir məktub yazdı: 

“Fazil, atam-anam məni pula satdılar. Həyatım əbədilik 

zəhərləndi. Mən bədbəxtəm, Fazil. Son nəfəsimə qədər səni 

unutmayacağam. Xoşbəxt ol. Lalə”. 

                                *** 

Fazil bu gün çox narahat idi. Bir az nahar edib yaxınlıqdakı 

poçta getdi. Ona məktub var idi. Alıb yataqxanaya  tələsdi. Otağa 

girib məktubu açdı. Gözləri qaraldı, əlləri əsdi. Bir anlıq dünya  

gözlərində heçə döndü, yaşamaq onun üçün adiləşdi. Heç bilmədi 

nə vaxt çarpayıya uzanıb. Ayılanda yoldaşlarını gördü yanında. 

Faiq onun başını dizinin üstünə qoymuşdu. 

–Sənə nə olub, Fazil? 

–Heç, bir az başım ağrıyır. 

Faiq ondan əl çəkmədi, təkidlə soruşdu.  

–Biz dostuq. Gərək məndən heç nə gizlətməyəsən.  

Əlacsız qalan Fazil məktubu göstərdi onlara. Dostlar üçün 

hər şey aydınlaşdı. Təsəlli verməkdən savayı nəyə gücləri çatardı. 

 

*** 

Lalənin dəm-dəsgahlı toyundan 10 gün keçməmiş Namiqin 

təkidi ilə sənədlərini almağa qayıtdı. Namiq ona demişdi ki, sənin 

oxumağın bizə lazım deyil. Ev-eşik işini görsən, bəsimizdir. 

Bundan sonra da “ev gözətçisi” oldu. Hər gün gecə yarıdan 

keçəndən sonra evə sərxoş qayıdan Namiq  hər xırda şeyi bəhanə 

edib döyürdü-söyürdü Laləni. Hətta Namiq doğum evindən də 

çıxarmamışdı onu. Xəstəxananın qoca gözətçisi yola salmışdı 

Laləni. Kiminlə dərdini bölüşsün, kimə yalvarsın Lalə? Neçə dəfə 

ata evinə qayıtmaq olardı? 

Qəfildən səslənən telefon zəngi hamını diksindirdi. Dəstəyi 

Namiq götürdü. Tez də əlindən düşdü. Məlum oldu ki, mərkəzdən 

gələn yoxlama rəis dayısı haqqında cinayət işi qaldırıb. Sabah da 

onun işlədiyi restoranda da yoxlama keçiriləcək. Elə bil Namiqin 

başına od tökdülər. 

–Papa, dalımızın dağı uçdu,  – deyə hönkürdü. 

Kim bilirdi onun nə qədər əskiyi çıxacaqdı. Bir dəqiqənin 

içində hamı bir-birinə dəydi. Namiq bilmirdi acığını kimdən 

çıxsın. Birdən Lalənin əlindəki stəkan düşüb qırıldı. Namiq dəli 

kimi qışqırdı: 

–Nə mısıb durmusan küncdə, dur itil gözümdən. Gəlişin 

düşmədi. Sən mənə arvad yox, bəla oldun. Heç bir işim düz 

getmir. Indi dayımı tutublar, sabah da məni tutacaqlar. 

Lalə onun sözünə əhəmiyyət vermədi. Namiq daha da 

qızışdı. 

–Sənə deyirəm dur itil bu saat, gözümə görünmə daha. 

Zorla verdilər səni mənə. Çıx get vəzifəpərəst atanın xarabasına. 

Səninləyəm, tez ol! 

–Namiq, insafın olsun, bu evdə qulluqçuluqdan savayı nə 

etmişəm ki? İndi də get deyirsən, getməyə nə var? Ancaq icazə 

ver bu gecə vaxtı yola çıxmayım. Heç olmasa körpənə yazığın 

gəlsin. Təhsildən etdin dinmədim, işləməyə qoymadın 

dinmədim... 

Namiq onun sözünü yarımçıq kəsdi: 

–Uzun danışma, dedim dur cəhənnəm ol burdan. 

Gecə saat on birin yarısı olardı. Lalə isə körpəsi qucağında 

kənd yolunda maşın gözləyirdi. Xoşbəxtlikdən çox çəkmədi ki, 

rayondan gedən öz kəndlisi maşını Lalənin yanında saxladı.  

–Buyur əyləş, Lalə. Bu vaxtı xeyir ola, nə əcəb Namiq səni 

tək buraxıb? 

–Atam xəstədir, dedim ona baş çəkim. Namiq də evdə 

yoxdur. Bakıya gedib.  

Bir saatdan sonra mənzilə çatdılar. Lalə evə gələndə hamı 

yatmışdı. Qapını bir neçə dəfə döydükdən sonra anası açdı.  

–Bıy başıma xeyir. A bala, bu gecə vaxtı nə olmuşdu belə? 

–Gəl içəri, gəl görüm.  

Laləni yaş boğmuşdu. Səsə hamı oyandı.  

–Mən sizə neyləmişdim, ay ana? Niyə məni bədbəxt 

elədiniz? Həyatımı niyə zəhərlədiniz? Qardaşın oğlunun dayısını 

tutublar. Özünü də sabah tutacaqlar. Elə bil Namiqin başına 

fəhmə gəldi, acığını məndən çıxıb həmişəlik evdən qovdu. 

Ev məhkəmə salonuna bənzəyirdi. Ata ilə ana sanki 

müttəhimlər kürsüsündə əyləşmişdilər. Lalə isə onlara hökm 

oxuyurdu. 

                                                                            1980 

İKİ MOLLANIN BİR ƏHVALATI 
 

Günlərin birində Çinarlı kəndinə xəbər yayıldı ki, bəs 

bilməzsiniz Atabalanın oğlu Bəybala aran kəndlərinin birində 

gözəl  “elm” öyrənib gəlib. Öyrəndiyi “elm” də hamının karına 

çatır. Hətta onu da deyirlər ki, kişinin  oğlu “elm”i o qədər 

mükəmməl öyrənib ki, “müəllimi” sevindiyindən ona bir neçə 

möcüzəli kitab da bağışayıb. 

Kənddə yayılan bu söz-söhbətə inananlar da oldu, 

inanmayanlar da. Çoxları təəccüb edirdi ki, dünənə qədər aralarda 

səfil-səfil gəzən, bığ yeri yenicə tərləyən 24 yaşlı Bəybala necə 

oldu ki, birdən-birə qeyrətə gəlib camaatın karına çatmaq fikrinə 

düşdü. 

Hər nə isə maraqlı işdir deyə çoxları heyrətlə çiynini çəkdi. 

Səhəri gün isə camaat Bəybalanı, doğrudan da, tamam başqa 

libasda gördü. Əvvəllər “cins” şalvar, dəbdə olan ayaqqabı və 

köynək geyən Bəybala indi qalın saqqal buraxmış, başına quzu 

dərisindən buxara papaq qoyub əlinə də təsbeh almışdı. Cəmali 

ehtiramla qarşıdan gələnlərə salam verib öyrəndiyi “elmin” gücü 

ilə mollalıq edirdi. 

Çox çəkmədi ki, Bəybala həmin kənddə əsl molla kimi 

tanındı. Bununla  kifayətlənməyən Bəybala yenicə evləndiyi 

cavan arvadını da məcbur etdi ki, oruc tutsun, namaz qılsın. Bunu 

da ona görə edirdi ki, camaat onun əsl Allah adamı olduğuna əsla 

şübhə etməsin. 

Bəli, cavan molla bu istəyinə də nail oldu. Ancaq bilmirdi 

ki, oruc tutdurmaqla cavan arvadı üçün mədə xəstəliyi hazırlayır. 

Bir də ki onun nə vecinə idi. Təki onu yas mərasimlərində tez-tez 

yad etsinlər. Nəzir-niyazlar versinlər. 

Bəybala həm də usta tərpənib adını təşkilatlardan birinə 

yazdırmışdı ki, onu tüfeyli həyat keçirməklə günahlandırmasınlar. 

Müdir də ki buna, necə deyərlər, göydə razılıq vermişdi. Axı hər 

ayın əməkhaqqı cədvəlinə sadəcə qol çəkəcək, pulu isə müdirinə 

ötürəcəkdi. İşdir cədvələ qol çəkmək yadına düşməyəndə müdir 

buna hirslənməzdi. Tez Bəybalanın idarəyə təşrif buyurmasını 

adamlarına çatdırar və o da həmin dəqiqə olardı müdirinin 

hüzurunda. Müdir ona deyərdi: 

–Bəybala. 

O da deyərdi: 

–Can Bəybala. 

–Can deyən dilinə müdirin qurban, buyur, yaddan çıxan 

aylarına qol çək. 

–Oldu, yoldaş müdir. Qolumu deyirsən, lap qıçımı da 

çəkim. 

Beləcə də günlər və aylar ötdükcə Bəybalanın hörməti həm 

“işlədiyi”idarədə, həm də camaat arasında artır, var-dövləti də, öz 

yerində. Daha heç kim kəndin keçmiş mollası Sadıq kişini yada 

salmırdı. ”Təzə bardağın suyu şirin olar” deyibən həmişə cavan 

mollaya müraciət edirdilər. İşi belə görən molla Sadıq tənbəllik 

etmədən sarıldı qələmə. Başladı Bəybaladan imzalı-imzasız 

yuxarı təşkilatlara məktub göndərməyə. Nə bilim “Camaatın 

beynini dini fikirlərlə doldurur, tüfeyli həyat keçirir, yaslardan 

külli miqdarda pul götürür” və s. sözlərdən o ki, var döşədi 

Bəybalanın ünvanına. Hələ onu da yazdı ki, yas yerlərindən 

yığdığı pullarla özünə müasir dəbdə iki mərtəbəli ev  tikdirib. 

Evində də dini kitablardan ibarət sərgi açıb. Molla Bəybala buna 

əhəmiyyət verməsə də, daxilində gizli qorxu hissləri keçirirdi. 

Zarafat deyildi, hər yasdan filan qədər pul götürürdü. Hələ üstəlik 

yasın 1-ci günündən 40-cı gününə kimi həmin evdə istədiyi kimi 

yeyib-içir, istirahət edirdi. Dua haqlarını da buraya əlavə edəndə 

böyük bir məbləğ yaranırdı.Yox, Bəybala heç vaxt razı ola 

bilməzdi ki, bu sərfəli iş əldən getsin. 

Yazı-pozu ilə iş aşmadığını görən Molla Sadıq isə rahat ola 

bilmirdi. Qərara gəldi ki,  Bəybala ilə razılaşıb sovetliyi iki yerə 

bölsün. Birinə Bəybala o birinə isə özü mollalıq etsin. Bəybala 

buna da razılıq vermədi. Bu narazılıq onların arasında daha böyük 

çəkişməyə səbəb oldu. Hətta iş o yerə gəlib çıxdı ki, dəfn 

mərasimlərindən birində onlar əlbəyaxa çıxdılar. Camaat onları 

bir təhər sakitləşdirib Molla Sadığı evlərinə, Bəybalanı isə 

məclisin yuxarı başına ötürdü. Cavan molla əvvəlcə bir az 

rəqibinin qarasınca danışdı. Sonra isə vərəqləri saralmış kitabları 

açıb ölənin cənnətə getməsi üçün Yasin oxumağa başladı. 

Məclisdə əyləşənlər də mollanın avazla oxuduğu Yasinin 

şövqündən vəcdə gələrək öz ölənləri üçün də Yasin oxutdurmağa 

başladılar. Hərə də öz adına layiq 3-dən, 5-dən və hətta 10 manat 

mollaya pul verirdi. Bəybala gördü ki, müştəriləri yaman çoxalır, 

fürsətdən istifadə edib xüms və zəkat məsələsini də ortaya atdı. 

Dedi ki, camaat, Allah-Taladan belə buyruq var ki, illik 

gəlirinizin müəyyən faizi onun yerdəki buyruqçularına 

verilməlidir. Yəni mənə. Axı onun hökmlərini sizə mən 

çatdırıram. İndi ilin başına az qalıb. Xahiş  edirəm həmin 

vergiləri gecikdirmədən mənə verəsiniz. Əgər pul tapa 

bilməsəniz, yerinə toğlu, hinduşka, toyuq, bal, yağ və başqa 

şeylər də verə bilərsiniz. 

Bu sözləri deyəndən sonra həm də fikirləşdi ki, belə getsə, 

deyəsən, oxuduqlarını təkrar etməli olacaq. Odur ki, bir şey 

bəhanə edib aradan çıxmağı məsləhət bildi. Gözaltı camaatı 

süzüb dedi: 

–Camaat, gərək məni bağışlayasınız. Mən bu axşam tez 

yatmalıyam ki, səhər tezdən durub mərhumun qəbri üstünə gedə 

bilim. Çünki səhər hava işıqlanan kimi rəhmətliyə mizan-tərəzi 

qurulacaq.Yəni öyrəniləcək ki, onun günahı nədir, savabı nə? 

Mən orda Yasin oxumalıyam ki, tərzinin günah gözü nəzərə 

çarpmasın. Bunun üçün də ölü sahibi mənə nə az, nə də çox –150 

manat pul verməlidir. Həm də ehsan üçün alınan yağdan ölünün 

mollasına da pay düşür. Tez bunları hazır edin. 

Bəybala istədiklərini asanlıqla alıb evinə yola düşdü. Tini 

yenicə burulmuşdu ki, başına dəyən çomaq zərbəsindən özünü 

saxlaya bilməyib üzüüstə yerə sərildi.  Molla Sadıq isə daha 

burada qalmağın yeri deyil, deyib aradan çıxdı. 

Səhər tezdən hamı vəziyyətdən xəbər tutub Bəybalanın 

evini axışdı. Yol boyu isə onun axşam söylədiyi xoş bir xəbəri 

yad edirdi. O, üzünü camaata tutub demişdi: 

–Camaat, son zamanlar rayonda olan məscidi bağlayıblar. 

Buna görə də imamlarımızın ruhunu şad etmək üçün bizim evə 

toplaşıb nəzir verin, yas saxlayın. Yoxsa Allahın qəzəbinə 

gələrsiniz.  

Məclis əhli isə yerbəyerdən, Allah səni darda qoymasın, ay 

Bəybala, demişdilər. İndi isə bu kişiyə birdən-birə nə oldu?  

Xülasə adamlar həyətə çatanda gözlərinə inanmadılar. Milis 

işçiləri hər iki fırıldaqçını qabaqlarına qatıb maşına mindirirdi.  

Sən demə, kəndin komsomolu Rəxşan hər şeyi əvvəlcədən 

milisə xəbər veribmiş. 

 

1985-ci il                     

